
Abstract 

 

The idea that psychoanalysis can be used to analyse literary texts was first proposed by the 

founder of psychoanalysis, Sigmund Freud. This analyzing method, namely psychoanalytic 

literary criticism, can be used when the complex parent-child-relationship, especially in 

households that were previously marginalized, are portrayed. The method allows the reader to 

identify behavioural patterns as well as analyze the development process from childhood to 

adulthood with the help of the psychoanalytic theory. 

Valda Jansen’s novel, Hy kom met die skoenlappers (2016), as well as Chase Rhys’s novel, 

Kinnes (2018), explores themes such as violence, poverty and how environment can make an 

individual feel powerless. These books shed light on how relationships, especially violent 

relationships, may affect a child’s identity. Kinnes and Hy kom met die skoenlappers 

addresses uncomfortable silences within the coloured or brown community. This includes 

showing the influence of the relationship between a parent and child on the child’s identity. 

The writers of these books are narrating these stories from the perspective of previously 

marginalised coloured characters.  

This study will examine Kinnes and Hy kom met die skoenlappers by focussing on the 

influence of the parent-child-relationship on a child’s functionality/identity later in life. 

Drawing on Sigmund Freud’s as well as Jacques Lacan’s psychoanalytic theory, the aim of 

this study is to show the psychological consequences abnormal relationships with parents 

have on children as illustrated by the characters which are central in these novels. Both 

novels are very character driven and therefore the characters’ backstories and development 

are central to the understanding of the novels. Very few Afrikaans studies use 

characterization as a theoretical perspective that underlies the analysis of the texts. The theory 

of characterization focusses on identifying all the implicit and explicit characteristics of 

characters. Therefore, with the help of characterization, it is possible to analyse the 

characteristics of the characters to understand how the parent-child-relationship influences 

children’s identity.  

 In my study I also include postcolonial theory to explain how the aftermath of colonialism 

and apartheid may have impacted the characters in the books. Whether it be the household or 

the political/social environment, childhood influences on character development in the novels 

are therefore explored.  

Opsomming 

 

Die idee dat psigoanalise gebruik kan word om letterkundige tekste te analiseer, is eerste deur 

Sigmund Freud, die vader van psigoanalise, voorgestel. Hierdie ontledingsmetode, naamlik 

die psigoanalitiese literêre kritiek, is veral bruikbaar wanneer die kompleksiteit van die ouer-

kind-verhouding ondersoek word soos voorgestel ten opsigte van huishoudings of 

gemeenskappe wat voorheen gemarginaliseer was. Dit stel die leser instaat om 

gedragspatrone te identifiseer en die ontwikkelingsproses van die kind tot volwassenheid kan 

ook indiepte ondersoek word met behulp van die psigoanalitiese teorie. 

Beide Valda Jansen se roman, Hy kom met die skoenlappers (2016), sowel as Chase Rhys se 

roman Kinnes (2018), ontgin temas soos geweld, armoede en die impak van die omgewing op 

mense se ervaring van magteloosheid. Hierdie romans werp lig op hoe verhoudings, spesifiek 

gewelddadige verhoudings, ŉ kind se identiteit kan beїnvloed. Die romans ondersoek voorts 

ongemaklike temas binne bruin gemeenskappe. Dit sluit in hoe die verhouding tussen die 

ouer en kind die kind se identiteit beїnvloed. Beide skrywers weergee die verhale uit die 

perspektief van voorheen gemarginaliseerde bruin karakters. 

Hierdie studie gaan die romans, Kinnes en Hy kom met die skoenlappers ondersoek deur te 

fokus op die invloed wat die ouer-kind-verhouding op die kind se funksionaliteit/identiteit in 

latere lewe het. Deur gebruik te maak van Sigmund Freud sowel as Jacques Lacan se 

psigoanalitiese teorie, is die doel van hierdie studie om die psigologiese gevolge te wys wat 

abnormale verhoudinge met ouers het op kinders, soos voorgestel deur die karakters wat 

sentraal staan in die romans. Beide romans is karaktergedrewe en daarom is die karakters se 

agtergronde/stories en ontwikkeling baie belangrik as dit kom by die interpretasie van die 

verhale. Min Afrikaanse studies gebruik karakterisering as ŉ teoretiese perspektief wat die 

analise van die teks onderlê. Karakterisering as teorie fokus op die identifisering van alle 

implisiete en eksplisiete kataktereienskappe van karakters. So, met die hulp van 

karakterisering, is dit moontlik om die karaktereienskappe van die karakters te analiseer om 

sodoende te verstaan hoe die ouer-kind-verhouding die kind se identiteit beїnvloed. 

In my studie maak ek ook gebruik van die postkoloniale teorie om te verduidelik hoe die 

nagevolge van kolonialisme sowel as apartheid die karakters in die romans moontlik 

beїnvloed het. Of dit die huishoudelik of polities/sosiale omgewing is, ál hierdie invloede op 

karakterontwikkeling in die romans word dus ondersoek. 

 

Sleutelwoorde 

Psigoanalise, ouer-kind-verhouding, Hy kom met die skoenlappers, Kinnes, karakterisering, 

postkolonialisme, Freud, Lacan 

Hoofstuk 1 Inleiding 

 

1.1 Agtergrond 

Die letterkunde werp via karakterontwikkeling ’n interessante blik op die sielkunde. In die 

sielkunde is daar talle teorieë oor persoonlikheid en menslike funksionaliteit en hoekom 

mense op ’n spesifieke manier optree. Konsensus sal waarskynlik nooit heeltemal bereik 

word oor wat presies menslike gedrag bepaal nie, aangesien mense en identiteit so kompleks 

is. In hierdie studie maak ek eerstens gebruik van die psigoanalise en tweedens van 

postkoloniale teorie om die voorstelling en ontwikkeling van die belangrikste karakters in 

twee romans te ondersoek. Ek kyk spesifiek na Chase Rhys se roman Kinnes (2018) en Valda 

Jansen se roman Hy kom met die skoenlappers (2016). 

Die psigoanalise as teorie is deur Sigmund Freud voorgestel en later deur ander teoretici 

uitgebrei: “Numerous other clinician-theorists–such as Carl Jung, Alfred Adler, and Harry 

Stack Sullivan–launched ‘spin-off’ theories that have elaborated on the psychoanalytic 

viewpoint” [sic] (Hooley, Butcher, Nock & Mineka, 2017: 77). Die psigoanalitiese teorie het 

ŉ sterk fokus op die belang van die rol wat die onbewuste in ŉ persoon se lewe en besluite 

speel. Volgens hierdie teorie is daar verskeie fases wat ŉ kind suksesvol moet afhandel om 

uiteindelik ŉ geestelik gesonde volwassene te wees. Die kind se verhouding met die ouers is 

byvoorbeeld baie belangrik in die kind se ontwikkeling, aangesien die ouers in die meeste 

gevalle vir die kind se welstand verantwoordelik is. In hierdie studie ondersoek ek aan die 

hand van die twee vermelde romans die invloed van die ouer-kind-verhouding op die kind se 

funksionaliteit/identiteit later in hulle lewe. 

Hierdie twee romans het baie aandag in die media gekry omdat dit ten tyde van publikasie 

twee van die min romans was wat deur bruin Afrikaanse skrywers geskryf is. Hierdie tendens 

is besig om te verander, aangesien ál meer bruin skrywers romans publiseer. Die klassifikasie 

van mense op grond van ras is ŉ sensitiewe onderwerp in Suid-Afrika. Dit is egter vir hierdie 

studie belangrik om te verwys na die feit dat beide skrywers, Valda Jansen sowel as Chase 

Rhys, bruin is, aangesien dit van die karakters en die ruimtes wat in die verhale voorkom, in 

konteks plaas. Hy kom met die skoenlappers se hoofkarakter is byvoorbeeld ŉ bruin vrou wat 

steeds ly aan die letsels van apartheid, terwyl die bruin mans in Kinnes struwelinge ervaar 

wat uniek is aan hulle ruimte, wat deels deur die nawerking van kolonialisme en apartheid 

geskep is. Hierdie verhale word dus uit die perspektief van gemarginaliseerdes vertel. 

Nie alle skrywers is daarmee genoeё om as ŉ spesifieke soort skrywer (byvoorbeeld van ŉ 

sekere ras) geklassifiseer te word nie, want hulle wil nie namens ŉ spesifieke groep mense 

praat nie (Van Wyk, 2007). Valda Jansen dui in vroeër onderhoude daarop dat sy verkies om 

slegs as skrywer bekend te staan, en nie as ’n bruin skrywer nie (Glorie, 2019). In hierdie 

studie is dit egter belangrik om ras te vermeld, aangesien die invloed van rasseklassifikasie in 

beide verhale gesien kan word. Dit is ook my opinie dat albei boeke ŉ stem gee aan die 

voorheen onderdruktes/gemarginaliseerdes. 

Hierdie romans se positiewe resensies is tekenend van die belangrike bydrae wat dié boeke 

tot die Afrikaanse letterkunde lewer. Volgens Marais (2017) gee Jansen se debuut “ŉ 

aangrypende en ontstemmende blik op ŉ bevreemdende, bruin middelklas-ervaring van 

apartheid; ŉ genuanseerde perspektief op ŉ benarde posisie wat nog bitter min in Afrikaanse 

fiksie belig is”. Ook Karin Schimke gee positiewe terugvoer oor Hy kom met die 

skoenlappers in haar resensie oor hierdie roman. Volgens Schimke is hierdie boek nie 

eendimensioneel nie, en hoewel die ondertitel weergee dat die boek ŉ elegie aan verlore 

liefde is, is dit maar een faset van die roman (Schimke in Terblanche, 2018). Volgens 

Schimke verdoesel die stofomslag “ŉ konteks waaroor daar nie genoeg gepraat en geskryf 

word in Suid-Afrika nie: hoe die individu voortgebring word, nie net deur ouers, familie en 

sleutelgebeurtenisse in sy of haar lewe nie, maar ook deur die geskiedenis, die omgewing en 

die sosio-politieke toontaal van die kinderjare” (Schimke in Terblanche, 2018). Hierdie 

stelling van Schimke is baie belangrik ten opsigte van my studie, aangesien sy hier die 

verskeie faktore noem wat ŉ invloed het op ŉ mens se lewe. Sy sê verder: “Jansen doen 

baanbrekerswerk deur die elegie aan verlore liefde meer te laat wees: ŉ elegie aan ŉ verlore 

self, ŉ verlore land” (Schimke in Terblanche, 2018). Schimke noem voorts dat Jansen se 

roman “ŉ nuwe, ŉ vurige standaard” stel (Terblanche, 2018). Burger (2020) noem iets 

soortgelyks in verband met Kinnes. Hy sê Kinnes bied “vir ŉ groot deel van die kopers en 

lesers van Afrikaanse boeke, die wit middelklas, ŉ kompliserende blik op ŉ wêreld waaroor 

hulle dikwels slegs in die vorm van statistiek dink”. 

Hierdie boeke is nog nie psigoanalities geanaliseer nie – aangesien dit relatief nuwe romans 

is, is daar tot dusver baie min navorsing daaroor gedoen. Ek het hierdie boeke gekies omdat 

dit meer onlangse tekste van bruin Afrikaanse skrywers is en omdat daar ooreenkomste blyk 

te wees, veral in die sosio-ekonomiese omstandighede van die karakters. 

1.2 Die romans 

Kinnes is ŉ boek wat nie net op een karakter en sy of haar storie konsentreer nie, maar poog 

om die perspektiewe van verskillende karakters weer te gee, naamlik Anwaar, Derick, Nicole, 

Ma Mary en Rolanda. Die verhaal speel af op die Kaapse Vlakte en raak aan verskeie sosiale 

kwessies wat in hierdie gemeenskap ŉ probleem is, soos armoede, tienerswangerskap en 

bendegeweld. Wat vir my in hierdie roman uitstaan, is dat baie van dié sosiale kwessies 

ontstaan weens die impak van die ouer-kind-verhouding. Dit is natuurlik nie eksklusief die 

geval nie, aangesien dit ook duidelik is dat die karakters se ongelyke omstandighede weens 

Suid-Afrika se koloniale en apartheidsgeskiedenis ŉ sterk invloed op hulle lewe en 

omstandighede het. Laasgenoemde word gesien wanneer Derick noem dat dit vir ŉ bruin man 

moeilik is om werk te kry; ook wanneer Anwaar praat van hoe moeilik dit vir mense in sy 

gemeenskap is om by die werk te kom weens vervoerprobleme (Rhys, 2018: 20, 131).1 

Hierdie probleme het ontstaan as gevolg van die apartheidsbestel in Suid-Afrika.  

Clark en Worger (2016: 3) definieer apartheid as volg: “Apartheid, literally ‘apartness’ or 

separateness in the Afrikaans and Dutch languages, is the name that was given to a policy of 

separating people by race, with regard to where they lived, where they went to school, where 

they worked and where they died”. Die rassesegregasie van apartheid het vandag nog ŉ 

invloed op die mense wat in die apartheidsjare aan die kortste ent getrek het. Veral die 

gedwonge verskuiwings en die ongelykheid in werksgeleenthede wat in hierdie tyd geseëvier 

het, beïnvloed bruin en swart mense steeds. Gedurende apartheid is die swart/bruin mense 

verskuif. Hulle moes dikwels in areas gaan bly wat ver van hulle werke geleë is, wat daartoe 

gelei het dat hulle van onbetroubare publieke vervoer gebruik moes maak. Aangesien daar 

talle (literêre) studies uitgevoer is oor die ongelykheid van die vorige stelsel(s), fokus ek nie 

daarop nie, hoewel ek in ŉ mate kyk na die sielkundige invloed daarvan. 

Anwaar Peter Brandt (Ahnie Brandt) se lewe is sprekend van hoe die ongelyke 

apartheidstelsel, wat mense van kleur na die buitewyke van die sentrum verplaas het, gesinne 

beïnvloed het. Anwaar se pa het hom en sy ma verlaat toe Anwaar nog baie klein was (19). 

Sy ma het gesukkel om kop bo water te hou en moes soggens vroeg uit die huis gaan om 

betyds te wees vir werk (20). Sy ma se werksure het veroorsaak dat Anwaar dikwels alleen 

was; hy het dus ŉ afwesige ma én pa gehad. Soos Anwaar ouer geword het, het hy ŉ 

verantwoordelikheidsin teenoor sy ma begin voel en homself as die man van die huis beskou 

 
1 Hierna word slegs bladsynommers gebruik wanneer daar na Rhys se roman verwys word. 

(125). Anwaar het dwelms verkoop vir ŉ lewe en self ook dwelms gebruik. Dit het 

veroorsaak dat hy sy ma fisiek seergemaak het (124). Die fisieke mishandeling was egter niks 

nuuts vir Ma Mary nie. In die verhaal word daar ŉ kort beskrywing gegee van hoe Ma Mary 

se ma haar as kind mishandel het nadat haar pa selfmoord gepleeg het (142). Ma Mary het 

duidelik sekere verdedigingsmeganismes teen hierdie mishandeling ontwikkel; dit word 

gesien wanneer sy telkens vir Anwaar vergewe (124, 159). 

Derick se ma is ŉ dwelmverslaafde (88), sy broer is in die tronk (103) en sy pa het gesterf toe 

hy nog ŉ kind was (88). Derick het baiekeer nie kos nie en hy is byna altyd bekommerd oor 

hoe hy gaan oorleef, aangesien hy as jongman, wat aan die begin van die verhaal van 

skoolgaande ouderdom is, op homself aangewese is.  

Nicole Lamb is nie so op haarself aangewese nie. Hierdie karakter het ŉ ma wat, hoewel sy ŉ 

enkelmoeder is, verseker dat sy in haar kind se behoeftes kan voorsien. Nicole weet wat sy uit 

die lewe wil hê en sy het groot toekomsplanne. Haar planne word egter in die wiele gery toe 

sy in matriek swanger raak met Derick, haar eerste kêrel, se baba. Nicole glo in eerlike, harde 

werk, of dit nou op skool is of in die algemeen. Dit is ŉ eienskap wat sy by haar ma geleer 

het. 

Rolanda, die meisie met die lang, gladde hare wat haarself ŉ “Cape Kardashian” noem (37), 

is ook ŉ belangrike karakter in die verhaal. Rolanda is een van die gewilde meisies op skool 

en is baie gesteld op haar uiterlike voorkoms. Rolanda en haar ma het ŉ goeie verhouding, 

maar dit verander wanneer haar ma terugkeer na haar ‘Khoisan-wortels’ en haar hare 

natuurlik begin dra (49). Rolanda gaan deur ŉ identiteitskrisis, want sy weier om haar 

Khoisan-agtergrond te aanvaar en noem haarself “Cape Malay” (49). 

Hy kom met die skoenlappers handel oor ŉ vrou wat terugkyk op haar verlede (Jansen, 2016: 

16-17).2 In hierdie boek onthou sy haar kinderjare en hoe haar pa haar behandel het. Sy 

onthou hoe haar pa se werk in die apartheidsjare haar ongemaklik gemaak het (122). Sy 

beskryf haar ervaring van apartheid en hoe dit haar identiteit help vorm het (155). Sy ontmoet 

later ŉ Duitse man, maar laat hom in Europa agter. Dit is duidelik dat hierdie man ŉ groot 

invloed op haar lewe gehad het, want sy onthou hom steeds wanneer sy haarself ŉ paar jaar 

later distansieer van die man met wie sy getrou en by wie sy ’n kind gehad het. 

 
2 Hierna word slegs bladsynommers gebruik wanneer daar na Jansen se roman verwys word. 

In hierdie twee romans blyk dit dat sommige van die karakters onbewustelik terugval op dit 

wat hulle ken of as kinders aan gewoond was. Ma Mary in Kinnes laat byvoorbeeld toe dat 

Anwaar haar slaan, want sy sien sekere van haar ma se eienskappe in hom (142). In beide 

boeke is die ouer-kind-verhouding belangrik. Dit word gesien wanneer hierdie kinders later 

in hulle lewe besluite maak. Dikwels word die ouer-kind-verhouding ŉ siklus wat vir 

generasies in families aanwesig is. Julian Jansen, Valda Jansen se broer, skryf in sy nie-

fiksieboek Seuns sonder pa’s (Jansen, 2021: 8): “My lewe is beïnvloed deur my pa, Donald 

Jansen, sy eie ervaring as kind en sy lewe onder sy pa en sy tydgenote.” In die geval van Hy 

kom met die skoenlappers, waar die hoofkarakter se naam “Valda” is nes die outeur van die 

roman, is dit ŉ oopskryf van die seer van die verlede. Hierdie seer is sowel ŉ direkte as 

indirekte gevolg van die ouer-kind-verhouding wat verborge is en miskien selfs in die 

onbewussyn verberg word. 

 

1.3 Probleemstelling, doelstelling en metodologie 

Beide romans plaas die mag terug in voorheen gemarginaliseerdes, naamlik bruin mense, se 

hande, aangesien die stories uit die perspektief van bruin skrywers vertel word. In die geval 

van Valda Jansen se roman word die geskiedenis hervertel soos die bruin vrouekarakter dit 

self ervaar het. Die bruin vrouekarakter kry ŉ stem deur haar ervarings self neer te skryf. In 

die geval van Kinnes deur Chase Rhys gee die skrywer ŉ stem aan karakters wat meestal net 

as stastistieke gesien word. Hierdie romans raak derhalwe aan die politieke sfeer van Suid-

Afrika, maar ’n ander belangrike kwessie waaraan beide skrywes raak, is die ouer-kind-

verhouding.  

Soos reeds genoem, maak ek gebruik van ŉ psigoanalitiese leesbenadering om die ouer-kind-

verhouding in Kinnes en Hy kom met die skoenlappers te ondersoek. Deur die jare is daar 

verskeie psigoanalitiese studies uitgevoer wat kyk na die moeder-dogter-, vader-dogter-, 

moeder-seun- en vader-seun-verhouding in die Afrikaanse letterkunde (sien Apollis, 2020 vir 

’n uiteensetting van hierdie studies). In my studie word daar gekyk na die ouer-kind-

verhouding, wat al die bogenoemde verhoudings insluit. Die psigoanalitiese leesbenadering 

belig familieverhoudings en ouerskapstyle en hoe dit ŉ individu se persoonlikheid beїnvloed. 

Die doel van my studie is om te wys watter psigologiese nagevolge kinders oorhou van 

abnormale verhoudings met hulle ouers, soos dit in letterkundige tekste voorgestel word. Om 

die impak van die koloniale en apartheidsverlede op karakters in hierdie romans te ondersoek, 

lê ek in my analise ook verbande met die postkoloniale teorie. 

ŉ Psigoanalitiese leesbenadering is nuttig, aangesien dit die postkoloniale teorie kan aanvul. 

Dit kan dit wat verborge en onderliggend aan tekste is, duidelik maak. Dit kan materiaal 

waarvan daar nie kennis gedra word nie, oopskryf. My mening is dat ’n psigoanalitiese 

leesbenadering veral gebruik kan word in die ontleding van postkoloniale tekste wat uit die 

perspektief van die gemarginaliseerde geskryf is, aangesien ŉ psigoanalitiese analise 

konsentreer op dit wat nié gesê word nie. Dit kan die gemarginaliseerde se onbewuste 

ongemak en trauma in konteks plaas. 

Daar is ŉ leemte in resente Afrikaanse letterkundige navorsing wat betref karakterisering. 

Met hierdie studie probeer ek dié leemte aanspreek. ŉ Psigoanalitiese leesbenadering is hier 

relevant, aangesien hierdie benadering ŉ indiepte insig bied oor karakters en hulle 

handelinge. 

Laastens is my studie hermeneuties van aard, aangesien ek poog om letterkundige tekste te 

ontsluit deur na die betekenis van ouer-kind-verhoudings te kyk. Hermeneutiek is “die studie 

van verstaanshandelinge, en dan veral van die verstaan van talige uitinge en van tekste” 

(Nethersole, 2020). 

 

1.4 Navorsingsvrae 

 Hoe kan die psigoanalise met die letterkunde in verband gebring word? 

 Wat sê die psigoanalitiese teorie oor identiteit, ouer-kind-verhoudings, ouerskapstyl 

en die verband tussen hierdie elemente en sosio-ekonomiese faktore?  

 Hoe kan die karakterisering in Kinnes en Hy kom met die skoenlappers aan die hand 

van psigoanalise ondersoek word? 

 Hoe dra ŉ postkoloniale leesbenadering by tot die verstaan van sekere gedragspatrone 

van karakters in dié geselekteerde romans? 

 

1.5 Literatuuroorsig 

Soos genoem, stel min onlangse studies in die Afrikaanse letterkunde die kwessie van 

karakterisering sentraal. Pretorius doen in 1990, meer as drie dekades gelede, ŉ uitgebreide 

studie oor karakterisering. Hoewel dit ŉ Afrikaanse studie is, bespreek hy Tswana-verhale. 

Crous skryf in 1991 ŉ artikel getiteld: “Karakterisering in Christine: ŉ Jungiaanse 

perspektief” en kyk na die teks as voorstelling van die protagonis se psige. Hierdie studie 

dien as ŉ goeie voorbeeld van hoe karakterisering in samehang met psigoanalise gebruik kan 

word sonder om die karakters te ‘diagnoseer’ asof hulle regte mense is.  

Meer onlangs raak Van Dyk (2019) vlugtig aan karakterisering in haar artikel 

“Filmverwerking as interpretasie: Die verwerkingsproses van roman na film met verwysing 

na Marlene van Niekerk se Triomf en Michael Raeburn se Triomf”. In hierdie artikel word 

karakterisering bespreek as een van die prosa-elemente wat met veral die psigoanalise skakel. 

In die Afrikaanse letterkunde is daar ook redelik min studies wat die psigoanalise as 

hoofteorie benut. Hierdie gegewe is myns insiens ŉ gaping wat gevul behoort te word, 

aangesien ŉ psigoanalitiese leesbenadering nuwe insigte kan bied. Veral in postkoloniale 

tekste, waar die invloed van die verlede op die hede so duidelik na vore kom. Die ontleding 

van tekste wat handel oor Suid-Afrika as postkoloniale ruimte aan die hand van die 

psigoanalitiese leesbenadering kan moontlik insigte bied in hoe karakters/individue hulle 

lewe navigeer in ŉ samelewing waarin hulle voorheen as minderwaardig beskou is.  

Vervolgens gee ek ŉ kort oorsig van die teorieë in hierdie studie. Daarna word verwys na 

ander studies wat reeds hierdie benadering gebruik het en hoe dit van my studie ooreenstem 

of verskil. 

 

1.5.1 Psigoanalise 

Taal is in die psigoanalise belangrik omdat psigoterapie eerstens ŉ “talking cure” is 

(Kwatsha, 2007: 76). Dit beteken dat die psigoanalise en taal intiem verweef is, aangesien 

kommunikasie in die psigoanalise baie belangrik is. Van die belangrikste konsepte wat 

deurgaans in Freud se teorie voorkom, is die bewuste en die onbewuste, die struktuur van die 

persoonlikheid, die rol van angstigheid en verdedigingsmeganismes: “According to Freud, 

the conscious part of the mind represents a relatively small area, whereas the unconscious 

part, like the submerged part of an iceberg, is the much bigger portion” (Hooley et al., 2017: 

101). 

Om die onbewuste te ontsluit, is dit belangrik dat die sielkundige en kliënt/pasiënt praat; 

daarom is taal, soos reeds genoem, in hierdie benadering belangrik. Freud voer aan dat 

pynlike herinneringe, verborge begeertes en ander ervarings wat onderdruk word – dit 

beteken dit word uit die bewuste gedwing – in die dieptes van die onbewuste gestoor word 

(Hooley et al., 2017: 101). Volgens Freud vind die onderdrukte materiaal altyd maniere om te 

voorskyn te kom.  

Dit skakel met ’n stelling van Valda Jansen. Volgens ’n onderhoud met haar was sy altyd 

bewus van haar begeerte om te skryf: “Talent is onderdruk, maar ek het altyd die woorde 

gesien, dit neergeskryf, altyd gewéét ek moet skryf” (Jansen in Le Roux, 2016). Die 

hoofkarakter in Hy kom met die skoenlappers skryf dan ook sekere materiaal oop wat in haar 

onbewussyn geskuil het. Die materiaal wat uit die onbewuste na vore kom, is pynlik en is 

gebaseer op traumatiese gebeure uit die hoofkarakter se verlede. 

In ŉ poging om menslike gedrag te verduidelik, het Freud geteoretiseer dat ŉ persoon se 

gedrag ŉ uitvloeisel is van drie sleutelkomponente van die persoonlikheid of psige: die id, 

ego en superego (Hooley et al., 2017: 101). Die id is die eerste struktuur wat reeds in die 

kinderjare verskyn en is ŉ bron van instinktiewe dryfkragte: “These drives are inherited and 

are considered to be of two opposing types: (1) life instincts, which are constructive drives 

primarily of a sexual nature and which constitute the libido, the basic emotional and psychic 

energy of life; and (2) death instincts, which are destructive drives that tend toward 

aggression, destruction, and eventual death” (Hooley et al., 2017: 101).  

Die id werk op die “pleasure principle”. Dit lei tot selfsugtige en plesiergeoriënteerde gedrag 

en is net begaan oor die onmiddellike bevrediging van instinktiewe behoeftes sonder dat die 

realistiese of morele in ag geneem word (Hooley et al., 2017: 101). Hierdie struktuur kom 

duidelik in beide boeke voor, waar die “death drive” (doodsdrif) veral teenwoordig is. Hierop 

sal ek in afdeling 3.2.2 van hierdie studie uitbrei. Die tweede gedeelte van die persoonlikheid 

is die ego en dit ontwikkel ná die eerste paar maande van lewe: “The ego’s adaptive measures 

are referred to as secondary process thinking, and the ego operates on the reality principle” 

(Hooley et al., 2017: 101). Die ego is die bemiddelaar tussen die eise van die id en die 

realiteit van die buitewêreld (Hooley et al., 2017: 101). Die superego is die deel van die 

persoonlikheid wat ontstaan as gevolg van die internalisering van taboes en morele waardes 

in die samelewing aangaande reg en verkeerd (Hooley et al., 2017: 101). Dit is met ander 

woorde die gedeelte waarna ons kan verwys as die gewete: “It represents the morals and 

standards of society that have become part of the development of personality” (Kwatsha, 

2007: 77). 

Daar kan veral in Hy kom met die skoenlappers gesien word hoe die hoofkarakter hierdie 

persoonlikheidsfaset deur karakterontwikkeling openbaar. Die taboes van die apartheidsjare 

het duidelik hierdie karakter se persoonlikheid beïnvloed en sy het sekere waardes 

geïnternaliseer. By sommige van die karakters is die id se drange baie sterk en gee hulle 

onbewustelik in tot hierdie drange, byvoorbeeld Anwaar in Kinnes wat in die hospitaal 

uitblaker dat hy sommer vinnig iemand doodmaak (156). Hy dink nie aan die gevolge van 

hierdie gedrag nie. Die hoofkarakter in Hy kom met die skoenlappers gee toe aan haar id 

wanneer sy in ŉ seksuele verhouding tree met Anders in Duitsland. Haar superego seёvier 

egter as gevolg van haar verwysingsraamwerk en haar opvoeding. 

Angstigheid is volgens Hooley et al. (2017: 101) “generalized feelings of fear and 

apprehension” en die liggaam se manier om op dreigende gevaar te reageer. Freud 

identifiseer drie tipes angs: realistiese angs, morele angs en neurotiese angs. Realistiese angs 

verwys na angs wat gebaseer is op gevaar wat werklik bestaan en die persoon fisiek kan 

benadeel. Realistiese angs speel ŉ belangrike rol in beide boeke, veral in Rhys se verhaal wat 

op die misdaadgeteisterde Kaapse Vlakte afspeel, waar daar in ŉ groot mate rede tot 

realistiese angs is. Morele angs is angs wat die persoon voel wanneer ŉ persoon se gewete 

hulle begin pla of hulle skuldig begin voel oor iets wat hulle gedoen het wat sosiaal 

onaanvaarbaar is (Kwatsha, 2007). Volgens Kwatsha (2007: 77) ervaar iemand neurotiese 

angs wanneer hulle vrees dat die impulse van die id hulle gaan oorweldig. 

Hoewel angs ook as positief beskou kan word, aangesien dit mense aanspoor om te reageer 

wanneer hulle in gevaarsituasies verkeer, kan dit problematies raak wanneer dit te veel of 

buite die konteks van regte gevaar ervaar word (Hooley et al., 2017: 102). Freud voer egter 

aan dat as angstigheid slegs in die onbewuste bestaan en die persoon nie daarvan bewus is 

nie, dit nie realisties benader kan word nie en kan die ego dit nie hanteer nie (Hooley et al., 

2017: 102). Volgens Freud gebruik mense verdedigingsmeganismes om angstigheid te verlig. 

Hierdie meganismes dwing pynlike idees of gedagtes uit die bewuste eerder as om direk aan 

die probleem aandag te gee (Hooley et al., 2017: 102). Daar kan gesê word dat wanneer 

Nicole in Kinnes haar gevoelens vir haar pa  na ŉ teddiebeer verplaas (meer hieroor in 

afdeling 6.3.1.1), sy van verdedigingsmeganismes gebruik maak.  Freud se teorie oor angs 

kom veral handig te pas wanneer karakters van die Kaapse Vlakte in Kinnes asook die 

hoofkarakter in Hy kom met die skoenlappers se gedrag beskryf word. Die hoofkarakter in Hy 

kom met die skoenlappers onderdruk byvoorbeeld herinneringe aan haar verlede. Sy ‘vergeet’ 

ook van Anders, die persoon vir wie sy baie lief was/is. 

Wat die psigoanalise en die Afrikaanse letterkunde betref, word daar in die artikel “Fathers, 

sons and the political in contemporary Afrikaans fiction” deur Visagie (2001) hoofsaaklik 

gekyk na die pa-seun-verhouding en hoe hierdie verhouding bydra tot die vorming van die 

seun se ideologie. Ek raadpleeg hierdie artikel aangesien dit die psigoanalise gebruik om die 

vader-seun-verhouding te analiseer, en derhalwe as voorbeeld vir hierdie studie kan dien. Die 

artikel gee ook insiggewende inligting rakende die apartheidsbestel, waaraan ek ook in my 

studie gaan raak. Ook Kwatsha (2007) gebruik ’n psigoanalitiese leesbenadering in die studie 

“A psychoanalytical interpretation of the characters in A.C. Jordan’s novel Ingqumbo 

yeminyanya”. Waar Kwatsha se studie kyk na ŉ isiXhosa novelle, sal my studie op 

Afrikaanse romans konsentreer. 

Die vader-dogter-verhouding kom aan bod in Marius Crous se 2008-artikel: “Portrette van en 

gesprekke met vaders: Die vader-dogter-verhouding in die werk van enkele vrouedigters”. 

Hierdie artikel verskil van my studie in die opsig dat dit spesifiek kyk na gedigte deur 

vrouedigters, sowel as die verhouding tussen vader en dogter. 

In haar MA-tesis, “ŉ Analise van die moeder-dogter-verhouding in geselekteerde werke van 

swart Afrikaanse vrouedigters”, maak Apollis ook gebruik van die psigoanalise. Sy analiseer 

egter gedigte en kyk slegs na die moeder-dogter-verhouding. Haar studie is wel ’n riglyn vir 

myne, aangesien dit een van die min Afrikaanse studies is wat ek kan gebruik as voorbeeld 

van hoe om die psigoanalitiese teorie op Afrikaanse letterkunde toe te pas. 

Nog ŉ studie wat die psigoanalise as teorie gebruik om Afrikaanse literatuur te ontleed, is 

Van Heerden se MA-tesis getiteld: “ŉ Psigoanalitiese perspektief op geselekteerde 

Afrikaanse dramatekste van Reza De Wet”. In hierdie studie gee Van Heerden ŉ uitgebreide 

agtergrond met betrekking tot die psigoanalise waarna sy dan hierdie teorie op geselekteerde 

tekste toepas. Met my studie beoog ek om hierdie metode te volg. Van Heerden se studie 

verskil egter van my navorsing, aangesien sy haar op dramas toespits en ek romans van bruin 

skrywers ondersoek. 

 

1.5.2 Postkolonialisme 

In Suid-Afrika is daar ŉ groeiende belangstelling in postkolonialisme en volgens Van Zyl 

(1998: 77) is hierdie belangstelling geensins ŉ verassing nie, aangesien Suid-Afrika se 

onaangename verlede fassinerend is en steeds die hede beїnvloed. Postkolonialisme as teorie 

word deur uiteenlopende teoretici ondersoek en verskillend omskryf. Postkolonialisme het 

oorspronklik ŉ duidelik tydgebonde betekenis gehad en het verwys na die tydperk net ná 

kolonialisme (Ashcroft, Griffiths & Tiffin, 2007): “Post-colonialism deals with the effects of 

colonization on cultures and societies.” 

Postkoloniale teorie betrek onder meer die ‘traumatiese’ ingreep van die koloniale benadering 

tot die gekoloniseerde, veral in terme van spesifieke historiese gebeure (Van den Berg, 2011). 

ŉ Ander belangrike aspek van kolonialisme is die fokus op die problematiese natuur van die 

koloniale representasie van die Ander (‘Other’) (Van den Berg, 2011).  

Volgens Van Zyl (1998: 81), is die verband tussen psigoanalise en postkolonialisme 

spontaan. Van Zyl (1998: 81) voer verder aan dat “what the post-colonialist and his or her 

psychoanalytic counterpart must explain, is material in the form of residues, excesses and 

contradictions that other accounts cannot, or do not choose to, explain”. Dit wil sê dat beide 

postkolonialisme en psigoanalise nie van ongemaklike onderwerpe wegskram nie. 

Postkolonialisme se primêre fokus blyk tekste of aksies te wees wat in ŉ sekere sin spreek 

van die gevolge van ’n trauma/letsel: “And it is this concern which most directly connects it 

to psychoanalysis” (Van Zyl, 1998: 82). Beide teorieё kyk na tekste wat simptomaties is van 

iets. Postkoloniale tekste dui byvoorbeeld op die nagevolge van die koloniale bestel. Dit dien 

as bewys dat iets verkeerd is/was, ongeag in ŉ persoon of in die samelewing, en dit 

ondersoek en analiseer hierdie simptome. Dit sluit dus aan by my studie, want soos ek 

voorheen genoem het, het kolonialisme of apartheid ŉ invloed gehad op van die karakters in 

die genoemde romans se lewens. 

Aangesien daar ontsettend baie navorsing in die Afrikaanse letterkunde gedoen word oor 

postkolonialisme, kan alle studies nie hier vermeld word nie. Enkele studies wat ek 

geraadpleeg het in verband met die postkoloniale teorie sluit in Viljoen (1996) se artikel 

“Postkolonialisme en die Afrikaanse letterkunde: ŉ verkenning van die rol van enkele 

gemarginaliseerde diskoerse”. Viljoen se artikel ondersoek die moontlikheid daarvan om die 

postkoloniale teorie op die Afrikaanse literatuur toe te pas. Van den Berg (2011) se artikel 

“Postkoloniale literatuur en die representasie van trauma: ŉ Verkenning van Verkenning”, 

gebruik postkoloniale teorie om ŉ traumatiese verlede te illustreer. Beide artikels is nuttig vir 

hierdie studie, aangesien dit illustreer hoe die postkoloniale teorie gebruik kan word om die 

Afrikaanse letterkunde te ontleed.  

1.6 Hoofstukindeling 

Hoofstukke sal soos volg daar uitsien: 

Hoofstuk 2: ŉ Bespreking van karakterisering as teoretiese invalshoek. Dit sluit in 

konsepverheldering. 

Hoofstuk 3: ’n Uiteensetting van die psigoanalise as teoretiese invalshoek. Konsepte eie aan 

Freud en Jacques Lacan se werk asook die psigoanalise en psigoanalitiese kritiek word 

verduidelik. 

Hoofstuk 4: ’n Bespreking van die postkoloniale teorie, wat belangrik is in verband met die 

fokus van hierdie studie. Konsepte soos plek en verplasing, rassesegregasie en apartheid 

word vermeld. 

Hoofstuk 5: ’n Analise van die romans Kinnes en Hy kom met die skoenlappers aan die hand 

van karakterisering as teorie. Karakters word individueel geanaliseer soos deur hierdie teorie 

voorgestel. 

Hoofstuk 6: ’n Analise van die romans ten opsigte van die ouer-kind-verhouding. Die analise 

skakel met die psigoanalitiese teorie en postkoloniale teorie. Karakterisering word gebruik 

om as templaat en inligtingsbron vir die psigoanalise te dien. Dit beteken dat die inligting wat 

weergegee word wanneer die karakterisering gedoen word, die psigoanalise met die literatuur 

(karaktereienskappe as woorde op papier) kan verbind. 

Hoofstuk 7: In hierdie hoofstuk sal die gevolgtrekkings van elke hoofstuk vergelyk en 

saamgevat word. 

Hoofstuk 2 Karakterisering 

 

2.1 Inleiding  

In hierdie hoofstuk word die term karakter/karakterisering breedvoerig gedefinieer. Verder 

word daar na die teorie aangaande karakterisering gekyk en hoe dit in die analise van die 

romans onder bespreking gebruik kan word. Die indiepte bestudering van karakterisering sal 

in  hoofstuk vyf en ses as riglyn dien om die karakters psigoanalities te bespreek aan die hand 

van dit wat van, deur en oor hulle in die teks gesê word. 

 

2.2 Karakterisering 

Karakterisering is ooglopend ’n belangrike faset in die roman Kinnes: “ŉ Character study van 

kinnes inni warzone vannie Cape Flats. Maa oek veel meer” (Nathan Trantraal aangehaal op 

die buiteblad van Kinnes, 2018). Hierdie woorde van Trantraal dui eksplisiet op die rol wat 

karakterisering in hierdie roman speel. Soos vervolgens duidelik gemaak sal word, is die 

studie van karakters se voorstelling (karakterisering) die bestudering van die karakters se 

toegedigte eienskappe. Volgens Trantraal blyk die karakters in die boek afbeeldings te wees 

van die kinders in die Kaapse Vlakte, en dit moet in ag geneem word wanneer die 

karakterisering van hierdie karakters ontleed word – die verhaal weerspieël die ervaring van 

’n werklike groep mense. 

Die omskrywing van die term karakter is die eerste keer in Engels gebruik om betekenis te 

gee aan ŉ persoonlikheid in ŉ roman of toneelstuk (Aston & Savona, 1991). 

Woordeboeksinonieme vir die woord persoonlikheid is “individu”, “personasie”, “mens”, 

“siel”, “skepsel”, “kreatuur”, “wese”, “ding” en ook “karakter” (De Stadler & De Stadler, 

2007: 32). Die konsep persoonlikheid het, net soos die term karakter, vele konnotasies en 

hierdie terme se betekenisse oorvleuel soms. Karakter en persoonlikheid hou dus nou 

verband met mekaar. 

Voorts kan die afleiding gemaak word dat karakters mense, dinge of diere – binne ŉ fiktiewe 

ruimte – kan wees. Die term karakter het derhalwe ŉ universele betekenis, maar beskryf ook 

die figure of skepsels wat deur ŉ skrywer geskep is en in romans of toneelstukke optree. 

Brink (1987: 66) voer aan: “Oor min ander terreine in die narratologie bestaan daar soveel 

meningsverskil as oor die optrede, die funksie, selfs die blote bestaan al dan nie van 

karakters”. Brink (1987: 66) verwys ook na die aantal terme wat op karakterisering dui 

wanneer hy oor die meningsverskille aangaande karakters uitbrei: “Die chaotiese 

verskeidenheid van terme wat na die begrip verwys, gee al blyke daarvan: persona, persoon, 

personasie, aktant, akteur, figuur, figurant, karakter, eksistent.” 

Die verwarring het volgens Brink (1987: 66) ontstaan met Mieke Bal se uitlating dat ‘mense’ 

van vlees en bloed is, terwyl ‘personasies’ van papier is. In verband met Mieke Bal se 

bogenoemde stelling voer Brink (1987: 66) aan dat sy hier op ŉ dwaalspoor is, “aangesien 

personasies nie van papier gemaak is nie maar tog uit woorde gekonstitueer word”. Dit blyk 

egter dat daar verskeie opinies bestaan in verband met of karakters geklassifiseer kan word as 

‘mense op papier’, aangesien die doel of funksie van karakters in letterkunde met tyd 

verander het. Mieke Bal se siening oor karakters het intussen ook verander, en word op die 

volgende bladsy van hierdie tesis uiteengesit. 

In aansluiting by bogenoemde stelling dat karakters persoonlikhede is wat in romans en 

toneelstukke optree, voer Johl (2020: 1) aan: “Karakter is ŉ figuratiewe motief in die 

storiegedeelte van die vertelteks wat deur die karakterisering kontoere kry.” In die vertelteks 

kom daar figure voor en word sekere eienskappe aan hierdie figure toegeken. Wanneer die 

leser hierdie gegewens rekonstrueer, word die figure as karakters gesien met (of as gevolg 

van) karaktereienskappe.  

Daar is ŉ verskil tussen karakter en karakterisering, en hierdie verskil word volgens Brink 

(1987: 68) goed verduidelik deur Rimmon-Kenan wat dit as volg definieer: “in ŉ storie 

bestaan daar ‘karakters’, in die teks ‘karakterisering’”. Karakters word gekonstrueer uit die 

inligting wat in die teks gegee word. Hierdie siening word uitgebrei wanneer Rimmon-Kenan 

(2005: 38) aanvoer dat die leser die storiekarakter konstrueer aan die hand van verskillende 

indikasies en waarnemings wat deur die teks versprei is. Karakters word dus nie net opgebou 

uit die woorde of insinuasies van die skrywer nie; die leser se verwysingsraamwerk dra ook 

by tot hoe die karakter se eienskappe of die teks verstaan word. 

Voorts word daar uitgebrei op hoe Bal hierdie konsep(te) in latere uitgawes van haar werk 

omskryf. Bal (2017: 104) voer aan dat die term karakter gebruik word vir die menslike figure 

waaraan daar spesifieke kenmerke toegeken is en waarvan ons te wete kom deur dit wat die 

verteller van die karakters noem. Verder voer Bal (2017: 104) aan dat karakter die effek is 

wat plaasvind wanneer ŉ figuur voorgestel word met kenmerkende, meestal menslike 

karaktertrekke. Wanneer karakters se karaktereienskappe saamgevoeg word, skep dit ŉ 

karakter-effek (Bal, 2017: 104). Hierdie karakter-effek skep realistiese beelde waarby die 

leser aanklank kan vind.  

Daar is reeds verwys na die ooreenkoms tussen werklike mense en karakters, en dit sluit 

duidelik aan by die karakter-effek. Bogenoemde effek word geskep wanneer die 

ooreenkomste tussen mense en gefabriseerde figure so sterk na vore kom, dat die leser die 

fundamentele verskil vergeet: Ons gaan selfs so ver as om met die karakter te identifiseer 

(Bal, 2017). Hoewel die karakters geskepte personasies is, kan mense hulself op psigologiese 

vlak in karakters herken. 

Dit gebeur dikwels dat die leser met die karakter identifiseer of empatiseer, asof die karakter 

ŉ mens is in die werklike lewe. Literatuur word ook geskryf deur, vir en oor mense en 

derhalwe is daar ooreenkomste tussen karakters en mense. Bal (2017: 104) voer verder in 

hierdie verband aan dat: “Narrative – fiction as well as journalism, films, and informal 

narratives of everyday life – thrives on the affective appeal of characters.” Bal (2017) betoog 

voorts dat hoewel karakters nie werklik psiges, persoonlikhede, ideologieё of bevoegdheid 

het nie, hulle sekere karaktertrekke besit wat daartoe lei dat lesers aanneem hulle wel oor 

‘persoonlikhede’ beskik, en dit maak psigologiese en ideologiese beskrywings moontlik. In 

hierdie tesis se analise word daar gekyk na die karakterisering van die karakters om hulle 

psigologies en ideologies te analiseer. 

Veral in verhale wat baie realisties geskryf is en op ’n bestaande groep mense gebaseer is, 

soos in die geval van Chase Rhys se roman Kinnes, is dit maklik om te vergeet dat dit nie ŉ 

ware verhaal is nie, aangesien die realistiese temas en gebeure as’t ware die leser kan 

‘wegvoer’. Dit is egter belangrik dat die fiksieleser ŉ onderskeid tref tussen karakters en 

lewende mense (Bal, 2017: 105). In die meeste gevalle probeer skrywers deur middel van 

karakterisering ŉ boodskap oordra, maar lesers interpreteer tekste verskillend, aangesien 

hulle uit verskillende agtergronde kom. Die karaktereienskappe wat aan karakters toegeken 

is, bepaal dus hoe die leser op die karakters reageer, of die leser meer of minder wil weet van 

sekere karakters en of die leser met hulle kan identifiseer of nie (Bal, 2017: 105).  

Die beskouing van karakters se rol in tekste het met die jare heen verskil en ontwikkel. Brink 

(1987: 66) verwys na die “puristiese” benadering wat volgens hom teruggespeur kan word na 

“Aristoteles se beskouing dat die figure van ŉ verhaal (in sy geval die tragedie) bowenal 

agente is, uitsluitlik belangrik in terme van hul funksie in die handelingstruktuur (plot), 

derhalwe ondergeskik aan die gebeureplan van ŉ verhaal”. Brink (1987: 66) voer aan dat 

karakters dikwels gesien is as “ondergeskik aan die gebeure”. Hierdie siening van karakters 

het egter mettertyd verander (Brink 1987: 66-67): 

Nou is dit waar dat daar in die Nuwe Prosa self ná die karaktergesentreerde tydperke van 

Romantiek en Naturalisme ŉ belangrike klemverskuiwing gekom het: wég van die 

opvatting van “karakter” as iets stabiels en finaals, iets afgeronds, iets “gegewe”, in die 

rigting van meer oopheid en diffuusheid. 

Sedert die verskyning van Brink se 1987-teks het perspektiewe op karakterisering 

ongetwyfeld verder verander. 

Die Griekse term Kharakter verwys na drie verwante stelle idees: (1) letterlik dit wat gemerk 

of gestempel is, byvoorbeeld die stempel op munte of seëls; (2) die metaforiese sin van die 

merk of kenteken wat op ŉ persoon of ding afgedruk is, ŉ karaktertrek of onderskeidende 

merk; (3) ŉ ewebeeld of presiese representasie (Aston & Savona, 1991: 34). Dit alles verwys 

na spesifieke merke, stempels of eienskappe wat afgedruk/toegeken word.  

Uit bogenoemde definisies van karakter kan die afleiding gemaak word dat karakters 

spesifiek ontwikkel of gemerk word soos die skrywers hulle wil hê. ’n Karakter kan gesien 

word as ’n skoon bladsy of tabula rasa, soos in sielkunde verwys word na iemand of iets wat 

nog in ŉ oorspronklike stadium is en nog nie aangeraak is deur ander mense of dinge nie. 

Naidoo, Townsend en Carolissen (2017: 22) stel dat tabula rasa “literally means a blank 

slate; taken to mean that infants are not born with a personality but learn this from their 

environment”. Hoe karakters ontwikkel of die manier waarop hulle in die verhaal voorgestel 

word, is die stempel wat deur die skrywer op hulle afgedruk is. 

Brink (1987: 78) voer aan dat karakters nie afsonderlik bestaan nie, maar dat hulle vorm 

aanneem as gevolg van verhoudings en dat hulle deur middel van beweging hul stempel op 

die teks afdruk. Daarom word daar meer van karakters geleer wanneer hulle in verhouding tot 

ander geplaas word. Sodoende, wanneer karakters byvoorbeeld kommunikeer of interaksies 

het met mekaar, kan die leser verskeie afleidings maak. Die karakters word derhalwe 

neergepen met ŉ spesifieke doel en in hierdie verband noem Pretorius (1990: 44): “Die 

skrywer gebruik die karakters altyd in ŉ sekere mate om die doel wat hy met die werk het, te 

bereik”.  

Henry James voer aldus Brink (1987: 13) aan dat die roman sy ontstaan het “by ŉ kernidee, 

of kernkompleks van idees, wat uitgedruk word in storievorm”. Volgens Brink (1987: 13-14) 

kyk James veral na “die manier waarop die bloot chronologiese of selfs logiese gegewens van 

die storie omgeorden word tot ŉ plot, wat op sy beurt ten nouste verbonde is aan die karakters 

wat daardie plot bepaal of wat daardeur bepaal word”. James kyk na hoe die idees wat die 

skrywer byvoorbeeld aan die begin vorm, lei tot iets wat die leser se aandag hou, naamlik die 

plot. Die karakters maak die storie interessant of die gegewens van die storie bepaal die tipe 

karaktereienskappe en vorm die karakters. Daarom is dit belangrik om te beklemtoon dat 

karakters altyd doelbewus gekies en neergepen word. 

In my analise gaan ek kyk hoe skrywers die karakters opbou en sekere eienskappe toedien 

aan die hand van karakters se omstandighede en die omgewing waarin hulle hulself bevind. 

Die skrywer skep ŉ uiterlike beeld (eksplisiete karakterisering) via die verteller sowel as 

eienskappe wat slegs by nadere bestudering afgelei kan word, byvoorbeeld deur die karakter 

se taalgebruik of aksies (implisiete karakterisering). Hierdie maniere van karakterisering 

word later in afdeling 2.2 uitgebreid bespreek. Die figure wat in tekste optree word 

gekarakteriseer (gestempel) en hierdie karaktereienskappe stel hulle in staat om die verhaal in 

ŉ spesifieke rigting te stuur. 

Dit is ook nodig om in ag te neem dat skrywers verskillend te werk gaan in die skep van 

verhale en uiteindelik ook in die skep van karakters. In hierdie verband noem Rhys (2021): 

“Ek begin my proses altyd met karaktersketse omdat ie karakter se geskiedenis bepaal hoe 

hulle praat/klink. ‘Chasing’ die karakter is ’n tegniek wat ek ontwikkel et ommie skryf van ’n 

karakterbiografie narie next level te niem.” Rhys noem hier dat hy vooraf die karakters se 

eienskappe oordink; dit is aanduidend daarvan dat hy doelbewus sekere eienskappe aan 

karakters toeken. Skrywers soos Rhys kies natuurlik spesifieke eienskappe om by die tema(s) 

van die teks te pas. In hierdie verband merk Rhys op: “Ek’s ’n character-driven skrywer, ek 

gebruik acting tegnieke om ’n karakter te skep en inhabit, dan vertel hulle soema self hul 

stories” (Kannemeyer, 2018). 

Soos genoem, kan karakters eksplisiet of implisiet gekarakteriseer word. Volgens Brink 

(1987: 76) is daar sekere bronne waarna daar gekyk word om te verstaan hoe die 

karakterisering in tekste plaasvind. Hy noem dit “informasiebronne”. Die inligting wat in die 

teks weergegee word deur middel van dit wat die karakter van homself noem, dit wat ander 

karakters sê (of dink) of dit wat die verteller van die karakter noem, staan bekend as 

eksplisiete karakterisering (Bal, 2017: 117-118). Pretorius (1990: 45) voer aan dat die leser 

nie anders kan as om dit wat die verteller sê, te glo nie, veral as daar ŉ alwetende verteller 

aan die woord is. Die vraag ontstaan of dit wat die verteller sê die presiese bedoeling is, en of 

die leser verder moet kyk vir dieper insinuasies (Pretorius, 1990: 46). Die rede hiervoor is dat 

daar verskillende verhoudings in die teks bestaan en dat wanneer ŉ karakter miskien van 

ander karakters praat, dit meer kan sê van die spreker as van diegene onder bespreking. 

Wanneer die verteller egter buite die verhaal staan, kan die leser nie anders as om dit wat die 

verteller van die karakters meedeel, te glo nie (Brink, 1987: 76). In hierdie geval (wanneer ŉ 

alwetende verteller aan die woord is) glo die leser wat die verteller van die karakters sê, want 

die verteller word as objektief beskou. In verband met die romans onder bespreking het beide 

romans eerstepersoonsvertellers wat hulle by uitstek subjektiewe vertellers maak. 

Deur die teorie van karakterisering word met ander woorde ook dieper gekyk na karakters se 

uitlatings sowel as die konteks agter uitlatings en handelinge. Hoewel die leser die woorde op 

papier as leiding het, is dit wel moontlik om dieper betekenis te soek. Dit sluit aan by die       

postkoloniale teorie en die belangrikheid van konteks. Karakterisering kan dus in hierdie 

studie dien as ŉ verbintenis tussen die postkoloniale teorie en psigoanalise. Hiermee bedoel 

ek dat wanneer karakterisering in die teks voorkom, die konteks ingesluit sal word by die 

interpretasie van die karakters se aksies. Dit sal dit moontlik maak om die karakters se 

gesuggereerde onbewuste te analiseer. In aansluiting by die psigoanalitiese literêre teorie 

sowel as postkolonialisme, moet die konteks van die teks tydens die interpretasieproses in ag 

geneem word. 

Daar word onderskei tussen “oop” en “geslote” tekste, en volgens Brink (1987: 28) word daar 

ŉ “modelleser” in oop tekste geskep. Hierdie leser vul dan die “oop” plekke in die teks in, 

maar dit is van die begin af deur die skrywer so beplan, want die leser is in die teks “ingebou” 

(Brink, 1987). Leidrade word gegee oor hoe die teks gelees moet word. Pretorius (1990: 46) 

voer verder aan dat die leser versigtig moet omgaan met dit wat medekarakters van ŉ 

karakter sê of dink, aangesien dit “ook ŉ weerspieëling van die medekarakter kan wees”. 

Wanneer daar dus gekyk word na wat ŉ karakter oor ŉ ander karakter sê, moet die 

fokaliserende karakter se omstandighede en ingesteldheid of die luim waarin hy/sy is, 

duidelik in ag geneem word (Pretorius, 1990: 46). Verder voer Pretorius (1990: 46) ook aan 

dat die leser moet waak daarteen om te glo wat karakters oor hulself sê: “Elke uitlating wat ŉ 

karakter oor homself maak, moet oorweeg word teen alles wat die leser reeds uit ander 

bronne omtrent die karakter te wete gekom het en ook wat hy nog later in die teks te wete sal 

kom.” 

Implisiete karakterisering vind plaas wanneer sekere inligting indirek iets van die karakter sê, 

byvoorbeeld hoe die karakter optree (Bal, 2017: 118). Die leser kan ook implisiete inligting 

aan die hand van karakters se name bekom (Pretorius, 1990: 46). Wanneer daar byvoorbeeld 

gekyk word na die name van die karakters Anwaar en Ma Mary in Kinnes sowel as die 

karakter Valda Jansen in Hy kom met die skoenlappers, is daar duidelike betekenisse aan die 

name gekoppel. (Karaktername word in hoofstuk vier ondersoek.) 

Die taalgebruik van karakters speel ook ŉ groot rol by implisiete karakterisering en hier moet 

daar gekyk word na die manier hoe die karakter iets sê, na die ideolek van ŉ karakter 

(Pretorius, 1990: 47). Chase Rhys het sy boek Kinnes in Kaapse Afrikaans geskryf, wat 

beteken dat die karakters Kaaps ‘praat’ en daarom kan afgelei word dat hierdie karakters van 

die Kaapse Vlakte afkomstig is. In Kinnes is hierdie faset van implisiete karakterisering sterk 

teenwoordig en baie belangrik. Hoewel daar ook eksplisiete karakterisering voorkom, moet 

die leser veral die karakters lees aan die hand van hulle uitsprake en aksies as verskillende 

eerstepersoonsvertellers in verskillende hoofstukke. Rhys noem dat hy aksielyne gebruik om 

meer inligting oor die karakters te verskaf. Basies moet die leser dan uit die karakters se 

handelinge hulle persoonlikhede aflei. Wanneer Rhys die gewilde groep in die skool die 

eerste keer in Kinnes bekendstel, noem hy hoe hy spesifiek aandag geskenk het aan die 

karakters se handelinge, om sodoende die karakters te karakteriseer: “... soe ek het elke 

karakter ŉ aksie met hul dialoog gegie wat wys watse tipe mense hierdie meisies is” (Rhys, 

2021). 

Bal (2017: 108) voer aan dat ŉ karakter min of meer voorspelbaar raak as gevolg van klein 

bietjies inligting wat weergegee word. Hierdie data bepaal watter tipe karakter hy of sy is. Dit 

gebeur meestal so onopvallend dat die inligting onbewustelik deur die leser geprosesseer 

word. Hierdie proses noem Bal (2017: 108)  “determination”: “To begin with, there is 

information that is always already involved, that relates to the extra-textual situation, insofar 

as the reader is acquainted with it.” 

Daar is definitief ŉ verbintenis tussen die teks en konteks waarin karakters hulle bevind. Bal 

(2017) voer aan dat ons nie die feit kan ignoreer dat direkte of indirekte kennis van die 

konteks van sekere karakters tot hulle betekenis bydra nie: “The influence of data from reality 

is all the more difficult to determine since the personal situation, knowledge, background, 

historical moment, and so on of the reader are involved here” (Bal, 2017: 107). 

Die realiteit of die buitewêreld waarna die inligting van die persoon verwys, is volgens Bal 

(2017: 109) die  “frame of reference”: “By frame of reference I here mean information that 

may with some confidence be called communal”. Dit beteken dat ŉ aantal lesers reeds 

dieselfde vooropgestelde idees oor sekere karakters het as gevolg van hulle 

verwysingsraamwerk, wat daartoe lei dat die lesers nie baie inligting oor hierdie karakters 

nodig het nie, aangesien hulle reeds hierdie inligting in hul eie onbewussyn gestoor het. Brink 

(1987: 69) raak vlugtig aan die konsep referensiële karakters wanneer hy dit definieer as: 

“karakters (of aspekte van karakters) wat eerstens ‘herken’ of gerekonstrueer kan word uit die 

leser se kennis van die historiese, politieke, sosiale, mitologiese of ander ‘buitewêreld’”. 

Ek het reeds verskeie kere verwys na die rol van die leser en die invloed van die leser op die 

teks. Dit is belangrik om in ag te neem dat die leser deel het aan die opbou van die karakter. 

Karakters het volgens Brink (1987: 70) eienskappe of kenmerke wat hulle van mekaar 

onderskei of uniek maak. Verder voer Brink aan dat die leser inligting of “data” van die 

karakter bymekaarsit of bymekaartel, en moet hierdie inligting benoem word “en hierdie 

proses van naamvorming skep die indruk – of minstens die illusie – van ŉ ‘vaste entiteit’ 

waaraan naam gegee word”. 

Wanneer die leser die karakter begin ontleed of opsom is daar verskeie dinge waarna gekyk 

word. Brink (1987: 74) postuleer: “ŉ karakter begin as ŉ ‘oop ruimte’ in die teks, benoem 

deur ŉ naam; daarvandaan word daar algaande, op ŉ verskeidenheid van maniere ... 

eienskappe, attribute, ens. in- en aangevul waarvolgens die leser ŉ geheel opbou”. Volgens 

Brink is die karakter se naam leeg en sonder betekenis (tensy dit ŉ bekende historiese figuur 

is) totdat meer data van die karakter bymekaargemaak word. Hierdie karakterinligting kan 

afgelei word uit woorde wat in die teks staan. Wanneer daar byvoorbeeld beskrywings gegee 

word van gebeure en hoe die gebeure deur die karakter uitgevoer word, kan sekere afleidings 

van die karakter se identiteit gemaak word. Brink (1987: 71) maak ook ŉ voorbeeld van hoe 

die ruimte en tyd van die karakter weergegee word en hoe dit bydra tot die vorming van die 

karakter. Wat Brink aanvoer, is dat die (model)leser fyn moet aandag gee aan die teks, want 

die karakters moet opgebou word uit dit wat in die teks van hulle genoem word en algemene 

dinge soos die kleur van die karakter se oë dra by tot ŉ karakterbeskrywing: “die oomblik dat 

mens semioties lees, ‘staan’ elke ding in die teks ‘vir iets anders’; dan word daar voordurend, 

en oor en weer, be-teken”. 

Bal (2017: 110) betrek die psigoanalitiese kritiek. Sy voer aan dat: “Psychoanalytic criticism 

does not, or should not, consist of diagnosing characters but of understanding how texts 

affectively address the reader on a level that comes close to or touches unconscious 

preoccupations”. Hieruit kan afgelei word dat Bal op die leser konsentreer en hoe die teks die 

leser (wat ŉ ‘regte’ mens is) aanraak. Wanneer ŉ teks psigoanalities geanaliseer word, moet 

daar dus nie gepoog word om karakters te diagnoseer nie. In die psigoanalitiese kritiek is daar 

verskeie maniere om te werk te gaan met die inligting in die teks; daar is verskeie fokuspunte. 

Daar kan byvoorbeeld gekyk word na die leser, skrywer of karakters. Hoewel die karakters 

dan nie gediagnoseer word nie, kan een van die modelle van die psigoanalitiese kritiek (wat 

in afdeling 3.2.5 bespreek word) gebruik word om die karakters te analiseer aan die hand van 

die woorde wat in die teks staan. 

August Strindberg se voorwoord in sy boek Miss Julie word in Aston en Savona (1991) 

bespreek. In hierdie voorwoord verklaar Strindberg sy belangstelling om karakters met 

komplekse motiverings te skep: “My souls (or characters) are agglomerations of past and 

present cultures, scraps from books and newspapers, fragments of humanity, torn shreds of 

once-fine clothing that has become rags, in just the way a human soul is patched together”. 

Wat Strindberg hier aanvoer, is dat daar ŉ konteks agter karakters geplaas word, of agter 

hulle handelinge, daarom is dit moontlik om karakters te analiseer aan die hand van dit wat 

van hulle gesê word. Bal (2017: 106) voer verder aan dat letterkundiges navorsing moet 

beperk tot dit wat op die bladsy staan en dat ons eers wanneer ons afkom op ŉ gedetailleerde 

portret van ŉ karakter wat reeds in die teks genoem is, kan sê dat hierdie inligting aan die 

karakter behoort. Ons kan dan sê dat die portret van die karakter die karakter skep, kontoere 

gee of opbou (Bal, 2017: 106). 

Hoewel die karakters in my studie nie psigoanalities gediagnoseer gaan word nie en die 

woorde op papier gebruik sal word om my analise te lei, verkies ek Brink (1987) se teorie oor 

karakterisering. Brink se teorie is gepas, aangesien psigoanalise ŉ teorie is wat dieper kyk as 

die oppervlak en Brink aanvoer dat die leser soms meer in die teks moet lees as wat daar 

direk genoem word. 

Wanneer inligting oor karakters versamel word, dit wil sê implisiet of eksplisiet, is dit 

moontlik om die karakters aan die hand van die psigoanalitiese literêre kritiek te analiseer. 

Die inligting wat verskaf word deur byvoorbeeld dit wat gesê of gedoen word, is van so ’n 

aard dat dit kan lei tot ŉ ingeligte analise. Brink (1987: 76-77) raak aan die idee dat die 

analiseerder dit wat in die teks gesê word net so kan gebruik en aanvaar, maar hy noem ook 

dat die leser soms meer moet “inlees”: 

Maar sodra die verteller self as ŉ herkenbare faktor in die teks optree, raak dit meer 

problematies (en meer avontuurlik vir die leser): want nou moet ons vasstel of die 

verteller werklik bedoel wat hy sê en of ons daar iets moet “inlees”. 

 

2.3 Tegnieke om inligting oor karakters te versamel 

Brink (1987) voer aan dat daar verskeie tegnieke is hoe inligting oor karakters 

bymekaargemaak kan word. Die meeste van hierdie tegnieke is reeds hier bo vermeld. Die 

rede hoekom ek hier weer die tegnieke lys, is omdat ek die analise van die karakters in die 

geselekteerde romans spesifiek hiervolgens indeel. Brink (1987: 79) voer aan dat 

inligtingsbronne by karakterisering baie belangrik is, maar hy voer verder aan dat daar ook 

gekyk moet word na die “maniere” waarop hierdie inligting oorgedra word. Verskeie 

tegnieke word gebruik om karakters se inligting oor te dra. 

 

2.3.1 Die naam 

Brink (1987: 80) skryf: 

Van narratologiese belang is wel die blote feit dat die gebruik van ŉ eienaam (of 

substitusie daarvan) in die teks die karakter in die teks teenwoordig maak: en namate 

meer en meer attribute of moontlikhede rondom die “leë teken” van die naam 

saamklonter, word ’n meer en meer komplekse narratiewe teenwoordigheid in die teks 

geaktiveer by elke nuwe noem van die naam. 

Soos die verhaal vorder en meer inligting omtrent die karakter bekendgemaak word, kry die 

karakter se naam ŉ nuwe konnotasie. Dit beteken dat die naam aan die begin van die verhaal 

nie dieselfde betekenis dra as aan die einde nie. Die eienaam bly dieselfde, maar die karakter 

aan die begin verskil van die een aan die einde (Brink, 1987: 80). Die leser se begrip of idee 

in verband met die karakter het ook verander, omdat daar ontwikkeling plaasgevind het. 

Volgens Brink (1987: 79-80) is dit die leser se taak om elke keer wanneer hulle weer die 

naam van die karakter raaklees, te ondersoek “hoe daar sedert die vroeëre benoeminge van 

die karakter aan die seem opgebou is; en met watter effek in die verhaal as geheel.” Die 

verfyning van hierdie prosedure is moontlik wanneer daar gelet word op die verandering van 

die karakter se naam of hoe hulle op verskillende maniere aangespreek/van gepraat word. 

Wanneer die karakters verskillende name in een verhaal het, kan daar iets afgelei of 

“ingelees” word (Brink, 1987). Die leser moet hulself afvra wat die benaming van die 

karakter impliseer. Brink (1987: 81) voer aan dat: “subtiele graderinge van implikasie kan 

selfs in die afwisseling van ŉ eienaam met ŉ voornaamwoord bereik word”. Verder voer 

Brink (1987: 81) aan dat: “Die belangrikste is dat die leser elke keer kontekstueel te werk 

gaan om vas te stel watter gate en toutjies in die netwerk van ŉ karakter se ‘identiteit’ in 

daardie bepaalde situasie optree.” 

 

 2.3.2 Herhaling 

Daar is ŉ verband tussen die leser se bevindings/afleidings wat betref die karakter se 

naamgewing en die aantal kere wat die karakter genoem word (Brink, 1987: 81). Die doel 

van herhaling is gewoonlik dat daardie gegewe belangrik is en onthou moet word. Die 

herhaaldelike verwysing na karakters of hulle eienskappe in die teks is derhalwe beduidend. 

Brink (1987: 81) voer aan dat: “Deur herhaling word ŉ karakter se betekenis in die teks 

immers gevestig en ontwikkel.” Dit is ook belangrik om te bepaal op watter manier die 

herhaling plaasvind, volgens Brink (1987: 81): 

[D].w.s. op watter terrein van die teks: in die verteller se uitsprake, in dialoog, in 

handelende konteks ...? in voorstellings van die karakter se dade, woorde, 

gedagtes, gevoelens ...? in voorstellings van die karakter in ŉ bedrywende of 

lydende hoedanigheid ...? [sic] 

Herhaling moet gesien word as meer as net die noem van karakters. Deur herhaling word 

karakters opgebou en hulle neem gestalte aan deur die eienskappe wat in die herhaling 

verskaf word (Brink, 1987: 81). Brink voer verder aan dat hoe meer die leser met die karakter 

en die eienskappe wat aan hulle toegeken is, te doene kry, hoe meer sal daardie eienskappe 

aan die karakter se “identiteit” gekoppel word. Hierdie kenmerke word dan “as ŉ narratiewe 

adjektief” van die karakter se eienaam bestendig (Brink, 1987: 81). 

 

2.3.3 Akkumulasie  

Volgens Brink (1987: 82) is dit: 

Die ‘tekstuur’ van ŉ karakter (en ons kan dit gerus letterlik lees as: teks-tuur: uitgaande 

van die besef dat ‘teks’, ‘tekstuur’ en ‘tekstiel’ almal woorde is met dieselfde herkoms, 

naamlik ‘ŉ stuk weefstuk’) word in hoë mate bepaal deur die soort en die verskeidenheid 

van eienskappe wat rondom die eienaam (of voornaamwoord) vergader om mekaar aan te 

vul en uit te bou en selfs te relativeer of te weerspreek. 

Dus word hier gekyk na hoe die karakter opgebou word deur die eenmalige of herhaaldelike 

noem en beskrywing van eienskappe. Daar word gekyk na die optrede van karakters, maar 

ook na woorde wat direk genoem word. Wanneer Hy kom met die skoenlappers bespreek 

word, word daar direk genoem dat die hoofkarakter se pa die hoofkarakter en haar broers 

mishandel, of word dit afgelei uit die beskrywing van gebeure? Word dit net een keer genoem 

dat Anwaar in Kinnes die leier van ŉ bende is, of word dit verskeie kere genoem? Alles wat 

van die karakters genoem word, word derhalwe deur die leser versamel en vorm dan ŉ beeld 

van die karakters. 

 

2.3.4 Vergelyking en kontras 

Soos die titel voorstel, lei die vergelyking tussen ŉ karakter se eienskappe of die vergelyking 

en kontras tussen karakters die leser tot ŉ persepsie of indruk van die karakter. Wanneer daar 

byvoorbeeld gekyk word na ŉ karakter se eienskappe soos die verhaal vorder, kan die leser 

deur dit wat in die teks weergegee word, ŉ persepsie formuleer. Die kontrastering en 

vergelyking van een karakter met ŉ ander in die verhaal kan die leser se persepsie moontlik 

beїnvloed. Brink (1987: 83) beskryf verskeie faktore waarna die leser kan kyk om die 

karakter te konstrueer, en dit sluit in dat daar gekyk kan word na die karakter se reaksies en 

hoe dit verskil of ooreenstem met ŉ ander karakter in dieselfde situasie. Die leser kan hulself 

dan afvra wat die rede is agter die karakter se teenstrydige reaksies in situasies wat skynbaar 

dieselfde blyk te wees. ŉ Karakter kan byvoorbeeld uitvind dat hy/sy ŉ ouer gaan word en 

verskriklik opgewonde en positief wees, maar wanneer daar weer ŉ kind verwag word, is die 

karakter passief of negatief. Die leser moet kyk na die tyd wat intussen verloop het en watter 

gebeure, al dan nie, gelei het tot hierdie karakter se optrede. 

Rimmon-Kenan (2005: 68) postuleer dat die ooreenkomste tussen die karakter en die 

omgewing belangrik is in die konstruksie van karakters se eienskappe. Die ruimte van die 

karakter kan bydra tot hoe die karakter se eienskappe deur die leser gekonstrueer word. As 

die ruimte byvoorbeeld as donker en nat beskryf word, kan dit moontlik die karakter se 

geestestoestand beskryf. Of as ŉ karakter beskryf word in ŉ huis met karige meubels, min 

kos en mure wat afdop, kan dit moontlik verwys na die feit dat ŉ karakter armoedig is. Die 

ruimte het ŉ invloed op die “aard en ontwikkelingsmoontlikhede” van ŉ karakter (Brink, 

1987: 83). Karakters wat in die Kaapse Vlakte woon se keuses verskil heel moontlik van 

karakters wat in die platteland woon en daarom kan die ruimte waarin karakters verkeer, 

hulle ontwikkelingsmoontlikhede beïnvloed. 

 

2.3.5 Transformasie 

Wanneer daar na die transformasie van karakters gekyk word, word daar ondersoek hoe die 

karakters en hulle eienskappe van die begin tot einde van die verhaal ontwikkel of gegroei 

het. Die psigoanalitiese literêre kritiek, spesifiek die teoretiese raamwerk van Sigmund Freud 

en Jacques Lacan, is ŉ invalshoek wat gebruik kan word om karakters in terme van hierdie 

ontwikkelings te analiseer. 

Freud konsentreer op karakters en skrywers terwyl Lacan sommige terme wat eie is aan die 

psigoanalitiese teorie gebruik om literêre tekste te analiseer. Volgens Berger (2004: 87) kan 

die begrippe id, ego en superego byvoorbeeld gebruik word om ons te help om tekste beter te 

verstaan. Die konsep van die struktuur van persoonlikheid is deur Sigmund Freud ontwikkel 

en sluit die id, ego en superego in (Kwatsha, 2007: 77). Dit is die name van psigologiese 

strukture en moet nie gesien word as aparte gedeeltes wat afsonderlik van mekaar die 

persoonlikheid beheer nie – die persoonlikheid funksioneer as ŉ geheel, nie as drie aparte 

gedeeltes nie (Corey, 2014: 58) (meer hieroor in afdeling 3.2.2). 

Berger (2004: 87) voer aan dat die karakters in sekere tekste maklik volgens hierdie terme 

geïdentifiseer kan word. Helde en heldinne word byvoorbeeld geklassifiseer as superego-

figure, terwyl ander “such as James Bond and Indiana Jones, are more complicated; they may 

be more id and ego figures, perhaps, than superego ones”. Die antagoniste is amper altyd id-

figure, aangesien superego-ontwikkeling by hulle ontbreek en hulle slegs daarin belangstel 

om hul begeertes te bevredig (Berger, 2004: 87). 

Hierdie terme en uitgangspunte sal  in detail bespreek word in hoofstuk 3. Voorts word ŉ 

bespreking gegee van die verhouding tussen psigoanalise en literatuur. 

Hoofstuk 3 Psigoanalise 

 

3.1 Inleiding 

In hierdie hoofstuk word Sigmund Freud en Jacques Lacan se teorieë uiteengesit en daar 

word uitgebrei op hulle belangrikste bydrae(s) tot die psigoanalise. Verder word die 

psigoanalitiese literêre kritiek bespreek om sodoende ŉ verband tussen psigoanalise en 

literatuur te lê. 

 

3.2 Sigmund Freud 

Die samevoeging van literatuur en psigoanalise kan teruggespeur word tot by Freud self, 

aldus Kurzweil en Phillips (1983: 1). ŉ Nuwe wêreld van navorsing en teorie het oopgegaan 

toe Freud vir die eerste keer waarneem dat kreatiwiteit inspirasie put uit drange en fantasieë 

wat na die onbewuste gedwing is, en “that they provide the clue to understanding the 

imaginative mind as well as individual works” (Kurzweil & Phillips, 1983: 1). Freud het 

ontdek dat spontane aktiwiteite, soos om te dagdroom en te speel, inspirasie skep uit 

verskuilde beelde, amper op dieselfde manier soos om te skryf en verf (Kurzweil & Phillips, 

1983: 3). 

Vir enige persoon wat bewus is van Freud se werk of die psigoanalitiese teorie, is dit duidelik 

dat verskeie menings en denkrigtings oor hierdie teorie ontwikkel het. Daarom is dit nie 

vreemd nie dat Freud vroeg reeds verwag het dat die geskiedenis (agtergrond) van 

psigoanalitiese literêre kritiek op hierdie stadium (vandag) so heterogeen en betwisbaar soos 

die psigoanalise self sal wees (Weiland, 1983: 706). Bal (1984: 244) voer in hierdie verband 

aan dat: “The relationship between psychoanalysis and literary texts, between readings and 

writings, has taken different routes.” 

Freud het in ŉ paar essays wat op die kreatiewe proses sowel as gedeeltelike interpretasies 

van ŉ aantal tekste gebaseer is, die voorstel gemaak dat sy idees op die literatuur toegepas 

moet word (Weiland, 1983: 706). Hy het ook psigoanalitiese belangstelling by literêre kritici 

en ander studente in die Geesteswetenskappe aangemoedig in sy voorstel dat talent in die 

liberale kuns geskik en selfs nodig is vir die beoefening van psigoanalise (Weiland, 1983: 

706). Weiland (1983: 706) noem voorts dat Freud se “example and belief in a methodological 

alliance between literary studies and psychoanalytic enquiry and practice stand behind a 

tradition of criticism which like psychoanalysis has its orthodox adherents to Freud, its 

revisionists, and inevitably its apostates”. 

Volgens Thrilling in Weiland (1983: 707) openbaar die Freudiaanse kritiek bo alles anders 

die menslike inhoud van literatuur. Dit put uit psigoanalise om die literêre werk te lees met ŉ 

begrip van die verborge en dubbelsinnige betekenis wat daaraan geheg is, asof die teks soos 

dit inderdaad is, in wese nie minder lewend en teenstrydig is as die persoon wat dit geskep 

het nie (Thrillling in Weiland, 1983: 707). Die samevoeging van literatuur en psigoanalise 

vereis dat die agtergrond en belangrike terme van die psigoanalise in hierdie studie 

uiteengesit word. 

Die psigoanalitiese perspektief het in een van die vroeë denkskole in die sielkunde ontstaan 

en ontwikkel uit die werk van Sigmund Freud (Naidoo, Townsend & Carolissen, 2017: 14). 

Freud is as ŉ mediese dokter opgelei. Sy belangstelling is egter later deur pasiënte geprikkel 

wat fisieke simptome getoon het wat geen sigbare fisieke oorsaak gehad het nie (Naidoo et 

al., 2017: 14). Volgens hom moes daar psigologiese oorsake wees (Naidoo et al., 2017: 14). 

Freud het later vrye assosiasie begin gebruik om pasiënte se probleme te behandel. Vrye 

assosiasie het ingesluit dat pasiënte op ŉ bank lê en dan alles beskryf wat in hulle gedagtes 

opkom (Naidoo et al., 2017: 14). Dit was Freud se manier om onbewuste materiaal na die 

bewuste te bring, aldus Minnaar (2012: 19). 

Freud het geglo dat alle gedrag deur ingebore seksuele en aggressiewe impulse bepaal word 

(Naidoo et al., 2017: 14). As hierdie impulse deur die samelewing verbied of gestraf word, 

word dit tot in die onbewuste gedwing. Die impulse verdwyn egter nie uit die onbewuste nie, 

maar beїnvloed gedurig gedagtes, gevoelens en gedrag. Dit lei tot die ontwikkeling en 

gebruik van verdedigingsmeganismes in ’n poging om die angstigheid wat hierdie onbewuste 

impulse veroorsaak, te beheer (Naidoo et al., 2017: 14). 

Soos reeds genoem, ondersoek hierdie studie die invloed van die karakters se kinderjare, 

geskets deur terugflitse in die onderskeie romans, op hulle gedrag in latere lewe. Derhalwe is 

Freud se bevindings vir hierdie studie relevant, aangesien dit gebruik kan word om karakters 

se gedrag te analiseer. Die onbewuste van die karakters word met behulp van die woorde op 

papier ondersoek om te analiseer hoekom hulle op sekere maniere optree. Die onbewuste kan 

ook in metafore in die teks skuil. Sommige karakters gebruik verdedigingsmeganismes om te 

oorleef en deur hierdie verdedigingsmeganismes te identifiseer en analiseer, kan daar ŉ blik 

op die karakters se onbewuste verkry word. Sodoende kan ŉ beter begrip gekry word van die 

ouer-kind-verhouding wat die karakters se gedrag beïnvloed. Verskeie karakters in die 

betrokke romans val terug op verdedigingsmeganismes wanneer die realiteit te moeilik is om 

te hanteer, en sodoende vlug hulle van onhanteerbare omstandighede. 

Freud (in Naidoo et al., 2017: 116) voer aan dat die persoonlikheid drie vlakke het: die 

bewuste, voorbewuste en die onbewuste. Volgens Naidoo et al. (2017: 116) is die bewuste 

die sensasies en ervarings waarvan ons op enige gegewe oomblik in tyd bewus is. Freud 

(1940: 27) beskryf dit as “immediate data”. Freud voer aan dat die bewuste ŉ beperkte aspek 

van ons persoonlikheid is, aangesien dit net ŉ klein gedeelte van ons denke, sensasies en 

herinneringe bevat en verwys daarna as die “tip of the iceberg” (Naidoo et al., 2017: 116). 

Die voorbewuste is tussen die bewuste en onbewuste en bevat denke, herinneringe en 

persepsies wat enige tyd herroep kan word. Dit beteken dat ŉ persoon daarvan weet of dit 

onthou, hoewel die persoon moet nadink wanneer iemand ŉ vraag daaroor vra. Die bewuste 

en voorbewuste maak die kleinste gedeelte van die persoonlikheid uit, en die grootste 

gedeelte van die psige bestaan uit die onbewuste (Van Heerden, 2013: 30): “Die onbewuste is 

alles wat nie maklik herroepbaar is nie”. In die dieptes van die onbewuste is die pynlike 

herinneringe, verbode begeertes en ander onderdrukte ervarings – met ander woorde, 

ervarings wat uit die bewuste gedwing is (Hooley et al., 2017: 101). 

Freud het geglo dat die materiaal wat in die onbewuste gestoor word, gedurig maniere soek 

om te voorskyn te kom en dat dit gebeur deur middel van fantasieё, drome, glipse van die 

tong, ensovoorts (Hooley et al., 2017: 101). Volgens Kwatsha (2007: 76) is psigoanalise 

gewortel in die idee dat mense begeertes het waarvan hulle onbewus is, en dat hierdie 

begeertes geanaliseer moet word om gedrag te verstaan. Hierdie gedrag druis in teen 

aanvaarbare sosiale norme en daarom word dit onderdruk, maar hierdie onbewuste 

verlangens vind wel maniere om uiting te kry (Van Heerden, 2013: 29). Naidoo et al. (2017: 

116) stel voorts: “The psychoanalytic approach to personality development assumes that the 

structures of personality are largely unconscious, which suggest that people are mostly 

unaware of why they behave in particular ways.” 

Volgens Bao en Wei (2016: 341) maak die rasionele ego van verdedigingsmeganismes 

gebruik om in harmonie te wees met die instinktiewe id en die morele superego. Tyson (in 

Bao & Wei, 2016: 341) voer aan dat verdedigingsmeganismes die prosesse is waardeur die 

inhoud van ons onbewuste in die onbewuste gehou word, wat beteken dat die onderdrukte 

materiaal onderdruk bly om sodoende die wete dat ons sommige moeilike situasies nie kan 

hanteer nie, te vermy: “In this sense, defense mechanisms are tools that help people solve 

problems spiritually.” Die onderdrukte materiaal hou dikwels verband met gevoelens van 

angs en vrees en Van Heerden (2013: 39) voer aan dat verdedigingsmeganismes toegepas 

word wanneer iemand hulself probeer beskerm teen bogenoemde emosies. Baie van die 

karakters in die romans onder bespreking het situasies deurgemaak, of gaan steeds deur 

situasies, waarin hulle vreesbevange is. Hierdie situasies gaan saam met die omgewing 

waarin karakters hulself bevind of die huishouding waarin hulle grootgeword het. 

Hierdie studie probeer wys hoe die karakters in Hy kom met die skoenlappers en Kinnes 

sekere verdedigingsmeganismes gebruik om angstige gevoelens te ontwyk. Verder poog die 

studie om te wys hoe sommige van hierdie karakters, deur die doelbewuste oopkrap van die 

voor- en onbewuste, hulle herinneringe in oënskou neem en sodoende ontslae raak van die 

onbewuste impulse wat hulle gedrag beїnvloed. 

Die outeurs van beide boeke het karakters ook sό gekarakteriseer dat die leser duidelik die 

invloed van ouerskap op die kinders kan sien. Chase Rhys maak ŉ punt daarvan om die 

hoofkarakters se ouers en hulle ouerskapstyle uit te wys. Die leser sien byvoorbeeld die 

verskil tussen Derick se ouers en Nicole se ouers. Dan wys die skrywer ook hoe hierdie 

karakters op traumatiese gebeure reageer. Dit is duidelik dat die karakters se ouers ŉ invloed 

het op hulle identiteit. Die outeur van Hy kom met die skoenlappers beskryf ook hoe die 

hoofkarakter se pa met sy gewelddadige geaardheid haar beїnvloed het, en dan stel sy haar pa 

se handelinge in teenstelling met dié van haar geliefde, Anders, se pa. 

Angs kan gedefinieer word as “a feeling of dread that results from repressed feelings, 

memories, desires, and experiences that emerge to the surface of awareness” (Corey, 2014: 

60) Die angs wat ons soms ervaar, hou ons lewend en stel ons in staat om voort te plant en 

hierdie eienskap oor te dra, aangesien dit ons dwing om in aksie te spring wanneer ons in 

gevaarlike situasies is (Hooley et al., 2017: 102). Wanneer angs egter baie erg en aanhoudend 

is en dit buite die konteks van werklike gevaar voorkom, kan angs as problematies of selfs 

patologies beskryf word (Hooley et al., 2017: 102). Die ego kan in die meeste gevalle 

verhoogde vlakke van angs hanteer deur rasionele maatreëls, aldus Hooley et al. (2017: 102). 

Wanneer hierdie angs slegs in ons onbewuste bestaan, kan rasionele maatreëls egter nie 

gebruik word om dit te hanteer nie. In hierdie geval vind die ego toevlug in irrasionele 

beskermende maatreëls, waarna verwys word as “ego-defense mechanisms” (Hooley et al., 

2017: 102). 

Volgens Freud se benadering verminder verdedigingsmeganismes angs deur die persoon te 

help om pynlike gedagtes uit die bewuste te dwing, in plaas daarvan om die probleem direk 

aan te spreek (Hooley et al., 2017: 102). Hierdie meganismes manifesteer as verplasing, 

fiksasie, projeksie, repressie en sublimasie, selektiewe persepsie, selektiewe geheue en 

vermyding en ontaard in ŉ verwronge siening van realiteit. 

 

3.2.1 Verdedigingsmeganismes 

Verplasing is om opgekropte gevoelens, dikwels gevoelens van vyandigheid, op objekte te 

ontlaai wat minder gevaarlik is as die objekte wat die gevoelens teweeggebring het (Hooley 

et al., 2017: 102). Dit kan byvoorbeeld gesien word in geslagsgebaseerde geweld of 

kindermishandeling. Die pa of man word dalk by die werk deur kollegas of sy baas ondermyn 

en omdat hy niks daaraan kan doen nie, haal hy dit op sy gesin uit wanneer hy by die huis 

kom. Dit word ook gesien in gevalle van boeliegedrag. Hierdie negatiewe gevoelens word 

verplaas vanaf die objek wat meer gevaar inhou na die minder gevaarlike objek. 

Fiksasie vind plaas wanneer ŉ persoon op ŉ onredelike of oordrewe manier geheg raak aan 

iemand anders, of wanneer emosionele ontwikkeling stagneer op ŉ kinder- of adolessente 

vlak (Hooley et al., 2017: 102). ŉ Voorbeeld hiervan, is wanneer ŉ paartjie wat in ŉ 

verhouding was dit beëindig en die een nie die ander een kan laat gaan nie. Of wanneer ŉ 

kind stagneer by een van Freud se psigoseksuele fases (meer hieroor in afdeling 3.2.2) en nie 

aanbeweeg nie, al raak die persoon ouer. Wanneer ŉ kind in ŉ psigoseksuele fase fikseer kan 

dit neurose veroorsaak, byvoorbeeld fobies (Van Heerden, 2013: 39). 

Die volgende verdedigingsmeganisme, naamlik projeksie, vind plaas wanneer iemand hulle 

eie, onaanvaarbare motiewe of karakteristieke aan ander toeskryf (Hooley et al., 2017: 102). 

Projeksie is gebaseer op selfbedrog en tree in werking wanneer ŉ persoon ’n wellustige, 

aggressiewe of ander impuls aan iemand anders toeskryf, en nie aan hulself nie (Corey, 2014: 

61). Iemand wat byvoorbeeld gedurig protesteer teen aborsieregte of voorbehoeding kan dalk 

in die geheim oor hierdie moontlikheid vir hulself fantaseer. 

Rasionalisering is die gebruik van versinde/verdigte verduidelikings om onwaardige 

motiewe vir gedrag weg te steek of te vermom (Hooley et al., 2017: 102). Dit is wanneer 

iemand redes opmaak oor hoekom gedrag reg of aanvaarbaar is. Rasionalisering help om 

spesifieke gedrag te regverdig, en dit help iemand om beter te voel wanneer hulle teleurgestel 

word (Corey, 2014: 61). Mense maak byvoorbeeld redes op oor hoekom hulle nie ŉ werk 

gekry het of vir spesifieke kursusse aanvaar is nie. Die redes wat hulle uitdink, is nie 

noodwendig waar nie, maar dit help hulle om beter te voel. 

Repressie is moontlik die bekendste verdedigingsmeganisme en word deur Hooley et al. 

(2017: 102) gedefinieer as die verhindering van pynlike of gevaarlike inligting om die 

bewuste binne te dring. Dit beteken dat iemand byvoorbeeld hulle gevoelens van skuld en 

hartseer uit hulle gedagtes of bewuste dwing. Hierdie materiaal word dan tot in die 

onbewuste gedruk en beїnvloed ŉ persoon se gedrag. Volgens Freud bestaan die onbewuste 

nie as daar nie repressie plaasvind nie (Homer, 2005: 84). In Freud se teorie is repressie 

belangrik, aangesien hierdie teorie grootliks gebaseer is op die onbewuste en hoe dit 

handelinge beïnvloed. 

Sublimasie is wanneer frustrerende seksuele energie vervang word met aktiwiteite wat in die 

samelewing aanvaarbaar is (Hooley et al., 2017: 102). Hierdie energie word byvoorbeeld 

vervang met sportaktiwiteite of deur kreatief te skryf. Deur hierdie energie met aktiwiteite te 

vervang wat aanvaarbaar is, word die angs wat met onaanvaarbare gedagtes of gevoelens 

geassosieer word, verlig. In hierdie studie word daar nie net gekyk na seksuele energie nie, 

maar enige aksies of gevoelens wat onaanvaarbaar is en dan vervang word met iets wat die 

samelewing meer aanvaarbaar vind. 

Selektiewe persepsie vind plaas wanneer iemand slegs dit hoor of sien wat nie probleme 

gaan veroorsaak nie, of net let op dinge wat maklik hanteer kan word (Shah & Khoso, 2017: 

118). Selektiewe geheue is wanneer traumatiese en onwenslike gebeure doelbewus vergeet 

word en vermyding/ontduiking behels om mense of situasies wat in staat is om onderdrukte 

herinneringe tot in die bewuste te bring, te ontduik (Shah & Khoso, 2017: 118). 

Die karakters in beide romans word groot teen ŉ agtergrond waar hulle gedurig blootgestel 

word aan mislukking, teleurstellings en gebroke huishoudings. In Kinnes ervaar talle van die 

karakters traumatiese verliese. Soos reeds genoem, moet hulle maniere ontwikkel om te 

oorleef of om sin te maak van dit wat om hulle gebeur. Sommige karakters maak gebruik van 

sublimasie en verander hulle gevoelens in kreatiewe aktiwiteite, soos om te skryf – 

byvoorbeeld die karakter Derick in Kinnes. Sommige karakters, soos die hoofkarakter in Hy 

kom met die skoenlappers, onderdruk hulle gevoelens en gaan net aan asof niks gebeur het 

nie, hoewel hulle traumatiese gebeure ervaar het. Die karakter in laasgenoemde roman 

onderdruk traumatiese gebeure en dink selde daaraan. Haar onderdrukte gevoelens beїnvloed 

egter haar gedrag en sy kan nie anders nie as om haar verlede in die oë te kyk. Daar is 

gedurig rasionalisering teenwoordig, deurdat sy so probeer om sin te maak van gebeure wat 

sy nie regtig verstaan nie. Hoewel hierdie verdedigingsmeganismes gedurig gebruik word, 

moet die karakter aan die einde van die roman realiteit in die oë kyk. 

 

3.2.2 Die id, ego en superego  

Dit is nodig om die id, ego en superego beter te verstaan om die psigoanalitiese literêre teorie 

in konteks te plaas. Volgens Freud (1940: 27) is die id reeds by geboorte teenwoordig. Die id 

is die bron van instinktiewe drange wat oorerflik is (Hooley et al., 2017: 101). Daarom kan 

kinders plesiergeoriënteerde gedrag by ouers erf. Hierdie drange sluit in: 

(1) life instincts, which are constructive drives primarily of sexual nature and which 

constitute the libido, the basic emotional and psychic energy of life; and (2) death 

instincts, which are destructive drives that tend toward aggression, destruction, and 

eventual death. (Naidoo et al., 2017: 116) 

Freud (1940: 30) postuleer: “The forces which we assume to exist behind the tensions caused 

by the needs of the id are called instincts.” Dit is die instinkte wat verantwoordelik is vir alle 

aktiwiteite, aldus Freud (1940: 30). Psigoanalise kan gevolglik “as ŉ drangteorie beskou 

word, aangesien ingebore seksuele en aggresiewe impulse voortvloei vanaf dit wat Freud die 

id genoem het” (Van Heerden, 2013: 30). Dit beteken dat die id na twee kante kan neig: die 

kant van die lewe wat byvoorbeeld voortplanting kan insluit, en die kant van die dood. Die 

doodsdrif is destruktief, met ander woorde dit is afbrekend en lei na die verwoesting of 

beeїndiging van ŉ persoon se lewe. Volgens Naidoo et al. (2017: 117) is die id heeltemal 

gesitueer in die onbewuste en sluit dit instinkte en die libido in: “It is a forceful component of 

the personality structure and provides the energy for the other components”. Die “pleasure 

principle”, waarop die id gebaseer is, is die rede vir selfsugtige en plesiergeoriënteerde 

gedrag, aangesien die id net begaan is met die onmiddellike bevrediging van instinktiewe 

behoeftes (Hooley et al., 2017: 101). Die id neem geensins ander se behoeftes in ag nie en dit 

slaan ook nie ag op die realitiese of die morele nie (Naidoo et al., 2017: 117).  

Klein kinders word deur die id gemotiveer, maar hulle moet vinnig leer dat hulle nie altyd 

onmiddellik op hulle begeertes kan reageer nie (Naidoo et al., 2017: 117). Dit is hier wanneer 

die ego veronderstel is om te ontwikkel. Dit is ook duidelik dat hierdie struktuur (die id) in 

sommige volwassenes steeds oorheersend is, veral wanneer die doodsdrif ter sprake kom, 

maar ook ten opsigte van die lewensinstink wat verantwoordelik is vir die oorlewing van ŉ 

individu sowel as die mens as spesie (Corey, 2014: 58). 

ŉ Gedeelte van die id moes egter spesiale ontwikkeling ondergaan as gevolg van die invloed 

van die regte, eksterne wêreld wat ons omring (Freud, 1940: 733). Hierdie gedeelte staan 

bekend as die ego wat die tweede struktuur van persoonlikheid is en die eerste paar maande 

ná geboorte ontwikkel (Hooley et al., 2017: 101). Volgens Freud (1949: 17) is die ego in 

beheer van opsetlike/vrywillige beweging en het dit die taak van selfbehoud. Die ego medieer 

tussen die eise van die id en die realiteite van die eksterne wêreld. Die ego kan medieer 

omdat dit in direkte kontak is met die eksterne wêreld (Freud, 1940: 72). Dus moet die ego 

aan die id se eise voldoen, maar op ŉ manier wat die welsyn en oorlewing van die individu 

verseker (Hooley et al., 2017: 101). Hierdie rol van die ego vereis die gebruik van rede en 

ander intellektuele hulpmiddels om die eksterne wêreld te hanteer, sowel as om beheer oor 

die id se eise uit te oefen (Hooley et al., 2017: 101). In teenstelling met die id, is die ego 

“concerned with discovering the most favourable and least perilous method of obtaining 

satisfaction, taking the external world into account”, aldus Freud (1940: 30). Volgens Freud 

(1940: 73) is die ego op die realiteitsbeginsel gebaseer. Angstigheid dien as 

waarskuwingsteken vir moontlike gevaar wat die ego se integriteit bedreig (Freud, 1940: 73). 

Freud (1940: 74-75) verduidelik wat die oorsaak van patologie in die ego is: 

We have been obliged repeatedly to emphasize the fact that the ego owes its origin as 

well as the most important of its acquired characteristics to its relation to the real external 

world; and we are thus prepared to assume that the pathological states of the ego – those 

in which it most approximates once again to the id – are founded upon a cessation or 

slackening of that relation to the external world. 

Hierdie stelling word gestaaf met dit wat in die kliniese opset gesien word, naamlik dat 

psigose ontstaan as gevolg van die feit dat realiteit onhanteerbaar pynlik geword het of dat 

die instinkte buitengewoon intens geword het (Freud, 1940: 75). Wanneer ’n persoon dus ŉ 

breuk met realiteit ervaar, kan dit tot psigose lei. Die ego se belangrikste funksie is om perke 
 

3 Ek gebruik vernaamlik ouer bronne soos Freud en Lacan omdat ek spesifiek met die meestertekste oor die 
psigoanalise werk.  

te plaas op die bevrediging van begeertes (Freud, 1940: 30). Die superego bring nuwe 

begeertes na vore waarteen die ego dan moet stry om te verseker dat hierdie begeertes nie op 

ŉ onverantwoordelike manier bevredig word nie. 

Die superego is die persoonlikheid se interne morele kode; dit bevat die idee van reg en 

verkeerd wat mense in hulle kinderjare aanleer (Naidoo et al., 2017: 117). Teen vyf- of 

sesjarige ouderdom het die meeste kinders al by hulle naastes, soos hulle familielede, geleer 

watter gedrag aanvaarbaar is. In sommige families is dit byvoorbeeld nie aanvaarbaar om op 

iemand te vloek nie; in ander families is daar dalk ŉ spesifieke manier van praat met ouer 

mense. As die kind dan hierdie reëls breek, is daar ŉ straf. Dit lei tot die ontwikkeling van ŉ 

gewete, wat een element is van die superego (Naidoo et al., 2017: 117): “The process of 

internalising what is good and what is bad involves a powerful unconscious recognition of 

parental influence.” Die ouer of voog het dus ŉ invloed op hoe die kind die wêreld hanteer en 

die kind se persepsie. Wanneer die proses van internalisering klaar is, kan die persoon self 

besluit tussen reg en verkeerd (Naidoo et al., 2017: 117). 

Die persoon se selfbeheersing vervang ouerlike toesig, wat beteken dat as die persoon iets 

doen wat met die gewete teenstrydig is, die persoon skuldig en skaam voel. Anders as die 

ego, kan die superego sommige drange van die id vernietig, byvoorbeeld seksuele drange en 

aggressie (Naidoo et al., 2017: 117). Die ego word dus gedruk van alle kante (deur die id, 

superego en die realiteit) en dien as ŉ bemiddelaar wat probeer om al hierdie magte te 

bevredig (Naidoo et al., 2017: 117). 

In hierdie tesis analiseer ek gevolglik hoe sommige karakters in die boeke onder bespreking 

se gedrag deur onbewuste dryfvere bepaal word. Ek kyk byvoorbeeld hoekom die 

hoofkarakter in Hy kom met die skoenlappers eerder in Suid-Afrika bly as om terug te keer na 

haar geliefde in Duitsland. Volgens Freud (1949: 19): 

It will be seen that, in spite of their fundamental difference, the id and the super-ego have 

one thing in common: they both represent the influences of the past (the id the influence 

of heredity, the super-ego essentially the influence of what is taken over from other 

people), whereas the ego is principally determined by the individual’s own experience, 

that is to say by accidental and current events. 

Al drie hierdie strukture – id, ego, superego – is in ŉ persoon teenwoordig en wedywer 

gedurig met mekaar. Hoe die persoon op die omgewing of op krisissituasies reageer, hang af 

van hoe die laaste twee strukture ontwikkel het. Wat die persoon geleer is en watter ervarings 

hy/sy deurgemaak het is, soos reeds genoem, dan belangrik. As ŉ persoon byvoorbeeld voor 

ŉ groot besluit te staan kom, kan die persoon hulle óf net toespits op hul eie plesier en nie 

ander in ag neem nie, wat sou beteken dat die id sterk teenwoordig is in die persoon se 

besluitneming, óf die persoon kan die saak logies en realisties oordink (ego), en verder kan 

die persoon besluit hoe reg of verkeerd die besluit volgens die samelewing sal wees 

(superego). 

Die psigoanalitiese benadering beklemtoon die belang van vroeё ervarings en die bewustheid 

van psigologiese prosesse binne ŉ persoon, sowel as hoe bogenoemde deur sosiale faktore 

beïnvloed word (Hooley et al., 2017: 101). My studie kyk hoe die karakters in genoemde 

tekste se kinderjare of agtergronde hulle gevorm het, en daarom maak ek gebruik van die 

psigoanalitiese teorie. 

Volgens Freud is daar vyf psigoseksuele fases van ontwikkeling waardeur alle mense gaan 

vanaf geboorte tot puberteit (Hooley et al., 2017: 102). Hierdie fases sal ŉ aanduiding wees 

van die karakters se ontwikkeling gedurende hulle kinderjare, omdat die manier waarop hulle 

deur die fases beweeg en dit afhandel, hulle gedrag en identiteit later in hulle lewe beїnvloed. 

Slegs vier van hierdie fases is vir hierdie studie relevant en word hier bespreek. Freud verwys 

daarna as psigoseksuele fases, omdat hy geglo het die seksuele instink is die belangrikste 

faktor onderliggend aan menslike ontwikkeling (Naidoo et al., 2017: 118). Freud voer aan dat 

elke stadium van psigoseksuele ontwikkeling geassosieer word met ŉ “erogenous zone” en 

gedurende elke fase moet sekere ontwikkelingstake of konflikte opgelos word voor daar 

gevorder kan word na die volgende fase (Naidoo et al., 2017: 118). As ŉ persoon nie die take 

teen ŉ spesifieke ouderdom kan afhandel nie, sal hy/sy gefikseer bly in daardie fase. Freud 

het geglo die wortels van ŉ aantal volwasse persoonlikheidstipes kan teruggespeur word na 

die onsuksesvolle afhandeling van sekere fases van psigoseksuele ontwikkeling (Naidoo et 

al., 2017: 118). 

Volgens Freud (1940: 33) is psigoanalise op die volgende drie stellings gebaseer: 

a) Seksualiteit begin nie eers gedurende puberteit nie, maar manifesteer reeds ná 

geboorte. 

b) Dit is belangrik om te onderskei tussen die konsepte seksueel en geslagsdele, met 

eersgenoemde wat as breër konsep gesien moet word, aangesien dit baie aktiwiteite 

insluit wat niks met geslagsdele te doen het nie. 

c) Seksuele lewe bevat die funksie van die verkryging van plesier van die verskeie sones 

van die liggaam. 

 

3.2.3 Psigoseksuele fases 

Die eerste psigoseksuele fase is die orale fase. Hierdie periode strek vanaf geboorte tot 

ongeveer agtien maande (Naidoo et al., 2017: 118). Die erotiese sone wat met hierdie fase 

geassosieer word, is die mond, aangesien aktiwiteite soos suig, byt en kou vir die kind bronne 

van erotiese plesier is (Freud, 1949: 12). Volgens Freud (1940: 34) “all mental activity is 

centred upon the task of providing satisfaction for the needs of that zone”. Die kind moet dan 

suksesvol gespeen word van die bors of die bottel (Naidoo et al., 2017: 118). Fiksasie in 

hierdie stadium kan beteken dat die kind as volwassene buitensporig gefokus is op aktiwiteite 

soos eet en drink (Naidoo et al., 2017: 118). Freud voer aan dat as kinders in hierdie fase 

oordrewe bevredig word, dit kan lei tot oormatige optimistiese en afhanklike gedrag. Sulke 

kinders word “oral-passive” volwassenes wat neig na liggelowigheid en wat op ander mense 

staatmaak vir bevrediging (Naidoo et al., 2017: 118). Freud voer verder aan dat volwassenes 

wat in die “oral-aggressive” stadium vasgevang is, ŉ neiging het om buitensporig 

pessimisties, vyandig en aggressief te wees (Naidoo et al., 2017: 118). 

Die tweede psigoseksuele fase is die anale fase wat meestal strek vanaf agtien maande tot 

driejarige ouderdom (Naidoo et al., 2017: 118). Die erogene sone hier is die anus en 

gedurende hierdie periode leer ouers gewoonlik hulle kinders om nie meer doeke te gebruik 

nie (Naidoo et al., 2017: 118): “Resolution of the conflict that arises sees children learning 

self-control: they learn to differentiate between the id’s need for immediate gratification, and 

social contraints.” Fiksasie by hierdie stadium kan lei tot twee negatiewe paadjies waarlangs 

die kind kan loop (Naidoo et al., 2017: 118). ŉ Kind kan óf “anal-aggressive” wees óf “anal-

retentive”. Volwassenes wat die “anal-aggressive” persoonlikheid het, is impulsief, 

ongeorganiseerd, sadisties en vyandig (Naidoo et al., 2017: 118). Daarenteen is volwassenes 

wat die “anal-retentive” persoonlikheid openbaar, hardkoppig en suinig (Naidoo et al., 2017: 

119). 

Die derde psigoseksuele fase is die falliese fase en strek gewoonlik tussen drie- en sesjarige 

ouderdom (Naidoo et al., 2017). Die fokus is hier die geslagsorgane en “the developmental 

task confronting children during this stage is the need to identify with the same sex parent” 

(Naidoo et al., 2017: 119). Volgens Freud moet twee komplekse in hierdie fase opgelos word, 

naamlik die Oedipus-kompleks in die seun se geval en die Elektra-kompleks in die dogter se 

geval (Naidoo et al., 2017: 119). Die konflik in hierdie fase is daarop gebaseer dat die kind 

onbewustelik bloedskandelike drange koester vir die ouer van die teenoorgestelde geslag, 

maar dit dan onderdruk omdat dit onaanvaarbaar en verkeerd is (Van Heerden, 2013: 35-36). 

Die Oedipus-kompleks verwys na die seun se onbewuste verlange om sy ma te besit en om 

terselfdertyd van die vader ontslae te raak (Naidoo et al., 2017: 119). Die seun sien 

uiteindelik af van die drang om ŉ seksuele verhouding met sy ma te hê, omdat hy bang is sy 

pa neem op hom wraak. 

Die Elektra-kompleks behels dat die dogter begeer om haar pa te besit, maar Freud voer aan 

dat dit verander wanneer dogters met hulle moeders identifiseer (Naidoo et al., 2017: 119). In 

verband met hoe kinders deur ouers se handelinge beїnvloed word, voer Van Heerden (2013: 

36) aan dat: “Hoe die ouers reageer, verbaal of nie-verbaal, het ŉ groot invloed op kinders se 

ontwakende seksualiteit sowel as op hulle houding teenoor seksualiteit”. Mans wat in hierdie 

fase fikseer is gewoonlik grootpraters, verwaand en ambisieus, terwyl vroue wat in hierdie 

fase fikseer, gewoonlik flirterig, verleidelik en naïef is (Naidoo et al., 2017: 119). Die 

sleutelwoord by hierdie fase is identifiseer. Die afleiding kan gemaak word dat daar ’n groot 

impak is op kinders wanneer beide ouers nie teenwoordig is nie.  

Die fases hier bo is chronologies gerangskik, maar Freud (1949: 14) sê die volgende oor die 

skynbaar chronologiese volgorde: “It would be a mistake to suppose that these three phases 

succeed one another in a clear-cut fashion: one of them may appear in addition to another, 

they may overlap one another, they may be present simultaneously.” 

Die vierde psigoseksuele fase is die geslagtelike fase (Naidoo et al., 2017: 119). Hierdie fase 

begin in die tyd wanneer puberteit ook begin (Naidoo et al., 2017). In die geslagtelike fase 

verskyn die seksuele en aggressiewe impulse weer: “Developmental tasks requiring 

resolution during this stage revolve around establishing intimate relationships, learning to 

work, learning to postpone gratification and becoming responsible” (Naidoo et al., 2017: 

119). Die suksesvolle afhandeling van hierdie fase lei na die ideale tipe persoonlikheid waar 

https://uwcscholar.uwc.ac.za/home



48 
 

die persoon volwasse en verantwoordelike sosiale-seksuele verhoudings ontwikkel het 

(Naidoo et al., 2017). 

Freud se bogenoemde teorie word wyd gekritiseer omdat hy die seksuele drang as primêre 

dryfkrag vir menslike gedrag beskou (Naidoo et al., 2017: 119). Psigoanalise is ook al 

gekritiseer omdat baie kundiges voel dat Freud seksualiteit in kinderjare te veel beklemtoon 

(Naidoo et al., 2017: 14). In sommige Afrikakulture is die bespreking van seksualiteit taboe, 

daarom is hierdie teorie veral problematies in terme van die Afrikakonteks (Naidoo et al., 

2017: 14). Baie kinders in die landelike gebiede van Afrika en Suid-Afrika het grootgeword 

in die konteks van ŉ uitgebreide familie, terwyl Freud sy teorie baseer op dit wat hy van die 

kerngesin weet (Naidoo et al., 2017: 119). Die Franse feminis, Luce Irigaray, “kritiseer Freud 

en Lacan dat hulle die fallus as sentrum van menslike ontwikkeling sien, en dat hulle die 

dogtertjie se ontwikkeling sien as presies soos die seuntjie s’n, sonder die teenwoordigheid 

van die penis” (Van der Merwe & Viljoen, 1998: 155). 

Freud se teorie word dus gekritiseer, maar ek vind sy basiese psigoanalitiese uitgangspunt, 

dat die mens se kindertyd ŉ persoon se volwassenheid beїnvloed, nuttig vir hierdie studie. 

Soos in die bespreking van die psigoseksuele fases hier bo aangedui word, kan fiksasie in ŉ 

sekere fase tot sekere gedragspatrone lei. Meestal is die individu ook nie bewus hoekom hulle 

op ’n sekere manier optree nie. Jansen (2021: 55) verskaf ŉ voorbeeld van hoe iemand se 

kinderjare hulle kan vorm wanneer hy na die pa-seun-verhouding verwys: “As kinders reeds 

op ŉ vroeë ouderdom verhoudingsafwesigheid ervaar het, sal hulle waarskynlik nie in staat 

wees om betekenisvolle, gesonde verhoudings later in hul lewe te bou nie.” Hierdie uitlating 

van Jansen word gesteun deur navorsing in sy boek Seuns sonder pa’s, en dit sluit aan by 

Freud se idee dat mense se kinderjare ŉ groot invloed het op hulle latere lewe. 

 

3.2.4 Psigoanalitiese literêre kritiek 

Uiteindelik is my studie literêr van aard en ek maak onder andere gebruik van psigoanalitiese 

literêre kritiek om tekste te ontleed eerder as wat ek die gedrag van werklike 

mense/respondente analiseer. Soos reeds genoem, is daar verbande tussen die psigoanalise en 

taal, aangesien taal gebruik word om die mens se onbewuste te ontsluit. Psigoanalise behels 

die verwoording “van ons mees private angste teenoor die samelewing en gee ŉ perspektief 

daarop as kulturele formasies, omdat dit help om die samelewing se waardesisteem te 

formuleer” (Van Heerden, 2013: 29). 

Freud (2017: 74)4 voer aan dat: “Words were originally magic, and the word retains much of 

its old magical power even to-day” [sic]. Uit hierdie stelling kan daar afgelei word hoe 

belangrik woorde vir Freud was. Verder noem Freud (2017: 74): “Therefore let us not 

underestimate the use of words in psychotherapy, and let us be satisfied if we may be auditors 

of the words which are exchanged between the analyst and his patient”. 

Apollis (2020: 14) voer aan: “Oorspronklik was psigoanalise gesien as ŉ wetenskap, maar 

hedendaags word dit beskryf as ŉ hermeneutiek, ŉ metode waarvolgens tekste, veral taal, 

geanaliseer word.” Psigoanalitiese literêre kritiek word deur Van Heerden (2013: 3) omskryf 

as die toepassing van ŉ spesifieke sielkundige beginsel op die studie van literatuur, in 

besonder die beginsels van Sigmund Freud, Carl Jung en Jacques Lacan. Volgens Berger 

(2004: 75) is psigoanalitiese kritiek een van die vele vorme van studie wat van psigoanalitiese 

konsepte gebruik maak om spesifieke onderwerpe te verstaan. 

Die psigoanalitiese denkrigting is in staat om motiewe te belig wat soms moeilik is om logies 

te verklaar (Van Heerden, 2013: 31). Psigoanalitiese kritiek kyk onder meer na die karakters, 

taal en die gehoor/leser/ontvanger. Die literêre teorie word as metode aangewend om 

karakters in die teks te bestudeer en sodoende vas te stel hoekom karakters op ŉ sekere 

manier optree en wat hulle motiverings is (Van Heerden, 2013: 17). Die teorie word verder as 

instrument aangewend om te kyk na die rol van taal in die teks en ook om enige simboliese 

betekenisse te identifiseer en te interpreteer (Van Heerden, 2013: 17). Verder word die 

psigoanalitiese kritiek ook gebruik om te kyk hoe die ontvanger op die teks reageer: “die teks 

word beskou as ŉ omvattende universele sielkundige proses, waarop die leser bewustelik of 

onbewustelik reageer” (Van Heerden, 2013: 17). Volgens Berger (2004: 87) is psigoanalise ŉ 

“interpretive art”. Betekenis word gesoek in mense se gedrag en in die kuns wat hulle 

voortbring (Berger, 2004: 87). 

Karakters het sekere realistiese eienskappe wat aan werklike mense herinner, en in die 

verhale onder bespreking is daar karakters wat kuns skep deur byvoorbeeld te skryf of 

video’s te maak. Ek gaan ook ondersoek hoe ek die kuns wat deur karakters geskep word, kan 

analiseer en sodoende daaruit betekenis probeer verkry. Een manier waarop die 

 
4 Hier word ’n heruitgawe van Freud se werk gebruik. 

psigoanalitiese teorie volgens Berger (2004: 87) gebruik kan word, is deur die werking van 

die psige te verstaan en te leer hoe om die verborge betekenis van mense en fiksionele 

karakters se aksies te interpreteer. Berger (2004: 88) voer byvoorbeeld aan dat die 

psigoanalitiese lees van fiksie behels dat die navorser vra: “What does it mean when Hamlet 

says this or that?” So ondersoek ek ook die motiewe/oorsake/simboliek/gevolge agter 

karakters se gedrag in die geselekteerde romans. 

Simboliek in die letterkunde word dus hier betrek. Volgens Berger (2004: 88) is simbole: 

“things that stand for other things, many of which are hidden or at least not obvious”. Die feit 

dat die betekenis van hierdie simbole verborge of nie voor die hand liggend is nie, herinner 

aan die onbewuste wat ook verborge is. Dit is dan ook so dat simbole ŉ verhouding met die 

onbewuste het (Berger, 2004: 88). In hierdie verband voer Berger (2004: 88) aan dat: 

“Symbols are keys that enables us to unlock the doors shielding our unconcious feelings and 

beliefs from scrutiny.” 

Simbole kan geklassifiseer word as konvensioneel, toevallig of universeel (Berger, 2004: 88). 

Konvensionele simbole is woorde wat ons leer vir iets staan (Berger, 2004: 88). Ons weet 

almal byvoorbeeld waarvoor die woord tafel staan en kry dadelik ŉ prentjie daarvan wanneer 

iemand dit noem. In teenstelling hiermee is daar toevallige simbole wat persoonlik of privaat 

is, en met ŉ persoon se lewensgeskiedenis verband hou (Berger, 2004: 88). Berger (2004: 88) 

gebruik die voorbeeld van ŉ man wat die eerste keer verlief geraak het in Parys. Vir hierdie 

man is Parys dan ŉ toevallige simbool van liefde (Berger, 2004: 88). Universele simbole is 

simbole wat gewortel is in die ervaring van alle mense, en die meeste van hierdie simbole is 

verbind met ons liggame en natuurlike prosesse (Berger, 2004: 88). 

Cirlot5 (2001: 37) postuleer dat daar, in samehang met die skepping en vitaliteit van elke 

simbool, basiese idees en veronderstellings is wat ons in staat stel om simbolisme te verstaan. 

Dit sluit die volgende in: 

a) Niks is betekenisloos of neutraal nie; alles het betekenis. 

b) Niks is onafhanklik of staan alleen nie; op ŉ manier is elke ding met iets anders 

verbind. 

 
5 Ek besef dat Cirlot se simbolewoordeboek veral ŉ Westerse denkraamwerk weerspieël, maar sekere argetipes 
is wel universeel.  

c) Dit wat deur syfers/nommers/tekens voorgestel word, word in sekere gevalle in 

woorde verander; hierdie woorde beskryf dan spesifiek wat die bedoeling agter die 

syfers was. 

d) Alles is deel van ŉ reeks. 

Buiten dat hierdie netwerk van verhoudings alle objekte met mekaar verbind (fisiese, 

metafisiese, geestelike, werklike en onwerklike), is die simboliese orde opgerig deur ŉ 

algemene verband tussen die materiële en die spirituele en deur die ontvouing van hulle 

betekenisse (Cirlot, 2001: 39). 

Weereens gaan dit nie hier oor ’n diagnose van die karakters of selfs van die skrywer nie. 

Wright (1984: 37-38) voer aan dat: 

Classical applied psychoanalytic criticism related the work back to the author’s psyche, 

which it explored via the analysis of his earliest childhood experiences gleaned from what 

is known of his life, the analysis of his fictional characters, and the analysis of his ‘typical 

symbols’ (vulgar Freudianism). 

Hierdie benadering konsentreer op die psige van die skrywer en dien dan in ŉ mate om die 

skrywer te ‘diagnoseer’. Volgens Wright (1984: 38) was die bestudering van die kunstenaar 

se lewe om sy/haar werk te beskryf, of die bestudering van sy/haar werke om hulle gedagtes 

te verduidelik, ’n gewilde tendens in die laaste helfte van die neëntiende eeu: “[P]re-Freudian 

psychology made various attempts to relate genius to madness”. Daar is geargumenteer dat 

kreatiwiteit slegs ŉ byproduk is van psigose en dat die vordering van hierdie kondisie ŉ 

doodgewone persoon in ŉ genie kan verander (Wright, 1984: 38). Hierdie ‘diagnostiese’ 

leesbenadering skakel met Bal se psigoanalitiese modelle, wat vervolgens onder die loep 

geneem sal word. 

 

3.2.5 Bal se psigoanalitiese modelle 

Gräbe (2020) voer aan dat die verhouding tussen literatuur en psigoanalise nie 

eendimensioneel is nie, maar dat daar afsonderlike modelle is wat tekenend is van hierdie 

verhouding. Hierdie modelle is metodes waarvolgens literêre tekste ontleed kan word. Deur 

die jare het psigoanaliste verskillende metodes gebruik om literatuur aan die hand van 

psigoanalise te analiseer, en Bal (1984) verduidelik hoe hierdie metodes ontwikkel het. 

Die onderskeie modelle is die analogiese, spesifikasie-, mediese en hermeneutiese model. 

Volgens Bal (1984: 244) is die analogiese model ŉ wydtoegepaste en twyfelagtige model 

wat meestal die vorm van psigokritiek aanneem. In die beginstadium van psigokritiek is die 

uitwys van ooreenkomste tussen literatuur en psigoanalise op een of twee vergelykings 

gebaseer, aldus Bal (1984: 244). Die eerste en algemeenste vorm van die analogiese model 

behels die bestudering van tekste aan die hand van die storie, en daar word gekyk hoe dit die 

psigoanalitiese ontwikkelingsteorie openbaar (Bal, 1984: 244). Daar word gekyk na watter 

storie vertel word en hoe die psigoanalitiese teorie in die verhaal teenwoordig is, en karakters 

word dan ‘gediagnoseer’. 

’n Bekende voorbeeld hiervan is die storie van Hamlet en die ‘diagnose’ aangaande hoekom 

die hoofkarakter nie sy oom wou doodmaak nadat hy uitgevind het sy oom het sy pa vermoor 

nie. Die afleiding wat deur aanhangers van die analogiese model gemaak is, is dat Hamlet 

self hierdie moorddadige gevoelens teenoor sy pa gehad het en daaroor skuldig gevoel het. 

Hulle hele analise konsentreer dan op die Oedipus-kompleks en hoekom die hoofkarakter 

optree soos hy optree. Volgens Bal (1984: 244) is ŉ aantal ‘gevalle’ van Oedipale begeertes, 

bloedskandelike taboes en karakters se oortredings bymekaargemaak, en interpretasies van 

klassieke meesterstukke as Oedipaal-gemotiveerd, het verskyn. 

Die tweede vorm van die analogiese model is ŉ vergelyking tussen die teks en die 

psigoanalitiese teorie self. Bal (1984: 244) voer aan dat hierdie vergelyking in verskeie 

opsigte verhelderend optree. Verder noem sy dat dit eerstens die aard van die psigoanalitiese 

teorie illustreer, wat beteken dat dit as ŉ didaktiese hulpmiddel gebruik kan word. Freud het 

dikwels die psigoanalitiese kritiek op hierdie manier gebruik, aldus Bal (1984: 244). Ook dit 

kan egter ’n problematies benadering wees. Bal (1984: 245) voer aan dat die probleem met 

hierdie gebruik van die analogiese model is dat dit tekste reduseer tot “staged theories” en 

sodoende word die verskillende statusse van teorieë en hulle doel, verwaarloos. Om daarop te 

wys dat ŉ literêre teks eienskappe van die psigoanalitiese proses toon – dat dit gevalle van 

kondensering,6 oordrag of repressie bevat – is nie sodanig ŉ onthullende gevolgtrekking nie 

(Bal, 1984: 245). Bal voer verder aan dat die verhouding omgekeer moet word en die 

psigoanalitiese proses van kondensering, oordrag en repressie nie gesien moet word as iets 

wat doelbewus in die teks geplaas is nie, maar as konsepte wat die analise van die literêre 

verskynsels wat hierdie kenmerke manifesteer, moontlik maak. 

 
6 Van den Berg (2020: 4) definieer die term kondensering as “ŉ kombinasie en seleksie, oftewel metonimie en 

metafoor”. 

Die analogiese model is nie meer in gebruik nie, aldus Bal (1984: 245). Dit is vervang met 

die spesifikasiemodel wat in werklikheid ŉ variant van die analogiese model is (Bal, 1984: 

246). Hier word psigoanalise gebruik as ŉ soekligteorie wat spesifieke eienskappe van tekste 

of leesstof belig of soms aan die hand van psigoanalitiese konsepte verduidelik (Bal, 1984: 

246). Bal (1984: 247) voer verder aan dat die doel van sulke interpretasies nie is om die 

psigoanalitiese inhoud van die materiaal te bevestig nie, maar om te belig op watter manier 

die veronderstelde subjek deur verskillende psigoanalitiese probleme beïnvloed is. Die 

spesifikasiemodel sorg dat die interpretasie van tekste nie ingekort word nie, terwyl die 

analogiese model laasgenoemde aanmoedig (Bal, 1984: 247). Met ander woorde, die 

spesifikasiemodel neem niks van die betekenis weg nie, en niks gaan verlore in hierdie 

analise nie. Die analogiese model is egter opsommend, wat beteken dat daar in die analise 

moontlik betekenis verlore kan gaan. Dit is wel belangrik om in ag te neem dat die twee 

modelle nie teenstrydig is nie, en aldus Bal (1984: 247) is daar verskeie kombinasies van die 

twee. Wanneer hierdie twee modelle gekombineer word, beskerm die spesifikasiemodel die 

teks teen inkorting, met ander woorde teen die opsommende aard van die analogiese model. 

Dit is moontlik, aangesien die spesifikasiemodel steeds psigoanalitiese eienskappe in die teks 

identifiseer, maar hierdie verskynsels is tekstuele verskynsels wat verduideliking benodig. 

Volgens Bal (1984: 248) moet die mediese model, wat eintlik nog ŉ variant van die 

analogiese model is, nie in ŉ positiewe lig gesien word nie. Hierdie model sien die karakter 

of teks veral as pasiënt wat gediagnoseer moet word. Soos die naam van hierdie model 

aanvoer, konsentreer hierdie model eerder op psigoanalise as op literatuur. Hierdie model 

word dan deur psigokritici gebruik wat ten doel het om te demonstreer dat ŉ gegewe skrywer, 

karakter of selfs teks, aan sekere kwellings ly en drome het wat iets spesifiek beteken en 

simptomaties is (Bal, 1984: 248). 

Hierdie studie gebruik ŉ kombinasie van hoofsaaklik die spesifikasiemodel en tot ’n mindere 

mate die analogiese model om die duidelikste moontlik analise weer te gee. Ek gebruik die 

psigoanalise as soekligteorie om die ouer-kind-verhouding in die romans uit te wys. Die 

samevoeging van literatuur en psigoanalise is nie eenvoudig nie, veral wat betref die 

paradoksale verhouding tussen die begrippe. Brooks (1987: 335) voer aan dat die ‘en’ wat 

tussen literatuur en psigoanalise staan, die probleem is. Wanneer hierdie terme saamgevoeg 

word, is dit altyd ŉ kwessie van watter een van die twee die meeste betekenis in die 

verhouding dra. In stede van ’n ontmoeting en konfrontasie tussen die twee benaderings, was 

dit die gebruik om psigoanalise as ŉ konseptuele sisteem in te span waarmee literatuur 

geanaliseer en verduidelik is (Brooks, 1987: 336). In hierdie studie probeer ek om die 

eersgenoemde uitgangspunt te huldig. 

 

3.3 Jacques Lacan 

Die psigoanalitiese kritiek is onder meer verdeel in die Freudiaanse kritiek en die post-

Freudiaanse kritiek. Met ander woorde Freud se standpunte en die psigoanalitiese literêre 

kritiek wat op die Freudiaanse kritiek gevolg en dit verder ontwikkel het. Soos reeds 

gesuggereer, het Jung en Lacan Freud opgevolg en uitgebrei op laasgenoemde se teorieë en 

uitgangspunte. In my studie konsentreer ek veral, naas Freud, op Lacan se post-Freudiaanse 

kritiek. 

Lee (1990: 100) voer aan dat Lacan se werk in die Verenigde State meer in die literêre 

akademiese departemente bestudeer word as in die psigoanalitiese institusies. Lee (1990: 

100) stel voorts: “Using his thorough knowledge of ancient literature and of French classics, 

Lacan was able to illustrate quite casually with literary examples his points about the 

importance of language and speech to the proper theorizing of the psychoanalytic experience” 

(Lee, 1990: 100). Aanvanklik het Lacan tekste gebruik om die psigoanalitiese teorie te 

illustreer. In die 1950’s het Lacan se gebruik van literêre tekste egter ŉ diepgaande 

ontwikkeling ondergaan (Lee, 1990), en hy het die dekade afgesluit deur literêre tekste en 

psigoanalitiese konsepte in tandem/samehang te gebruik. 

Lacan se teorie is vir hierdie studie belangrik, aangesien sy teorie ŉ sterk fokus op taal en 

letterkunde het. Dit beteken dat daar gekyk word na hoe die woorde op papier simbole met 

betekenis is, maar ook na die belang van taal in die vorming van die kind as subjek. Die 

samelewing en kultuur speel voorts ŉ belangrike rol in die Lacaniaanse teorie. Daar word 

gekyk hoe die kind deur hierdie elemente beїnvloed word. My studie ondersoek hoe die ouer-

kind-verhouding die kind se identiteit in die romans beїnvloed, maar dit is in die romans 

onder bespreking duidelik dat die samelewing ook ŉ invloed het op die kind se vorming of 

identiteit, veral wanneer dit kom by die aanleer van taal. Soos genoem, betrek ek ook 

postkolonialisme om die samelewing se impak op karaktervorming in die romans te belig. 

Die belang van kultuur in die ontwikkeling van die menslike brein word vandag wyd in 

intellektuele kringe erken (Sheikh, 2017: 1). Kultuur is die medium/lens waardeur ons die 

wêreld verstaan (Sheikh, 2017: 1). Met ander woorde, dit wat ons in die samelewing leer – 

onder meer by ons ouers, vriende, ensvoorts – beїnvloed hoe ons gebeure verstaan. As mense 

in ŉ gemeenskap wegkyk wanneer geweld of dwelmmisbruik plaasvind, is dit later nie meer 

vir iemand in daardie gemeenskap ongewoon wanneer daar wel sulke aktiwiteite is nie. 

Die menslike brein is spesifiek aangepas om in ’n komplekse simboliese kultuur te 

funksioneer (Sheikh, 2017: 2). Dit beteken dat mense verstaan wat om hulle gebeur, of dit 

direk gesê of net geïnsinueer word. Mense leer simbole aan soos hulle ouer word, wat 

oorlewing moontlik maak. Volgens Lacan is die mens die mees wanaangepas van al die diere, 

aangesien hulle te vroeg gebore word, wat beteken dat hulle geheel en al op hulle medemens 

vir basiese behoeftes staatmaak (Sheikh, 2017: 2). Kultuur in die vorm van ‘Die Simboliese’ 

is hoe hulle later aanpas, wat hulle dan in staat stel om al die ander diere wat beter aangepas 

is, te domineer. Dit is kultuur wat mense in subjekte verander (Sheikh, 2017: 2). Dit beteken 

dat ŉ subjek met subjektiwiteit nie so gebore word nie, maar so verander is of deur 

onderdompeling in kultuur so gemaak is. Subjektiwiteit is die kondisie van ons wese wat ons 

in staat stel om onsself as subjekte of persone te herken. Daar word geglo, in besonder in die 

kulturele studies, dat subjektiwiteit en identiteit uit kulturele idees saamgestel is (Sheikh, 

2017: 2). Die self en die subjek is twee aparte begrippe, aangesien die subjek grootliks ŉ 

subjek van kultuur is terwyl die self as individualisties beskryf kan word. Sheikh (2017: 2) 

voer dus aan dat wanneer daar na iemand as die subjek verwys word, dit beteken dat die 

persoon nie ŉ geїsoleerde entiteit is nie, maar deel is van ŉ groter sisteem waarvan kultuur ŉ 

voorbeeld is. Subjektiwiteit kan ook verwys na die subjek se innerlike wêreld. 

Die eerste betekenisvolle bydrae uit Lacan se hersiening van Freud is dat hy psigoanalise 

geskei het van biologiese/anatomiese essensialisme (Sheikh, 2017: 2). Hierdie aspek van sy 

teorie het die rol van kultuur, of wat hy die simboliese in die kollektiewe kant van menslike 

subjektiwiteit noem, duidelik uitgespel (Skeikh, 2017: 2). Jacques Lacan konsentreer op taal 

en hy brei ook uit op die onbewuste en menslike dryfvere. Dit word moontlik gemaak omdat 

Lacan na die teks kyk as psige, maar ook as gevolg van sy bespreking van die imaginêre en 

simboliese registers (Bhattacharyya, 2015: 29). 

Deur te fokus op die teks as psige kan die woorde op papier gebruik word om dieper te delf 

en simbolisme sowel as karakters te analiseer. Volgens Lacan (2001a: 30) het die 

psigoanalise net een medium en dit is die ‘pasiënt’ se spraak/taal. Wanneer die teks as psige 

ontleed word, kan die ‘pasiënt’ se spraak vervang word met karakters se handeling en spraak. 

Dit is dan hierdeur wat karakters se ‘spraak’ gehoor, verstaan en geanaliseer kan word. Die 

teks is dus gelyk aan Freud se onbewuste, naamlik die plek waarin ongemaklike materiaal 

gestoor word. 

As voorbeeld kan Lacan se ontleding van The purloined letter gebruik word. In die seminaar 

waarin Lacan hierdie drama bespreek, raak hy aan drie elemente, naamlik die drama, die 

vertelling (verhaal) en die kondisies/toestande waarin hierdie vertelling plaasvind (Lacan, 

1972: 41). Lacan konsentreer op die woorde wat in die teks staan, die struktuur van die teks 

en hoe die vertelling van die gebeure help om die storie te skep. Hierdie bespreking deur 

Lacan help om die woorde in die teks (letters, simbole wat die medium is waardeur die 

boodskap oorgedra word) te ontleed en die teks beter en dieper te verstaan. In samehang met 

Freud se teorie sal dit moontlik wees om metafore in die romans onder bespreking raak te 

sien en te analiseer. In hierdie verband voer Lacan (2001a: 43) aan dat “metaphor, 

catachresis, autonomasis, allegory, metonymy, and synecdoche – these are the semantic 

condensations in which Freud teaches us to read the intentions.” Apollis (2020: 21) voer aan: 

“Psigoanalise se beheptheid met die subjekformasie in dogtertjies of die ontwikkeling van 

identiteit word verskillend beskryf deur psigoanaliste; terwyl Freud se fokus val op die 

biologiese drifte is Lacan meer ingestel op die rol van taal”. Hoewel Lacan ŉ ywerige 

voorstander daarvan was om die Freudiaanse teorie relevant te hou, sien hy die 

psigoanalitiese teorie uit ŉ ander perspektief as Freud. 

Kernkonsepte wat by beide teoretici voorkom, is die onbewuste en begeerte. Anders as Freud, 

wat glo die onbewuste lê binne ŉ individu, voer Lacan aan dat dit buite die persoon geleë is 

en dat menseverhoudings en taalverhoudings dit vorm (Apollis, 2020: 37). As daar dus gesê 

word dat die onbewuste iemand se handelinge beїnvloed, beteken dit dat die persoon se 

verhouding met ander mense sowel as taal die persoon se aksies onbewustelik beїnvloed. 

Lacan voer aan dat daar ŉ verdeling in die self bestaan (Bhattacharyya, 2015: 9). Die self is 

verdeel in die ideale-ek en die ego-ideale en bestaan uit twee registers, naamlik die imaginêre 

en die simboliese. Hierdie registers word in hoofstuk 3 bespreek. Die as of die plek waar die 

imaginêre en simboliese ontmoet, word die bewuste genoem (Bhattacharyya, 2015: 9). 

Volgens Bhattacharyya (2015: 9) is beide die rasionele en irrasionele in die verstand/gedagtes 

teenwoordig. Die rasionele verstand probeer om van die irrasionele denke sin te maak. 

Wanneer die rasionele verstand die irrasionele een probeer peil, is dit die onbewuste ideale-ek 

wat probeer om die dryfvere in die realiteit te orden of uit te sorteer sodat dit, in ŉ rigting wat 

die samelewing tevrede sal stel, beheer kan word (Bhattacharyya, 2015: 9). 

Volgens Bhattacharyya (2015: 9), is die samelewing die omvang van alles wat die mens 

gedurende die grootwordjare teëkom. Dit word geїnternaliseer en word sodoende deel van die 

simboliese dimensie van die verstand. Eenvoudig gestel, vorm die samelewing die individu 

deur die ideale-ek in hulle onbewuste in te prent, en dit is as gevolg hiervan dat die 

onbewuste as beide rasioneel en irrasioneel beskou word (Bhattacharyya, 2015: 9). Vir ŉ 

karakter soos Valda Jansen in Hy kom met die skoenlappers wat as bruin dogtertjie tydens 

apartheid grootgeword het, was daar sekere wette in plek wat haar verhoed het om na sekere 

plekke te gaan of sekere dinge te doen. As hierdie wette verontagsaam is, was daar 

onaangename gevolge. Hierdie karakter het dus die samelewing se idee van haar as subjek 

geїnternaliseer, want as sy iets anders as die ideale-ek was, sou sy in die moeilikheid beland 

het. Daarom is dit vir hierdie karakter moeilik om die wette van apartheid te vergeet toe dit 

finaal afgeskaf is. Sy besef dit egter nie. Dit maak eerder deel uit van haar handelinge, en 

word tot in haar onbewuste verdryf. 

Die meeste denkprosesse vind in die onbewuste plaas, soos Bhattacharyya (2015: 9) aanvoer: 

“One unconciously thinks, acts, and repents, analyzes and disowns one’s actions.” Die 

bewuste is iets wat selde gebruik word, en die onbewuste word gebruik om die irrasionele 

verstand te probeer verstaan (Bhattacharyya, 2015: 9): “This is, I believe, the crux of the 

Lacanian structure of the neurotic mind”. Lacan ondersoek ook die psigotiese struktuur van 

die verstand en voer aan dat die samelewing geensins in die psigotiese individu se verstand 

teenwoordig is nie (Bhattacharyya, 2015: 9). Dit beteken dat die individu nooit ‘die 

samelewing’ geïnternaliseer het nie, wat beteken dat die ideale-ek nie in die persoon gevorm 

het nie. ŉ Persoon wat psigoties is, is derhalwe slegs in besit van die irrasionele verstand; die 

rasionele is nie teenwoordig nie (Bhattacharyya, 2015: 9). 

Kreatiewe skrywers gebruik simbole as materiële ondersteuning in die skeppingsproses. Die 

gebruik van tekens en simbole in die bestudering van die verstand is in die twintigste eeu in 

fokus gebring (Bhattacharyya, 2015: 11). Bhattacharyya (2015: 11) voer verder aan dat: 

“Linguistics, semiotics and psychoanalysis are interrelated disciplines precisely because they 

borrow from each other theories of the use of all kinds of signs”. Bhattacharyya (2015: 11) 

verduidelik dat literêre kritiek ŉ tipe oefening of intervensie is in die wêreld van tekens en 

wanneer mense literêre en kulturele objekte bestudeer, hulle die betekenis daarvan wil 

verstaan. Daarom is die doel van enige nuwe metodologie in literêre kritiek om interpretasies 

te lewer wat aanvaarbaar en nuut is. 

Dit is belangrik om in ag te neem dat Freud nooit ŉ teorie van taal voorgestel het nie, maar 

dat hy eerder die verstand met behulp van taalanalise ondersoek het (Bhattacharyya, 2015: 

12). Jacques Lacan het ŉ teorie van die verstand voorgestel wat gebaseer is op Freud se teorie 

van die onbewuste dryfvere. Wat vir Freud ŉ “talking cure” was, het vir Lacan ŉ teorie 

geword wat op taal gebaseer is (Bhattacharyya, 2015: 12). Lacan het die konsep betekenis 

geїsoleer as die ware doelwit van ŉ psigoanalitiese ondersoek (Bhattacharyya, 2015: 12). 

Freud het die psigiese funksie ontdek en het dit die onbewuste gedoop, en gevolglik het 

Jacques Lacan dit herinterpreteer deur te sê dat die Freudiaanse onbewuste gevorm is uit ŉ 

netwerk van tekens en dat daar ŉ realistiese ‘onbewuste’ is wat ŉ diskoers is buite betekenis 

(Bhattacharyya, 2015: 14).  

Volgens Bhattacharyya (2015: 14) verwys Lacan nie na kommunikasie wanneer hy na die 

Onbewuste met ’n hoofletter ‘O’ verwys nie, maar na die uitdrukking van die self. Verder 

voer Bhattacharyya (2015: 14) in hierdie verband aan dat: “[T]he difference lies in the fact 

that although most of what human beings speak or write have to do with a communication of 

some thoughts, so far the Unconcious is concerned, the subject is actually using symbols 

which have a subjective meaning for the individual alone”. Dit is dan ŉ kreatiewe gebruik 

van die tekens waarvan die betekenis dalk nie noodwendig vir die gehoor verstaanbaar is nie. 

Soos reeds genoem, is betekenis in die psigoanalitiese ondersoek baie belangrik. Lacan 

vermaan dat die onbewuste nie gesien moet word as ŉ plek waar dryfvere gevind sal word 

nie. Hy voer verder aan dat mense nie die onbewuste moet sien as ŉ houer wat met behulp 

van ’n bietjie analise, skoongemaak kan word nie (Bhattacharyya, 2015: 15). Lacan se 

mening is dus teenstrydig met die van Freud, wat geglo het dat die onbewuste ŉ plekhouer is 

vir impulse. Hoe mense gebeurtenisse in hulle lewe verstaan en interpreteer, is aldus Lacan 

belangrik (Bhattacharyya, 2015). Volgens Freud is alle gebeurtenisse wat instinktiewe 

ontwikkeling behels, betekenisvolle gebeurtenisse (Bhattacharyya, 2015: 15): “Lacan also 

sought the laws of meaning in linguistics.” Van Heerden (2013: 46) voer aan dat: “Vir Lacan 

is die onbewuste ŉ teks wat ontrafel moet word”. Lacan reken voorts dat die proses van 

betekenismaking afhang van menslike oordeel, en hierdie oordeel verskil (Bhattacharyya, 

2015: 16). Mense kom uit verskeie agtergronde en ervaar gebeure verskillend. Hoewel hulle 

dalk dieselfde gebeure beleef of dieselfde woorde hoor, heg hulle moontlik verskillende 

interpretasies daaraan. 

Valda Jansen, die hoofkarakter in Hy kom met die skoenlappers, en die Duitse karakters in 

die roman se opinie oor Suid-Afrika se hulp aan Duitsland, verskil. Valda onthou die 

ongelykheid van daardie tyd in Suid-Afrika, maar die Duitsers onthou dat Suid-Afrika vir 

hulle goed was (146). Die konteks verskil dus. Die mens leer basies wat sekere betekenisvolle 

gebeure en dinge beteken of waarvoor dit staan, maar omdat die mens subjektief is, verander 

die onbewuste die betekenis van woorde en gebeure en heg nuwe betekenis daaraan. ŉ 

Versteekte leemte gaan oop tussen die persoon wat betekenis maak en die betekenis; daar  is 

nie meer ŉ konneksie/verhouding nie, maar ŉ skeiding (Bhattacharyya, 2015: 16). 

In sy teorie oor tekens het Lacan die moontlikheid van menslike intensie geїntegreer 

(Bhattacharyya, 2015: 16). Volgens hom is hierdie intensie of bedoeling nie bewustelik nie, 

maar ŉ onopsetlike funksie in ŉ individu se verstand (Bhattacharyya, 2015: 16). Volgens 

Lacan is taal ŉ geslote, selfreferensiële struktuur waarin betekenis nêrens ten volle 

teenwoordig is nie; dit is altyd “delayed in continual metonymy” (Bhattacharyya, 2015: 16). 

Hy verwys hier na betekenis wat in die imaginêre vlak te voorskyn kom, maar wat nie deur 

taal verstaan kan word nie (Bhattacharyya, 2015: 16). Betekenis is derhalwe so subjektief dat 

dit nie gekommunikeer kan word nie, hoewel dit die basis van enige intersubjektiewe of 

interpersoonlike verhouding vorm (Bhattacharyya, 2015: 17). 

Om bogenoemde te verstaan, is dit nodig om die drie terme van verwysing wat Lacan 

gebruik, te verstaan, naamlik: “Real, Imaginary and Symbolic” (Bhattacharyya, 2015: 17). ŉ 

Netwerk betekenaars lei tot ŉ betekenis wat eintlik ŉ dubbele funksie het (Bhattacharyya, 

2015). In hierdie verband noem Bhattacharyya (2015: 17): “On the one hand, since it is a set 

of words or signs, there is a symbolic communication or message and on the other hand there 

is an expression of something which the words as such do not denote”. Die tweede funksie is 

belangriker in die kommunikasieproses, want die imaginêre ‘iets’ gooi ŉ gedeelte van die 

voorstellingsproses omver (Bhattacharyya, 2015). Dit is wat Lacan bedoel wanneer hy sê dat 

hierdie dubbele perspektief op die betekenaar lei tot onduidelikheid (Bhattacharyya, 2015: 1). 

Woorde word in betekenis verander, “are ‘troped’ upon in metaphor and metonymy” 

(Bhattacharyya, 2015: 17). 

Volgens Lacan het taal ŉ tweevoudige karakter wat met seleksie en kombinasie verband hou 

(Bhattacharyya, 2015: 17). Sodra ŉ sin geskep word, selekteer ŉ individu woorde uit die 

geskikte paradigmas van taal en meng dit na gelang van bestaande reëls (Bhattacharyya, 

2015). As ŉ woord met ŉ woord vervang word wat vir ŉ gelyksoortige ding staan, word ŉ 

metafoor geskep (Bhattacharyya, 2015). In verband met metonimie noem Bhattacharyya 

(2015: 17): “When an attribute or a part of a thing signifies the thing, the figure of metonymy 

is created.” Apollis (2020: 22) noem in hierdie verband dat “die prosesse van metafoor en 

metonimie veral in Lacan se teorie beklemtoon” word. Die metafoor en metonimie is duidelik 

in die romans onder bespreking teenwoordig. Die taalgebruik in Hy kom met die skoenlappers 

is byvoorbeeld soms baie poëties of dig, en in die verhaal is dit duidelik dat die leser dieper 

moet lees as dit wat op die bladsy staan. Hierdie dubbelsinnigheid begin alreeds by die 

verskeie aanhalings of stellings wat gemaak word aan die begin van elke hoofstuk. Die leser 

besef telkens agterna dat hy/sy miskien iets gemis het, iets wat hy/sy moes aflei. 

Apollis (2020: 23) voer aan dat: “Die ontdekking van, asook die rol van taal, beklee by Lacan 

ŉ kernrol in die verskillende ontwikkelingstadia van die subjek”. Lacan herskryf Freud se 

eerste drie psigoseksuele fases en benoem dit “die verbeelde/spieël, die simboliese en die 

reële fases” (Apollis, 2020: 38). Hierdie fases is belangrik vir dié studie, aangesien dit insigte 

kan bied vir hoe die karakters deur taal en hulle ruimtes gevorm word. Volgens Apollis 

(2020: 38), wat op vroulike subjekte in haar tesis konsentreer, kan hierdie ontwikkelingsfases 

ook help met die verstaan van “die komplekse moeder-dogter-verhouding wat onderliggend 

lê aan die subjekontwikkeling van dogtertjies”, wat ook die relevansie vir my tesis illustreer. 

 

3.3.1 Die imaginêre fase 

Apollis (2020: 38) verduidelik dat hierdie fase: “die pre-oedipale en pre-linguistiese sfeer van 

sin, identifikasie en ŉ verbeelde ervaring van eenheid in die dualistiese verhouding met die 

moeder” is. Die baba kan nog nie ŉ onderskeid tref tussen die self en die moeder as eerste 

liefdesobjek nie (Apollis, 2020: 38). Sy sê voorts: “Die liggaam word as gefragmenteer7 

ervaar as gevolg van die kind se pre-oedipale en pre-linguistiese toestand”. Die kind se 

oorlewing hang af van hoe die moeder voorsien in sy/haar basiese behoeftes. Verder skryf 

Apollis (2020: 38): “Die verbeelde of imaginêre prosesse wat die moeder-kind-verhouding 

onderlê, vorm die ego en alter-ego en word in sommige gevalle herhaal en versterk in ŉ latere 

stadium in die subjek se verhouding met die eksterne wêreld”. 

 
7 Dit was Lacan wat die term fragmentasie by die teoretiese verwysingsisteem gevoeg het (Lacan, 2001b: 3).  

Dit is in hierdie fase waarin die onderskeid tussen “ons” en “hulle” vasgelê word wat daartoe 

lei dat “die ideologiese groeperings in die psige geregistreer” word (Apollis, 2020: 38): 

“Gevolglik oorvleuel dit metafories met die spieël- en simboliese fases en vandaar vind dit 

neerslag in die simboliese-institusionele uitsluiting van sommige mense uit die sosiale en 

politieke ruimte, soos wat tydens die apartheidbestel gebeur het”. Die kind leer hier die ouers 

se ideologie aan, deur dit wat die ouers sê of doen. Dit beteken dat die kind dalk bewus word 

van velkleur of die finansiële stand van mense. Hierdie fase kan nie as ’n ontwikkelingsfase 

gesien word nie; mens voltooi nie regtig hierdie fase nie omdat dit deel uitmaak van die kern 

van al ons ervarings (Apollis, 2020: 39). Van Heerden (2013: 47) voer aan dat wanneer daar 

gepraat word van die “Desire of the mother”, dit aan die een kant verwys “na die moeder se 

verlange na die kind deur wie sy aan haar eie volkomenheid of gemis probeer ontkom en 

andersyds na die kind se begeerte na die moeder as een wat in sy/haar behoeftes voorsien”. 

Gedurende die imaginêre fase is daar geen onderdrukking van begeertes nie, en geen verlies 

word ervaar nie, aangesien hier slegs gefantaseerde volkomenheid teenwoordig is (Van 

Heerden, 2013: 47). Dit beteken dat daar geen onbewuste in hierdie fase teenwoordig is nie 

(Apollis, 2020: 39). Hoe ouer die baba word, hoe duideliker word dit dat hy/sy “nie meer die 

kernobjek van die moeder se begeerte is nie”, aangesien die moeder se begeerte dan op ŉ 

ander plek gerig is (Apollis, 2020: 39). Die karakter Valda in Hy kom met die skoenlappers se 

verhouding met haar ma word as afstandelik geskets, deels omdat haar ouers nie beplan het 

om nog ŉ kind te hê nie en ook omdat haar pa die hele gesin met sy geweld domineer. Die 

vraag ontstaan dus of hierdie karakter ooit die kernobjek van haar ma se begeerte was, en as 

dit wel die geval was, wanneer het sy besef dat sy nie die objek van haar ma se begeerte is 

nie? Daar word soms by Valda ŉ duidelike begeerte na haar ma se aandag bespeur. 

“The Name of the Father” is ŉ term wat verwys na die kind wat loskom uit die greep “van die 

moeder-kind-versmelting en ŉ posisie binne die Oedipale driehoek” inneem (Van Heerden, 

2013: 47). Verder voer Van Heerden (2013: 47) aan dat: “In die Oedipusverhaal is dit die 

vader wat die eenheid tussen moeder en kind verbreek en die kind verdere toegang tot die 

moeder se liggaam verbied”. Die vader is ŉ figuur wat tussen die moeder en kind staan, wat 

beteken die kind het nou ŉ sekere assosiasie met die vaderfiguur. In verband met “The Name 

of the Father” voer Van Heerden (2013: 47) aan dat dit “verwys na die patriargale beginsel of 

wet wat binne die simboliese orde dominant is”. Van Heerden (2013: 47) voer aan dat die 

oomblik wanneer die kind die simboliese orde betree, daar terselfdertyd skeiding met die 

moeder se liggaam plaasvind. Dit beteken dat die kind dan in staat is om sin te maak van die 

samelewing en reëls wat daarmee gepaard gaan. Die spieëlfase ontwikkel uit die imaginêre 

fase, en gedurende die spieëlfase word die verhouding tussen die innerlike wêreld en die 

buitewêreld gevestig (Sheikh, 2017: 2). 

 

3.3.2 Die spieëlfase 

Volgens Sheikh (2017) is Lacan se belangrikste bydrae tot psigoanalise sy beskrywing van 

die spieëlfase in die ontwikkeling van ŉ kind. Die kind se toeëiening van sy/haar spieëlbeeld 

is die kern van hierdie fase. Volgens Lacan (1949: 2) moet ons die spieëlfase as ŉ 

identifikasie sien: dit verwys na die transformasie wat binne die subjek plaasvind wanneer 

hy/sy ŉ beeld aanneem. In hierdie fase wil die kind veel eerder die imaginêre objek (fallus) 

vir die moeder wees as om die fallus self te besit (Apollis, 2020: 39). Hier sien die baba hom-

/haarself nog nie as ŉ geheel nie en erken hy/sy nog nie as ŉ “self” wat alleen staan nie 

(Apollis, 2020). Hierdie gefragmenteerde en ongekoӧrdineerde siening van die baba in 

verband met hulle liggaam verander eers wanneer hy/sy hulle spieëlbeeld sien wat dan 

veroorsaak dat hulle hulself as volledig en as ŉ eenheid beskou (Apollis, 2020: 39).  

Die spieëlfase moet verstaan word as die pre-linguistiese identifikasie van die subjek met die 

beeld in die spieël, alhoewel die beeld self fiktief is (Sheikh, 2017). ŉ Primitiewe vorm van 

ek word gevorm voor dit deur logika geobjektiveer word deur met die ander te identifiseer en 

voordat dit deur middel van taal die funksie as subjek kry (Lacan, 1949: 2). Die kind is dus 

nog nie ŉ subjek nie. Lacan (1949: 2) voer aan dat hierdie primitiwe vorm van die ek, die 

ideale-ek genoem moet word. 

Lacan (1949: 2) voer aan dat die ego by hierdie vorm van die ek valslik geposisioneer word 

voor dit ŉ subjek word deur middel van taal.Volgens hom is dit belangrik om in ag te neem 

dat die ego in hierdie fase tot stand gebring word, die ego voor sosialisering. Die primitiewe 

ek is wesenlik narsisties as gevolg van die herkenning van homself in die spieël en die kind 

ontwikkel verder ŉ ambivalente verhouding met die beeld. Apollis (2020: 39) voer aan dat 

sommige babas totale identifikasie met die moeder se refleksie het as gevolg van hierdie 

gevoel van fragmentasie en onvolledigheid wat hulle ervaar: “Dus vorm die baba ŉ 

kompenserende identifikasie met haar falliese spieëlbeeld (die moeder) as ŉ manier om die 

skeiding of verlies wat ervaar word, te oorbrug”. Gedurende hierdie fase identifiseer die baba 

met die moeder, omdat hulle ŉ gemis ervaar. Dit is ŉ wanidentifikasie, want die baba sien die 

moeder as deel van haarself, haar spieëlbeeld, “ŉ self afgesny van die ‘ander’” (Apollis, 

2020: 39). Die ontluikende ego wat nog nie sigself van ander objekte kan onderskei nie, is 

inderwaarheid ŉ gevolg van wanherkenning (Sheikh, 2017: 2). 

Lacan (1949: 4) postuleer: “I am led, therefore, to regard the function of the mirror-stage as a 

particular case of the function of the imago, which is to establish a relation between the 

organism and its reality ...” In verband met die vorming van die ek voer Lacan (1949: 5) aan: 

 [T]he formation of the I is symbolized in dreams by a fortress, or a stadium – its inner 

arena and enclosure, surrounded by marshes and rubbish-tips, dividing it into two 

opposed fields of contest where the subject flounders in quest of the lofty, remote inner 

castle whose form (sometimes juxtaposed in the same scenario) symbolizes the id in a 

quite startling way. 

Die beeld van Jerusalem wat die hoofkarakter in Hy kom met die skoenlappers gebruik (74), 

is in ooreenstemming met bogenoemde beeld van ŉ vesting. Hierdie beeld, in samehang met 

die hoofkarakter se wanherkenning van haarself in die spieël, kan aandui dat sy ŉ 

identiteitskrisis ondergaan en derhalwe weer met die beeld in die spieël moet identifiseer. 

Lacan (1949: 5) beskryf die resolusie van die spieëlfase soos volg: 

This moment in which the mirror-stage comes to an end inaugurates, by the identification 

with the imago of the counterpart and the drama of primordial jealousy ... the dialectic 

that will henceforth link the I to socially elaborated situations. 

 

3.3.3 Die simboliese fase 

Die Lacaniaanse teorie konsentreer veral op die onderskeid tussen die ego en die subjek van 

die onbewuste (Sheikh, 2017: 2). Subjekte betree die simboliese orde deur die afhandeling 

van komplekse, in besonder die Oedipus-kompleks. 

Volgens Lacan is daar ŉ stadium in die kind se lewe wat hy tevrede is met dit wat hy 

ontvang, aangesien hy nie die moeder se bors as werklike objek sien nie. Die probleem tree in 

wanneer die kind dit as werklike objek begin sien (Sheikh, 2017: 3). Sodra dit gebeur, kan die 

kind onderskei wanneer die moeder se bors afwesig is. Wanneer die kind dan hierdie 

afwesigheid waarneem, voel die kind vir die eerste keer verlies, en dit lei tot frustrasie 

(Sheikh, 2017: 3). Dit is in hierdie tyd wat die kind die verskil begin waarneem tussen wat 

hy/sy eis en wat hy/sy ontvang (Sheikh, 2017: 3). Die moeder se bors sal nie altyd beskikbaar 

wees nie, wat beteken dat die kind moet leer om geduldig te wees. Volgens Lacan is dit die 

eerste stadium van die ontwikkeling van die kind se Oedipus-kompleks (Sheikh, 2017: 2). 

Die verhouding tussen moeder en kind is dialekties en die moeder sowel as die kind het 

elkeen iets wat hulle van die ander wil hê. Die kind wil onvoorwaardelike liefde van die ma 

hê, maar omdat die ma reeds deel is van die simboliese orde, is haar begeerte na die fallus 

(Sheikh, 2017: 3). Die fallus verwys nie hier na die penis nie, maar volgens Lacan vervul die 

kind vir ŉ tydperk die fallus se rol. Vervolgens verduidelik Sheikh (2017: 3) dat die kind 

onder die indruk is dat die moeder hom/haar onvoorwaardelik liefhet, maar die moeder 

beheer slegs haar begeerte na die fallus deur die kind lief hê. 

Die kind raak nou bewus van die moeder se begeerte na die fallus en besef dat hy/sy nie die 

rol kan vervul nie. Die fallus staan tussen die ma en kind: “The dyadic relation of mother and 

child has now to be rethought as there is something else, the phallus, which has a role in this 

relation” (Sheikh, 2017: 3). Wanneer die kind hierdie ‘tekort’ in die moeder agterkom of sien, 

betree hy/sy die tweede stadium van die Oedipus-kompleks. Daar is nou ŉ nuwe leemte en 

frustrasie in die kind, omdat hy nie is wat die ma begeer nie: “The initial response to 

overcome this frustration is to possess the mother completely and to be the phallus or her 

object of desire” (Sheikh, 2017: 3). Dit lei daartoe dat die kind in ŉ narsistiese-aggressiewe 

verhouding met die imaginêre vader tree, om die ma te besit of beheer (Sheikh, 2017: 3). 

Die derde en finale stadium van die Oedipus-kompleks neem aanvang met die intrede van die 

werklike vader as die Ander, wat verklaar dat hy dit wat die ma begeer, naamlik die fallus, 

besit (Sheikh, 2017: 3). In hierdie verband verduidelik Sheikh (2017: 3) dat ons die intrede 

van die werklike vader nie noodwendig letterlik moet opneem nie, aangesien die vader as die 

Ander kan intree deur taal. Dit kan dan geskied deur die taal van die ma (Sheikh, 2017: 3). In 

hierdie stadium maak die vader die ma bewus daarvan dat hy die fallus is, of besit, en nie die 

kind nie, wat beteken hy ontneem dan vanaf haar die verbeelde idee dat die kind die fallus is 

(Sheikh, 2017: 3). Volgens Lacan (1997: 96) is dit nodig dat die simboliese orde (derde 

party), naamlik taal (“Name of the Father”), intree sodat die kind in staat is om die mees 

natuurlike verhouding, een wat nie bloedskandelik is nie, tot stand te bring. Die kind besef 

dan dat hy/sy nie met die vader kan kompeteer om die moeder te besit en die vader se plek in 

die familie inneem nie. Die kastrasie kan dan verstaan word as die besef van die kind dat 

hy/sy nie die simboliese fallus besit nie en daarom die moeder moet opgee (Sheikh, 2017: 3). 

Die vader as die simboliese Ander verteenwoordig die wet van die samelewing of kultuur 

(Sheikh, 2017: 4). Volgens Lacan (1997: 83): “This fundamental Law is simply a law of 

symbolization. This is what the Oedipus complex means.” Die kind handel dus die Oedipus-

kompleks af wanneer hy/sy taal aanleer en daardeur die simboliese orde betree. 

 

3.3.4 Die reële fase 

Die reële fase is moeilik om te omskryf. Soos Lacan se navorsing gevorder het, het die 

definisie van die woord reële ook mettertyd ontwikkel en het die betekenis verander. Homer 

(2005: 81) postuleer: “Through each phase of his teaching Lacan placed a different emphasis 

upon the real, although he also carried over the preceding definitions and functions.” Die 

moeilikheid om hierdie term te verstaan, kan toegeskryf word aan die feit dat die reële nie 

iets is waaraan daar fisies geraak kan word nie. Dit is nie ŉ materiële objek in hierdie wêreld, 

die menslike liggaam of selfs realiteit nie (Homer, 2005: 81). Lacan postuleer dat die realiteit 

bestaan uit simbole en die proses van betekenisgewing, dus gaan die realiteit en simboliese 

orde hand aan hand (Homer, 2005: 81). Verder definieer Homer (2005: 81) die reële soos 

volg: “The real is the unknown that exists at the limit of this socio-symbolic universe and is 

in constant tension with it.” 

Hoewel die reële skakel met die simboliese en imaginêre, staan dit vir iets wat glad nie 

simbolies of imaginêr van aard is nie (Sheridan, 2001: viii). Hierdie fase is ook nie deel van 

die analitiese ervaring (met ander woorde, spraak) nie (Sheridan, 2001). Sheridan (2001: viii) 

skryf: 

It began, naturally enough, by presenting, in relation to symbolic substitutions and 

imaginary variations, a function of constancy: ‘the real is that which always returns to the 

same place’. It then became that before which the imaginary faltered, that over which the 

symbolic stumbles, that which is refractory, resistant. 

Daaruit is die afleiding gemaak dat: “the real is the impossible” (Sheridan, 2001: viii). 

Hierdie term word gebruik om te verwys na dit wat in die simboliese orde ontbreek: “the 

ineliminable residue of all articulation, the foreclosed element, which may be approached, but 

never grasped: the umbilical cord of the symbolic” (Sheridan, 2001: viii). Homer (2005: 83) 

omskryf die reële as volg: 

The real, therefore, is not an object, a thing, but something that is repressed and functions 

unconsciously, intruding into our symbolic reality in the form of need. The real is a kind 

of ubiquitous undifferentiated mass from which we must distinguish ourselves, as 

subjects, through the process of symbolization. It is through the process of cancelling out, 

of symbolizing the real, that ‘social reality’ is created. In short, the real does not exist, as 

existence is a product of thought and language and the real precedes language. The real is 

‘that which resists symbolization absolutely’. 

Die reële kan dus probeer verstaan word, maar sal nooit begryp kan word nie, omdat dit buite 

die simboliese en imaginêre sfeer is. Sodra die kind taal begin aanleer, is daar ŉ breuk met 

die reële. 

Dit is belangrik om in ag te neem dat die reële en dit wat ons verstaan van die rol van fantasie 

nie geskei kan word nie (Homer, 2005: 82). Soos reeds genoem is psigoanalise se primêre 

fokus onbewuste begeertes en wense, en een van die maniere waarop hierdie begeertes en 

wense manifesteer, is deur fantasie (Homer, 2005: 85). Fantasie word deur Homer (2005: 85) 

gedefineer as ŉ verbeeldingsvlug deur ŉ subjek waarin die subjek hulself ŉ toneel verbeel 

waarin hy/sy die protagonis is. In hierdie verbeeldingsvlug sal daar altyd op ŉ verwronge 

manier ŉ wens vervul word. Fantasie is intrinsiek/toonaangewend vir seksualiteit, een van die 

belangrikste kwessies in psigoanalise (Homer, 2005: 85). Fantasie word wyd versprei in die 

media en word gevind in films, literatuur en televisie. Dit beteken dat fantasie nie beperk is 

tot die privaatheid van die persoon wat dit uitdink nie; ander mense word ook die geleentheid 

gegun om deur middel van die media in hierdie fantasie te deel. Psigoanalise en literatuur 

word ook verbind deur fantasie en die manier waarop dit te voorskyn kom. Homer (2005: 87) 

voer aan: “Fantasy is not the object of desire, neither is it the desire for specific objects; it is 

the setting or the mise-en-scène of desire.” 

Fantasieë kan op ŉ aantal maniere voortgebring word, maar die rouproses bied ŉ besonderse 

ryk konteks waarin fantasieë geskep word, en derhalwe ook vir die produksie van 

plaasvervangende objekte waarmee die fallus vervang word (Lee, 1990: 118). Lacan 

postuleer dat wanneer ŉ ander persoon sterf, daar ŉ leemte in die subjek se reële oopgaan 

(Lee, 1990: 118). Hierdie leemte in die reële sit dan die betekenaar in beweging in ŉ soeke 

regdeur die Ander se stelsel vir ’n betekenaar wat vir die verlore objek kan opmaak (Lee, 

1990: 118). Dit sluit dan in om gebeure en aanrakings met die persoon wat afgesterf het, in 

herinnering te roep. Lee (1990) voer verder aan dat: 

Because this signifier is the phallus, unavailable either to the subject or the Other, 

“swarms of images, from which the phenomena of mourning arise, assume the place of 

the phallus” [...] in an attempt to fill or at least cover over the hole in the real left by the 

loss of the object. 

As die rouproses suksesvol afgehandel word, word ŉ imaginêre objek opgerig wat die plek 

van die verlore objek kan inneem, en hierdie gefantaseerde objek kan ook as plaasvervanger 

vir die fallus dien (Lee, 1990: 118). ŉ Suksesvolle rouproses sluit in die rou van die verlore 

objek sowel as kastrasie. Lee (1990: 119) postuleer: “What Lacan particularly emphasizes, 

however, is that in learning to mourn, and thus learning to love, what Hamlet most crucially 

accomplishes is the reconstitution of his identity.” Ook die hoofkarakter in Hy kom met die 

skoenlappers kon eers haar identiteit terugeis toe sy oor Anders (haar geliefde) se dood kon 

rou en leer om uiterlike liefde aan haar seun (geliefdes) te betoon. 

Die Ander met die hoofletter ‘A’ is die ek in die Lacaniaanse teorie, wat sosio-kultureel van 

aard is (Sheikh, 2017: 4). Lacan (1991: 236) voer aan dat ‘ander’, met die klein ‘a’, die ego is 

en die funksie van spraak (taal) word onder loep geneem wanneer die Ander met die 

hoofletter ‘A’ gebruik word. Daar word verandering gesien vanaf seminaar II in Lacan se 

benadrukking wat vanaf die ego as die Ander verskuif tot die ek as die Ander (Sheikh, 2017: 

4). Verder verduidelik Sheikh (2017: 4) dat die betekenis wat Lacan aan die Ander heg, 

sinvol verstaan kan word deur ondersoek in te stel na die Ander as taal, die Ander as die 

simboliese en uiteindelik die Ander as die onbewuste. Aan die hand van hierdie stelling wat 

aandui wat alles na die Ander kan verwys, kan daar ook in die verhaal Hy kom met die 

skoenlappers ondersoek gedoen word na die feit dat die hoofkarakter haar geliefde “Anders” 

noem. Daar is wel ŉ ‘s’ agter die Ander, wat letterlik kan beteken dat die geliefde anders was 

as sy of die res van die karakters in die verhaal. Dit is funksioneel om te ondersoek of hierdie 

benaming dalk ŉ onderliggende betekenis het, veral omdat die ‘spook’ van hierdie geliefde 

gedurig met die hoofkarakter gesels en haar herinner aan dinge uit die verlede soos die 

verhaal verloop. Sheikh (2017: 4) voer verder aan dat: “The Other or the unconcious for 

Lacan is both the unconcious subject, a psychic agency, opposed to the agency of the 

conciousness, and the subject subjected to the unconcious by repression.” 

Wanneer die Lacaniaanse terme in die romans ondersoek word, kan die volgende metode van 

Lacan gebruik word. In sy studies het Lacan ŉ formule gehad waarvolgens hy literêre tekste 

met behulp van sy teorie ondersoek het. Lacan kyk eers na die drama self: wat gebeur presies, 

is daar enige herhaling, ensovoorts. Daarna kyk hy na die narratief: wie vertel die storie en uit 

watter perspektief? Derdens kyk hy na die kondisies van die vertelling. 

Lee (1990) se analise van Lacan se The purloined letter kan in hierdie studie gebruik word 

om die analise te lei. Lee (1990: 105) verduidelik dat die verteller wat die gebeure aan Dublin 

in The purloined letter oordra, ŉ eksterne verteller is wat die gebeure verduidelik net soos die 

Koningin dit aan hom gerapporteer het. Die term eksterne verteller, in hierdie opsig, verwys 

daarna dat die karakter wat die storie vertel objektief is, aangesien die verteller die gebeure 

van buite af vertel en nie fisies deel van die gebeure was wat aan hom oorvertel is nie. 

Volgens Lee (1990) is een van die kenmerke van eksterne vertelling dat die verteller niks het 

om te wen of verloor wanneer hulle gebeure oordra nie. Lee (1990: 105) postuleer dan verder 

dat die Prefek in die verhaal se rapportering van die gebeure betroubaar en transpirant is, 

aangesien die verteller niks het om te verloor nie. Lacan (1972: 47) noem dat: “It remains that 

if only the dialogue’s meaning as a report is retained, its verisimilitude may appear to depend 

on a guarantee of exactitude.” Daarom is die eksterne vertelling funksioneel, aangesien alles 

wat genoem en vertel word die waarheid blyk te wees soos dit aan hom vertel is. Die 

volgende vrae ontstaan dus rakende die vertellers in die verhale: Wie vertel die verhale? Het 

hulle iets om te verloor as die waarheid gepraat word? Word daar soms te veel verduidelik of 

onnodige inligting gegee om so die karakter se saak aan te help? Wat gebeur wanneer die 

verhaal deur ŉ interne verteller vertel word? 

 

3.4 Ouerskapstyle 

In die psigoanalise is familieverhoudings uiters belangrik: “It can never be sufficiently 

emphasized that psychoanalysis sets as its task the understanding of given behavior patterns – 

within the specific group represented by the family” (Fanon, 1986: 141). Die groot impak wat 

veral ouers op ŉ persoon se lewe het, word gesien in die aantal studies wat na ouerskap kyk 

(Gafoor & Kurukkan, 2014: 315). In hierdie studie word daar gekyk na ouerskapstyle en hoe 

ouers se manier van ouerskap karakters se persoonlikhede later in hulle lewe beïnvloed. In 

samehang met ouerskapstyle word daar ook gekyk na faktore wat die ouers se gedrag 

moontlik beïnvloed en hoe hierdie faktore bydra tot die vorming van ŉ ouer-kind-verhouding. 

Van die faktore wat mense se handelinge kan beïnvloed, is die ruimte waarin hulle verkeer, 

die politieke omgewing van die land waarin hulle woon, trauma, ensvoorts.  

Ek maak gebruik van Baumrind se ouerskapsmodel om die verskillende style te identifiseer 

en bespreek. Volgens Townsend, Mayekiso en Ntshangase (2017: 71) bestaan daar drie hoof- 

ouerskapstyle, soos geïdentifiseer deur Baumrind. Hierdie metodes sluit in: outoritêre, 

gesaghebbende en permissiewe ouerskap. Baumrind het egter in 1971 nog ŉ ouerskapstyl 

bygevoeg en dit nalatige ouerskap genoem (Gafoor & Kurukkan, 2014: 316). Die nalatige 

ouerskapstyl is vir hierdie studie belangrik en word derhalwe ingesluit. 

Ouers wat gebruik maak van die outoritêre ouerskapstyl stel vir hulle kinders standaarde en 

reëls wat in klip vasgelê is. Hierdie ouers duld geen terugpraat nie en gee nie redes vir hulle 

vasgestelde reëls en standaarde nie (Townsend et al., 2017: 71). Hierdie ouers maak staat op 

dwang en straf om hulle standaarde af te dwing. Kinders het glad nie deel aan besluitneming 

nie, al beïnvloed hierdie besluite hulle (Townsend et al., 2017: 72). Kinders met outoritêre 

ouers is volgens Baumrind oor die algemeen angstig, teruggetrokke en ongelukkig 

(Townsend et al., 2017: 72). 

Gesaghebbende ouers is warm en reageer op hulle kinders se behoeftes (Townsend et al., 

2017: 72). In hierdie ouerskapstyl plaas ouers vir hulle kinders grense en verduidelik hoekom 

hierdie grense in die eerste plek nodig is. Dit is duidelik dat hierdie ouers kommunikasie 

belangrik ag, en die kinders word toegelaat om (op ŉ ouderdomsgeskikte manier) deel te hê 

in besluite rakende die familie (Townsend et al., 2017: 72). Hierdie ouers laat toe dat hulle 

kinders terugantwoord wanneer nodig en laat hulle kinders toe om vry en onafhanklike denke 

te openbaar, en daar is ŉ goeie verhouding tussen ouer en kind (Kooraneh & Amirsardari, 

2015). Hierdie ouerskapstyl kan lei tot verhoogde selfregulasie, inskiklikheid en die 

verwerwing van tersiêre opleiding (Kooraneh & Amirsardari, 2015). 

Ouers wat die permissiewe styl gebruik, verwag baie min van hulle kinders (Kooraneh & 

Amirsardari, 2015). Hierdie ouers is warm en vertroetelend en reëls word nie afgedwing nie 

(Townsend et al., 2017: 72). Aanvaarding, vinnige reaksie op kinders se behoeftes, 

gebrekkige dissipline en minder beheer vanaf ouers veroorsaak onderliggende probleme soos 

aggressie, lae selfbeeld, nalatigheid, emosionele probleme, vroeë skoolverlating en ŉ 

geneigdheid tot dwelms en misdaad. Dit kan egter ook lei tot hoë selfvertroue by kinders 

(Kooraneh & Amirsardari, 2015). 

Ouers wat die nalatige of onbetrokke ouerskapstyl gebruik, het nie veel warmte teenoor hulle 

kinders nie en probeer ook nie beheer uitoefen nie (Hooley et al., 2017: 118). Soos afgelei 

word uit die benaming, is hierdie ouers, hoewel teenwoordig, nie aktief betrokke in hulle 

kinders se lewe nie. Hierdie ouers bied nie ondersteuning aan hulle kinders nie en hulle kom 

afgetrokke voor (Hooley et al., 2017: 119). Kinders wat aan hierdie ouerskapstyl blootgestel 

word, openbaar ŉ lae selfbeeld, is buierig en kan later gedragsprobleme hê (Hooley et al., 

2017: 118). Hulle sukkel ook om goeie verhoudings met hulle portuurgroep te bou, aldus 

Hooley et al. (2017: 118). 

Ten slotte moet beklemtoon word dat die politieke- en familiesfeer kruis in terme van die 

struktuur waaraan die kind blootgestel word. Fanon (1986: 141) skryf in hierdie verband dat 

daar noue verbintenisse is tussen die struktuur van die familie en die struktuur van die land: 

“As the child emerges from the shadow of his parents, he finds himself once more among the 

same laws, the same principles, the same values.” Daarom is beide psigoanalitiese sowel as 

postkoloniale invalshoeke vir hierdie studie belangrik. 

Terwyl psigoanalise op die familiesfeer konsentreer, is daar in die postkolonialisme ŉ 

beklemtoning van die politieke sfeer. In Kinnes is daar ŉ kultuur van bendegeweld en 

dwelmmisbruik in die gemeenskap, wat dit vir die kinders sonders pa’s of met afwesige ouers 

makliker maak om aan hierdie kultuur deel te neem. Die kinders leer eers in die ouerhuis en 

dan in die samelewing wat reg en verkeerd is, en as daar nie ŉ verantwoordelike persoon is 

wat hulle lei nie, is dit maklik om in slaggate te trap en te dink dat sekere gedrag reg is, 

omdat almal dit doen. Baie kinders in Kinnes het afwesige pa’s en soms ook afwesige ma’s, 

wat dan veroorsaak dat hulle op die samelewing staat maak vir leiding.  

Die afwesigheid van ŉ ouer kan skynbaar negatiewe gevolge hê. Veral wanneer daar nie 

iemand is wat instaan om daardie rol te vertolk nie, kan dit vir die kind moeilik wees om nie 

in een van die onwikkelingsfases (wat deur Freud en Lacan voorgestel word) te fikseer nie. 

Jansen (2021) voer aan dat die teenwoordigheid van ŉ pa baie belangrik is in kinders se lewe. 

Dr. Charles Flaendorp in Jansen (2021: 56) postuleer: “Vroeë pa-kind-verhoudings het ŉ 

vormende invloed op kinders se identiteit en hul karakter. Die afwesigheid van ŉ emosionele 

verhouding met ŉ pa kan tot sosiale wanaangepastheid lei, en dit kan ŉ negatiewe effek ook 

hê op die samelewing.” 

Die geskiedenis of die agtergrond van ŉ persoon beїnvloed soms sy/haar onbewuste 

handelinge – veral wanneer ŉ persoon trauma ervaar het en die emosies of ervaring daarvan 

in die onbewuste onderdruk, vind dit maniere om te voorskyn te kom. Suid-Afrika se 

geskiedenis is gevul met gebeurtenisse wat mense getraumatiseer het. Die analise van die 

betrokke romans as voorbeelde van die werk van bruin Afrikaanse skrywers aan die hand van 

die postkoloniale teorie is daarom nodig. Die postkoloneale teorie betrek die konteks van die 

verhale en die geskiedenis wat dit onderlê. Vervolgens word ŉ bespreking van die 

postkoloniale teorie verskaf. 

Hoofstuk 4 Postkolonialisme, verplasing, plek en identiteit 

 

4.1 Inleiding 
In hierdie hoofstuk word die teorie, postkolonialisme, bespreek. Daar word gekyk na Suid- 

Afrika se verlede van veral gedwonge verskuiwings onder die apartheidsregering om 

sodoende te wys hoe dit karakters se persoonlikhede beïnvloed het en steeds beïnvloed. 

In Suid-Afrika is daar ŉ groot literêre belangstelling in postkolonialisme. Eerstens weens 

Suid-Afrika se geskiedenis met kolonialisme en segregasie, en tweedens omdat dit steeds 

relevant is en die hedendaagse werklikheid beïnvloed (Van Zyl, 1998: 77). Die Suid-

Afrikaanse geskiedenis is welbekend en rassesegregasie sal net kortliks in dié studie bespreek 

word. 

4.2 Postkolonialisme 
Postkolonialisme ondersoek die volgehoue nagevolge van kolonialisme op kulture en die 

samelewing as geheel (Ashcroft et al, 2007: 168). Volgens Marais (2012: 10) is die term post-

koloniaal, in die Suid-Afrikaanse konteks problematies, aangesien Suid-Afrika eers in 1994 

demokrasie verkry het. Voor 1994 was die land steeds regeer deur wit koloniseerders 

(Marais, 2012: 10). Dit beteken dat apartheid direk ná die koloniale besetting in Suid-Afrika 

geheers het (Marais, 2012: 10). Die aanvangsdatum van die ‘post’-koloniale era in Suid-

Afrika is dus betwisbaar. . 

Viljoen (1996) stem ooreen met Ashcroft, Griffiths en Tiffin (1989), wat aanvoer dat 

postkolonialisme gelees moet word as die ondermyning van kolonialisme eerder as die 

opvolging daarvan. Een van die belangrikste eienskappe van postkoloniale tekste is die verset 

wat daarin voorkom (Anker, 2009: 33). Hierdie verset is dan gerig teen onderdrukking en 

marginalisering. Ashcroft et al. (1989) gebruik die term ‘postkolonialisme’ om te verwys  na 

“alle kultuur geraak deur die imperiale proses vanaf die eerste moment van kolonisering tot 

vandag”, aldus Viljoen (1996: 2). Die term verwys derhalwe na alles (die samelewing, 

gemeenskappe, kuns, kultuur) waarop kolonialisme ŉ invloed gehad het. Viljoen (1996: 2) 

voer aan dat “alle literatuur wat onder hierdie omstandighede ontstaan, per definisie 

postkoloniaal [is], omdat hulle gegroei het uit die ervaring van kolonisering en hulself moes 

vestig in spanning met die imperiale mag en deur die beklemtoning van hulle verskille met 

die veronderstellinge van die imperiale sentrum” (vergelyk ook Ashcroft et al., 1989). 

Groepe soos die Afrikaanse Sestigers het hulle sterk teen apartheid uitgespreek in hul 

skryfwerk. Dié skrywers het gedurende apartheid ŉ belangrike rol gespeel deur die sentrum te 

wys op die onregte in hierdie onderdrukkende sisteem. Sodoende het hulle ook ŉ stem gegee 

aan die gemarginaliseerdes. Skrywers is steeds belangrik in hierdie verband, selfs jare ná 

apartheid. Mense skryf byvoorbeeld oor hulle ervarings tydens apartheid en hoe dit hulle 

vandag nog beïnvloed. Julian Jansen se Seuns sonder pa’s (2021) is een só ’n boek. Swart en 

bruin skrywers publiseer vandag meer gereeld in Afrikaans, en sommige van hierdie 

skrywers gee ŉ stem aan die gemarginaliseerdes in hulle gemeenskappe. Dit geld ook vir die 

romans wat in hierdie tesis aan bod kom, waar die gebeure dui op blywende ongeregtighede 

jare ná kolonisering en apartheid tot ’n einde gekom het. Die ondervindings van die karakters 

is aanduidend van die struwelinge van swart- en bruin mense en sodoende kry hierdie groepe 

ŉ ‘stem’. 

Wit oorheersing en rassisme in Suid-Afrika word deur Viljoen (1996: 4) teruggespeur na die 

“uitgerekte proses van kolonialisering deur Nederland en Brittanje, die onderwerping van 

mense in territoriale oorwinnings en die verslawing van swart mense”. In sommige tekste, 

wanneer daar van apartheid Suid-Afrika gepraat word, word dit beskryf “as ŉ koloniale 

regime” (Viljoen, 1996: 5). Apartheid is in 1913 en 1936 voorafgegaan deur die Wette op 

Naturelle Grond (Land Acts) wat die hoeveelheid land wat vir swart boere beskikbaar was tot 

dertien persent beperk het (Ashcroft et al., 2007: 14). Apartheid is ŉ Afrikaanse term wat 

‘skeiding’ beteken (Ashcroft et al., 2007: 14). Die term word in Suid-Afrika gebruik om te 

verwys na die beleid wat deur die Nasionalistiese Regering ingestel is ná 1948 en word 

gewoonlik in Engels gedefinieer met die onskuldige frase: “policy of separate development” 

(Ashcroft et al., 2007: 14). 

Die apartheidswette is vasgestel in 1948, met verskeie wette wat vandag nog nagevolge dra. 

Van die wette sluit in die Populasie Registrasie Wet, wat alle mense geregistreer het volgens 

die Wet op Afsonderlike Geriewe. Dit beteken dat die onderskeie rasse nie dieselfde geriewe 

(soos openbare toilette, banke, ensvoorts) kon gebruik nie. Die Groepsgebiedewet is ook 

ingestel, wat voorstede gesegregeer het (Ashcroft et al., 2007: 14). Mense van verskillende 

rasse kon nie in dieselfde gebiede woon nie.  

Fanon (1986: 87) skryf: “It is understood that territorial reservations would be set up for the 

blacks and that most of them would have to live there.” Hierdie skeiding het egter ŉ doel 

volgens Fanon wat verder op bl. 88 skryf: “Economic competition would be eliminated and 

the groundwork would be laid for the rehabilitation of the ‘poor whites’ who constitute 50 

per cent of the European population ...” Verder het hierdie ongelyke regering ook die 

Immoraliteitswet, wat gemengde huwelike onwettig verklaar het, ingestel. In hierdie geval 

kan dit die rede wees hoekom die hoofkarakter in Hy kom met die skoenlappers haar geliefde 

in Duitsland agtergelaat het. Die hoofkarakter se geliefde is wit, en die karakter Valda dra 

duidelik nog letsels as gevolg van die apartheidswetgewing. 

Tydens apartheid was daar ook die instelling van die sogenaamde ‘Bantustans’ of inheemse 

tuislande, wat ŉ groot gedeelte van die populasie se beweging beperk het (Ashcroft et al., 

2007: 14). Teoreties gesproke was die stigting van die tuislande veronderstel om ŉ uitweg te 

wees vir die rassespanning in Suid-Afrika deur ŉ reeks aangewysde grondgebiede of 

tuislande te skep waar swart mense apart kon ontwikkel. Die wit minderheid het egter die 

grootste gedeelte van die land vir hulself teruggehou. Hulle het feitlik al die ekonomiese 

lewensvatbare grondgebiede, insluitend die ryk landbou-areas en die gebiede met 

mynboupotensiaal, teruggehou, wat beteken het dat hierdie tuislande geskep is om die wit 

marginaliseerder in beheer te hou en te beskerm (Ashcroft et al., 2007: 14). Aangesien die 

ekonomie vereis het dat ŉ groot hoeveelheid nie-wit werkers naby wit areas bly, het die 

Groepsgebiedewet gelei tot die ontstaan van spesifieke rassegesegregeerde stadsgebiede of 

‘townships’ deur van laekosteverblyf gebruik te maak (Ashcroft et al., 2007: 14). Onder 

dieselfde wet is ‘Afrikane’, ‘Kaapse Kleurlinge’ en/of ‘Indiërs’ met geweld uit die stedelike 

gebiede verwyder waar hulle vir baie generasies reeds gewoon het (Ashcroft et al., 2007: 14). 

Die welbekende Distrik Ses waarvandaan (veral) bruin mense verplaas is, is ŉ voorbeeld 

hiervan. 

In die apartheidsjare is swart mense se voorkoms, vermoëns en ervarings minder geag as dié 

van wit mense (Naidoo et al., 2017: 134). ŉ Natuurlike uitvloeisel van hierdie devaluasie was 

die diepgaande negatiewe impak wat dit op alle nie-wit Suid-Afrikaners se selfpersepsie en 

selfbeeld gehad het, omdat eienskappe soos selfgeldendheid deur dominante sosiale norme 

ontmoedig en onderdruk is (Naidoo et al., 2017: 134): “Generally, apartheid encouraged 

white self-belief and confidence in their intrinsic abilities and masked the social engineering 

of personal success.” Fanon (1986: 93) bespreek hierdie onderwerp en voer aan dat die 

Europeër se meerderwaardigheidsgevoelens gelei het tot die minderwaardigheidsgevoelens in 

die gemarginaliseerdes. Mense word dus nie gebore met ŉ minderwaardigheidskompleks nie, 

maar dit is ander mense wat hulle minderwaardig laat voel. Fanon (1986: 93) stel: “It is the 

racist who creates his inferior.” 

In hierdie konteks het die Swartbewustheidsbeweging, wat in die 1970’s as ŉ politieke 

reaksie teen rassediskriminasie ontstaan het, gedien om bewustheid oor swart trots te verhoog 

(Naidoo et al., 2017: 134). Die beweging het gepoog om die diep vlakke van skaamte en lae 

selfbeeld teë te werk. Swart mense is byvoorbeeld binne hierdie denkraamwerk aktief 

ontmoedig om bleikmiddels op hulle vel of produkte wat hulle hare reguit maak, te gebruik, 

en die historiese prestasies van swart mense is benadruk (Naidoo et al., 2017: 134). 

Van den Berg (2011) voer aan dat postkolonialisme onder andere kyk na die traumatiese 

impak van die koloniale benadering op die gekoloniseerde, veral in terme van spesifieke 

historiese gebeure. Visagie (2001: 140) skryf dat “… the infamous apartheid policy has been 

invested with a patriarchal approach towards black South Africans forcing them into the roles 

of minor sons and daughters of the white ruling class”. Apartheid het die swart mens se 

agentskap en selfvertroue weggeneem en alle swart mense is effektief soos kinders behandel. 

Die postkoloniale skrywer eis egter die verlede terug en neem self beheer (outonomie) oor 

(Kidelo, 2021: 59, 96). Apartheid is vandag iets van die verlede en Corey (2014: 89) voer aan 

dat daar geen nut daarin is om iemand se verlede te blameer vir hoe hulle nou is nie nie, maar 

om mense se agtergrond in ag te neem, kan help om die individu se huidige situasie te 

verstaan. Freud (2017: 5) noem ook dat: “We are what we are because we have been what we 

have been.” Dit is net weereens ŉ aanduiding dat geskiedkundige konteks baie belangrik is in 

die individu se ontwikkeling. 

 

4.3 Verplasing, plek en identiteit 
Hoewel apartheid en kolonialisme reeds jare lank in Suid-Afrika verby is, het dit ŉ 

verwoestende spoor agtergelaat, nie net in mense se lewens wat dit fisiek ervaar het nie, maar 

ook ten opsigte van hulle nageslag. Veral as daar gekyk word na gedwonge verskuiwings en 

die ambivalente status van Afrikaans in Suid-Afrika, val hierdie verskynsel op. Identiteit 

word dikwels geassosieer met dit wat mens besit, waar jy bly/ruimte en jou taal. Dit kan 

geargumenteer word dat swart en bruin mense baie meer as net hulle huise in die gedwonge 

verskuiwings verloor het. Baie van hierdie mense is na ongeleë plekke geskuif. Plekke wat 

onveilig was of ver was van hulle werk en ŉ vervoerprobleem tot gevolg gehad het. Baie 

woon vandag steeds in dié areas. In hierdie verband voer Peters (2020: 24) aan dat: “They 

were moved to the outskirts of the city, away from social networks, work opportunities, 

transportation and infrastructure.” Dit kon verder beteken dat hierdie mense hulle werk en 

gevoel van tuishoort verloor het. 

Op ’n praktiese vlak het hierdie verskuiwings en wette baie mense se verhoudings beïnvloed. 

Met ouers wat miskien baie vroeg uit die huis moes gaan om betyds te wees vir werk en nooit 

tyd saam met hulle kinders kon deurbring nie, kon gesinsverhoudings verbrokkel. Of ouers 

het as gevolg van werkreservering net toegang gehad tot swak betaalde poste, of hulle werk 

verloor en kon nie in hulle gesin se behoeftes voorsien nie. Werkloosheid lei tot armoede en 

swaarkry. As daar nie in behoeftes voorsien word nie, moet daar aan maniere gedink word 

om ŉ inkomste te verdien. Die ondraaglikheid van hulle situasie kon tot moedeloosheid of 

frustrasie gelei het – veral omdat hierdie mense geen uitweg gehad het binne die politieke 

konteks van die land nie. Dit kon gelei het tot die oprigting van sielkundige 

verdedigingsmeganismes om hulle daaglikse situasie te hanteer. 

Hierdie verskynsel word gesien in Hy kom met die skoenlappers wanneer die hoofkarakter se 

pa by die weermag aansluit omdat hy nie die finansies gehad het om te studeer nie. Dié werk 

het hom op so ŉ manier beïnvloed dat hy later sy gesin mishandel het. Die langdurige invloed 

van die apartheidsbestel is ook in Kinnes duidelik. Die Kaapse Vlakte vertoon vandag nog die 

letsels van onder meer die apartheidswetgewing. In die roman word geskets hoe Ma Mary 

byvoorbeeld vir Anwaar alleen moes los sodat sy as huishulp kon gaan werk gedurende sy 

kinderjare. Dit het veroorsaak dat hy nie die nodige ondersteuning in sy kinderjare gekry het 

nie en só sy identiteit beїnvloed. Julian Jansen (2021) noem in die voorwoord van sy boek 

Seuns sonder pa’s dat sy lewe nie net beїnvloed is deur sy pa nie, maar ook direk beїnvloed is 

deur sy pa se kinderjare en hoe sy pa se pa hom behandel het. Hierdie stelling is relevant, 

want Jansen verwys hier na sy pa se geweldaddigheid en hoe dit ŉ uitvloeisel was van die 

handelinge van sy pa se pa. Hy verwys dus na die siklus in die verhoudings tussen pa’s en 

seuns. 

In Jansen (2021) se boek Seuns sonder pa’s bespreek hy die invloed wat ’n afwesige pa op ’n 

kind kan hê, maar hy kyk ook hoekom so baie pa’s op die Kaapse Vlakte in hulle kinders se 

lewe afwesig is. Bendes is ŉ groot kwessie in hierdie boek. Jansen (2021: 9) stel: 

In die afwesigheid van ŉ pa het jong seuns ŉ vaderfiguur nodig wat as mentor kan dien in 

daardie kritieke oorgangsfase van tiener na jong volwassene. Dan, soos die Afrikagesegde 

lui, moet ŉ hele dorpie saamspan om ŉ kind groot te maak. 

Hier verwys Jansen na die feit dat seuns sonder pa’s soms vir bendes maklike prooi word. 

Bendegeweld is een van die Kaapse Vlakte se grootste euwels. Bendegeweld het reeds voor 

apartheid bestaan, maar dit het oor die Kaapse Vlakte versprei met die instelling van 

gedwonge verskuiwings (Peters, 2020: 30). Deur hierdie verskuiwings is daar ŉ omgewing 

geskep vir kriminele aktiwiteite om te groei, aangesien dit bendelede wat deel was van “The 

Glope”8 na verskeie dele van die Kaapse Vlakte versprei het en sodoende is nuwe bendes 

gestig (Peters, 2020: 30). Dit is duidelik dat die gedwonge verskuiwings nie net mense 

emosioneel en psigies benadeel het nie, maar as gevolg van die uitbreiding van bendes, was 

mense ook fisiek slegter daaraan toe. 

Nie een van die manlike karakters in die roman Kinnes het positiewe mentors nie. Wanneer 

Derick in die nood is en letterlik aan elke huis se deur in sy straat gaan klop, stel die mense 

nie belang in sy storie nie en wys hom weg. In die afwesigheid van ŉ vaderfiguur, faal die 

gemeenskap hom ook en hy vind ŉ mentor in ŉ bendeleier. Uncle Mikey gebruik egter net vir 

Derick as dwelmhandelaar en iemand wat vir hom kan veg. Derick voel dat hy nie ŉ keuse 

het nie, want hy wil sy belofte aan Nicole nakom en ŉ goeie pa wees vir sy ongebore kind. 

Omdat hy egter nie werk kry nie, en niemand anders hom wil help nie, is die bendeleier sy 

laaste en enigste opsie. Derick voer ook aan dat mense bang is vir bruin mans: “Maa as jy my 

colour is en jy is ŉ jong man en jy soek vi wêk, dan is daa min options vi jou. As jy in 

ienagge skiem rondloep dan sal jy sien, is net manne wat heeldag byte staan” (131). Jansen 

(2021: 9) skryf ook oor hierdie verskynsel: 

Wanneer ouers en die gemeenskap daardie seuns faal, keer hulle terug en byt die 

gemeenskap aan die hakskeen. Hierdie verwarde, gedisoriënteerde en wanhopige seuns 

word ŉ maklike werwingsbron vir bendes. Hulle vind mentors in bendeleiers wie se 

oënskynlike mag, geld en sukses ŉ byna onweerstaanbare aantrekkingskrag is. 

Hierdie aanhaling word in Kinnes gestaaf wanneer die vaderlose mans/seuns sonder mentors 

by bendes aansluit. Vir Derick is om deel te word van ŉ bende ŉ finansiële oplossing en hy 

probeer ook weer daar uitkom. Anwaar, aan die ander kant, vorm sy eie bende, en hy voel 

basies soos ŉ vaderfiguur vir die bendelede (11). Dit is duidelik dat Anwaar se eie 

vaderloosheid ŉ groot impak op hom gehad het. Dit het reeds in sy kinderjare begin toe 

Anwaar dikwels alleen by die huis gebly het wanneer sy ma gaan werk het, sonder enige 

 
8 The Glope was die oorspronklike Kaapse bende wat mense van die Kaapse Vlakte beskerm het – aldus Peters 

(2020).  

volwasse toesig. Hy het baie tyd voor die televisie deurgebring en het gevolglik geobsedeer 

geword met televisie en films, in so mate dat hy ŉ akteur wou wees (20). Die televisie was ŉ 

standvastigheid in sy lewe. Wanneer hy alleen en ongeliefd gevoel het, was die televisie daar 

om hom geselskap te hou. 

Soos genoem, kan die romans Kinnes en Hy kom met die skoenlappers as voorbeelde van 

swart Afrikaanse skryfwerk beskou word. Viljoen (2005: 2) voer aan dat wanneer daar enige 

bespreking is van die manier waarop swart Afrikaanse skrywers verplasing voorstel, die feit 

dat hulle hul literêre tekste produseer in ŉ taal met ŉ hoogs ambivalente status, in ag geneem 

moet word. Afrikaans kan aan die een kant gesien word as ŉ taal wat baie nou verband hou 

met kolonialisme, aangesien dit ontwikkel het uit die Nederlands wat gepraat is deur die 

eerste koloniseerders van Suid-Afrika (Viljoen, 2005: 2). Dit is toe deur die 

Afrikanernasionaliste geapproprieer wat daartoe gelei het dat die taal met die onderdrukkers 

geassosieer is tydens apartheid (Viljoen, 2005: 2). Aan die ander kant kan Afrikaans ook 

gesien word as ŉ inheemse taal wat sprekers as ŉ strydwapen teen apartheid gebruik het 

(Viljoen, 1996: 5 en Viljoen, 2005: 2). Struggle-poёsie is een manier hoe Afrikaans as anti-

apartheidswerktuig deur skrywers soos Adam Small gebruik is. Daarom word daar na 

Afrikaans verwys as die taal van die onderdrukker sowel as die onderdrukte. 

Die romans wat in hierdie studie aan bod kom, val binne die kader van swart Afrikaanse 

skryfwerk. Die term swart verwys nie hier na ras nie (baie swart Afrikaanse skrywers is 

byvoorbeeld bruin), maar dui op anti-hegemonie, aangesien hierdie skrywers wit hegemonie 

doelbewus met hulle skryfwerk bevraagteken en ondermyn het. Tussen die 1940’s en 1990’s 

was swart Afrikaanse skrywers meestal digters, soos Small (Viljoen, 2005). Dit is slegs vanaf 

1994 wat die roman as ŉ genre in swart Afrikaanse skryfwerk belangrikheid verkry het 

(Viljoen, 2005). ŉ Vroeë oorsig van hierdie veld dui daarop dat sosio-politieke temas die 

werke van swart skrywers gedomineer het (Viljoen, 2005). Spesifieke kenmerke van hierdie 

werke is geїdentifiseer: Swart Afrikaanse skrywers het dikwels die geskiedenis herskryf 

vanuit die gemarginaliseerde se perspektief; hulle het die ervaring van hulle eie 

gemeenskappe, wat die bron van hulle tekste is, duidelik uitgespreek; hulle het hul literêre 

tekste gebruik om hierdie gemeenskappe op te voed; dikwels het hulle geskryf uit die 

werkersklasperspektief; hoewel sommige skrywers nie hiermee saamgestem het nie, was baie 

van hulle bewus van die skrywer se politieke rol; hulle het gevoel hul werk moet toeganklik 

wees sodat dit by vergaderings en kulturele funksies voorgelees kan word, veral gedurende 

die stryd teen apartheid in die tagtigs; en hulle het dikwels Kaaps (teenoor 

Standaardafrikaans) gebruik as ŉ strydtaal teen onderdrukking (Viljoen, 2005: 3). Hulle werk 

het ook ’n sterk postkoloniale inslag gehad. 

Wat die twee romans in hierdie tesis betref, sê Chase Rhys in ŉ video-onderhoud as finalis 

vir die Adam en Rosalie Small-prys vir debuutskrywers dat die gemeenskap sy skryfwerk 

baie beїnvloed en dat sy kuns aan die gemeenskap gerig is. Verder spreek Rhys die hoop uit 

dat die werk gesien/gelees kan word deur die mense op die Kaapse Vlakte, want volgens 

hierdie skrywer is dit van die gemeenskap en vir die gemeenskap. Glorie (2019) voer weer 

aan dat Valda Jansen se werk in ŉ breër tendens pas – een wat sigbaar is in die werk van 

Afrikaanse skrywers soos Ronelda Kamfer, Nathan Trantraal en E.K.M. Dido – naamlik om 

die lewe en verlede van die bruin gemeenskap vanuit ’n eie perspektief te vertel en dit in die 

Afrikaanse literatuur ŉ plek te gee. 

Soos met bogenoemde agtergrond gesuggereer word, is dit funksioneel om hierdie tekste uit 

ŉ psigoanalitiese sowel as postkoloniale perspektief te analiseer. Psigoanalise wys die 

abnormale ouer-kind-verhouding uit terwyl postkolonialisme bydraende faktore tot hierdie 

abnormale verhouding kan identifiseer. Die ouer geslag bruin Suid-Afrikaners wat in die 

betrokke romans verbeeld word se historiese marginalisering (asook die invloed hiervan 

vandag) en die ruimte waarin die karakters hulle (steeds) bevind (abstrak én konkreet) dra by 

tot die komplekse ouer-kind-verhouding. Dit beïnvloed naamlik hoe die ouer die kind hanteer 

en wat die kind leer. Nie net dit wat die ouer sê nie, maar ook dit wat die ouer doen, dra by 

tot die kind se persoonlikheid/identiteit. Die relevansie van ruimte in die betrokke romans 

word kortliks hier onder bespreek. 

Belangrike kenmerke wat in die Afrikaanse literatuur voorkom, is kwessies soos plek en die 

ervaring van verplasing (Viljoen, 2005: 1) as gevolg van die koloniale- en 

apartheidsgeskiedenis wat hier bo vermeld word. Ashcroft, Griffiths en Tifffin (2002: 8) eggo 

Viljoen (2005) wanneer hulle noem dat: “A major feature of post-colonial literatures is the 

concern with place and displacement.” Hulle voer verder aan dat dit hier is wat die unieke 

postkoloniale identiteitskrisis begin – die bemoeienis met die ontwikkeling of herstel van ŉ 

effektiewe identifiserende verhouding tussen self en plek (sien ook Colyn, 2010: 18). Plek 

beïnvloed identiteit (Colyn, 2010: 19), wat dit verstaanbaar maak dat mense ŉ identiteitskrisis 

kan ervaar wanneer hulle weggeskuif word vanaf hulle plek van herkoms, veral as hierdie 

verskuiwings gedwonge was. 

Met die afloop van apartheid moes baie bruin en swart mense hulle identiteite onder die loep 

neem en hulle ruimtes aanvaar “om hul plek in die samelewing op te eis” (Colyn, 2010: 19). 

Dit beteken dat die nuwe ruimtes nou deel geword het van hulle identiteit. Belangrik in 

hierdie verband is Peters se vermelde tesis wat in 2020 gepubliseer is en kyk na die identiteit 

van bruin mans. Sy betoog bruin mense moes gedurende apartheid en gedwonge 

verskuiwings nuwe identiteite aanneem, en daar was gevolge daaraan verbonde. Geweld en 

bendes is sommige van die gevolge van die nuwe identiteite wat in hierdie nuwe ruimtes 

gevorm het. 

In die volgende hoofstuk kom identiteit en karakterisering in die geselekteerde romans ter 

sprake. 

Hoofstuk 5 Analise van die karakters in Kinnes en Hy kom met die 

skoenlappers 

 

5.1 Inleiding 

Hierdie hoofstuk konsentreer op die analise van die karakters in Kinnes en Hy kom met die 

skoenlappers. Soos genoem in die teoretiese bespreking van karakterisering in hoofstuk 2, 

leer lesers karakters of personasies ken deur dit wat van hulle in woorde geskryf staan. Daar 

sal in hierdie hoofstuk onder andere gekyk word na hoe geselekteerde karakters in die romans 

voorgestel word, deur middel van ander karakters of deur die karakters self. Eksplisiete sowel 

as implisiete karakterisering sal ondersoek word aan die hand van die woorde op papier en 

suggesties deur die ander karakters en verteller. Die hoofkarakters word apart bespreek. 

Sentrale temas in beide Kinnes en Hy kom met die skoenlappers is die politieke verlede en 

hede, en sosiale kwessies soos tienerswangerskap, geweld en afwesige ouers. Hierdie 

hoofstuk kyk ook onder andere hoe bogenoemde temas bydra tot karakterontwikkeling. 

Buiten om die eksplisiete karakterisering te ondersoek, word Brink (1987) se metode gebruik 

om inligting oor karakters in te samel. Daarom word die name van karakters, herhaling van 

spesifieke eienskappe of handelinge, akkumulasie van eienskappe, vergelyking en kontras 

asook die transformasie van karakters bestudeer. 

 

5.2 Kinnes 

 

 5.2.1 Anwaar 

Aan die begin van die roman Kinnes word ons voorgestel aan die karakter genaamd Anwaar. 

Anwaar is ŉ jong man wat beroemdheid verwerf het (in die gemeenskap sowel as 

internasionaal) omdat hy deel was van ŉ rolprent getiteld GangStar. Hierdie rolprent is deur 

ŉ internasionale filmmaatskappy verfilm. Die leser vind ook verder uit dat Anwaar deel is 

van ŉ bende waarvan hy die leier is. Hierdie bende verkoop dwelms aan die gemeenskap en 

is ook in besit van vuurwapens. Anwaar se ma is ŉ enkelouer wat alleen vir hom gesorg het. 

Hy het nie baie leiding in sy lewe gehad nie, want sy ma was gedurig by die werk. Dit het by 

hom ’n liefde vir rolprente gekweek, aangesien hy baie tyd voor die televisie deurgebring het 

wanneer hy alleen was. Toe hy gewerf is om deel te wees van ŉ internasionale rolprent, was 

dit ŉ droom wat waar geword het (54). Die internasionale filmmaker, Cassie, het aan Anwaar 

beloftes gemaak wat sy nie nagekom het nie. Op bladsy 69 belowe sy dat sy sal terugkom na 

die Kaapse Vlakte toe om die gemeenskap te help, maar dit het nooit gebeur nie. Ná die 

teleurstelling besluit Anwaar om sy eie films te maak. Hierdie films sluit werklike geweld in 

en onskuldige toeskouers kry seer. Ná sy groot filmteleurstelling begin hy ook tiklollies rook 

en word hy gewelddadig teenoor sy ma (124). Anwaar skiet uiteindelik ’n baba dood, en ná 

hierdie moord moet hy op die vlug slaan. 

 

5.2.1.1 Eksplisiete karakterisering 

 

Karakterisering van Anwaar deur ander karakters 

Die karakter Ma Mary (Anwaar se ma) stel Anwaar voor as handig en pligsgetrou, omdat hy 

in en om die huis werk om die huis veilig te hou. Volgens Mary sien Anwaar dit as sy plig 

om sy ma te beskerm, omdat sy hom as kind beskerm het. Op bladsy 20 noem sy: “Ja-Nee, 

my kin het vi my gesôg! Mummy all the years you did work to take care of me, nou lat ek vi 

Mummy ytsort”. Ma Mary beskryf Anwaar as sorgsaam, soos gesien kan word op bladsy 20: 

“But ja, my seun het kwaai na my gekyk. Ek’t my entjies op tyd gehet en hy’t my ŉ ott gegie-

oorie vyfhonned rand-om elke wiek casino toe te gan.” 

Ma Mary voer ook aan dat Anwaar so besorg oor haar is dat hy aan die begin nie sy vriende – 

wat eintlik medebendelede is – in hulle huis wou toelaat nie. Op bladsy 21 noem sy: “Eeste 

het hy nie allow lat sy vriende innie hys kommie.” Volgens Ma Mary keer Anwaar haar 

wanneer sy verder wil baklei omdat: “My kin likes ittie as ek soe angannie” (22). 

Hoewel Anwaar aldus Mary ŉ liefdevolle, versorgende persoonlikheid het, het hy ook ŉ 

ander kant. Op bladsy 124 gee Mary ŉ beskrywing van hoe Anwaar haar aanrand en dit 

illustreer hoe gewelddadig hierdie karakter is: 

Hy’t my by my nek van agte af gegryp en my tienie gang se muur gestoot dat ek my kop 

hie boe oepe gekappit. Die bloed het in my oë getap, en ek kannit toe nie wegvie nie, wan 

hy’t my soe hie by my arms vasgehou. 

Daar is nog gevalle wanneer Mary vir Anwaar as gevoelloos en wreed voorstel. As sy hom 

die eerste keer vang waar hy tik gebruik, beskryf sy Anwaar se gedrag soos volg: “Sy oë was 

soe glaserag en donke. Ooh hy’t evil gelyk” (123). Hierdie beskrywing gee sy wanneer 

Anwaar haar aanrand. Mary se vertellings dui op hoe geskok sy was in daardie oomblik, en 

hoewel sy nie probeer om haar seun in ŉ slegte lig te plaas nie, is haar beskrywing van sy 

handelinge sprekend van Anwaar se karaktereienskappe. Nie net is hierdie karakter wreed 

nie, maar hy is ook baie opvlieënd en prikkelbaar. Ma Mary vergelyk Anwaar se gedrag met 

dié van haar eie ma. Op bladsy 142 noem sy: 

Anwaar remind my nogals actually baie van my ma. Ja, hulle’s altwie baie vinnag om op 

hulle perdjies te spring. En hulle’s altwie stêk, daai dooie weight in hulle hanne, hulle 

wietie hoe seer hulle slattie. 

Mary is op haar hoede rondom Anwaar. Volgens Ma Mary het Anwaar nie net eienskappe 

van haar eie ma geërf nie, maar hy het ook haar pa se sjarme geërf. Wanneer Ma Mary haar 

pa op bladsy 14 beskryf, vergelyk sy hom met Anwaar: “Hy was soes Anwaar, baie 

charming.” 

Sy noem ook op bladsy 123 dat Anwaar gereeld siek word: “Ek was nog geworried, wan hy’t 

sy pa se bôsie, kry baie bronchitis” (123). Hierdie eienskap van die karakter is sterk in 

teenstelling met die beeld wat die leser van die karakter het, die beeld van ’n energieke, 

viriele jongman. 

Dit is reeds aan die begin van die verhaal duidelik dat Anwaar ŉ dwelmhandelaar is, maar 

Mary sukkel om in te sien dat dit verkeerd is. Op bladsy 22-23 noem sy: “Ja, Anwaar het tik 

vekoep, but hy maakit toggie selfie.” Nie net het Anwaar hierdie dwelms verkoop nie, hy het 

dit ook begin gebruik. Mary erken dus dat Anwaar ŉ dwelmgebruiker is. 

Wanneer Anwaar die huis met hekke en slotte toemaak, noem hy dat dit is om vir Ma Mary te 

beskerm. Op bladsy 19 sê hy: “Ja, die skiem issie meer dieselle nie, Mummy. Ek moet vi 

Mummy protect.” Hierdie stelling staan sterk in kontras met Anwaar se handelinge – die feit 

dat hy dwelms verkoop en deel is van ŉ bende dra by tot die onveiligheid van die 

gemeenskap. Sy skynheiligheid word dan ook op bladsy 124 beklemtoon wanneer hy self sy 

ma aanrand. 

Dit word op bladsy 124 duidelik dat Anwaar ŉ leuenaar is. Voorheen het hy vir Ma Mary 

gesê hy wil haar beskerm en vir haar sorg, maar op bladsy 124 draai hy teen haar en sê dat sy 

niks besit nie: “‘Jou hys? Wanne laas het Mummy vi iets hie betaal, huh?’ skrie my kin vi 

my.” Sy woord kan nie vertrou word nie, en hy kom ongebalanseerd voor. Hy verander van 

’n liefdevolle seun in ŉ monster wat sy ma aanrand en dan manipuleer. Nadat Anwaar sy ma 

aangerand het, beskryf Ma Mary op bladsy 124 hoe hy haar met geld en geskenke bederf: 

“Die volgene dag het Anwaar my favourite chocolate gan koep en ŉ borrel whiskey en hy’t vi 

my gepromise wanne die weekend kô, sal hy my ŉ lekke ott gie om casino toe te gan.” 

Uit hierdie woorde en beskrywings van Ma Mary is dit vir die leser duidelik dat Anwaar haar 

beheer en manipuleer omdat hy die beursie het en die “man of the house” (125) is. 

 

Wat Anwaar self sê, doen en dink 

Anwaar voer aan dat hy ŉ bekende akteur is: “Ek was mos in daai film – GangStar.” Dan 

gaan hy verder en sê: “But ŉ man is humble because why being famous het sy downsides 

oek, sienie man. Ek mean ma, kyk vi my, ammel ken my, ek kan nou nêrens gannie” (7) 

Wanneer Anwaar aan die woord is, spog hy. Ongeag of hy praat oor homself of die bende 

waarvan hy deel is, hy is altyd seker van homself en glo in dit wat hy doen, maak nie saak of 

dit reg of verkeerd is nie. Hierdie selfversekerdheid word byvoorbeeld gesien in die volgende 

aanhalings: “But ôs issie Butcher Boys en ôs stiek yt met style ...” (7). Anwaar noem ook dat 

hy ŉ “sexy stem” het: “My sexy stem like it’s Denzel Washington, my broe!” (14). Die 

volgende aanhalings is nog beskrywings van hoe Anwaar homself sien en van homself praat, 

op bladsy 16: “Naai, ek ken my angles”, en dan, “I got a kwaai smile – al my tanne dié.” 

Anwaar is baie voorkomsbewus en verwys gereeld na sy aantreklikheid en kleredrag. In ŉ 

doodgewone beskrywing van ŉ Vrydagaand en hoe dit gebeur het dat die filmbedryf hom in 

die hande gekry het, gee hy ŉ uitgebreide beskrywing van sy kleredag en hoe sy liggaam lyk: 

Een Vrydag chill ôs innie gang. It was ŉ warme dag, soe ek was kaalboelyf, ek yak net 

my rooi Tazmanian Devil silk boxers, my wit kouse mettie swart-en-rooi stripes wat tot 

onne my knieë opgetrek is, met my wit All Stars en my oë agte donke teardrop bane. Ek 

het ŉ kwaai tan gehad. (10) 

Nog ŉ voorbeeld van Anwaar se voorkomsbewustheid is wanneer hy regmaak om sy rol in 

die film te vertolk. Die leser kan hier duidelik sien hoeveel moeite hy met sy kleredrag doen. 

Op bladsy 54 noem hy wat hy alles doen ter voorbereiding: “Ek’t daai aand lank gesukkel om 

ŉ outfit yt te sit. Ek’t alle combinations getry but my klere wassie kwaai genoeg vi my debut 

shoot ie.” Verder beskryf hy op bladsy 55 hoe hy sy hare reggemaak het en hoe hy aangetrek 

het: “Ek was nog biesag om my hare te straighten. My wine-red hemp het perfect saam my pa 

se classic items gepas.” Wanneer hy uiteindelik klaar aangetrek is vir die film, verduidelik 

hy: “Ek lyk toe mos gevaarlik. Ek’t nog ŉ entrance gemaak, op ôsse tafel gespring, my 

imaginary sword gevat en ŉ ‘Z’ voor my innie lug getieken.” Toe die filmspan wou hê hy 

moet stukkende klere aantrek, sê hy vir homself dat dit nie is hoe bendelede lyk nie. Hy let 

ook vinnig op as ander karakters nie na hulle voorkoms kyk nie. Hy gee byvoorbeeld ŉ 

beskrywing van kaptein Van der Westhuizen se “môsagge moustache” (65) en sy algemene 

higiëne: “Toe hy soe buk, sien ek sy bleskop is vol bruin skurf. [...] Die man ryk altyd suur, 

soes ou melk. Ek’t my asem gehou soes ek inklim.” 

Regdeur die verhaal domineer Anwaar sy medebendelede en ander karakters soos sy ma. Hy 

wil situasies en mense beheer: “[E]k het decide it sal ŉ kwaai naam vi ôs wies” (9). Wanneer 

een van Anwaar se medebendelede aangerand word en in die hospitaal beland, probeer hy om 

beheer van die situasie te neem. Hierdie beheer sluit ook geweld in. Hy vervies hom wanneer 

Tigo die beseerde se ma ondervra voor hy die kans kry. Op bladsy 155 dink hy by homself: 

“Hullo, that’s my line! Ek het an innie kar nog vedydelik ek gannie een wies wat vi haa allie 

important questions gan vra, Tigo is maa net saam vi support. Vi wat try hy dan nou ommie 

lead te vat?” Na die einde van die verhaal verloor Anwaar sy greep op realiteit. Dis duidelik 

uit sy spraak en denke. Die eerste gedeelte van bostaande aanhaling (“Hullo, that’s my line!”) 

is sprekend van die feit dat Anwaar die idee het dat hy in ŉ film lewe. Daar is nie meer ŉ 

onderskeid tussen realiteit en fantasie nie. 

Daar is verskeie kere wanneer Anwaar in sy gedagtes verlore raak en in ’n fantasiewêreld 

leef: “Ek maak my oë toe en vir ŉ oemblik imagine ek ek is in ŉ rain forest en ek lyste na 

tropical birds of paradise. Die Mini Cooper se dee klap hard toe en skielik is ek wee back to 

reality ...” (12). Op bladsy 13 blyk Anwaar weer droomverlore te wees: 

Op dai oemblik klop dai Al Green number “Let’s Stay Together” vannie Pulp Fiction 

soundtrack yt Linke se boot yt: “I-I-I-I’m so in love with you, whatever you want to do 

...” En skielik is ek Samuel L. Jackson. 

Anwaar vergeet dikwels van die realiteit en leef homself in as akteur: “Ek was soe in 

character, jy check.” (13) Die omgekeerde gebeur egter ook as hy die tonele vir die film skiet: 

“It was ampe soes dai actor my regte enemy was. Ek wil hom rêrag seergemaakit” (60). En: 

“Is ampe soes ek vegietit wa ek was” (60). 

Anwaar sukkel om beheer oor te gee, en sodra hy nie in beheer is nie, word hy gewelddadig: 

“Die bra wil rêrag oovat, nuh? Soedra ôs ytie hospitaal kô, gan ek vi Tigo kry, die nwata wys 

my mos nou hy kennie sy plekkie.” Die gedeelte waar hy noem dat hy vir Tigo “gaan kry” 

kan óf beteken dat hy hom gaan slegsê óf dit kan beteken dat hy weer gewelddadig kan raak. 

Die aanhaling is ook aanduidend van die hiërargie in hierdie bende en dat Anwaar homself as 

die leier sien: “Ek sien Tigo maak wee sy mond oep om iets te vra, but ek spring in: ‘Auntie 

Beverly! En toe ... wattit next gebee?’” (156). Hier spring Anwaar vir Tigo voor met die 

vraag, hoewel die leser agterkom dat hy nie eintlik weet wat om te vra nie, aangesien hy ŉ 

oomblik vashaak. Anwaar doen dit duidelik net om in beheer te wees van die gesprek, soos 

gesien kan word in sy volgende gedagte: “Nou soe ja, Tigo moet wiet wies wie pasellie die 

valley! It can only be me, the one and only, Ahnie Brandt! The hottest [...]” (156). Anwaar 

word weer vasgevang in sy fantasiewêreld en vergeet dat hy na die vrou se antwoord moet 

luister. Anwaar se belangstelling in die beseerde gaan alles oor homself – hy wil belangrik 

lyk en voel: “O ja wag, ek moet virrie vrou lyste ...” (156). 

Tigo probeer ook vir Japie se ma in die hospitaal gerusstel, maar Anwaar val hom in die rede 

en gee ŉ onvanpaste toespraak: 

“EN AMMEL VAN JULLE hoefie te worry nie.” Ek het directly voor Tigo gan staan en 

hard genoeg gepraat soedatie hele kame my kan hoo. “As Anwaar Brandt, leader of the 

Butcher Boys and Japie’s mentor, I make a promise to you, Aunty Bev, en al die familie 

wat hie is: We will get justice for what happened. Een ding wat my ma vi my geleerit, is 

that you stand with your family. Maakie saak wattie ...” (156) 

In sy toespraak maak Anwaar dreigemente teen die mense wat vir Japie aangeval het: “Wat 

try hulle, huh? Hulle moet wiet hoe gou vat ek ŉ liewe, my broe” (156). Tigo probeer vir 

Anwaar hier keer om verder te praat, maar Anwaar hou net aan, want hy kan sien dat die 

mense vir hom aandag gee. Hierdie karakter floreer op aandag: “Hy wil hê ek moet ophou 

praat, but ammel gie my dan hulle attention, en ek is dan ees in ŉ groove met my speech. Ek 

ignore hom en perform al an” (157). Weereens gebruik Anwaar die woord ‘perform’, wat die 

idee benadruk dat hy dink die lewe is ŉ film. 

Behalwe die feit dat Anwaar dominerend is, kom sy gewelddadigheid ook te voorskyn 

wanneer hy ŉ toespraak in die hospitaal lewer oor hoe hy die mense wat vir Japie seergemaak 

het, gaan terugkry: 

Ek’s Ahnie Brandt en ek haal jou yt jou liggam met een skoot! 007! Just one kiss from 

Cassie dan is jy wit biene, is game overs vi jou. Jy’s sat! Forever. No mercy! Mark my 

words, die Butcher Boys gan revenge kry! (157) 

In die laaste hoofstukke wat deur Anwaar gefokaliseer word, bereik sy gewelddadigheid ŉ 

hoogtepunt. Hy skiet op ŉ ander bende (UML) en in die proses skiet hy Derick se baba dood. 

Anwaar wil egter nie verantwoordelikheid aanvaar nie en probeer sy skietery vergoeilik: “Ek 

wil naby wies om ŉ good shot te kry, but one of them was turning around to us. So I had to 

shoot. BA! Ek skiet aneen, bra. BA! BA! BA! BA! BA!” (176). Toe die Butcher Boys die 

video agterna op die televisie kyk, wil hulle dadelik hulleself gaan oorgee, maar Anwaar 

weier: “Sê Tigo: ‘Ôs moet trug bus stop toe gan.’ Ek sê: ‘Watte! Vi wat? Is jy an mal? Wie sê 

nie die Boere is al klaa daa nie? Ôs moet net hie bly’” (179). Anwaar is nie eens bewus van 

die baba wat hy geskiet het voor een van die bendelede hom daarvan vertel nie: “Watte baby? 

Ek drai narie TV toe en beginnie video van voo af. Die manne staan op, hulle willie wee 

kykie. Hulle wil ytie voodee yt but ek hettie key in my sak.” Hierdie aanhaling is ook ŉ 

bewys van Anwaar se soeke na beheer in elke situasie. Wanneer Anwaar uiteindelik sien dat 

hy die kind geskiet het, verwag die leser dat hy soos die ander bendelede 

verantwoordelikheid gaan neem, maar hierdie karakter dink net aan sy eie veiligheid. Hy 

probeer sy bendelede dwing om inhuisig te bly: 

Tigo try om ôsse voodee oep te skop. “Kyghie, Tigo, wat try jy huh? Jy vat my nou al 

lankal vir ŉ one, jy. Jy moet jou rank verstaan. Ek sê mos ôs gan nêrensie, ôs bly net hie! 

Ôs is mos familie en familie bly tesame.” (179) 

Terwyl Anwaar beweer dat hy en die bendelede familie is, probeer hy tog vir Tigo skiet 

wanneer hy die huis probeer verlaat, en dink by homself dat hy hom sal vermoor as hy kan: 

“Tigo spring na my toe. I squeeze the trigger ... but ek het vegiet Cassie is nog once op 

empty” (180). Hy sou Tigo doodgemaak het as sy vuurwapen gelaai was: “Yoh, as ek ŉ get 

gekryrit sal ek dai Tigo mos sat gemaakit” (180). 

Anwaar tree gereeld in die roman gewelddadig op: “Ek lat dai Coloured bra val net daa-

gwa!” (14). In Anwaar se normale, alledaagse interaksies met die ander karakters is daar 

sigbare geweld betrokke, asof dit deel is van sy identiteit en dit hom meer selfvertroue gee. 

Op bladsy 55, wanneer hy en die Butcher Boys regmaak om na die plek te gaan waar die film 

geskiet gaan word, is hierdie eienskap van Anwaar duidelik aanwesig wanneer sommige van 

sy medebendelede met sy kleredrag spot: “Ek’t my hanne in ŉ vys gemaak. As die iennage 

anne tyd gewiessit, sal ek vi Tigo ŉ bekskoot gegierit, but my ma het daa ingeloop” (55). Die 

leser sien in hierdie gebeure hoe Anwaar nog vir sy ma respek het deur nie voor haar te baklei 

nie. Dis belangrik om in ag te neem, want sy gedrag verander soveel ná sy teleurstelling met 

die internasionale filmbedryf, dat hy met sy ma handgemeen raak. 

Op bladsy 109-111 word die Butcher Boys se eerste “motion picture” beskryf. Anwaar het 

die idee gekry dat die Butcher Boys hulle eie videos moet maak omdat die Hollywood-mense 

nie hulle beloftes nagekom het nie. In hierdie videos rand die Butcher Boys blindelings 

mense aan. Met ander woorde, hulle kies nie vooraf slagoffers nie; hulle doen dit eers 

wanneer hulle op die ‘stel’ kom: 

Ek kyk virrie man mettie bun en sê: “Finish him!” Toe gie ek hom ŉ upper-cut onne sy 

kennebak. Ek’t sy skateboard gevat en sy bloed van my hanne oppie seats afgevie soes ek 

ytie carriage skate. (111) 

Anwaar noem reeds aan die begin van die verhaal dat hy deel is van ŉ bende. Daarna beskryf 

hy hoe hy ŉ lewe maak en dat dwelmhandel geld inbring. “Toe ôs begin mert toe is ôs nou 

officially the Butcher Boys” (9). Anwaar maak hierdie stellings sonder dat hy enige 

gewetenswroeging vir sy optrede toon. Die naam kan ook letterlik interpreteer word, wat kan 

beteken dat die oomblik wat hulle sterker dwelms begin verkoop het, hulle die oorsaak was 

van mense se ondergang, selfs dood. Hierdie bende se naam dra dus ŉ dieper konnotasie wat 

dui op wreedheid en gemaklikheid met bloedverspilling, want ŉ slagter is iemand wat 

gemaklik is daarmee om diere dood te maak. Naby aan die einde van die verhaal is dit egter 

net Anwaar wat met bloedverspilling gemaklik is. Die ander bendelede gee hulle aan die 

polisie oor ná hulle die baba doodgeskiet het. 

Die feit dat die filmvervaardigers vir Anwaar teleurstel, dra ook by tot sy gewetenlose gedrag 

later, wanneer hy besluit om sy eie films te maak. Sy films is egter van die bende se 

gewelddadige aktiwiteite en nie toneelspel nie. Anwaar se aksies neig na wreedheid en 

onsensitiwiteit. Hy koop steeds vuurwapens by die man wat veroorsaak het dat Linke se 

vingers af is. Hy neem ook vir Linke saam wanneer hy hierdie polisieman gaan ontmoet om 

ŉ vuurwapen te koop. 

Die manier waarop hierdie karakter met die ander karakters praat, of selfs oor hulle praat en 

dink, dui daarop dat hy hulle nie respekteer nie. Dit kan gesien word waneer hy soms met van 

sy bendelede kommunikeer, maar dis veral opsigtelik wanneer hy met vrouekarakters praat of 

na hulle verwys. Die volgende uittreksels is voorbeelde hiervan: “But daa was altyd ŉ droë 

antie wat met haar suur gevriet ytstiek met: Daas kleine kinnes wat innie pad in speel.” 

Hierdie aanhaling verwys na ŉ gedeelte op bladsy 8, waar Anwaar onthou hoe ŉ vrou hom 

aangespreek het oor die gevaar van die bende se aksies. Op bladsy 10 verwys hy na Mr 

Jabaar – die eienaar van die slaghuis en die winkel langsaan – se vrou as: “Dai gallie met haa 

vyl doekie ...” Die manier hoe hy van hierdie vrou/e praat, dui op disrespek. 

In kontras met sy gewelddadige persona en sy hantering van vroue, blyk dankbaarheid uit 

Anwaar se reaksie wanneer Cassie hom ŉ rol in ŉ internasionale film aanbied. Nie net sê hy 

hoe dankbaar hy is nie, sy trane en die feit dat hy nie eens probeer om dit weg te steek nie, 

spreek vanself. Die leser kan duidelik aflei dat Anwaar vir die eerste keer ervaar dat sy drome 

waar kan word. Op bladsy 54 noem hy: 

Ek sê vi haa: “Cassie, do me a favour, please tell the director I say thank you for making 

my dreams come true.” Ek hettie meer geworry oo hoe my stem briekie, ek was net 

grateful for the opportunity. 

Hoewel Anwaar hier ŉ emosie wys, knip Cassie hom kort. Sy gaan met die gesprek aan 

sonder om erkenning aan sy gevoelens te gee, en hier kan die implisiete leser al agterkom dat 

dit vir Cassie net belangrik is om die film klaar te kry, nie om Anwaar se ‘talent’ te ontwikkel 

nie. 

Anwaar het groot drome vir sy toekoms en hy kan as ambisieus beskryf word. Soos gesien 

kan word op bladsy 15: “Cassie-with-a Kiss, I was born to be a star!” Verder noem Anwaar: 

“ŉ Director, papa! Hollywood! My dreams were coming true.” Cassie betaal Anwaar ŉ 

eenmalige bedrag van R1000 vir sy rol in die film. Anwaar is egter optimisties dat hierdie 

film net een van vele gaan wees en dat die filmspan van Hollywood hulle beloftes sal nakom 

en weer sal terugkom om die gemeenskap te help. Op bladsy 69 beskryf Anwaar die gesprek 

tussen hom en Cassie: 

Hulle’t ôs min betaal, but die exposure wassie belangrikste. Dai dag vannie shoot het ek 

met Cassidy ennie anne whiteys gepraat. Ek’t vi hulle gesê hies baie talent hie innie 

skiem, hulle moet workshops en goed hie doen. Cassie het nog gepromise: “Ja, ja, we will 

come beck to dis place. 

Hulle het egter nooit weer teruggekeer nie. “Na ôsse shoot innie blokke het ek’ie wee vannie 

Hollywood-mense gehoorie” (70). 

 

5.2.1.2 Implisiete karakterisering 

 

Naamgewing  

Brink (1987) voer aan dat daar verskeie maniere naas eksplisiete karakterisering is om 

implisiete inligting oor ŉ karakter bymekaar te maak. Vervolgens maak ek gebruik van 

hierdie tegnieke. Oor naamgewing noem Brink (1987: 80): “... namate meer en meer attribute 

of moontlikhede rondom die ‘leë teken’ van die naam saamklonter, word ŉ meer en meer 

komplekse narratiewe teenwoordigheid in die teks geaktiveer by elke nuwe noem van die 

naam.” Die leser word aan hierdie karakter bekendgestel as “Ahnie Brandt” en hy noem dat 

hy nie meer bekend sal staan as Anwaar Peter Brand nie (7). Die leser kan nie anders nie as 

om te wonder wat hierdie karakter genoop het om sy naam te verander. Dit is duidelik aan die 

manier hoe die karakter hom voorstel dat iets verander of gebeur het. Ahnie Brandt het 

uiteraard ŉ baie noue klankverband/fonetiese relasie met ‘aan die brand’. Hierdie verandering 

in naamgewing kan geassosieer word, soos die karakter self noem, met die feit dat hy ’n rol 

gekry het in ŉ internasionale film. Dit is dan ook belangrik om in ag te neem hoe die karakter 

spore trap in die verhaal en hoe hy gekarakteriseer word. Soos reeds genoem voer Brink 

(1987: 80) aan dat die naam van ’n karakter aan die begin van die verhaal, met die leser se 

eerste kennismaking met die karakter, nie dieselfde betekenis dra as aan die einde nie. Net so 

het die karakter genaamd Anwaar gegroei en ontwikkel. 

Aan die begin van die verhaal kan Ahnie Brandt moontlik as ŉ verwysing gelees word na 

Anwaar se sukses as filmster, maar aan die einde van die roman het hierdie naam ŉ heel 

ander, negatiewe betekenis. Ironies gesproke kan hy aan die einde van die verhaal ook gesien 

word as “Ahnie Brandt”, want die polisie is warm op sy spoor. Hy is aan die brand as gevolg 

van sy besluite en aksies in die bende. Hier moet daar vermeld word dat die verhaal ŉ 

herinnering is van die karakters. Aangesien die gebeure reeds afgespeel het en slegs as 

terugflitse deur die karakters vertel word, is dit moontlik dat Anwaar self geweet het hy gaan 

aan die einde van sy vertelling ‘aan die brand’ wees. 

Vergelyking en kontras, transformasie 

Volgens Brink (1987) kan daar meer van die karakters geleer word wanneer hulle eienskappe 

en aksies vergelyk word. Die leser kan byvoorbeeld Anwaar se optrede en 

karaktereienskappe kontrasteer en vergelyk. Soos die verhaal vorder, ontwikkel hierdie 

karakter. Hierdie ontwikkeling gebeur in samehang met verskeie keerpunte in die karakter se 

lewe. Derhalwe kontrasteer Anwaar se aksies verder in die verhaal met sy aksies van vroeër, 

en die leser kan die handelinge van die karakter aan die begin van die verhaal vergelyk met 

hoe hy later optree. Voor Anwaar ŉ rol in GangStar vertolk, is hy baie optimisties en 

hoopvol. Dit verander egter wanneer Cassie, een van die filmspan wat hom gewerf het, hom 

teleurstel. Hy verander van ŉ beskermende seun tot iemand wat sy ma fisiek mishandel (124). 

Dit is ook ná hierdie teleurstelling dat Anwaar dwelms begin gebruik (123). Anwaar se 

handelinge voor hy openlik dwelms gebruik, kontrasteer met sy aksies wanneer hy in dwelms 

verval. Die leser kan die sigbare verandering in die karakter se handelinge sien. Behalwe dat 

hy homself nie kan beheer wanneer hy onder die invloed van dwelms is nie, is hy ook meer 

disrespekvol teenoor ander karakters (156). Sy ma vrees hom dan, anders as aan die begin toe 

sy liefdevol van hom gepraat het en onder die indruk was dat hy haar beskerm. Nόg ŉ 

keerpunt in Anwaar se lewe is wanneer hy ŉ baba skiet. Voor hy die baba skiet, is hy magtig 

en in beheer, maar nadat hy haar vermoor, is hy totaal magteloos (181). 

Anwaar se handelinge kontrasteer regdeur die verhaal met dié van ander bendelede. Hy 

hanteer situasies anders as ander karakters, hoewel die omstandighede presies dieselfde blyk 

te wees. In die eerste hoofstuk, wanneer Anwaar die bruin man wat Cassie van hom, Anwaar, 

vertel onnodig mishandel en wonder of hy ŉ polisieman is, vermaan een van sy bendelede 

hom dat geweld nie nodig is nie (13). Wanneer Japie – een van Anwaar se bendelede – deur 

ŉ ander bende, aangerand word, reageer Anwaar ook anders as die ander lede (156). Hoewel 

die ander bendelede ook kwaad is soos Anwaar, is hulle kalmer as hy. Tigo is rustig en logies 

in die hospitaal, terwyl Anwaar uitvaar teenoor die mense wat Japie seergemaak het, hoewel 

hy geen idee het wie dit kan wees nie (156-157). Tigo en Anwaar bevind hulself in dieselfde 

situasie, want Japie is albei se vriend en lid van hulle bende, maar hulle reageer verskillend. 

Daar is ook duidelik ŉ kontras tussen Anwaar en die res van die bendelede se reaksie 

wanneer hulle uitvind ŉ kind is geskiet in ŉ geveg wat hulle begin het. Terwyl die res hulself 

wil oorgee aan die polisie, wil Anwaar homself red (179). 

Anwaar transformeer vanaf ’n idealistiese karakter wat daarvan droom om ŉ akteur te word, 

na ŉ teleurgestelde, mismoedige karakter wat nie weet watter kant toe nie. Aan die einde van 

die verhaal is Anwaar nie meer die karakter wat deur die gemeenskap vereer word omdat hy 

in ŉ film verskyn het nie, maar ŉ moordenaar waarteen die gemeenskap optree. 

 

Herhaling 

Wanneer sekere eienskappe van karakters telkens herhaal word, word daar eienskappe aan 

die karakter se naam gekoppel. Deur die herhaling van karakters se eienskappe, hetsy deur 

middel van hulle aksies of woorde, kan die leser ŉ ingeligte en duidelike prentjie van 

karakters kry. Brink (1987: 81) voer aan dat herhaling nie net die blote noem van karakters is 

nie, maar dat karakters opgebou word en gestalte aanneem deur die eienskappe wat deur 

middel van herhaling verskaf word. Anwaar as eerstepersoonsverteller verskaf baie inligting 

omtrent homself deur sy weergawe van gebeure. Behalwe dat hy self met sy aksies en woorde 

ŉ beeld van homself weergee, word sy funksie in die verhaal bestendig deur ander karakters 

se siening van hom. 

Soos dit uit die eksplisiete karakterisering van Anwaar blyk, is daar uit die staanspoor tekens 

van arrogansie en eiewaan in sy houding, asof hy beter is as sommige van die ander 

karakters. Hy is ook selfsugtig. Wanneer Anwaar gevra word om in Linke, een van sy 

bendelede, se plek ŉ rol in die Hollywood-film te vertolk, doen hy dit, want volgens hom is 

dit “show business” (59). Die feit dat hy Linke se rol in die film vat en dit dan afmaak as hoe 

dit maar in die bedryf is, wys dat Anwaar selfsugtig is. Verder, vir sy eie selfsugtige redes, 

‘leer’ Anwaar sy bendelede die kuns van die filmbedryf, wanneer hulle die video’s neem 

waarin Anwaar se bende hulle onwettige aktiwiteite op selfone verfilm: 

Met ŉ smile op my gesig geplak het ek en vi Tigo ingedoen in ŉ sagte stem: “Wie’s jy 

dan, huh? Wat, dink jy is makkies om ŉ movie te maak? Ek issie director. Ek issie expert. 

Wiet jy hoe dom klink jy? Oppie laaste miniet wil jy kô changes maak. (109) 

Bogenoemde aanhaling is nie net ŉ aanduiding van Anwaar se disrespek teenoor die ander 

bendelede nie, dit weerspieël ook arrogansie. Dit blyk dat Anwaar meer en meer egoїsties 

word soos die roman vorder. As Uncle Mikey en sy bendelede een van Anwaar se bendelede 

aanval, word Anwaar woedend. Hy gryp sy vuurwapen en stap buitentoe in slegs ŉ 

bokserbroekie. Wanneer die mense hom dan aankyk is hy arrogant genoeg om te dink hulle 

kyk na sy gespierde liggaam: “My neighbors het byte gestaan en my angekyk met grote oë. 

Hulle is sieke in awe van hoe gebou en defined my spiere is ...” (153). Ten spyte van hierdie 

karakter se selfversekerdheid verklaar Anwaar op bladsy 7 dat hy steeds nederig is, hoewel 

hy welbekend is: “But ŉ man is humble because why being famous het sy downsides oek, 

sienie man.” Die verhaal word via tydspronge vertel. Hierdie karakter weet dus hoe die 

verhaal eindig, en probeer hiermee die implisiete leser oortuig dat hy redes gehad het vir sy 

gewelddadige optrede. Dit is ’n manier om die leser te manipuleer om sy kant van die storie 

in te sien. 

Soos Brink (1987: 81) noem, moet die leser altyd bewus wees van die konteks en die redes 

agter ’n uitlating. Aangesien die roman van eerstepersoonsvertellers gebruik maak, is die 

vertellings nie objektief nie. Dit is ook duidelik dat Anwaar se woorde en aksies nie 

ooreenstem nie. Sy manipulasie eindig egter nie by die implisiete leser se perspektief van 

hom nie; hy manipuleer ook sy medekarakters. 

Anwaar en sy bende manipuleer Mr Jabaar se vrou wanneer sy weier dat hulle by die winkel 

sit. Volgens Anwaar het hulle doelbewus haar eiendom beskadig en agterna gemaak of hulle 

regtig bekommerd is: 

Sy bly nêgh en sê ôs jaag haa customers weg. As sy gesienit ôs trek op dan gooi sy soema 

Jeyes Fluid met gekoekte wate daa waa ôs sit. En say maa now ôs sit al klaa daa dan kô 

sy met ŉ biesem en vie ôs daa weg. Soe ôs het een nag met crowbars afgegan en altwie 

hekke byrie gangetjie tussenie winkels stukken gebriek ennie burglar bars gebyg. Die 

next oggen was ôs vroeg byrie butchery, ôs speel net concerned. (10) 

Dit het daartoe gelei dat “Mrs Jabaar” hulle toegelaat het om voor haar en haar man se 

winkels te staan, aangesien sy bang was en hulle belowe het om die plek te bewaar. 

Anwaar het aanvanklik die rol in die film gekry omdat ŉ ander man uit sy gemeenskap sy 

naam vir die filmspan gegee het. Voor hy egter geweet het wat hierdie man vir hom gedoen 

het, het hy hom aangeval. Toe Anwaar hoor dat die man, vir wie hy pas gewelddadig 

mishandel het, die persoon is wat vir Cassie vertel het dat hy (Anwaar) ŉ akteur is, verander 

sy gewelddadigheid na vriendelikheid. Anwaar maak ook dan asof hy en die man mekaar al 

lank ken: “Ek drai trug na Cassie. ‘Me and this man, we go way back, since we were small’” 

(15). Op bladsy 15 is dit baie duidelik dat die man deurmekaar is, aangesien Anwaar se 

houding teenoor hom so skielik verander het: 

Die Coloured bra is confused. Voo hy noggie game weg kan gie, sê ek virrie Butcher 

Boys: “Manne, vattie ou gou in butchery toe en vra virrie gallie of sy nie ŉ koppie 

suikewate vi hom kan organise nie, kanala. 

Nog ŉ voorbeeld van Anwaar se manipulasie is wanneer hy vir kaptein Van der Westhuizen 

probeer oortuig om die vuurwapen waarvan hy baie hou, vir goedkoper aan hom te verkoop. 

Die kaptein weier die kleiner bedrag, maar Anwaar herinner hom hoe Linke sy vingers 

verloor het, in die hoop dat die polisieman skuldig sal voel en die vuurwapen se prys sal 

afbring: 

Ek hoepie kaptein voel guilty. “Is nou ŉ groot effort vir Linke om ŉ entjie te hou. En wiet 

menee dat voo hy menee se gun gebrykit, het Linke die mooiste naam innie skiem gehad. 

Sy regte naam is Fabio-Giovanni. But nou roep hulle hom Linke because why sy 

linkehand is nou opgemôs vannie faulty gun ...” (67) 

Anwaar gebruik sjarme in samehang met manipulasie. Wanneer Anwaar sy eerste interaksie 

met Cassie beskryf, kan die leser agterkom dat hy baie sjarmant voorkom, en probeer om 

haar guns te wen. Hy sê op bladsy 14: “Ek drai narrie wit goose. ‘For what reason would God 

send an angel all the way down from heaven just to speak to me?’ My sexy stem like it’s 

Denzel Washington, my broe!” Hy is eers sjarmant wanneer hy uitvind Cassie stel in hom 

belang as akteur en het vir hom ŉ rol. Sy hantering van mense gaan dus oor wat hulle vir hom 

kan beteken. 

Ná Cassie en die Hollywood-span se leë beloftes aan Anwaar, het sy selfvertroue ŉ knou 

gekry. Daarna is hy skynbaar skaam en onseker van homself. Dit word gesien as ŉ kind vir 

hom op bladsy 104 vra wanneer hy weer ŉ film gaan maak. Anwaar kan die teleurstelling nie 

hanteer nie en ry weg sonder om die kind te antwoord: 

Ek maak soesie electric window vassit. Die laaitie klop annie venste. “Ahnie, Ahnie, 

wanne maak jy nogge movie?” Jarre, ŉ man het blind gevoel, ek disappoint mos my 

mense. Ek moet maa die laaitie ignore het. 

Die feit dat Anwaar skaam is omdat hy onsuksesvol was as akteur, lei daartoe dat hy leuens 

vertel om weer in beheer te voel. Die hele situasie begin egter meer en meer buite sy beheer 

spiraal. Hy jok byvoorbeeld vir die mense van sy gemeenskap deur te sê dat hy weer in ŉ 

film is. Die film waarna hy verwys, bestaan glad nie. Hy probeer ook mense se aandag aftrek 

deur iets wat glad nie deel van die gesprek is nie, te vertel: 

Na ek en my ma by my antie gan bly het vi twie wieke innie festive season, het ek virrie 

mense gesê ek was innie Netherlands om GangStar Two: Look who’s shooting now te 

maak. (105) 

Anwaar voel vasgevang, aangesien die mense aanhou vrae vra. Soveel so, dat hy begin 

nagmerries kry, soos hy op bladsy 105 beskryf: “Ek’t al begin nightmares kry van mense wat 

my jaag ennie heeltyd vra: ‘Where’s the movie, Ahnie?’” 

Laastens kan daar ook bygevoeg word dat Anwaar herhalend obsessief voorkom. Nie net het 

hy groot drome om ŉ akteur te wees nie, hy het ook uitgebreide kennis van dié veld. Op 

bladsy 14 noem hy byvoorbeeld: “So if you are Dutch Cassidy, can I be your Sundance Kid?” 

Anwaar is duidelik ook in voeling met oorsese films, en Cassidy is verbaas daaroor. Wanneer 

sy vra of hy die film ken, antwoord hy: “Of course, I know all the movies.” Op bladsy 58, is 

dit wat Anwaar sê weereens ŉ bewys dat hy goed ingelig is in verband met die filmbedryf: 

“Ek sit my beste British accent an: ‘Yes, four weddings and one funeral.’” Bostaande 

aanhaling is Anwaar se antwoord op Cassie se vraag of hy na ŉ begrafnis gaan. Sy verwys na 

Anwaar se klere. Volgens haar is hy nie gepas aangetrek nie, hoewel hy sy beste gedoen het 

om goed te lyk. Anwaar probeer alles om ŉ sukses te wees as ŉ akteur. Selfs wanneer hy 

besef die manier hoe bendelede deur die filmspan voorgestel word is verkeerd, doen hy wat 

hulle van hom verwag. 

Anwaar het nooit selfbeheersing aangeleer nie, waarskynlik aangesien hy selde as kind onder 

ouerlike toesig was. As kind het niemand hom geleer om tussen reg en verkeerd te onderskei 

nie, wat gelei het tot ŉ onderontwikkelde superego. Freud (1940: 28) voer aan dat die 

superego deur ouerlike invloed gevorm word: “The long period of childhood, during which 

the growing human being lives in dependence upon his parents, leaves behind it a precipitate, 

which forms within his ego a special department in which this parental influence is 

prolonged.” 

 

Akkumulasie 

Akkumulasie verwys na hoe die karakter se eienskappe rondom sy/haar eienaam verweef is 

(Brink, 1987: 82). Hier word gekyk na die soort en verskeidenheid eienskappe wat die 

karakter vorm laat aanneem. Alle inligting aangaande die karakter word versamel en lei dan 

tot ŉ sekere beeld van die karakter. Hier word daar nie net gekyk na inligting wat direk gegee 

word nie; aksies wat indirekte eienskappe weergee, word ook in ag geneem (Brink, 1987: 

82). Vervolgens word ŉ akkumulasie van Anwaar se eienskappe gegee. 

Uit vertellings is dit duidelik dat Anwaar Ma Mary se seun is en dat hy ŉ aantreklike 

jongman is. Sy ouderdom word nie direk genoem nie, maar daar kan afgelei word dat hy nie 

meer skoolgaan nie. Hy woon op die Kaapse Vlakte en het moeilik grootgeword, omdat net 

sy ma vir hulle gesorg het. Anwaar het egter ŉ bendeleier en dwelmhandelaar geword, en het 

meer geld ‘verdien’. Soveel so dat hy vir sy ma kon sorg. 

Anwaar se gedrag word beskryf as gewelddadig en ongebalanseerd. Hierdie gegewe word nie 

net een keer gegee nie; dit word aan sy eie vertellings ook afgelei. Gaandeweg kom die leser 

agter dat Anwaar gedurig disrespekvol is teenoor ander karakters. Hy hou ook daarvan om 

situasies te manipuleer om hom te pas, want hy wil in beheer wees. Vir ŉ klein rukkie is 

Anwaar hoopvol, maar die mense wat vir hom hoop gegee het, stel hom teleur. 

Anwaar se droom om ŉ akteur te wees, het ontkiem toe sy ma hom as klein seun alleen moes 

los, omdat sy niemand gehad het om na hom te kyk nie. In hierdie alleentye was hy voor die 

televisie vasgenael (20). Die feit dat Anwaar soveel moeite doen om verskeie films te kyk en 

te memoriseer is aanduidend van sy passie oor en obssessie met ’n loopbaan as akteur. 

Ruimte is hier belangrik in die vorming van identiteit en Anwaar noem dat daar niks is om te 

doen in Jurassic Park nie, wat beteken dat die jongmense hulself moet vermaak. Hierdie 

tekort aan vermaaklikheidsgeriewe kan ook ŉ gevolg wees van die apartheidsverlede waar 

die Kaapse Vlakte ’n gebied vir bruin mense was en daar min geleenthede of ontwikkeling 

was. 

Anwaar is gedurig op soek na iets. Of dit aanvaarding of bekendheid is, is nie heeltemal 

duidelik nie. Dit word afgelei uit die feit dat hy op sy gelukkigste is wanneer mense hom prys 

of van hom bewus is, en wanneer dit nie die geval is nie, soek hy iets om mense mee te 

vermaak. Hy is byvoorbeeld deel van die groep wat in die woonbuurt jaag (7-8). Hy het sy 

reputasie voor geregtigheid gestel; dit word afgelei op bladsy 8 wanneer hy besef sy aksies 

hou gevare in vir die gemeenskap, maar ten alle koste nie wil sleg lyk voor sy toeskouers 

(“fans”) nie. 

5.2.2 Ma Mary 

Ma Mary se pa is oorlede toe sy ŉ klein dogtertjie was. Dit het veroorsaak dat haar ma se 

geestelike gesondheid agteruit gegaan het en sy het Mary as kind mishandel. Ma Mary is ŉ 

enkelmoeder wat hard gewerk het om in haar seun, Anwaar, se behoeftes te voorsien. Haar 

werk het egter daartoe gelei dat sy nie baie tyd saam met haar seun kon deurbring nie. Ma 

Mary is dus nie teenwoordig om vir Anwaar leiding te gee waar nodig nie en dit veroorsaak 

dat sy skuldig voel. Hierdie skuldgevoelens is waarskynlik deel van die rede waarom sy nie 

haar seun straf wanneer hy verkeerd optree nie. Regdeur die verhaal is Ma Mary in 

ontkenning oor haar seun se onwettige bedrywighede. 

 

5.2.2.1 Eksplisiete karakterisering 

 

Karakterisering van Ma Mary deur ander karakters 

Reeds wanneer die leser die eerste keer met Ma Mary kennis maak, kom haar aanvaarding 

van haar seun se slegte gedrag ter sprake. Carol (Nicole se ma) vra vir Ma Mary: “En toe, 

Mary, hoe voelit ommie ma vannie dywel te wies” (17). “Dywel” verwys hier na Anwaar. 

Wanneer Carol bogenoemde vraag vra, is daar die verwagting dat Ma Mary haar seun se 

foute sal erken, maar sy is dadelik woedend: “... sy kan mos nooit my gesig soe lielik voo 

anne mense kô afwassie” (17). Die leser wonder ook aan die einde van hierdie gesprek wat 

die seun se wandade is, omdat Ma Mary dit nie eksplisiet genoem het nie. Sy probeer die 

gesprek in ŉ ander rigting stuur. Carol noem direk dat die karakter wat vir Ma Mary sorg, nie 

wettig sy/haar geld verdien nie: “En my wêk is legal” (18). Ma Mary kan haar nie weerspreek 

nie. Al wat sy dan sê, is: “Jy wat Carol is, ek hoep die ATM machine sluk jou kaat in” (18). 

Ma Mary verontskuldig haarself en haar ouerskapstyl deur te sê dat sy altyd moes werk en dat 

sy nie hulp gehad het nie: “Ek was mos ŉ single mother, het Anwaar allien grootgemaak, soe 

ek het al lankal geleer hoe om na myself te kyk” (19). 

 

Wat Ma Mary self sê, dink en doen 

Hierdie karakter is baie onafhanklik wanneer Anwaar klein is en nie geld verdien nie, maar sy 

word later afhanklik van Anwaar. Veral nadat sy ophou werk het, het sy swaar begin steun op 

Anwaar se finansiële hulp. As enkelouer het Mary nie ŉ keuse gehad nie; sy moes werk om 

vir haar en haar seun te ondersteun (19). Volgens Ma Mary ken sy swaarkry: “Ek het gechar. 

Ek het innie oggene five o’clock vannie hys af geloep en dan moet ek nog vir twie ure wêk 

toe travel. En wee trug hys toe” (20). Dit was eers nadat Anwaar genoeg geld uit sy 

dwelmhandel gemaak het, dat Mary opgehou werk het. 

Hierdie karakter is in ontkenning oor haar kind se misdade. Op bladsy 19 verwys sy na 

Anwaar en sy bende as “hy en sy vriende”. Dit is asof sy die realiteit van haar kind se 

handelinge wil wegpraat of -dink. Sy probeer ook haar seun na die beste van haar vermoë 

beskerm, ongeag wat hy verkeerd doen. Wanneer Anwaar die baba doodskiet, help Mary hom 

om weg te kruip. Die leser kom agter dat sy lankal voorberei het vir wanneer sό iets sou 

gebeur, aangesien sy skielik ŉ slimfoon kan gebruik en op dié manier Anwaar se pa 

opgespoor het. Mary is dan oneerlik wanneer sy op bladsy 20 noem dat sy nie bekend is met 

die nuwe tegnologie nie en later in die verhaal, op bladsy 123, herhaal: “Ek is mos bang vi 

technology”. Sy is ook oneerlik wanneer sy aan die einde van die roman aan haar 

gemeenskap ontken dat sy weet waar Anwaar hom bevind. 

Mary is selfverdedigend wanneer sy dink aan hoekom sy gedurig haar seun alleen moes los: 

“Soe issie wêk wat gemaakit lat ek’ie nog baie tyd met my kin kan gespenditie. Ek moet geld 

gemaakit, anneste hoe sal my kin ge-ietit?” (20). Hierdie karakter is gedurig besig om haar 

eie aksies sowel as dié van haar seun te regverdig. Uit haar stelling kan die leser aflei dat die 

karakter skuldig voel, wat ook die rede is hoekom sy haar seun se foute miskyk. Sy besef 

miskien dat sy deel is van die probleem, hoewel sy dit nooit erken nie. 

Ma Mary het geen goeie woorde vir haar bure nie, aangesien hulle skynbaar die waarheid oor 

haar seun se bendebedrywighede weet en dit probeer stopsit. Sy kom in opstand wanneer 

iemand haar seun durf aanspreek en daarom is sy toenemend geїsoleerd. Haar isolasie kan 

ook toegeskryf word aan haar aggressie: “Ek vloek van my hek af, tot ek daa by Lizzy se hys 

aankô” (21). Wanneer Anwaar vir Mary sê dat die buurt ŉ petisie opgestel het teen hom en sy 

vriende raak Mary so kwaad dat sy vir Lizzy gaan dreig met ŉ mes: “Ek wai die mes voo haa 

gesig. [...] En ek spieg op haa en drai om en ek spat van haa vyl jaat af. [...] Ek sal omgedrai 

het om haar rêrag te gan stiek, ek’t mos haa mes vi my gehou, maa luckily was Anwaar dai 

tyd daa om my trug hys toe te trek [...]” (22). 

Regdeur die verhaal, wanneer Mary aan die woord is, probeer sy haar bure of die mense in 

die straat swartsmeer. Sy vertel hoe hulle agteraf is en haar seun nie aanvaar nie: “Die pad se 

mense, die vylgatte, praat mos onne mekaa en sign soema petitions om my seun hie ytie pad 

yt te kry” (21). In plaas daarvan om haar seun aan te spreek of reg te help, soos haar bure 

probeer doen, raak Mary kwaad en noem hulle lelike name. Soos die woord “vylgatte” in die 

aanhaling hier bo aandui. Sy is dus eiewys. 

 

5.2.2.2 Implisiete karakterisering 

 

Naamgewing 

Die naam ‘Mary’ dra baie betekenis in hierdie verhaal. Mary/Maria was die ma van Jesus, die 

seun van God wat hoop gebring het. Dit is ironies, aangesien hierdie karakter se seun soveel 

ellende vir sy gemeenskap gebring het. Andersins kan die afleiding ook gemaak word dat 

verandering in die gemeenskap begin het toe Anwaar die baba skiet. Verandering begin 

derhalwe met sy verkeerde handeling, want op daardie oomblik het selfs sy eie 

vriende/bendelede teen hom gedraai. Hierdie bendelede het hulself aan die polisie oorgegee, 

en Anwaar het uit die gemeenskap gevlug. Dit is ook toe die babadogtertjie geskiet word, dat 

die mense van die gemeenskap saamstaan en vir Anwaar en ma Mary verjaag. Toe Mary 

steeds weier om verantwoordelikheid te aanvaar en haar kind se misdade te erken, brand 

iemand haar huis af. Mary is dus die ma van die seun wat verandering gebring het, maar 

hierdie karakter, Mary, staan in skerp teenstelling teen Maria van die Bybel, Jesus se ma. 

 

Vergelyking en kontras, transformasie 

Soos die verhaal vorder, formuleer die leser persepsies van karakters deur te kyk na die 

karakters se handelinge. Hierdie handelinge kan dan vergelyk word met ander karakters in die 

verhaal, of dit kan selfs gekontrasteer word met vorige reaksies van die karakter (Brink, 

1987: 83). Sό kan ontwikkeling gesien word. Die leser kry ŉ blik op Mary se lewe as 

onskuldige klein dogtertjie en die spesifieke oomblik toe haar lewe deur haar pa se 

vroegtydige dood omvergegooi is. Mary se fisieke mishandeling deur haar ma tesame met 

haar pa se dood het waarskynlik haar gedrag beïnvloed. Die vrou en ma wat Mary was toe 

Anwaar ŉ kind was en uit terugflitse na vore kom, kontrasteer met die Mary wat voorgestel 

word in die roman se hede. Sy kon destyds nie ten volle teenwoordig wees vir haar seun nie 

en probeer in die roman alles in haar vermoë doen om vir verlore tyd te vergoed. Sy wil 

byvoorbeeld deel wees van Anwaar se vriendekring wanneer hulle ŉ sirkel wil vorm voor die 

film, maar Anwaar stuur haar weg en sê dis nie ŉ gebedsirkel nie (56). In verskillende 

stadiums van haar lewe maak Mary verskillende besluite, maar een besluit wat sy konstant 

bly maak, is om Anwaar bo enige ander persoon te kies. 

Mary voor baba Dejah se dood kan ook vergelyk word met die Mary ná Anwaar vir Dejah 

geskiet het. Hoewel Mary na die einde van die verhaal skynbaar skuldgevoelens ondervind, 

iets waarteen sy in die hele verhaal al baklei, is hierdie skuldgevoelens net vlietend, en sy 

beskerm steeds haar seun. Sy het met ander woorde nie ’n volwaardige transformasie 

ondergaan nie. 

 

Herhaling en akkumulasie 

Die herhaling van sekere eienskappe van karakters in die teks help om die karakter se 

eienskappe te vestig en om ontwikkeling aan te dui. Mary se rol as ma in haar kind se 

ontwikkeling en besluite word gedurig herhaal. Hierdie gegewe is dus onteenseglik belangrik 

in hierdie verhaal. Die leser moet sien dat Anwaar ŉ produk van sy omstandighede en sy ma 

se ouerskapstyl is, aangesien Mary nie probeer om haar seun op die regte pad te lei nie. 

Hierdie gegewe is belangrik met betrekking tot die ontwikkeling van haar seun se superego, 

soos voorgestel deur Freud (1940: 28). Dit is die superego wat help besluit tussen reg en 

verkeerd, en hierdie oordeel van ŉ persoon word beїnvloed deur dit wat ouers hulle kinders 

leer. Anwaar het sy waardes by sy ma gekry, of eerder haar leiding. Aangesien Mary nie 

genoegsame leiding gegee het om haar seun tussen reg en verkeerd te laat onderskei nie, is 

Anwaar nie ŉ karakter met goeie morele oordeel nie. Anwaar word eerder beheer deur die 

plesierbeginsel en lewe gedurig in ŉ fantasie. Dit wys daarop dat Anwaar se ego – en 

realiteitsbeginsel – ook nie ten volle ontwikkel is nie. In verband met die superego en die 

ontwikkeling daarvan in kinders noem Naidoo et al. (2017: 117) dat die kind teen vyf- of 

sesjarige ouderdom sekere waardes by hulle naastes geleer het. Die kind internaliseer 

derhalwe die familie se waardes, aangesien hulle gestraf word wanneer hulle buite die grense 

van ordentlikheid optree. Dit is ook hier waar die kind ŉ gewete ontwikkel. 

Mary se isolasie van haar bure word deurgaans herhaal. Dit kom veral na vore wanneer sy 

hulle bespreek, maar ook in hulle aksies teenoor haar. Sy kom gevolglik eensaam voor. Haar 

eensaamheid word veral uitgebeeld deur die feit dat sy steeds haar eksman se klere in haar 

kas hou. Sy bewaar hierdie klere soos ŉ kleinood (55). Hierdie afsondering het moontlik ook 

haar seun beїnvloed, aangesien hy as kind alleen in die huis gelos is. Anwaar se sin van 

gemeenskaplikheid is moontlik sodoende aangetas, wat dit moeilik maak vir die gemeenskap 

om hom aan te spreek oor reg en verkeerd. 

Uit die roman se gebeure is dit duidelik dat Mary gedurig aan mishandeling blootgestel word. 

Hierdie gegewe word herhaaldelik vermeld. Nadat Mary fisiek deur Anwaar aangerand word, 

is daar ook later in die verhaal ŉ terugblik deur Mary waarin sy onthou hoe gewelddadig haar 

eie ma kon wees (142). 

Die volgende aanhaling op bladsy 20 ondersteun die beeld van Mary wat regdeur die verhaal 

weergegee word as ’n ouer wat blind is vir haar kind se foute: “Ek het hom’ie gevra 

waavanaan kommie geld ie. My ding was net, as my seun happy is dan is ek tevrede”. 

Volgens hierdie karakter het sy net omgegee vir haar seun se geluk. Hoewel sy moes 

vermoed het dat hy ’n misdadiger is, het sy hom nie vermaan of uitgevra nie. Daar kan voorts 

afgelei word dat sy gehou het van die gemak van haar nuwe leefstyl danksy die geld wat 

Anwaar inbring, veral omdat sy vir baie lank swaargekry het. 

 

5.2.3 Nicole Lamb 

Nicole Lamb se pa is oorlede toe sy ŉ dogtertjie was (24) en sy word deur ŉ enkelmoeder 

grootgemaak. Nicole is die topstudent in matriek, maar verlaat skool toe sy swanger word. Sy 

gee geboorte aan ŉ babadogter, Dejah. Haar dogter word tydens bendegeweld doodgeskiet. 

Dit is Anwaar wat die baba skiet. Hoewel Nicole altyd doelgerig was, kan daar gesê word dat 

sy ŉ identiteitskrisis ondervind ná sy haar kind aan die dood moes afstaan. Nicole probeer 

gevolglik selfmoord pleeg (187), maar sy ervaar ŉ bonatuurlike interaksie met haar 

afgestorwe dogter (188). Daarna help sy jong moeders wat nie ondersteuning het nie 

gedurende hulle swangerskap (202). Sy het altyd daarvan gedroom om ŉ mediese dokter te 

word en mense te help, maar sy het ná haar kind se dood mense op ŉ ander manier gehelp, 

deur hulle in moeilike tye by te staan. 

5.2.3.1 Eksplisiete karakterisering 

 

Karakterisering van Nicole deur ander karakters 

Eksplisiete karakterisering is inligting van karakters wat duidelik deur ander karakters of die 

verteller in die verhaal genoem word (Bal, 2017: 117). Die volgende karakters se opinies oor 

Nicole toon ooreenkomste. Derick noem op bladsy 29 dat hy voorheen gedink het Nicole hou 

haar beter as ander, aangesien sy nooit met die ander karakters gepraat het nie: “Nicole was 

altyd daa, but innie background, sy was nooit saam ôs oppie playground ie. Ek het altyd 

gedink, naai sy’s sturvy, wan sy’t nooit gepraatie” (29). Die karakter Keanu, ’n skoolmaat, 

noem ook dat Nicole “sturvy” is: “Die niggie is mos ŉ sturvy girl, sy gaanie nog met ons wil 

gayle ie, sy kappit mos net stil” (39). Aangesien Nicole ’n eenkantkind is, dink die 

meerderheid van die karakters in Nicole se ouderdomsgroep skynbaar dat sy aanstellerig is. 

Soos Rolanda naby die einde van die roman aandui, besef die karakters deur die verloop van 

die verhaal egter dat dit nie die geval is nie. Op bladsy 202 noem Rolanda: “Byrie skool het 

ek’ie nog ŉ liking vi haa gehettie, ek’t altyd gedink sy’s sturvy.” 

Die beeld wat Derick van Nicole skep wanneer hy die eerste keer langs haar in die 

Wiskundeklas gaan sit, dui ook daarop dat sy eenkant is, toegespits op haar skoolwerk. Hy 

noem: “Ek dinkie ees sy’t geregister ieman het langs haa kô sittie, sy was net into haa wêk” 

(29). Derick se beskrywing van Nicole dui duidelik op hierdie karakter se doelgerigtheid. 

Selfs wanneer sy iets so eenvoudigs moet doen soos om ŉ antwoord op die skryfbord te 

skryf, kan die leser sien dat Nicole konsentreer: “Sy’t haa ponytail om haa hand gedrai en in 

een vinnagge move was haa hare in ŉ perfect bolla geswai. [...] Ek kan gehoorit hoe vinnag 

kap Nicole die antwood yt oppie blackboard. Sy’t in ŉ rhythm gewêk, it het geklink soes ŉ 

heartbeat” (29). 

Nicole het aangebied om Derick met sy Wiskunde te help: “Derick, as jy enige help makeer 

met wiskunde kan ek vir jou tutor” (31). Hy voer dan aan dat hy die werk goed verstaan as 

Nicole verduidelik. Nie net kon sy die werk goed verduidelik nie, maar die feit dat sy hom 

gehelp het, dui op haar behulpsaamheid, al is sy stil. 

Die leser sien nooit dat Nicole ontsteld is oor haar swangerskap nie. Dis asof sy dit gelate 

aanvaar. Die manier hoe sy dit aan Derick verduidelik op bladsy 87 is baie wetenskaplik en 

verwyderd. Sy noem dat sy oorweldig is, maar sy weet nie hoe om te voel nie: “Nicole het 

dieselle look op haa gesig gehet soes wanne sy biesag is om wiskunde te doen. Op haar 

vinges tel sy toe vi myrie maane tot by November. ‘Ek sal nie onse matric exams kan skryf 

nie, dis dieselfde maand wat ek birth gaan gee.’” 

Volgens Carol het Nicole ŉ ryk verbeelding: “Jy maak wee goed op.” Sy sê dit wanneer 

Nicole aanvoer dat sy die oomblik wat haar pa die teddiebeer vir haar gegee het, onthou. 

Nicole ervaar ŉ leemte ná haar pa se dood, en hierdie leemte vul sy met fantasieë. Die 

fantasieë sluit in dat Nicole haar pa in haar teddiebeer sien en met hom gesels. Dit dui op die 

spirituele, aangesien sy haar handelinge vergelyk met haar ma wat met die Jesus-beeldjie 

praat (25), asook die kerkvrou wat met God kommunikeer (129). Volgens die kerksuster, 

antie Donie, is Nicole bestem om verandering te bring en is sy met die helm gebore (128-

129). 

 

Wat Nicole self sê, dink, doen 

Nicole kom baie naїef en onskuldig voor, byvoorbeeld wanneer Derick vir haar ŉ daggaplant 

gee, en sy nie weet wat dit is nie (43). Dié eienskap gaan hand aan hand met hierdie karakter 

se onkunde aangaande die wêreld om haar. Sy konsentreer net op haar akademiese loopbaan. 

Die leser kan uit Nicole se fokalisasie van gebeure aflei dat sy baie naïef is. Sy het nie baie 

mensekennis nie, omdat sy nie baie tussen ander mense kom nie. Vόόr Derick was Nicole nie 

seksueel aktief nie. Wanneer Derick oor haar been vryf, weet Nicole nie hoe om sy 

toenadering te hanteer nie: “Ek het nie geweet wat om met my hanne te doen nie, soe ek het 

net stil gesit en probeer ommie hard asem te haal nie” (75). Toe Derick haar die eerste keer 

soen, en sy ook die eerste keer seksueel verkeer, blyk haar onkundigheid ook: “Sy lippe voel 

sag teen myne. Ek weetie wat om met my mond te doen nie” (84). 

Die aand van die Valentynsbal, wanneer Nicole en Derick in die kerk se tuin seksueel 

verkeer, ervaar Nicole dissosiasie.9 Dis asof sy buite haarself is en dinge sien en ervaar wat 

op ŉ vooruitwysing dui. Op bladsy 84-85 beskryf sy hoe alles donker is, met net sy en Derick 

wat in die lig is, en op daardie oomblik verwek hulle vir Dejah, hulle dogtertjie, wat groot 

 

9 Hooley et al. (2017: 307) noem: “Mild dissociative symptoms occur when we daydream or lose track of what 
is going on around us, when we drive miles beyond our destination without realizing how we got there ...” 

verandering in die gemeenskap teweegbring: “Dit het gevoel soes ek’ie in my eie liggam 

wassie. I felt like I was floating and watching myself.” 

En toe sien ek soe ŉ evil swaar, dik roek wat vannie grond af borrel ennie huise oorvat. 

Dis soes ŉ swart mist wat vinnig beweeg. Dis besig ommie skiem op te vreet ... Die 

enigste skoon plek, die enigste plek met lig, is onnerie boeme innie NG Kerk se tuin. (85) 

Op bladsy 92 noem Nicole: “Ek het geweet ek dra ŉ girl. Iets het my gesê haar naam moet 

Dejah wees.” Dit is asof Nicole in aanraking is met iets bonatuurliks. 

Nicole se aksies sowel as haar woorde dui op hoe geїsoleerd sy is: “Ek hettie ŉ beste vriend 

gehad nie, so I used to tell Mr Snuggles all my secrets” (25). Haar doelgerigtheid het haar ŉ 

eenkantmens gemaak, soos die leser kan sien op bladsy 26: “Ek het my nie uitgesit mettie 

skoolkinders nie.” Sy gaan verder deur te sê: “Mense freak my uit. Ek het nie geweet hoe om 

met ander kinders te praat nie” (26). Vroeg in die verhaal besef die leser dat Nicole, ŉ leerder 

in graad 12, nog nie geleer het om ten volle te sosialiseer nie. Dit word nie net gesien in dit 

wat sy sê of haar optrede nie, maar ook in die manier hoe ander karakters op haar 

teenwoordigheid reageer. Derick se vriend reageer as volg: “Sy een tjommie het my angekyk 

soes hy geskok was. “My broe! Ek’tie gewiet sy praatie” (78). 

Nicole se gebrek aan sosialisering stem haar gedurig angstig. Dit is vir haar moeilik om in 

sosiale situasies te verkeer, selfs al hou hierdie geleenthede geen bedreiging in nie. Op bladsy 

33, wanneer sy op pad is na die partytjie waarna Derick haar genooi het, vind sy dit moeilik 

om by die deur uit te gaan: “Toe ek daai oggend wakker skrik, wil ek’ie uit my kooi uit 

klimmie. Ek trek die komberse oor my kop en dink an allie dinge wat by die party verkeerd 

kan gaan.” Haar angstige gedagtes sirkel om die verwagting dat die mense haar nie gaan 

aanvaar nie, maar dit woed veral om die feit dat sy tussen mense gaan wees wanneer sy by 

die partytjie aansluit. Die leser kan uit Carol (Nicole se ma) se opgewondenheid oor die 

partytjie aflei dat Nicole nooit uitgaan nie. Op bladsy 33 beskryf Nicole haar ma se aksies die 

oggend voor die partytjie: “Sy’t ŉ roos in ons tuin gepluk en langs my bord gesit. Sy is 

obviously meer excited oor die party as ek.” Dan sê Carol: “Vandag is ŉ big day vir jou, 

Nicole. Is by time dat jy oek ŉ bietjie ytkom.” 

Nicole is egter so angstig dat sy nie partytjie toe gaan nie: “Die tyd virrie party het gekom but 

ek kon myself net nie buite kry nie. [...] My ma het die voorhuis se lig afgesit en haar 

kamerdeur hard agter haar toegeklap. Ek het in die donkerte bly sit” (36). Nicole sukkel om 

haar emosies te reguleer en verkies om eerder fisieke pyn te ervaar. Sy herlei haar emosionele 

pyn na fisieke pyn op bladsy 37 wanneer sy die volgende doen: “Ek het op my tong gebyt om 

die pyn êrens anders te voel.” Tydens haar swangerskap besef sy egter hoe sleg haar 

angstigheid vir haar kind se welstand is: 

Terwyl my ma daai dag met my angaan, sien ek hoe my anxiety in my liggam werk. Die 

Fear was daar, my bors brand, dit voel asof ŉ klip in my keel sit, my oë traan, en toe drop 

die Fear weer af deur my longe ... Maar dié keer stop dit in my maag. Ek imagine my 

baby eet my Fear. (92) 

Nicole se swangerskap het haar verander, in die sin dat sy sy nie meer intense angstigheid 

ervaar het nie. Haar angs verander in vrede nadat sy besef dat dit sleg is vir haar ongebore 

baba (93). 

Kritiese denke word vroeg al by Nicole bespeur wanneer sy die ooreenkomste uitwys tussen 

haar gedrag en haar ma s’n: 

I couldn’t understand why I wasn’t allowed to talk to Mr Snuggles ... my daddy. But it 

was okay for my mommy to speak to the Jesus ornament in the front-room cabinet. Daais 

oek ma net ŉ pienk mannetjie. (25) 

Dit kan geargumenteer word dat Nicole teen haar omstandighede op die Kaapse Vlakte 

rebelleer deur op haar studies te konsentreer. Op die Kaapse Vlakte leef mense gedurig in ’n 

veg-of-vlug-toestand, aangesien die area met bendegeweld deurspek is. Die skietvoorval 

waarin Nicole se dogtertjie dood is, is ŉ goeie voorbeeld van hoe kort die lewe in hierdie 

ruimte kan wees. Ten spyte van hierdie negatiewe faktore, blyk Nicole egter doelgerig te 

wees, veral wanneer sy praat van die skool wat sy bywoon en hoekom: “Die skole hier by ons 

issie die beste nie. But die fees is goedkoop en my skool was net ommie draai van my huis af, 

soe ons hoef nie te betaal het vir traveling nie” (26). Die droom van ’n beter lewe is 

bereikbaar as gevolg van haar goeie punte wat tot beurse kan lei: “Ek het vir myself gesê ek 

is nie by die skool om vriende te maak nie. Ek is daar om hard te werk en goeie punte te kry 

soedat ŉ university vir my ŉ bursary sal gee” (26). Nicole se doelgerigtheid kan ook gesien 

word aan die feit dat sy die beste doen in haar graad, en reeds aan die begin van haar 

matriekjaar aansoeke ingestuur het na universiteite: “Toe ons matriek begin, was ek die top 

achiever in ons graad. Ek het klaar applications ingevul en na universities gestuur” (27). 

Te midde van Nicole se skaamheid en geїsoleerdheid, is dit ook baie duidelik dat sy 

agentskap het. Dit is duidelik uit haar woorde en aksies te bespeur. Op bladsy 84 

byvoorbeeld, staan sy op vir haar regte en liggaam: “Ek was woedend. ‘Jy kan mossie ŉ mens 

net soe vasdrukkie! This is my body. Jy moet daai nooit weer doen nie, verstaan jy my? Moet 

nooit iemand tik sonder hulle permission nie.’” Sy besluit self oor haar liggaam, en slaan nie 

ag op ander mense se persepsies van haar keuses nie: “Ek het sorry vir my ma gevoel. Ek 

weet sy’t planne vir my gehad. But at the end of the day is dié mos my liggam” (93). 

Gedurende haar swangerskap voel sy gelukkig en deel van iets groter: “My pregancy het 

beautiful gevoel. I couldn’t believe there was life growing inside of me. Ek het powerful 

gevoel. Niks kon my pla nie” (93). Haar geluksaligheid het die werklikheid oorskadu: “Dit 

was moeilik om te explain, maar dit was amper soes niks eintlik real wassie. Ek wassie meer 

soe affected deur wat rondom my gebeur nie. Ek het baie gelag” (93). 

Wanneer hy die karakters en hulle karakterisering in ŉ onderhoud bespreek, noem Chase 

Rhys dat elkeen van sy karakters se taalgebruik anders is, hoewel almal Kaaps praat. Rhys 

(2021) voer verder aan: “Karakters wat dieselle demografie deel, kan steeds onderskeibare 

stemme hê.” Rolanda meng haar taal met Gayle, aangesien sy, volgens Rhys (2021), gedurig 

met LGBTQIA+ mense in haar ma se haarsalon te doen gehad het. Dit is ook duidelik dat van 

al die karakters Nicole se Afrikaans die naaste is aan Standaardafrikaans. Rhys (2021) noem 

dat Nicole: “[I]s inne godsdienstige hyshouding mette streng kêk-suster ma grootgemaak, soe 

Nicole praat kêk Kaaps.” Rhys (2021) postuleer ook dat ‘kerk-Kaaps’ net een van die 

verskeie vorme van Kaaps is en nader is aan Standaardafrikaans. 

 

5.2.3.2 Implisiete karakterisering 

 

Naamgewing 

Nicole se van “Lamb” is ŉ vooruitwysing van wat in haar lewe aan die afspeel is. Dit roep 

verwysings op na Jesus as die Lam van God. Met haar geboorte het die “kerkvroue” genoem 

dat Nicole verandering gaan bring en beskik is vir groot dinge (129). Dit is ook so dat Nicole 

die grootste offer moes bring om die gemeenskap uiteindelik te dwing om verandering 

teweeg te bring ten opsigte van bendegeweld – haar kind. Sy en haar dogtertjie is die 

‘lam(me)’ ter slagting. Die “Lamb”, net soos “Mary”, het in hierdie verhaal Bybelse 

konnotasies. 

 

Vergelyking en kontras 

Soos reeds genoem, postuleer Brink (1987: 83) dat die vergelyking en kontrastering van 

karakters met ander karakters, sowel as die vergelyking met karakters se handelinge in vorige 

soortgelyke situasies, daartoe bydra om karakters te karakteriseer. Nicole was voor sy Derick 

ontmoet het, doelgerig, alleen en angstig. Hierdie voorstelling van Nicole kan vergelyk word 

met haar karakterisering nadat sy en Derick bevriend geraak en sy swanger geword het. 

Nicole moes van haar drome opgee en uit haar gemaksone beweeg, en gedurende haar 

swangerskap het haar angstigheid in vrede verander. 

Nicole se karakter voor haar kind se dood kan voorts vergelyk word met Nicole se karakter 

ná haar kind se dood. Voor haar kind se dood het Nicole ander drome en ideale gehad. Sy 

wou byvoorbeeld ŉ dokter word, en nadat haar kind gebore is, was haar hoofdoel om vir haar 

kind te sorg. Nadat haar kind gesterf het, het Nicole se doelwit verander en help sy swanger 

vroue in haar gemeenskap wat geen hulp het nie. 

Die kontras tussen Nicole en Ma Mary is groot. Nicole probeer vir haar kind sorg, maar 

probeer ook ŉ teenwoordige ouer wees. In hierdie geval moet die konteks in ag geneem 

word, aangesien Ma Mary nie anders kon as om te werk en sodoende ŉ afwesige ouer te wees 

nie. Nicole het Derick, haar kind se pa, se hulp terwyl Ma Mary geen hulp gehad het nie. 

Daar is ook ŉ kontras in Nicole en Rolanda se reaksies op hulle kêrels se dwelmverkope. 

Nicole aanvaar nie hierdie handeling van Derick nie en is teleurgesteld in hom, terwyl 

Rolanda weet wat Anwaar doen, maar daaroor stilbly. 

 

Herhaling en akkumulasie 

Van die inligting wat reeds gegee is, sal kortliks weer hier genoem word, aangesien die 

konsepte van herhaling en akkumulasie spesifiek kyk na inligting wat herhaal word en die 

moontlike redes daaragter. Karakters neem gestalte aan deur die aantal kere wat hulle in die 

teks genoem word (Brink, 1987). Sekere gegewens van Nicole word herhaal, en is dus 

aanduidend van haar ontwikkeling. Nicole is die enigste kind en is deur ŉ enkelouer 

grootgemaak. Haar pa het in die see verdrink toe sy sewe jaar oud was (24). Sy is ’n 

eenkantkind en geïsoleerd. Haar herhaaldelike optrede – “Ek het my nie uitgesit mettie 

skoolkinders nie” (26) – dra by tot die akkumulasie van haar karaktervoorstelling as 

alleenfiguur. 

Hierdie karakter se doelgerigtheid word in die verhaal herhaal. Sy is so op haar toekoms 

ingestel, dat sy alles anders uitskakel en angstig voorkom. Nicole se bereidwilligheid om 

ander karakters te help, word egter ook herhaaldelik uitgebeeld. Dit word byvoorbeeld gesien 

wanneer sy vir Derick met wiskunde help sonder dat hy haar vra. Haar droom om ŉ goeie 

dokter te word en haar gemeenskap te dien, sowel as die feit dat sy ander skoolmeisies wat 

swanger word deur die proses help, is weereens ’n bewys van haar bereidwilligheid om te 

help. 

Uit Nicole se handelinge en denke kan die leser aflei dat sy baie spiritueel is: “Ek het gegloe 

na my pa nie huis toe gekommitie, dat somehow het sy spirit in Mr Snuggles gegaan and so 

my daddy was still here with me. En daai is hoe hy my geprotect het” (25). Hieruit blyk ook 

haar kinderlikheid en naïwiteit. Naby aan die einde van die verhaal beskou sy die afwesigheid 

van hierdie teddiebeer as ’n teken dat iets verkeerd is. Dit gebeur op die eerste dag wat Nicole 

gaan werk. Nicole glo dat haar teddiebeer hulle beskerm. Toe sy besef dat die teddiebeer in 

haar werksak is in plaas van by Dejah, kry sy ŉ slegte voorgevoel. Sy “ruik” ook bloed (164). 

Dit is dan op hierdie dag wat Dejah vermoor word. Die karakter ervaar voorts ŉ bonatuurlike 

insident wanneer sy ná haar dogter se dood in die see in stap. Nicole sien haar dogter as ŉ 

volwasse vrou, en hierdie vrou weerhou Nicole van selfdood (188). 

 

Transformasie 

Transformasie vind in Nicole plaas wanneer daar gekyk word na die beeld van die karakter 

aan die begin van die verhaal, en hoe dit handomkeer verander na die einde van die verhaal. 

Die geïsoleerde, angstige, eenkant Nicole waarmee die leser aan die begin van die boek 

kennis maak, verander in ŉ sterk vrou wat ander mense help in moeilike omstandighede. Die 

Nicole wat te bang was om na ŉ partytjie toe te gaan en as gevolg van angs eerder by die huis 

gebly het, is nou iemand wat uit haar eie na ander meisies se huise gaan om hulle na klinieke 

en hospitale te vergesel. Die leser vind dit uit deur middel van die karakter Rolanda: 

But after everything with her baby, Nicole started her own group here in the skiem for 

young girls. Like say ma now jy’s nog oppie skool en jy’s pregnant dan help sy jou. She 

go with you to the hospitals assie pa’sie around issie. (202) 

 

5.2.4 Derick Delcarme 

Derick is ŉ karakter wat talle struikelblokke in die gesig staar – emosioneel maar ook fisiek 

(sien Derick se ervarings met geweld op bladsy 100 en bladsy 184). Dit val die leser op dat 

Derick se eerste herinnering is hoe sy ma met hom op haar skoot saans onder ŉ lamppaal sit 

en lees. Nicole noem: “Toe ek hom vertel van Mr Snuggles het hy vir my gesê sy eerste 

memory is hoe sy ma hom innie aand buite oppie pavement geborsvoed het. Hulle’t onder ŉ 

straatlig gesit sodat sy haar boek kon lees” (44). In sy kinderjare het sy pa siek geword en 

moes hy en sy broer sy pa versorg, aangesien hulle ma moes werk. Die dag toe sy pa gesterf 

het, het sy ma, wat hulle (Derick en Ninja) op ŉ vroeë ouderdom gekry het, dadelik begin 

drink (88). Die broers was magteloos om hulle ma te help, en moes selfs hulle ma van die 

smokkelhuis af (ŉ plek wat onwettig drank verkoop en ’n ruimte bied om alkohol op die 

perseel te drink) huis toe bring (88). Hy en sy broer het net mekaar gehad op daardie stadium. 

Sy broer word betrokke by bendebedrywighede en eindig in die tronk. 

Die oomblik toe hy van die swangerskap uitvind het Derick die skool verlaat om werk te soek 

en sodoende vir sy kind te sorg (91). Hoewel hy sy curriculum vitae by verskeie plekke gelos 

het, het niemand hom gebel in verband met werk nie (96). Hy moet mense smeek om hom 

met vervoerkoste te help toe hy Nicole en die baba by die dokter moet kry, maar sonder 

sukses (97). Uit moedeloos- en hulpeloosheid leen hy geld by ’n bendeleier (103). Daarom 

kan dit afgelei word dat hierdie karakter standvastig en teenwoordig wou wees vir beide 

Nicole en die baba: “Ek wil my kin alles gie wat my ouesie vi my kan gegieritie” (89). 

Wanneer Derick egter te staan kom voor vaderskap en werkloosheid besluit hy om deel te 

word van bende-aktiwiteite om sodoende finansieel vir sy kind te kan sorg. Wanneer hy die 

groep verlaat, skiet ŉ ander bendelid hom en sy dogtertjie. Sy dogtertjie sterf en hy is verlam. 

 

5.2.4.1 Eksplisiete karakterisering 
 

Karakterisering van Derick deur ander karakters 

Vervolgens word die inligting wat ander karakters van Derick noem, naamlik die eksplisiete 

karakterisering, verskaf. Wanneer Nicole op bladsy 84 vir Derick verduidelik dat hy haar 

liggaam moet respekteer, is hy respekvol en sê: “Ek’s jamme.” Sy sê voorts: “Hy’t die 

heeltyd apologise, toe vra hy my: ‘Nicole moet ek sam jou hys toe loep?’” Behalwe die feit 

dat hierdie karakter baie respekvol is, is hy ook behulpsaam. Hy is altyd gewillig om te help 

wanneer hy sien dat hulp benodig word. Nicole noem: “Hy’t my hare gewas toe ek te groot 

was om oor die bad te buig. Ek was grateful dat hy daar was” (95). Nicole verduidelik ook 

hoe haar ma Derick se dade waardeer: “Sy’t gesê sy hou van hoe hy onse huis skoonmaak” 

(95). Hy is altyd teenwoordig tydens sy meisie se swangerskap, wat beteken dat hy ŉ 

teenwoordige kêrel en pa probeer wees: “Derick was by my. Hy’t gesorg dat ek eet en hy’t 

my massage en gehelp om dinge innie huis reg te maak” (94). 

Nicole voer aan dat Derick baie sjarmant is: “Ek lag stilletjies by myself, daai Derick het ŉ 

gladde bek” (73). Die feit dat Derick ŉ skrywer is, dra ook by tot sy sjarme, veral omdat 

Nicole noem dat hy goed is met woorde. Nicole vertel hoe Derick skryf (gedigte) sowel as 

sing: “Derick het vir my gesê hy was nog ŉ laaitie toe hy besef het as hy skryf dan disappear 

hy” (44). Nicole beskryf hoe Derick se stem klink: “Derick sing saam, hy’s ŉ bass singer, sy 

stem laat my dink an heuning wat in velvet in soak” (81). 

Uncle Mikey, die bendeleier, beskryf Derick as “brave” (102). Hy kom tot hierdie 

gevolgtrekking nadat Derick met Duran, Uncle Mikey se seun, baklei het om Uncle Mikey te 

spreek. Uncle Mikey noem verder op bladsy 102 dat Derick veg vir dit wat hy nodig het en 

dat Derick goed kan baklei. 

 

Wat Derick self sê, dink en doen 

Wanneer hierdie karakter uitvind dat Nicole swanger is met sy kind, begin hy terugdink aan 

sy eie kinderjare en hoe sy eie pa was (87-88). Deur hierdie terugblik besef hy dat hy graag 

anders as sy eie pa wil wees. Derick smag na positiewe verandering, omdat hy besef dat die 

manier waarop hy grootgeword het, nie die enigste manier van lewe is nie: “My kin moet ŉ 

bietere liewe kan het” (89). Wanneer hy vir Nicole vertel van sy grootwordjare, noem hy hoe 

sy ma hom moes borsvoed onder die lamppaal, want: “Die lektriek was sieke alweer af by 

ôsse hys” (44). Hierdie stelling van die karakter is so gelate, asof omstandighede in sy huis 

maar altyd sleg was. Beide Derick en sy broer Ninja is van ŉ jong ouderdom af onafhanklik. 

Derick moes vroeg leer om na homself en ander om hom te kyk. Op bladsy 88 sê Derick: “Ek 

kan nog onthou toe ek ŉ laaitie was hoe ek en Ninja vi my pa skoongemaakit.” Hy beskryf 

dan sy ondervinding van hoe hy ook sy ma moes versorg toe hy klein was: “Ek dink trug an 

allie tye toe ek en Ninja my ma van Sybil se jaat moet gedra het, wan sy tiep oppie couch” 

(88). 

Derick is ŉ skrywer en sensitief vir alles wat om hom plaasvind. Hierdie sensitiwiteit kan 

gesien word in sy gedigte en selfs die musiek wat hy maak. Hy is egter nie net ingestel op dit 

wat in sy klein wêreld (huis, skool, vriendekring) plaasvind nie; hy sien sy gemeenskap en 

waarmee hulle sukkel, die patrone wat deur generasies strek, in die breë. Sy gedig op bladsy 

45 is tekenend hiervan: 

 Come! 

Come dish you a plate. 

Skep vir jou nog vannie pain, is Divine! 

Alles is Divine! 

Divine attepel en ywe. 

Divine Father who art in Pollsmoor. Hello, 

what’s your name? 

Divine body of the Mother jolling oppie jaat, 

Divine tik-lolly innie een hand, 

Divine asthma-pompie innie anne. 

Divine smokkie. 

Divine mert. 

Divine dagga, 

Divine groenpyp, 

Divine witpyp, 

Divine silwersak, 

Divine Ocean View. 

Divine Atlantis. 

Divine Eerste Rivier. 

Divine Retreat. 

https://uwcscholar.uwc.ac.za/home



112 
 

Divine Delft. 

Divine Lavender Hill. 

Bloederige barakat. 

Kô ek sit gou ŉ stuk suffering in ŉ Tupperware 

vi jou take-away. 

Skryf is Derick se manier om sin te maak van die wêreld rondom hom, en dit bring vir hom 

vrede: “Maakie saak wat gan an daabyte nie, wanne ek skryf, voel ek safe. I can rest on the 

page” (44). Derick is nie religieus nie, en dit word gesien op bladsy 74: “Ek gannie kêkie, 

mevrou”. Hy laat egter toe dat Carol vir hom bid, wat moontlik daarop kan dui dat hierdie 

karakter deel wil wees van iets groter en beter. 

Derick se broer beland in die tronk, wat beteken dat Derick nie net meer onafhanklik is nie, 

maar alleen. Sy broer en ma lewe nog, maar nie een van hulle twee kan fisiek vir hom iets 

beteken nie. Hoewel hy baie vriende gehad het, het hy nie na hierdie vriende gegaan toe hy in 

die nood was nie. Derick se ma verwaarloos hom. Selfs wanneer hy verlam is, wonder hy: 

“Waas my ma?” (28), want sy is nie daar om hom te help nie. Haar afwesigheid word verder 

duidelik wanneer Derick noem: “I can’t remember my mommy ever holding me at night” 

(89). 

Sy werklose omstandighede en naderende vaderskap het hom desperaat gemaak, wat daartoe 

gelei het dat hy verkeerde besluite gemaak het: “Ek moes omgedrai en weggeloepit. But ek 

was desperate” (99). Hy besef agterna dat hy eerder moes omdraai, en nie by die bendeleier 

geld moes vra nie. Hierdie keuse het hom later duur te staan gekom. Dit het hom, indirek, sy 

dogter se lewe gekos. Op bladsy 131 probeer Derick sy aansluiting by ŉ bende verklaar deur 

die volgende: 

Byrie hys sukkel ammel, daas niks virrie laaities daa nie. Niks warmte nie, daa issie altyd 

kossie, daa moet elke dag geld is vi units, die wate is restricted. Ôs is dôs. Ôs kannie 

wassie, Nou of course assie situation soe is dan is daa min plek vi liefde, jy kry nie soema 

respect ie. Jou worth depend net op hoeveel jy kan inbring. 

Wat uitstaan is dat Derick nooit sy respek vir ander karakters verloor nie. Regdeur die verhaal 

is hy respekvol, dit maak nie saak wat sy omstandighede is of wat rondom hom gebeur nie. 

Wanneer hy byvoorbeeld op die ingewing van die oomblik ŉ gedig in Nicole se boek skryf, 

voel hy skuldig: “Sorry lat ek in jou boek in gemôsit, Nicole” (31). In verband met die gedig 

wat Derick instinktief vir Nicole skryf, noem hy: “Ek’t gevoel ek moet iets vi haa skryf. Toe 

wassit ampe asoffie pen vanself bewiegit ...” (29-30). Later voeg hy by: “Ek wil vi haa dankie 

gesêrit, ek’tie kroon gehettie soe ek kon nie iets vi haa gekoepitie. Al wat ek het, is my 

woore” (32). Sy woorde was ook vir hom ŉ manier om die realiteit van sy lewe te verwerk. 

Derick het soms ook gewelddadig opgetree, soos gesien kan word wanneer hy met Uncle 

Mikey se bendelede baklei, maar ook later wanneer hy saam met hierdie bendelede veg (sien 

bladsy 100 en bladsy 147). Terwyl hy vir Uncle Mikey gewerk het, was hy ŉ 

dwelmhandelaar. Hy het die dwelms aan ryk mense verkoop, want hy het nie “reg” gevoel 

om dwelms aan sy eie mense te verkoop nie (137). Soms skemer daar ŉ onsekerheid by 

hierdie karakter deur. Byvoorbeeld op bladsy 31, wanneer Nicole haar waardering vir sy 

gedig uitspreek: “Ek was vestom. Nicole wassie eeste een wat my writing geliesit. My hand 

het automatically die pencil van agte my oo gehal, ek wou soema dadelik nog skryf.” Ander 

kere kom hy egter baie sjarmant en selfversekerd voor. 

 

5.2.4.2 Implisiete karakterisering 

 

Vergelyking en kontras 

Derick se gedrag en handelinge voor sy verhouding met Nicole en daarna kan met mekaar 

vergelyk word. Derick het byvoorbeeld dagga gerook tot sy verhouding met Nicole begin het. 

Derick was nie in ŉ bende voor Nicole se swangerskap nie. Inteendeel, hierdie karakter het 

groot drome gehad vir sy toekoms. Toe Nicole egter swanger word, moes hy werk soek. 

Aangesien hy nie werk gekry het nie, het hy na ŉ bende gedraai vir hulp. Anwaar en Derick 

se handelinge stem in sommige opsigte ooreen. Anwaar het dwelms begin verkoop om vir sy 

ma te sorg, aangesien daar nie ŉ vaderfiguur in die huis was nie. Derick het by ŉ bende 

aangesluit om finansieel vir Nicole te sorg. Beide karakters het dus tot verskillende mates 

gevoel asof hulle gedwing word om hierdie keuse te maak. Hulle handelinge kontrasteer egter 

wanneer Anwaar van die dwelms begin gebruik, terwyl Derick die dwelms weier en slegs 

alkohol gebruik. Derick voel ook skuldig oor sy dwelmverkope, terwyl Anwaar gewetenloos 

voorkom. Nog ŉ verskil tussen Derick en Anwaar is die feit dat Derick bly is nadat Nicole 

swanger word, maar Anwaar se meisie Rolanda kry nie eens die kans om die nuus aan hom 

oor te dra nie, wat van hom ŉ afwesige pa en kêrel maak. 

Herhaling en akkumulasie 

Derick se lojaliteit teenoor sy geliefdes word deurgaans in die roman herhaal. Hierdie 

lojaliteit word gesien wanneer hy tot uiterstes gaan om vir hulle te sorg. Nie net is hy lojaal 

nie, maar hy is ook nederig en respekvol teenoor vroue. Sy liefde vir skryf en kuns in die 

algemeen word ook herhaaldelik uitgebeeld. 

 

5.2.5 Rolanda Angelique Fisher  

Rolanda is skynbaar ŉ selfbehepte karakter wat obsessief op haar uiterlike voorkoms let. 

Rolanda se pa werk op see, daarom maak haar ma haar alleen groot. Dit is duidelik dat haar 

persoonlikheid deur haar ma beïnvloed word. Rolanda raak dan swanger met Anwaar, wat 

ouer as sy is, se kind. Hoewel Rolanda voorkom as ŉ persoon wat net in oppervlakkige dinge 

belangstel, is daar ŉ soeke na aanvaarding by haar te bespeur, juis omdat sy niks anders as 

perfek wil lyk nie. Dit kan afgelei word dat haar ma hierdie idee van perfeksie by haar laat 

posvat het en dat dit só deel geword het van haar ideologie. Haar uiterlike beeld kan as ŉ 

verdedigingsmeganisme gesien word. Dit is skynbaar haar manier om die lewe en moeilike 

tye te hanteer. 

 

5.2.5.1 Eksplisiete karakterisering 

 

Wat Rolanda self sê, dink en doen 

Min ander karakters gee opinies oor Rolanda. Een van die enkele voorbeelde is op bladsy 37 

waar Nicole noem: “Rolanda Angelique Fisher dink sy is ŉ Cape Kardashian met haar steil 

hare; sy het geen filter nie. Ek het al eenkeer gehoor hoe sy vir ŉ teacher sê haar neus is te 

lank om soe bushy eyebrows te het, sy moetit reg pluck, wantit lyk soes pubic hair.” 

Dit is Rolanda self wat gedurig weergee wat ander karakters van haar dink – soos gesien kan 

word in die volgende aanhaling waarin sy namens ander karakters praat. Volgens Rolanda is 

sy in ander karakters se oë baie mooi en belangrik: “As mense my in real life sien, then 

they’re like: ‘Oh my word, ek kannie met haa praatie, sy is net too beautiful, kyk haar steil 

hare!’” (50).Volgens Rolanda het die beoordelaars van die talentkompetisies ook gedink en 

gesê dat sy die beste is: “Die judges het self gesê: ‘Daar kom niemand naby Rolanda 

Angelique Fisher nie’”(113). 

Rolanda noem op bladsy 50 dat sy ŉ “empath” is. Op bladsy 51 voeg sy by: “Ek is actually 

very friendly.” Hoewel hierdie karakter noem dat sy vriendelik en empaties is, is haar woorde 

direk in kontras met dit wat Nicole van haar sê. Rolanda het eienskappe van ’n rebelse tiener. 

Sy rook en slaap oor by haar kêrel, sonder haar ma se medewete. Later raak sy ook swanger 

van hierdie kêrel. Hierdie karakter fokus op plesier. Sy glo byvoorbeeld dat mense nie moet 

swaarkry in hulle werksplek nie: “Mense dink altyd dat jou wêk ŉ suffering affêre moet wies. 

Nancy! Dai tyd van slavery en manual labour is al lankal kla al. My wêk moet pleasurable 

wies” (135). 

Uit Rolanda se spraak en denke kan duidelik afgelei word dat sy materialisties en bederf is. 

Rolanda stuur haar ma terug winkel toe, omdat haar ma die verkeerde kleur “straightener”10 

gekoop het:  

I can’t believe my mommy still came here with a boring black straightener. Toe sê ek vi 

haa: “Nanny Mummy, are you then djas? What must I do with a black one? I need the 

leopard-print hair-straightener. What type of mother doesn’t even know her own child’s 

favourite colour is leopard-print?” (200) 

Die manier waarop hierdie karakter aantrek en hoe sy haarself voorstel, wys hoe selfbewus sy 

is. Sy is nie net gesteld op hoe sy lyk nie, maar sy boots die beroemde televisiefamilie, die 

Kardashians, na. Op bladsy 46 dink sy by haarself: “Ek moet mos appear virrie occasion ...” 

Rolanda voel goed wanneer ander mense haar bewonder, en die manier hoe sy haar dag 

onthou op bladsy 48 is ’n bewys hiervan: “Ammel het my angekyk, my snake-skin spaghetti-

top en purple mini-skirt ensemble was ŉ hit.” Op bladsy 113, wanneer Rolanda haar 

ontmoeting met Ma Mary onthou, kan haar selfbewustheid ook duidelik gesien word uit dit 

waarop sy fokus: “I was just walking, staring at my reflection in the shop windows.” 

Hoewel Rolanda vertel hoe gevaarlik die internet is en watter negatiewe uitwerking dit op 

mense het, is dit duidelik dat sy in ŉ groot mate daardeur beïnvloed word. Op bladsy 47-48 

brei Rolanda uit oor hoekom sy nie sosiale media vertrou nie, want sy wil nie gebreinspoel 

word nie. Dan gaan sy verder deur te verduidelik hoe sy net op die internet gaan om “selfies” 

 
10 ŉ “Hair-straightener” is ŉ langwerpige, warm en plat apparaat waarmee mense hulle hare reguit maak. 

op te laai en leefstyladvies te gee: “Ek sittie nog personal details oppie internettie. Like, my 

followers wietie watte skiem ek in bly nie; ek wil mos hê hulle moet dink ek is international” 

(48). Die mense wat haar op die internet volg, ken dus nie haar agtergrond nie, want sy laai 

geen persoonlike inligting op nie: 

Ek sê altyd social media is soe dangerous, that’s why me, I just go on there to post selfies 

and give lifestyle advice. I don’t still follow anyone else, wan ek is rêraggie lus om 

brainwashed te wiesie. (47-48) 

Sy dui ook herhalend op die feit dat haar ma verander het ná sy groepe op die internet begin 

volg het. Rolanda se obsessie om soos die bekende Kardashian-familielede te lyk, is egter 

tekenend van die feit dat hierdie karakter wel baie tyd op die internet deurbring. Op bladsy 46 

is een van vele voorbeelde hiervan in die roman: “... soe vedag moet ek ekstra Kardashian 

lyk. Steil hare, skinny jeans, al sukkel ek soe bietjie om nou daa in te kom, my berk se 

oversized rooi hemp vasgehou met twie dun metallic gold leather belts onne my boobs, en 

XXL gold hoop earrings, face contouring, stiletto boots, als.” Volgens Rolanda is sy ŉ “social 

media influencer” (beïnvloeder): “Ek is ŉ inspiration vir baie mense online. My greatest wish 

in the world is for people to stop being so intimidated by my looks” (50). Aan die hand van 

bogenoemde aanhaling kan die leser aflei dat Rolanda moontlik egosentries is.  

Rolanda ontken haar agtergrond en hou vol dat haar wortels nie in Suid-Afrika lê nie. Sy is 

kwaad vir haar ma omdat sy die familie se Khoisan-wortels omarm. Rolanda stry met haar 

ma oor haar herkoms wanneer haar ma noem dat hulle hul “Africanness” moet “embrace” 

(49). Volgens haar is sy eerder “Cape Malay” en van Duitse afkoms (49). Rolanda is 

manipulerend. Sy gebruik haar posisie om mense te laat doen wat haar pas. As sy 

byvoorbeeld die skool se beheerliggaam dreig om hulle op sosiale media rassisties te noem 

aangesien hulle haar dwing om haar hare vas te maak, is haar manipulasie sprekend. Volgens 

Rolanda kan sy nie haar hare vasmaak nie, aangesien dit as gevolg van haar “Cape Malay” 

herkoms te glad is. 

 

5.2.5.2 Implisiete karakterisering 

 

Vergelyking en kontras  

Karakters word soms met ander karakters vergelyk en gekontrasteer om sodoende ŉ beeld 

van hierdie karakters te vorm. Die karakters se eienskappe word ook in verskillende situasies 

gekontrasteer om te kyk of daar ontwikkeling plaasgevind het. Daar is ŉ groot verskil te 

bespeur in Rolanda se houding teenoor Nicole aan die begin van die roman en haar houding 

teenoor Nicole nadat sy swanger geraak het (202). Sy is sagter wanneer sy swanger is, 

aangesien sy dan Nicole se hulp nodig het. Nicole en Rolanda se hantering van hulle 

swangerskappe verskil ook. Terwyl Nicole dadelik alle partye wat geraak word deur haar 

swangerskap, inlig, steek Rolanda dit eers vir haar ma en die kind se pa weg. 

 

Herhaling en akkumulasie 

Rolanda se pa werk op see en haar ma is die ouer wat die meeste tyd saam met haar deurbring 

om haar groot te maak en op te voed. Hierdie karakter het ŉ goeie verhouding met haar ma en 

hulle doen baie aktiwiteite saam, totdat haar ma ŉ Khoi-groep op Facebook vind. Wanneer 

haar ma met hierdie groep identifiseer, distansieer Rolanda haar van haar ma. Rolanda het 

een broer en hy sukkel om sosiaal aan te pas (135). Rolanda is deel van die gewilde groep in 

die hoërskool wat sy bywoon. Sy wen elke jaar die talentkompetisie by die skool. 

Rolanda het slegs ŉ paar hoofstukke waarin sy aan die woord is, maar haar invloed op die 

verloop van die gebeure is onteenseglik groot. Sy stuur byvoorbeeld haar ma terug winkel toe 

om die “hair-straightener” om te ruil, aangesien dit die verkeerde kleur is. Dit veroorsaak dan 

dat Nicole laat moet agterbly by die werk en Derick uiteindelik bekommerd raak. Derick stap 

dan met Dejah, hulle dogtertjie, tot by die bushalte waar Nicole veronderstel is om af te klim. 

Dit is by hierdie bushalte waar Anwaar vir Dejah doodskiet. Regdeur die verhaal word 

Rolanda se selfsug en selfgesentreerdheid herhaal. 

 

Transformasie 

Daar is nie regtig transformasie in hierdie karakter te sien nie, veral omdat sy slegs Nicole se 

hulp aan die einde van die roman aanvaar omdat sy dit nodig het. Een verrassing vir die leser 

is die feit dat sy swanger is met Anwaar se kind. 

5.3 Hy kom met die skoenlappers 

 

5.3.1 Valda 

In die verhaal Hy kom met die skoenlappers is daar ŉ eerstepersoonsverteller aan die woord, 

naamlik die hoofkarakter Valda Jansen. Die naam van die hoofkarakter stem ooreen met die 

naam van die skrywer van die roman, en die verhaal bevat ook baie ooreenkomste met die 

skrywer se werklike lewe. Reeds op die eerste bladsy word die leser bekendgestel aan die 

“ek”, wat die hoofkarakter is, en die “jy”, wat die geliefde blyk te wees. Die hoofkarakter het 

haar geliefde Anders gedoop. Ons kry te doen met ŉ welsprekende karakter wat haarself goed 

in geskrewe woorde kan uitdruk en sό die leser op haar lewensreis wegvoer. Die hoofkarakter 

maak in haar vertelling van tydspronge gebruik en na my mening doen sy dit om 

ooreenkomste tussen die hede en verlede te toon, of leidrade te los oor interpretasies en dit 

dan aan die leser oorlaat om afleidings te maak. 

Die verhaal Hy kom met die skoenlappers is achronologies, amper asof die skrywer net haar 

gedagtes laat vloei. Daar is egter steeds ŉ soort samehang. Die hoofkarakter en fokalisator, 

Valda Jansen, se herhaling van belangrike gebeure in haar ontwikkeling skakel met haar 

eksplisiete karakterisering. Uit hierdie inligting wat die fokalisator en interne verteller vir die 

leser gee, word die implisiete karakterisering afgelei. 

 

5.3.1.1 Eksplisiete karakterisering 

 

Wat Valda self sê, dink en doen 

Die hoofkarakter in die roman skryf haar herinneringe neer. Wanneer daar dus genoem word 

dat “Valda noem” of “Valda skryf”, is dit uiteraard in verwysing na die hoofkarakter en nie 

die skrywer van die boek, Hy kom met die skoenlappers, nie. Johannesburg en Kaapstad is 

belangrike ruimtes in die hoofkarakter se ontwikkeling. Valda noem aan die begin van die 

verhaal dat sy in Johannesburg woon, maar haar huis ná tien jaar verlaat. Sy trek na 

Kaapstad, die plek waar sy grootgeword het. Die hoofkarakter het verskeie kere in haar 

leeftyd verhuis, en wanneer sy na Kaapstad trek, gaan sy ook op ŉ simboliese reis om te kyk 

waar alles tussen haar en Anders verkeerd geloop het. Sy probeer sin maak van haar lewe en 

hoekom sy haar bevind waar sy is. Dit is ŉ reis waarin sy haar kinderjare en volwasse lewe 

oproep. Terwyl sy haarself en haar keuses bevraagteken, skets sy hoe haar omgewing 

verander deur die feit dat sy verhuis het. Sy noem byvoorbeeld herhaaldelik dat sy moes trek 

uit Aliwal-Noord (Oos-Kaap) op tweejarige ouderdom: “[I]n die tyd toe ek leer loop en leer 

praat het” (21). Op bladsy 70 verwys die hoofkarakter weer na dié groot gebeurtenis wat sy 

ondervind het toe sy twee jaar oud was. Haar gesin het verhuis vanuit die Oos-Kaap tot in die 

Strand in die Wes-Kaap. Volgens die hoofkarakter was sy “te klein om veel te onthou”, maar 

sy onthou wel dat haar ma haar daardie tyd alleen gelos het om skool te gaan hou. Die 

buurvrou, Mrs Petersen, het “ŉ ogie” oor haar en haar broers gehou “... en soms gee sy vir 

ons snye brood wat sy eers met ŉ bietjie water natsprinkel en dan strooi sy suiker oor. Ek is 

altyd lus vir nog” (70). 

Valda verwys dan verder op bladsy 73 na die tyd toe die gesin na Noltestraat in die Strand 

verhuis het. Die gesin was nou vooruitstrewend, want die huis waarin hulle gewoon het, het 

drie slaapkamers gehad met ŉ badkamer en selfs ŉ toilet binne-in die huis. Sy noem verder: 

“Die straat is op die grens waar die wit woonbuurt ophou en die bruin buurt begin” (73). Die 

ligging van hulle huis in Noltestraat is belangrik, aangesien die gebeure plaasvind binne die 

konteks van apartheid. As bruin dogtertjie in Suid-Afrika moes Valda gedurig bewus wees 

van haar omgewing. Die tussenin-plasing van hulle huis hou moontlik ook verband met die 

posisie van die bruin mens in Suid-Afrika gedurende apartheid. 

Daar is reeds genoem dat die hoofkarakter welsprekend voorkom. Hierdie gegewe kom nie 

terloops voor nie. As kind is die karakter en haar broers gedwing om op ŉ sekere manier te 

praat. Dit word gesien op bladsy 62 wanneer die hoofkarakter noem: “Maar ons mag nie praat 

soos die kinders by die skool of ons speelmaats in die straat nie” (62). Valda se pa het sy 

kinders gedwing om Standaardafrikaans te praat, en in hulle spraak was daar nie plek vir die 

variant van hulle gemeenskap nie. 

Die hoofkarakter het nie erg aan water nie. Sy noem: “Ek het altyd by water verbygehou. Ter 

wille van oorlewing. Ek vind geen kalmte by die see nie” (29). Hierdie stelling laat die leser 

die afleiding maak dat die hoofkarakter trauma ervaar het wat verband hou met die see of 

water in die algemeen. Veral omdat sy verder noem hoe die see haar laat voel: “ŉ hol kol op 

my maag, ŉ afwagting, ŉ vrees dat iets verskrikliks gaan gebeur” (29). As kind word sy 

fisiek deur haar pa mishandel: 

Ek hoor my pa se voetstappe op my afkom. Sy vingers span om die pype in my nek. Hy 

dwing my so na die kamer. My pa smyt my neer op die bed voor die spieël. Hy sit op die 

stoel, sy gesig byna in myne. Hy spoeg woorde in my gesig. Jy dink jy is beter as ander. 

My pa klap my gesig met ŉ harde hand. My lyf absorbeer sy geweld. Die plek aan my 

linkeroor waar die nuwe oorbel hang, skeur. (104) 

Valda het ook as buffer teen haar pa gedien om haar ma teen sy geweld te beskerm: “Ek wil 

wegkom, maar my ma se oë hou my vas.” Sy kry in die proses self seer: “Ek staan op. Ek 

loop in die gang af by die voordeur uit in die straat. Ek draai in die rigting van die see. Ek 

weet hy is nou uitgewoed” (104). Die interne verteller het geleer om stil te wees en op te krop 

as gevolg van die behandeling wat sy gekry het wanneer sy wel teruggepraat het. Die leser 

kom agter dat die hoofkarakter in haarself gekeer is. Sy is privaat en niemand weet eintlik 

van gebeure in haar lewe nie. Oor haar Duitse geliefde sê sy: “Ek moet nou gewoond raak 

daaraan om jou Anders te noem sodat niemand sal weet wie jy is nie” (12). 

Die karakter Valda is in 1996 reeds ŉ Duits-onderwyser in Suid-Afrika. Sy kry ŉ beurs om in 

Jena, Oos-Duitsland, vir ŉ jaar te woon (13). Regdeur die verhaal is sy nostalgies, 

melankolies, en die roman skets haar herinneringe aan Duitsland. Die hoofkarakter kom 

ontuis voor, in haar omgewing en in haar eie liggaam. Sy is deurgaans in haar ruimte(s) 

ontheemd: “[E]k is uitgelewer, daar is niks waaraan ek kan vashou wat my kan anker nie,” en 

“Ek is bang vir verdwaal in vreemde plekke” (14). 

Wanneer daar gekyk word na die hoofkarakter se afsydigheid blyk dit telkens dat sy as kind 

die verset wat sy gevoel het, moes onderdruk (21). Op bladsy 48 noem die hoofkarakter: “Jy 

hou die oorlog binne. Jy trek die deur agter jou toe as jy by die huis uitgaan. Jy wys niks. Jy 

sê niks.” Die hoofkarakter noem op bladsy 28: “Eers na my kind se geboorte het ek 

liefdeswoorde leer sê.” Dit kan ook afgelei word dat as sy by Anders gebly het, sy haar dalk 

vroeër sou kon uitdruk en liefdeswoorde sê (28). Vroeg in hulle verhouding sê sy openlik vir 

hom dat hy nader moet lê, want sy kry koud (27). Sy is oënskynlik vryer en meer openlik met 

hom, vir iemand wat andersins haar woorde en gevoelens terughou. 

As ma en vrou kry hierdie karakter steeds te doen met kwessies van apartheid, hoewel 

apartheid jare lank al verby is: “ŉ Onderwyser kom in haar spore tot stilstand, draai om en sê 

vir my kind jy is baie gelukkig dat jy ŉ ma het wat so pragtig Afrikaans kan praat” (29). Ná 

hierdie stelling noem die hoofkarakter dat sy maar net glimlag ter wille van haar kind (29). 

Hierdie stelling of gedagte is baie belangrik in verband met die geskiedenis van Suid-Afrika 

en selfs die hoofkarakter se agtergrond. Die wit onderwyser insinueer hier dat bruin mense 

nie goeie Afrikaans praat nie, en dat Valda ŉ uitsondering is op die reël. 

5.3.1.2 Implisiete karakterisering 

Dis opvallend dat Valda baie gou koud kry. Dit word op die eerste bladsy reeds raakgelees: 

“Dis asof die koue makliker inkom tussen die twee enkelbeddens al staan hulle teen mekaar 

gedruk.” Nadat Anders nader aan haar lê, kan sy egter slaap en gaan die koue weg. Valda se 

koudkry word op bladsy 16 in konteks geplaas: “In die hartjie van die Kaapse winter raak ons 

komberse op, ons kry saans klappertandkoud. In die nag staan my pa op, maak sy 

weermagtrommel oop, haal sy jas uit en gooi dit oor ons.” Die behoefte aan hitte kan miskien 

metafories gelees word as ’n behoefte aan liefde – spesifiek as laasgenoemde verwysing na 

die normaalweg liefdelose pa in ag geneem word. Die hoofkarakter probeer doelbewus aan 

haarself werk en vir haar seun ŉ positiewe omgewing skep. Wanneer niemand hulle nooi vir 

ete Paasnaweek nie, steek sy vir haar kind paaseiers weg (26) om die ervaring vir hom 

positief te maak. Die hoofkarakter het voorheen doelbewus vir Anders vergeet, en sy het 

besluit om haar verhouding met hom nie verder te neem nadat sy weer voet aan wal in Suid-

Afrika gesit het nie: “Ek het jou woorde weggebêre en dit eers weer uitgehaal toe dit te laat 

was.” Sy onthou hom ook dan weer doelbewus: “Ek skryf om jou nader aan my te bring.” Die 

hoofkarakter ondervind ná Anders se dood geweldige skuldgevoelens en spyt. Op bladsy 40 

staan daar: “pleks hy gesê het hoe siek hy is. pleks ek gevra het. pleks ek betyds uitgevind 

het, dan kon ek kom gaan groet het.” Op verskeie ander plekke in die roman word hierdie 

skuldgevoelens en spyt raakgelees, veral oor die briewe wat sy weggesteek het en nie weer 

uitgehaal het tot ná sy dood nie. 

Op bladsy 64 kom die interne verteller tot die slotsom dat: “ek moes gedink het ek is nog 

klein en ek moet my woorde wegsteek voor my pa my slaan.” Dit was die rede hoekom sy 

Anders se briewe geïgnoreer het, want sy het gedink dat sy op een of ander manier gestraf 

gaan word. Indirek noem sy dan hier dat kinderjare steeds haar besluite beїnvloed. Die 

karakter word dus nou bewus van haar gedragspatrone en hoekom sy op ŉ sekere manier 

gehandel of opgetree het. Op tweejarige ouderdom kry die hoofkarakter reeds nagmerries, 

soos gesien op bladsy 70: “In die nag droom ek ek verdwaal in die veld en die beeste loop bo-

oor my.” Valda as kind word geskets as soekend na intimiteit en konneksie, aanvaarding en 

troos. 

Soms byt ek stukkies kryt af en kou dit as niemand kyk nie. Ek byt die punt van my 

potlood en kners dit tussen my voorste tande. Ek hoop dit is giftig en ek sal siek word en 

https://uwcscholar.uwc.ac.za/home



122 
 

hospitaal toe gaan waar mense my sal jammer kry en sag met my praat en vir my boeke 

bring om te lees. (88) 

In haar stilte vind sy vrede, en dit help haar om die mens te wees wat sy wil wees: “Ek kan 

net ŉ goeie ma wees as ek die ruimte het om stil te wees” (117). Sy kies voorts om Kerstye 

alleen in die stad te bly om haar “batterye te herlaai” (84). 

Daar blyk meer as een rede te wees hoekom die karakter gedurig koud kry. Soos voorheen 

genoem, kan dit toegeskryf word aan ŉ verlange na haar pa se liefde of sekuriteit, maar dit 

kan later ook afgelei word dat dit as gevolg van skaamte is. Die leser kom uiteindelik by die 

wortel van hierdie karakter se probleem met koue wanneer sy onthou: “Die kinders het my 

gespot en ek het ŉ trui gaan aantrek. Ek kry koud was my verskoning. Dit het later waar 

geword. Ek het altyd koud gekry” (125).  

Daar kan duidelik gesien word dat die karakter Valda deur die verhaal ontwikkel het. Dit 

word afgelei uit dit wat sy van haarself sê, maar ook dit wat die verteller noem van hoe ander 

karakters haar sien. Haar handelinge spreek ook boekdele, en wanneer daar chronologies na 

haar lewensjare gekyk word, word daar duidelik veranderinge of groei uit die karakter se 

gedrag bespeur. 

Die hoofkarakter blyk baie geїsoleerd te wees. Nie net as kind nie, maar ook as volwassene is 

dit duidelik dat sy nie baie intieme verhoudings het nie. Die enigste intieme verhouding wat 

wel uit die verhaal duidelik is, is haar verhouding met Anders. Voor sy hom ontmoet, die 

eerste paar maande van haar verblyf in Oos-Duitsland, het sy ook niemand om mee te gesels 

nie: “Claude Monet se waterlelies en die werke van Vincent van Gogh en Henri de Toulouse- 

Lautrec wat teen die mure van my tuiste in Oos-Duitsland pryk, is my enigste geselskap” 

(37). Later, in haar verhouding met haar man, verminder haar eensaamheid of isolasie nie: 

“Die man in Johannesburg het oor die weke en maande voor my besluit beskaafd geluister na 

al my argumente en besware” (33). Die manier hoe sy dit beskryf, suggereer dat die man hom 

van haar distansieer. 

 

Naamgewing 

Glorie (2019) postuleer dat hoewel die skrywer en hoofkarakter van Hy kom met die 

skoenlappers dieselfde name het, die leser nie ŉ dieper betekenis daaragter moet soek nie. 

Hierdie naam het die skrywer slegs gebruik omdat dit handig te pas gekom het, aangesien die 

naam kan verwys na ŉ Engelse όf Afrikaanse persoon sowel as ŉ bruin όf wit persoon 

(Glorie, 2019). 

Die karakter Valda is uiteraard ’n fiksionele konstruksie en kan nie direk met die skrywer 

Valda Jansen gelykgestel word nie. Daar is egter ooglopende biografiese ooreenkomste 

tussen die skrywer en die karakter, soos haar kwalifikasie in Duits en verblyf in Jena 

(Terblanche, 2018). 

Markus, die persoon wat Valda in Oos-Duitsland ontmoet om haar tuis te laat voel, se rol is 

belangrik in verband met die naam van die hoofkarakter, aangesien hy haar identiteit uit haar 

naam aflei en vooropgestelde idees het oor hoe sy lyk. Die hoofkarakter se eerste ontmoeting 

met hierdie karakter is in haar eie woorde “ŉ skoot koue water” (82). Dit is ontstellend, want 

dit kom voor asof Markus stereotiperend en diskriminerend is. Dit word nie prontuit genoem 

nie, maar kan uit sy woorde afgelei word: “Na ja, ek het gedink ŉ vrou met ŉ Europese naam 

soos joune, ŉ vrou uit Suid-Afrika wat Engels praat ... dit was tog vanselfsprekend dat jy wit 

sou wees” (83). Valda se naam dra dus ook swaar aan die ruimte en konteks waaruit sy kom. 

 Markus is nie die enigste karakter wat aannames aangaande Valda se naam maak nie. As 

tiener in Suid-Afrika het Valda ook ŉ penmaat wat aanneem sy is wit en dan nooit by haar 

huis opdaag wanneer sy uitvind waar sy bly nie (76). Valda se naam kom weer ter sprake 

wanneer sy aan tafel sit met Anders en sy familie. Jan vra wat die oorsprong van haar van is: 

“Is dit Duits? Nee sê ek, eerder Nederlands. My oupa se pa was ŉ Hollander in Suid-Afrika, 

my oupa kon steeds bietjie die taal praat” (169). Hier kom Valda se gemengde afkoms en die 

tweeledigheid van haar naam weer ter sprake. 

Brink (1987) voer aan dat die konnotasie geheg aan die karakters nie dieselfde is aan die 

begin as wat dit aan die einde van die verhaal is nie. Karakters ontwikkel en kry meer 

eienskappe elke keer wanneer hulle genoem word. Daarom word daar by naamgewing gekyk 

na die eienskappe wat aan die karakters geheg word. Behalwe die herkoms van hierdie 

karakter se naam, kan die spore van die tipe karakter wat sy is, regdeur die verhaal gesien 

word. Die karakter vertel self die verhaal. Haar perspektief van haar eie handelinge en ander 

karakters se handelinge word weergegee, buiten wanneer sy ŉ ander karakter of brief direk 

aanhaal. 

In die eerste hoofstuk word Valda gesien as minnares wat deur haar minnaar geliefd is. Dit is 

eers op die volgende bladsy (10) dat die leser besef dat die hoofkarakter eintlik oor haar 

geliefde treur wat gesterf het. Soos die verhaal ontvou en die traumas van haar kinderjare 

tydens apartheid ontbloot word, asook die mislukte huwelik met die Suid-Afrikaner en 

mislukte verhouding met Anders, besef die leser dat Valda eintlik gebroke en getraumatiseer 

is deur haar verlede en haar besluite. Sy poog egter in die roman om haar reaksies en patrone 

doelbewus te verander deur haar verlede in oënskou te neem. Aan die einde van die verhaal is 

Valda ligter as wat sy aan die begin van die verhaal was. Soos Brink (1987: 80) postuleer: 

“[W]ord ŉ meer en meer komplekse narratiewe teenwoordigheid in die teks geaktiveer by 

elke nuwe noem van die naam.” 

 

Herhaling en akkumulasie 

Die leser se afleidings aangaande die karakters word beїnvloed deur die aantal kere wat die 

karakter in die teks genoem word (Brink, 1987: 81). Die doel van herhaling is om op 

belangrike inligting in die verhaal te dui. Valda herhaal voortdurend drome wat sy onthou of 

haar tye met Anders. Sy verwys byvoorbeeld meer as een keer na die toneel met haar en 

Anders, toe sy hom gevra het om nader te lê (9), asook die een middag wat sy en haar ma op 

hulle stoep sit en tee drink het (181). Laasgenoemde is een van die min teer oomblikke wat sy 

van haar ma oproep. Dit dui op die feit dat sy en haar ma nie ŉ hegte verhouding gehad het 

nie, en dat sy dalk verlang na sό ’n verhouding. Valda sukkel ook telkens om haar woorde te 

uiter (114, 122). Sy noem hoe sy nie kan praat as haar tong knoop nie. Haar eensaamheid en 

isolasie word voorts ook herhaaldelik in die roman beklemtoon. 

Valda is nie net ŉ geїsoleerde, treurige karakter wat met haar skuldgevoelens en trauma 

saamleef nie; sy is ook ŉ moeder wat familiepatrone probeer verander, ŉ dogter wat 

geleerdheid nastreef en haar pa se toorn aangedurf het toe hy dit waag om te sê dat sy nie 

haar eie gedigte geskryf het nie. Sy is ook ŉ geliefde minnares en onderwyseres en het alleen 

as jong vrou na Duitsland gereis. Die karakter is voorts baie passievol oor tale, veral 

Afrikaans en Duits. Valda het grootgeword in ŉ godsdienstige huis en hierdie eienskappe is 

steeds in haar as volwasse vrou sigbaar wanneer sy probeer skryf, veral in haar beeldspraak. 

Sien byvoorbeeld die reël: “rondom Jerusalem is berge” (74). Sy word as ’n karakter met 

agentskap voorgestel. 

Vergelyking en kontras 

Deur karakters te vergelyk of met mekaar te kontrasteer, kan ŉ persepsie van hulle personas 

geskep word (Brink, 1987: 83). Valda se lewe verloop in drie fases: voor Anders, saam met 

Anders en ná Anders. Voor Anders het sy telkens trauma ervaar in die vorm van 

huishoudelike geweld, geweld buite die huis en die politieke stelsel van haar land. Alles het 

bygedra tot haar eensaamheid en isolasie. Selfs in haar eerste paar maande in Oos-Duitsland 

is sy eensaam. Nadat sy ŉ verhouding met Anders aanknoop, word haar eensaamheid en 

isolasie verlig. As sy egter na Suid-Afrika terugkeer, sluit sy haarself weer af. Sy trou en kry 

ŉ kind, maar haar isolasie in hierdie verhouding is sprekend (sien bladsy 25, 28). 

Valda se karakter in verskeie stadiums van haar lewe kan met mekaar vergelyk en 

gekontrasteer word. Die Valda wat in die Suid-Afrikaanse ruimte is, kan vergelyk word met 

die Valda wanneer sy in Oos-Duitsland by Anders is. Haar uitkyk en aksies wanneer sy by 

Anders in Duitsland is, dui op vryheid en sorgvryheid, terwyl sy in Suid-Afrika meer 

afgesluit voorkom. Dit is belangrik om in ag te neem dat die ruimte waarin karakters hulle 

bevind, bydra tot hoe die leser die karakter konstrueer (Rimmon-Kenan, 2005: 68). Met 

betrekking tot Valda is daar ŉ ontwikkeling of eerder verandering in die karakter in die 

verskeie ruimtes waarin sy haar bevind. Brink (1987: 83) verduidelik dat die aard van 

karakters sowel as hulle ontwikkelingsmoontlikhede deur hulle ruimtes beïnvloed word, en 

hierdie gegewe word in Valda as hoofkarakter gesien wat ontwikkel soos sy tussen 

verskillende ruimtes beweeg. 

Valda se moederskap kontrasteer met die van haar eie moeder. As kind het haar ma vir Valda 

aan haarself oorgelaat, en die hoofkarakter het vroeg reeds geweet dat sy haarself sou moes 

grootmaak (168). Valda is as moeder ingestel op haar seun en probeer so liefdevol moontlik 

wees. Valda se ma doen wat haar eie ma gedoen het, terwyl Valda wegbreek van hierdie 

narratief en gebruike.  

Valda se verhouding met haar man staan in skerp kontras met haar verhouding met Anders. 

By Anders het sy vryheid ervaar, omdat sy geliefd gevoel het. Haar man laat haar egter 

geїsoleerd en eensaam voel (sien bladsy 39, 63). Sy het beide haar man en Anders verlaat, 

maar terwyl sy Anders verlaat het sonder om haar redes en vrese te kommunikeer, het sy 

herhaaldelik probeer om met haar man te kommunikeer. 

Deur die kontrastering én vergelyking van karakters se ruimtes en reaksies op hulle 

omstandighede, kan die leser ŉ ingeligte opinie van karakters vorm. Valda se omstandighede 

as kind vergelyk met dié van Anders, want beide het grootgeword onder onderdrukkende 

politieke sisteme wat daartoe gelei het dat albei moes let op wat hulle sê en doen, in die 

publiek en in privaatheid (173). Terwyl Anders egter gesmag het om by die see te wees, 

spesifiek die Atlantiese oseaan, het Valda daarvan weggeskram (69-70). Anders het nie 

vroeër naby hierdie see gewoon nie, maar Valda het. Haar ervaring van die see is egter ŉ 

negatiewe een. 

 

Transformasie 

Transformasie kyk hoe die karakters verander het vanaf die begin van die verhaal tot aan die 

einde van die verhaal (Brink, 1987: 82). Valda sukkel aan die begin om haar emosies in 

woorde om te sit, en is dikwels eensaam en geїsoleerd as gevolg daarvan. Soos die verhaal 

vorder, sien die leser dat Valda probeer om na ander karakters uit te reik. Sy kommunikeer 

met haar man, maar hy begryp haar nie. Met haar kind se geboorte vra sy haar ma om hulp, 

maar haar ma weier (24). Daarna verwyder Valda haar uit hierdie situasies en isoleer haar en 

haar kind doelbewus in die Kaap sodat sy alleen kan wees en ŉ goeie ma kan wees vir haar 

seun. Nadat sy haar verlede opgeskryf het en alles gesê, onthou en verduidelik het aan Anders 

en haarself, voel sy ligter, en durf sy uiteindelik die tog aan na die huis waarin sy 

grootgeword het (180). Hierdie tog dien as afsluiting. Die hele verhaal is op transformasie 

gebaseer as gevolg van die hoofkarakter se introspeksie. Nie net transformasie in verband met 

die fisiese omgewing nie, maar ook die geestelike sfeer van die hoofkarakter. Sy moet 

uiteindelik Anders se spook neerlê. Verandering tree in nadat sy uitvind Anders is dood, en 

toe kon sy nie meer in haar verlede leef nie. 

 

5.3.2 Anders 

Valda is die interne verteller in die verhaal en gebeure word hoofsaaklik uit haar perspektief 

vertel. Soms sal ander karakters se siening ingebring word, maar dit word steeds deur Valda 

weergegee. Dit moet in gedagte gehou word wanneer die ander karakters in die roman se 

karaterisering bespreek word. 

5.3.2.1 Eksplisiete karakterisering 

Anders is ŉ Duitser en het in Oos-Duitsland gebly in die Deutsche Demokratische Republik 

of DDR. Die DDR was ŉ kommunistiese staat wat  tussen Oktober 1949 en Oktober 1990 

bestaan het, die tyd waarin die Berlynse muur opgerig en in stand gehou is, en dit het alle 

kenmerke van ŉ diktatorskap gehad (Historiek, 2024). Daar is geweld en terreur teenoor die 

inwoners uitgeoefen, daar was geheime polisie (die Stasi), sensuur op die pers, ensovoorts 

(Historiek, 2024). Uit die hoofkarakter se vertelling is dit duidelik dat Anders haar minnaar of 

geliefde was terwyl sy in Duitsland skoolgehou het. Hy is dood op ŉ Maandagoggend in 

Julie, in die somer (10). Valda beskryf Anders as “vriendelik, welwillend, hartlik” (16). Die 

hoofkarakter noem dat Anders in die laaste foto wat hy vir haar gestuur het “weerloos” lyk 

(31). Valda beskryf Anders as “energiek met lang bene” en sy noem ook dat hy helderblou oë 

het, met ŉ goue krullebol (50): “Hy was tegelykertyd soos soet koffie en donker onpeilbaar, 

juis weens daardie alomteenwoordige humor” (76). 

Anders word regdeur die verhaal beskryf as liefdevol en respektabel. Hy word weergee as 

iemand wat met aksies wys hoeveel hy omgee, en hy is gedurigdeur bewus van die 

hoofkarakter se welstand. Daar is egter oomblikke waarin die leser aflei dat hierdie karakter 

nie goed kommunikeer nie, of dat hy sekere details van sy lewe vir Valda geheim hou. Sy 

suster noem dat die verskillende gedeeltes van sy lewe in boksies is, en dat hierdie gedeeltes 

nie noodwendig ŉ punt bereik wanneer hulle kruis nie. By die hoofkarakter word daar ook ŉ 

krapperigheid bespeur wanneer Anders nie verder oor sy eksvrou wil praat nie. 

Anders en Valda se kindertye verskil: 

Jy het ŉ goeie kindertyd gehad, Anders? Geborge. geliefd. beskermd. Jaaa, sê hy 

skouerophalend. Normaal, dink ek, net soos al die ander mense hier rond. En jy? Nee, die 

teenoorgestelde van alles wat ek by jou sien. Dit was ook normaal. (152) 

Weereens is dit duidelik dat die impak van ouerskap ’n rol speel in hierdie verhaal. 

 

5.3.2.2 Implisiete karakterisering 

 

Naamgewing 

In verband met die karakter Anders, is dit belangrik om in ag te neem dat dit nie sy regte 

naam is nie, maar die naam wat die hoofkarakter vir hom in haar verhaal gegee het. Die 

karakter se regte naam word verswyg vir redes wat die verteller nie verskaf nie. Die leser kan 

verskeie afleidings maak vir die redes vir hierdie naam. As die politieke omgewing in ag 

geneem word, kan ‘Anders’ verwys na die feit dat hierdie wit man, wat vir ŉ paar maande die 

verteller en hoofkarakter se minnaar was, anders was as die wit mense waarmee sy te doen 

gekry het in Suid-Afrika sowel as in Duitsland. Anders is dus anders as Valda, hy is die 

‘Ander’. Dit kan ook verwys na die feit dat hy anders was as ander mans, veral haar eie pa, 

Markus, en haar man. Anders het oop en bloot liefde en aanvaarding aan haar betoon, terwyl 

die ander mans haar eensaam laat voel het. Anders word leer ken as ŉ liefdevolle en 

bedagsame minnaar, wat sy minnares se gemak vooropstel. 

 

Herhaling en akkumulasie 

Anders se doelgerigtheid en bedagsaamheid word regdeur die verhaal beklemtoon (sien 

byvoorbeeld die beskrywing van Anders in sy werksomgewing, bladsy 50). Dit spreek ook 

uit sy handelinge, briewe en woorde wat direk deur die hoofkarakter aangehaal word. Sy 

vriendelikheid bly in die verhaal konstant, en dit is iets wat die hoofkarakter onthou. Dit was 

hierdie eienskappe wat Valda vir ŉ tydperk van haar eensaamheid verlos het. Dit is egter ook 

duidelik dat, hoewel Anders hom daarop toespits om Valda se liefde te wen en dat sy moet 

terugkeer na hom toe, Anders baie geheg is aan sy omgewing en ruimte. Hy het nie sy eerste 

vrou gevolg toe sy Wes-Duitsland toe verhuis het ná die muur tussen Wes- en Oos-Duitsland 

geval het nie. Net so volg hy nie vir Valda Suid-Afrika toe om haar te kom haal toe sy nie sy 

briewe beantwoord nie. 

 

Vergelyking en kontras 

Brink (1987: 82) noem dat vergelyking en kontras dit moontlik maak “om die leser se 

konstruksie van ŉ karakter uit kodes in die teks te inspireer”. Die Duitser, Markus, se 

houding kontrasteer met Anders se maniere en handelinge. Terwyl Markus afsydig en in ŉ 

mate vyandig is teenoor Valda as gevolg van haar velkleur, is Anders verwelkomend en 

vriendelik (50). Anders se positiwiteit en oopheid kan vergelyk word met Valda se geslote 

eensaamheid. Dit word uitgebeeld op bladsy 50, waar Valda eensaam sit en beskryf hoe 

Anders die vertrek met sy vriendelikheid en energie verhelder. Terwyl Anders se interaksies 

met sy vriende en familie konstant vermeld word, is daar min verwysings in die roman na 

Valda se vriende. 

 

Transformasie 

Transformasie vind plaas wanneer karaktereienskappe van karakters verander en ontwikkel 

(Brink, 1987: 82). Anders transformeer vanaf hoopvol na hopeloos en depressief. Sy briewe 

is baie hoopvol en positief, en hy probeer ook alles in sy vermoë om Valda te bereik. 

Wanneer sy egter nie antwoord nie, verander die toon van sy laaste brief en noem hy slegs dat 

hy weer siek is (166-167). Hy laat skynbaar die siekte toe om oor te neem en baklei nie teen 

die dood soos die vorige kere wat hy kanker gehad het nie. Hy verander vanaf iemand wat nie 

gaan lê nie na iemand wat net oorgee en die siekte sy gang laat gaan. Anders se vaardigheid 

en doelgerigtheid aan die begin van sy en Valda se verhouding verander in sy laaste e-pos en 

foto, wanneer Valda weerloosheid en moegheid in sy liggaam en houding bespeur (167). Sy 

gewone glimlag verander dan in kake wat weens spanning saamgeklem word. 

 

5.3.3 Valda se pa 

 

5.3.3.1 Eksplisiete karakterisering 

Op bladsy 14 beskryf Valda hoe haar pa goeie raad gee wanneer sy bang voel. Dit is ook hoe 

die leser die eerste keer te doen kry met die pa-figuur. Valda se pa het tydens die Suid-

Afrikaanse grensoorlog geveg en het ŉ medalje gekry (18). As bruin man was haar pa nie 

verplig om vir die apartheidsregering te veg nie; hy het gekies om dit te doen as gevolg van 

sy omstandighede. Valda noem haar pa “eis absolute stilte, anders kan hy nie sy eie stem hoor 

nie. Hy vertel aan die etenstafel van die militêre briljantheid van Shaka Zulu. Hy stap deur sy 

huis asof dit sy slagveld is” (20). Valda se pa het in konserte gesing toe hy jonger was. Die 

weermag het haar pa verander, soveel so dat hy nie meer teenwoordig was in sy gesinslewe 

nie: “My pa lewe in sy eie land. Hy is ŉ soldaat” (69).  

Haar pa se taal en spraak speel ŉ groot rol in sy gesin se lewe: “My pa raas in perfekte Oos-

Kaapse idioom, met gemoduleerde klanke in suiwer Afrikaans. Elke lettergreep afgemete 

uitgespreek” (63). Hy het wel probeer om vir sy gesin daar te wees, soos gesien kan word 

wanneer hy elke oggend vir Valda skool toe neem in haar matriekjaar, of die tyd toe hy die 

gesin op vakansie geneem het, maar hy nie staanplek kon kry vir hulle karavaan nie (159). 

Familie was vir Valda se pa baie belangrik, maar hy het as gevolg van omstandighede 

verander: “Hulle ma is dood toe my pa agtien was en teen daardie tyd was hul pa lankal reeds 

met iemand anders getroud. Voor my ouma dood is, het sy vir hulle gesê: ‘Julle moet na 

mekaar kyk’” (85). Valda beskryf haar pa ook as “ŉ weerlose man” op die foto van hom by 

sy ma se begrafnis (21). Haar pa is die jongste broer. Toe dit sy beurt was om te studeer, kon 

die middelste broer nie sy studies betaal nie. Hy het geen ander keuse gehad as om “by die 

staande mag” aan te sluit nie, aangesien “hy nie ŉ goeie werk kon kry nie, veral nie in die 

Oos-Kaap nie” (86). Selfs terwyl haar pa op die grens is, probeer hy die beste maak van sy 

situasie: “My pa bring geskenke saam van die grens af” (61). 

Valda skryf vir haar broers en noem dat sy ŉ verhaal skryf waarin haar verlede weergegee 

gaan word, amper asof sy hulle toestemming vra. Haar broer lees haar onuitgesproke vraag 

raak en weergee sy ervaring van hulle pa: “My oudste broer skryf terug: Ons het mos selde 

tekens gesien van vaderliefde, hy het ons mos nooit vasgehou of so nie?” (61). Haar broer 

onthou egter ŉ oomblik met sy pa wat baie belangrik vir hom was: “Ek onthou my hand wat 

syne vashou, net die middelste drie vingers van sy hand. Ons twee op pad dorp toe en hy laat 

my toe om sy vingers vas te hou” (kursivering in roman, bladsy 67). Die hoofkarakter gee ook 

ŉ uiterlike beskrywing van haar pa: “[Hy] was een komma nege meter lank hy het swart hare 

en bruin oë” (118). 

Valda se pa is oorheersend en baasspelerig, eienskappe wat duidelik spreek uit sy handelinge 

en interaksies met sy gesin: “[M]y pa het lankal opgehou om my met sy hand te slaan. Hy het 

geweet hoe ek die seerste sou kry. Hy het die woord geken, die laaste donker woord” (105). 

 

5.3.3.2 Implisiete karakterisering 

 

Herhaling en akkumulasie 

Wanneer die akkumulasie van die karakters se eienskappe bespreek word, kan daar onder 

andere gekyk word na die tipe sowel as die verskeidenheid van karaktereienskappe wat aan 

karakters se name geheg word, en hoe dit mekaar aanvul of weerspreek (Brink, 1987: 83). Dit 

gaan dus hier om die herhaling van eienskappe en hoe die herhaling dan karakters in die 

verhaal vestig en ontwikkel. Valda se pa se aggressie en gewelddadigheid teenoor sy gesin 

word herhaal. Op bladsy 32 noem sy dat hy haar en haar broer agter hulle nekke optel en in 

die lug laat hang: 

ek het gevoel ek verloor my asem en ek het geweet ek moet my nie teësit nie. ek het so 

stil in die lug gehang met my voete wat nie grond raak nie, hoog in die lug met sy 

styfgeklemde vingers agter my wat as hulle sou wou, my net so in die lug kon loslaat. dan 

sou ek vry wees. (32) 

Uit bogenoemde aanhaling kan afgelei word dat Valda se pa sy fisieke mag misbruik en 

mense wat minder sterk as hy is, domineer. Uit sy dogter se reaksie is dit duidelik dat dit nie 

die eerste keer is dat hy sy kinders mishandel nie, met Valda wat haar nie probeer “teësit” 

nie. Valda en haar broer se reaksies dui op vrees –“styfgeklemde vingers” – en ŉ begeerte om 

verlos te word van hulle pa se onderdrukking, “dan sou ek vry wees.” 

Dit is ook uit vertellings duidelik dat hierdie karakter hardwerkend en gedissiplineerd was. 

Dit word veral gesien wanneer hy aanhoudend in die huis van sy werk praat. Hierdie 

gesprekke van hom kan ook toegeskryf word aan traumatiese ervarings in die weermag en 

aangesien hy range in die weermag gekry het, kan die leser aanneem dat hy ’n suksesvolle 

soldaat was. Brink (1987: 87) voer aan dat die leser in sommige gevalle die karakters se 

ekonomiese en politieke omstandighede sowel as emosionele neigings in ag moet neem 

wanneer daar na die tipes eienskappe gekyk word. In hierdie karakter se geval is die politieke 

sfeer belangrik en beїnvloed dit sy emosionele toestand. 

 

Vergelyking en kontras 

Wanneer Valda se pa se aksies vergelyk en gekontrasteer word met dié van Anders se pa, is 

die uiteenlopendheid onteenseglik. Hierdie kontras beїnvloed ook die leser se persepsie van 

Valda se pa. Hoewel beide mans soldate was in die weermag vir regerings wat 

onderdrukkend was en ongelyke mag bevorder het, is daar ŉ duidelike verskil tussen die twee 

karakters. Valda se pa het gewelddadig geword terwyl Anders se pa nie sy menswaardigheid 

verloor het nie: “Hy praat sag en vriendelik, luister geduldig hoe ek antwoord” (151). Anders 

se pa het steeds liefde oorgehad vir sy vrou en kinders: “Hy is ŉ mens, hy is jou pa, sy oë het 

al baie gesien, dit het hom sag gemaak” (154). Anders se pa se goeie verhouding met sy gesin 

blyk uit sy verhouding met sy seun: “Anders swaai om en groet sy pa met ŉ glimlag en ŉ 

sagte stem” (150). Interessant het Anders se pa ook nooit graag, soos Valda s’n, oor sy 

oorlogervarings gepraat nie: “Mein Vater het immer geschwiegen. My pa het nooit oor die 

Tweede Wêreldoorlog gepraat nie, het Anders gesê. Hy wou nooit sê wat met hom gebeur het 

en wat hy gedoen het nie” (165). 

 

5.3.4 Valda se ma 

 

5.3.4.1 Eksplisiete karakterisering 

Daar is min beskrywings van Valda se ma in die roman. Die verteller noem dat haar ma se 

oupa “witpensioen” gekry het en wanneer sy soms saam met hom gestap het om dit te gaan 

haal, het niemand gesien “sy hoort nie daar nie” (62). Hieruit word daar afgelei dat die 

hoofkarakter se ma lig van kleur was of wit. Dit sou beteken dat Valda se ma se verhouding 

met haar pa onwettig sou wees gedurende apartheid, aangesien mense nie verhoudings oor 

die kleurgrens heen kon hê nie. Valda se ma was oorwerk en afwesig: “My ma het so baie 

kinders gehad, by die huis en daarby die ongeveer veertig in haar klaskamer, dat sy 

laatmiddag nie meer gehoor het wat enigiemand sê nie” (77). Selfs as volwassene wys Valda 

se ma haar weg wanneer sy toenadering soek. Hierdie karakter is ŉ afwesige moeder wat nie 

energie gehad het om aan haar dogter te bestee nie. 

 

5.3.4.2 Implisiete karakterisering 
 

Herhaling en akkumulasie 

Daar is sekere eienskappe van haar ma wat Valda herhaal en sodoende word ŉ prentjie van 

haar ma geskep. Valda se ma kom geïsoleerd en eenkant voor. Sy is oorwerk en het nie tyd 

om aandag aan Valda te gee nie (77, 100). Sy het nie die energie om op te staan teen Valda se 

pa nie en probeer halfhartig die vrede bewaar (78). Sy word ook deur haar man mishandel 

(103). Daar is nie baie kommunikasie in hierdie karakter se aksies teenwoordig nie, en soms 

moet die hoofkarakter haar optrede ontleed deur te kyk wat haar ma se oë probeer sê (103). 

Uit haar aksies kan daar gelees word dat sy barmhartig is teenoor mense wat minder het as sy. 

Sy gee byvoorbeeld Valda se ou skoolklere vir die vrou wat toilette by die skool skoonmaak 

se dogter (89). 

 

5.4 Ten slotte 

Die invloed van ouers op die karaktereienskappe van die karakters wat in hierdie hoofstuk 

bespreek is, is ooglopend. In hierdie hoofstuk is dit duidelik dat die ouer-kind-verhouding 

bydra tot die karaktereienskappe wat die karakters openbaar. Dit blyk ook dat die skrywers 

van die twee romans met behulp van karakterisering doelbewus hierdie verhoudings op die 

voorgrond plaas. Die skrywers maak gebruik van herhaling om karakters se 

karaktereienskappe duidelik uit te wys.  

Karakters is ontleed aan die hand van die eksplisiete sowel as implisiete karakterisering wat 

weergegee word in beide Kinnes en Hy kom met die skoenlappers. Uit hierdie inligting is dit 

duidelik dat faktore wat tot die karakters se karakterontwikkeling bydra, onder andere die 

politieke werklikheid en ruimte is. Met behulp van Brink (1987) se metode om inligting van 

karakters te versamel, was dit moontlik om indiepte ondersoek te doen na karakterisering.  

In die volgende hoofstuk sal verbande tussen die psigoanalise, postkolonialisme en hierdie 

karakterisering gelê word. 

Hoofstuk 6 ’n Psigoanalitiese en postkoloniale lees van Hy kom met die 

skoenlappers en Kinnes 

 

In hierdie hoofstuk word simbolisme in Hy kom met die skoenlappers en Kinnes ondersoek. 

Daarna word bogenoemde romans psigoanalities geanaliseer aan die hand van Sigmund 

Freud sowel as Jacques Lacan se teorieë. Simbolisme in Hy kom met die skoenlappers en 

Kinnes word in samehang met die psigoanalise bespreek. Freud en Lacan se teorieë word 

gebruik om te benadruk hoe die ouer-kind-verhouding die karakters se identiteite en 

persoonlikhede beїnvloed. Deur middel van die psigoanalitiese benadering word die karakters 

se onbewuste handelinge, fantasieë en drome ondersoek en bestudeer. Wanneer die invloed 

van die onbewuste duidelik word, is dit moontlik om die karakters se dryfvere te verstaan. 

Laastens word die verhale postkoloniaal geanaliseer om die invloed van apartheid op 

karakterontwikkeling te illustreer. 

 

6.1 Simbolisme 

 

6.1.1 Hy kom met die skoenlappers 

Simbole het nie ŉ vaste betekenis nie. Hoewel sekere objekte en hulle simboliese waardes in 

simboolwoordeboeke en diesulks opgeteken is, kan die simboliese betekenis van iets ook 

subjektief geanaliseer word. Oosthuizen (1994: 76) voer aan: “Elke mens kan dus uit die 

simbool betekenisse haal wat hy wil en die betekenis na sy eie vermoë verryk.” Hoewel 

hierdie studie bronne gebruik om simbole te interpreteer, word daar ook soms interpretasies 

gemaak aan die hand van inligting wat in die teks staan. Dit is belangrik om sekere simbole in 

die verhaal uit te wys en te ondersoek. Hierdie simbole of tekens is veral in Hy kom met die 

skoenlappers teenwoordig in die hoofkarakter se drome en fantasieë, maar figureer ook elders 

soos in briewe en woorde of frases wat karakters herhaal. Wanneer hierdie simbolisme 

gedefinieer en dan in konteks verstaan word, kan die teks duideliker begryp word. Dit maak 

dit vir die leser moontlik om die teks nie net te sien as byvoorbeeld ŉ treurbrief aan ŉ verlore 

geliefde nie, maar as ŉ verhaal waarin ŉ bruin vrouekarakter se besluite deur haar verlede en 

haar ouers se ouerskapstyl beїnvloed word, selfs in haar volwasse lewe. 

In die roman, Hy kom met die skoenlappers, word die spieëlmotief telkens herhaal. Cirlot 

(2001: 96-97) voer aan dat die spieël ŉ simbool van verbeelding of die bewuste is, en dat dit 

die realiteit van die sigbare wêreld kan reflekteer. Aangesien die spieël ŉ simbool van die 

bewuste is, kan verwysings daarna vir die leser ŉ aanduiding wees van wat in die karakters se 

bewuste aangaan, of selfs watter tydstip die onbewuste materiaal die bewuste betree. 

Die spieël kan ook introspeksie verteenwoordig. Valda meld byvoorbeeld: “Hoe lank kan 

mens vir jouself kwaad bly en spieëlbeelde verwyt voor dit jou inhaal” (114). In die 

hoofkarakter se skrywes aan Anders kom hierdie betekenisimplikasie aan bod. In die verhaal 

moet Valda ander karakters se idees van haar in die gesig staar, en dit word die duidelikste 

gesien wanneer Biermann ná ŉ konsert haar naam sό skryf dat sy dit slegs kan lees wanneer 

sy die skrif voor haar in die spieël hou: 

Later by Anders se huis besef ek my naam is agterstevoor geskryf, ek kan nie die skrif 

lees nie. Hou dit teen die spieël, stel Anders voor. Ek druk die kant van die papier teen die 

koue glas en lees Biermann se woorde in spieëlskrif geskryf. (81) 

Uit hierdie spesifieke gebeurtenis wat deur die hoofkarakter in herinnering geroep word, kan 

die afleiding gemaak word dat die volle prentjie, met ander woorde die self, slegs gesien kan 

word wanneer mens jouself uit ander se perspektief sien. Wanneer ander mense hulle eerlike 

perspektief van jou weergee, kan dit daartoe lei dat jy jouself in die ‘oë’ kyk of in die spieël 

kyk en jouself ten volle sien. Dit beteken dat daar ŉ nuwe bewustheid teenwoordig is as 

gevolg van iemand anders se perspektief; die persoon neem as’t ware hulle refleksie in die 

spieël in oënskou as gevolg van iemand anders se siening van hulle. Dit sluit aan by Lacan 

(1949: 4) se siening van die spieëlfase: “I am led, therefore, to regard the function of the 

mirror-stage as a particular case of the function of the imago, which is to establish a relation 

between the organism and its reality.” Valda se herkenning van die onverstaanbare teks, slegs 

wanneer sy dit in die spieël sien, kan dui op identifikasie en selfs realiteit wat haar onbewuste 

betree. 

Die spieël bring derhalwe openbaring, wat aansluit by Cirlot (2001: 176) se beskrywing dat 

die spieël “an image of self-contemplation, consciousness and revelation” kan 

verteenwoordig. Ook papier en skryfwerk funksioneer as ŉ spieël in die roman. Die 

skryfwerk skep by die hoofkarakter ŉ nuwe bewustheid en dit is in verskeie opsigte 

openbarend. Valda ervaar dissosiasie wanneer sy introspeksie doen deur haar eie woorde en 

skrywes op papier te lees: 

Ek het begin om oor hom te skryf en op een of ander manier het ek voor ŉ spieël te staan 

gekom en ek hou nie van wat ek sien nie. Ek lê die skuld van sy dood voor my deur. Is dit 

die mens wat ek geword het, vra die vrou. Is dit hoe ek nou lyk? Ek het nie na myself 

geluister nie. Ek is nie wie ek was nie, sê die vrou voor die spieël. (97) 

Valda se gebruik van die woorde “die vrou” in plaas van “ek” dui op onbekendheid en 

afstand. Die vrou in die spieël is vreemd, wat kan dui op verandering en die feit dat sy 

haarself nie herken nie. As sy in die spieël kyk, is daar soms ŉ breuk tussen haar en realiteit 

terwyl sy verlore raak in haar herinneringe, en soos later ook gesien word, ervaar sy absurde 

fantasieë. Dit is hier wanneer haar onbewuste na vore tree, wat die oorsaak kan wees van die 

dissosiasie, aangesien die onbewuste materiaal diep verberg is en heel moontlik ŉ breuk met 

realiteit veroorsaak sodra die individu van dié materiaal bewus word. Drome en fantasieë is 

deel van die onbewuste en Berger (2004: 88) noem dat simbole boodskappe is van die 

onbewuste. Die spieël openbaar dus onbewuste materiaal aan die hoofkarakter. Volgens 

Lacan (1949: 4) word daar in die spieëlfase opvolgende fantasieë geskep, wat begin by ŉ 

gefragmenteerde liggaamsbeeld en eindig in ŉ geheel. 

Valda se gebruik van die spieëlbeeld as simbool stem ooreen met Cirlot (2001: 212) se 

definisie van spieëls as magiese simbole vir onbewuste herinneringe. Sodra die spieël in die 

roman ter sprake kom, ervaar Valda onaangename of soms, soos in die geval van Biermann 

se skrywe, goeie herinneringe. ŉ Slegte konnotasie wat aan die spieël geheg is, is geweld. 

Valda noem: “My pa smyt my neer op die bed voor die spieël” (104). 

Die simbolisme wat Valda aan die spieëlbeeld heg, toon raakpunte met die betekenis wat sy 

aan die see heg. Beide assosieer sy met geweld en onaangename herinneringe wat sy probeer 

onderdruk. Die see het vir haar ŉ simbool van geweld geword, want dit is die plek waarheen 

sy gegaan het nadat haar pa haar geslaan het: “Die plek aan my linkeroor waar die nuwe 

oorbel hang, skeur. Ek staan op. Ek loop in die gang af by die voordeur uit in die straat. Ek 

draai in die rigting van die see” (104). Daar is ŉ korrelasie tussen haar beskrywing van haar 

pa en die see. Soos die pa buie het, het die see getye. Behalwe dat die see moontlik haar pa se 

geweld in herinnering roep, kan daar uit die volgende aanhaling afgelei word dat Valda die 

see moontlik ook vereenselwig met apartheid en die geweld waaronder sy en mense met haar 

velkleur gebuk moes gaan: 

Ek stap verby die begraafplaas, verby die wittes se kampeerplek waar die wit seuns mens 

met klippe gooi as hulle jou sien. Ek stap, ek stap tot by die see. Ek hou links verby die 

wit paaltjies wat my wegkeer van die witmense se swemplek, ek sien nie meer die rooi 

bord wat skreeu ek mag nie ek mag nie ek mag nie. Ek loop tot my bene te moeg word, 

ek versink in die wit sand. Ek vind nie my troos by die see nie. (105) 

Die see kan vir hierdie karakter ŉ toevallige simbool verteenwoordig, ŉ simbool waaraan sy 

persoonlike waarde heg. Met ander woorde haar pa se woede, en ook Valda se ma, dra tot 

hierdie simboliese waarde by. In terme van die moeder se simboliese verband met die see 

noem Cirlot (2001: 242): “The ocean is also to be found as a symbol of woman or the mother 

(in both her benevolent and her terrible aspects)”. Op bladsy 32 weergee Valda haar eerste 

ondervinding met water: “die11 eerste keer dat ek onder water was was op pad na die dood 

maar dit moes diep onder gewees het daar was geen geluid nie geen klank nie geen sout nie 

en niks wat saak maak nie net ŉ onbekende woord.” Hier verwys Valda moontlik na die fase 

in haar ontwikkeling toe sy nog nie ŉ bewuste gehad het nie, en daarom nie kon sinmaak van 

wat rondom haar aangaan nie. Dit herinner aan geboorte, die gevaar wat daarin skuil vir 

moeder en baba, maar ook die water van die geboortesak waarin die kind lê en dat dit die 

buitewêreld uitdoof. Cirlot (2001: 281) voer aan dat om terug te keer na die see is om na die 

moeder terug te keer, met ander woorde om te sterf. Valda se tog na die see kan dus ’n 

vergestalting wees van haar soeke na haar moeder, en die feit dat sy wil terugkeer na haar ma 

se baarmoeder waar sy beskermd was, en geen bewuste gehad het nie. Daarom kan die see 

ook vir Valda ŉ vergestalting wees van die onbewuste. Heel moontlik wil sy terugkeer na ŉ 

tydperk toe sy nog nie geweet het dat haar moeder haar nie aanvaar nie. Dit kan ook dui op 

haar soeke na vertroosting by ’n moeder. 

Een van die simboliese waardes wat aan skoenlappers geheg word, is lewe. Cirlot (2001: 35) 

postuleer dat: 

The Angel of Death was represented by the Gnostics as a winged foot crushing a 

butterfly, from which we may deduce that the butterfly was equated with life rather than 

with the soul in the sense of the spirit or transcendent being. 

 
11 Die skywer gebruik geen hoofletters in hierdie paragraaf nie. 

Die see as simbool van geweld en objek van angs staan direk teenoor die skoenlapper wat vir 

Valda vertroos wanneer sy angstig word. Wanneer Valda daarom verduidelik hoe sy ŉ 

skoenlapper raakry, is dit nie net ŉ onbelangrike detail nie. Hierdie gebeurtenis kan moontlik 

die hoofkarakter se lewensdrif, soos Freud (1940: 30) dit gebruik, beskryf. Dit hang egter af 

hoe die leser die gebeurtenis interpreteer, want dit kan ook die doodsdrif simboliseer wanneer 

Valda die skoenlapper met haar bakkie tref: 

ŉ Wit skoenlapper beur teen die wind. My oë is vasgenael op die wit vlerke, ek pyl 

daarop af, ek kan nie anders nie. Die skoenlapper kan ook nie wegkom nie. Die bakkie 

tref die vlerke teen 100 km per uur. Net ŉ geel blerts bly op die voorruit agter. (106) 

Die hoofkarakter fokus ook op “wit” en “sneeu”. Dit dui op hernuwing, wat simbolies is van 

die skoenlapper. Die wit kleur van die skoenlapper oorskadu die ander kleure in die beeld wat 

die hoofkarakter skep, amper asof dit die ruimtes probeer reinig: 

ŉ [S]koenlapper sprei sy vlerke. en nog een en nog een. ŉ sneeustorm van fyn wit vlerke. 

hulle vlieg hul te pletter teen blink vensters betonmure motordeure hoë heinings. 

skoenlappers sneeu op groen gras tussen boomtakke deur in blomblare. wit vlerke 

migreer deur my tuin. (131) 

Naby aan die einde van die roman is daar ontwikkeling in die skoenlapper-simbool. Op 

bladsy 168 is daar ŉ skoenlapper op Valda se seun se gesig geteken: “Ek kry die kind by die 

skool in die tuin sit. Daar is ogies op die vlerkies van die skoenlapper, wys die kind met sy 

handjie. Ons soek dit in ŉ boek op. Lemoenswaelstert, staan daar geskryf.” Hierdie 

beskrywing het waarskynlik simboliese waarde, veral omdat die vlerke nou ogies op het. Die 

oog as simbool verwys soms na ŉ hoër mag – een wat alles sien en weet (American academy 

of ophthalmology, 2024). Hoewel die simboliese waardes wat aan die oog geheg word, 

verskil, is ‘beskerming’ en ‘genesing’ van die temas wat algemeen voorkom (American 

academy of ophthalmology, 2024). Dit kan moontlik daarop dui dat Valda nou haar verlede 

en hede en haar handelinge in perspektief sien. Andersins kan dit daarop dui dat Valda se seer 

en trauma besig is om te genees, veral omdat die skoenlapper in die psigoanalise met 

hergeboorte vereenselwig word (Cirlot, 2001).  

Die skoenlapper is moontlik die belangrikste simbool in hierdie verhaal, aangesien dit reeds 

in die titel teenwoordig is. Die oermense het geglo dat skoenlappers ŉ voorstelling is van die 

siel en van die onbewuste aangetrokkenheid na die lig (Cirlot, 2001: 35). Die hoofkarakter 

soek antwoorde in haarself, antwoorde wat haar kan help om haar eie aksies te verstaan. Sy 

wil haar duister onbewuste oopskryf. 

 By Valda is daar ŉ soeke na verandering. Sy wil nie so eensaam wees nie. Dit is asof die 

skoenlappers troos bied: “Wanneer ek op my kwesbaarste voel, is dit asof skoenlappers 

vergader” (39). Op bladsy 40 noem sy weer hoe die skoenlappers haar vertroos: “My skouers 

val vooroor, my hande beur tussen my knieë in. Skoenlappers versamel om my. Hulle troos 

voor my neus verby”. Die skoenlappers dui moontlik op die proses van verandering en 

hergeboorte. Sodra die skoenlappers verskyn, gaan sy deur ŉ baie moeilike gedeelte van haar 

herlewing. Op bladsy 54 stel sy ook die vraag: “Wanneer is die tyd van die skoenlappers 

verby?” Dit kan moontlik daarop dui dat die hoofkarakter so gou moontlik deur die moeilike 

transformasie wil gaan, aangesien dit pynlik en ongemaklik is. 

Hierdie pyn en ongemak wil sy heel moontlik ervaar terwyl sy alleen is en niemand dit kan 

aanskou nie. Haar isolasie is sigbaar wanneer sy vakansietye alleen agterbly. Die tyd wanneer 

die Johannesburgers elders gaan vakansie hou en die stad leegloop, verskyn die skoenlappers, 

aldus Valda (84). Dit is ook hierdie tyd wanneer Valda daarvan hou om agter te bly en alleen 

te wees. Die skoenlappers vergader dus wanneer sy alleen is en haarself weer vind: 

Ek mis die stilte wat een keer per jaar oor die stad neerdaal, wanneer die stad vuisvoos 

leegloop en sy fortuinsoekers lafenis elders gaan soek. Dit is die tyd wanneer ek verkies 

het om alleen agter te bly om oor die Kerstyd te werk en in die stilte my batterye te 

herlaai. (84) 

Net soos die hoofkarakter voel dat sy al een is wat bewus is van die skoenlappers wat ŉ 

sekere tyd van die jaar deur Johannesburg migreer, voel net sy bewus van die betekenis van 

die foto wat sy op bladsy 170 beskryf: 

Die foto sou niksseggend kon lyk vir iemand wat nie weet nie, en op hierdie aarde is daar 

nou net ek wat weet. Hy wat die oggend die foto geneem het, is weg. Ek sit op die bank in 

sy kombuis. Hoe langer ek na die foto kyk, hoe meer detail kom terug. Die klere wat ek 

aanhet, is nie myne nie. Dis syne, die langmoutop wit met blou strepe, sy Hausschuhe op 

die vloer voor my voete. Sag en lig om te dra, soos vlerke. 

Die waarde wat Valda aan skoenlappers heg, het moontlik sy oorsprong gehad die tyd toe sy 

by Anders was. Sy alleen weet wat vooraf gebeur het (voor die foto geneem is) net soos sy 

ook weet wat gebeur het voor die skoenlappers verskyn het. Sy loop met geheime in haar 

rond waarvan net sy bewus is. Die simboliek wat aan die foto geheg kan word, is vrede; die 

feit dat sy by Anders vrede gevind het en dat niemand bewus was van hierdie emosie binne 

haar nie. Die woorde “sag”, “lig” en “vlerke” in bostaande uittreksel is aanduidend van die 

vrede wat Valda ervaar. Sy vind troos in Anders se geselskap, en sy vind nou, ná Anders se 

dood, vrede wanneer sy deur skoenlappers omring word. Dit sluit aan by die titel van die 

roman Hy kom met die skoenlappers. Anders, en die gevoel wat Valda in Anders se 

teenwoordigheid ervaar het, kom wanneer die skoenlappers kom. Ná Anders se dood is die 

vrede wat sy egter ervaar, deurspek met herinneringe wat rou tot gevolg het. 

Die konsep van terugkoms is verwant aan die simbolisme wat aan die skoenlapper geheg 

word. Cirlot (2001: 273) definieer terugkoms as ŉ terugkeer huis toe, die terugkeer na ŉ 

materiële tuiste of die moederland/geboorteplek. Cirlot (2001: 273) voer verder aan dat 

terugkoms simbolies is van die dood. Hiermee bedoel hy nie die fisieke dood nie, maar dat 

die gees na sigself terugkeer. Wanneer die skoenlappers kom, veroorsaak dit dus ŉ 

simboliese dood, sowel as die gees wat na die self terugkeer. 

Dit is voorts belangrik om die simboliese waarde van ŉ tuin te verstaan om sodoende die 

simboliek agter die skoenlapper ten volle te begryp. Valda noem op bladsy 11: “Daar is 

skoenlappers oral in die tuin in die bome in die blomme op die gras op die struike oor die 

heinings bo-oor die telefoondrade.” Die tuin vergestalt derhalwe ŉ belangrike ruimte vir die 

skoenlappers, en ook vir die hoofkarakter. Anders se tuin in Duitsland is in teenstelling met 

Valda se geordende tuin (16). Die volgende woorde beskryf Anders se denke in verband met 

sy tuin: “Kom hier dan nooit iemand om die gras te sny nie? Nee, hoekom, dis tog nie nodig 

nie. Binnekort is dit winter, dan gaan alles weer dood” (16). Anders laat die natuur haar gang 

gaan in sy tuin, terwyl Valda doelbewus aanplant en orde skep. 

Cirlot (2001: 115) definieer die simbolisme van die tuin as die plek waarin die natuur getem, 

georden, geselekteer en ingekamp word. Die tuin vergestalt dus die bewuste, en is in 

teenstelling met die woud, wat simbolies is vir die onbewuste, aldus Cirlot (2001). Valda stel 

moontlik die tuin teenoor die woud, die plek waar sy en haar pa gaan draf het toe sy tien jaar 

oud was (182). Die bewuste en onbewuste is duidelik in ŉ wedywering betrokke om tot uiting 

te kom. Terwyl Valda doelbewus op haar bewuste (tuin) fokus, sal sy soms herinneringe of 

terugflitse kry van woude of byvoorbeeld Anders se tuin wat buite beheer groei. Die 

onbewuste soek dus maniere om na vore te kom. Hierdie herinnering manifesteer gereeld, 

maar sy voltooi nooit die terugblik nie, asof dit iets is wat sy uit haar onbewuste wil dwing. 

Haar pa het haar ook geleer hoe om in die woud te oorleef deur bakens uit te soek. Later jare 

het sy gedurig bakens gesoek om nie in vreemde plekke verlore te raak nie, soos in Duitsland. 

Hoewel haar pa haar geleer het om nie in die woud te verdwaal nie – wat op vaderlike liefde 

dui – was haar pa se handelinge dikwels nie liefdevol nie. Valda se pa het haar getraumatiseer 

met sy geweld teenoor haar en die res van die gesin. Daarom het Valda nie net die 

traumatiese herinnering van gebeure in die woud probeer onderdruk nie, maar het sy ook talle 

ander gebeure onderdruk. 

Die invloed wat Valda se pa se aksies op haar het, selfs as volwassene, word gesien wanneer 

Valda soms irrasioneel optree. Sy fantaseer byvoorbeeld dat sy ŉ mes in haar kop druk: 

Ek lig die kam na my hare. Ek kyk my in die oë. My hand stop in die middel van my kop. 

die kam is ŉ mes die kam val soos ŉ byl my brein breek oop dit val in stukke voor my 

voete ŉ valbyl breek my brein ŉ kapmes kap my kop oop ek hoor my gedagtes lag. (53) 

Cirlot (2001: 169) postuleer dat die mes-simbool geassosieer kan word met wraak, dood 

asook opoffering. Die skoenlapper-simbool, wat op hergeboorte dui, kan in verband gebring 

word met die mes as simbool, soos dit deur die hoofkarakter op bladsy 53 gebruik word. 

Wanneer Valda fantaseer hoe die kam in haar hand in ŉ mes verander en haar brein 

oopbreek, is dit moontlik aanduidend van die feit dat sy haar ‘geheel’ moet opoffer en in 

stukke moet breek sodat sy uiteindelik kan vrede maak met haar verlede. Haar brein kan 

vergelyk word met haar verlede en haar onbewuste wat sy uiteindelik tot in die bewuste 

bring. Haar brein val in stukke voor haar neer, net soos haar herinneringe stuk vir stuk na 

vore tree. Dit is ook asof hierdie karakter wraak op haarself neem, omdat sy nie Anders se 

briewe beantwoord het nie, en dit nou te laat is om hom te antwoord. Haar wraak op haarself 

voer sy uit deur haar verlede, wat so traumaties was dat sy dit baie lank onderdruk het, in 

oënskou te neem. Hierdie proses is geensins vir Valda maklik nie, wat daarop dui dat sy baie 

sterk gemotiveerd is om dit te doen. Dit kan moontlik ook die rouproses, en derhalwe die 

dood, wees wat haar dwing om haarself uiteindelik in die oë te kyk. 

Die beeld van selfwraak gaan verder op bladsy 64, wanneer Valda weer Anders se briewe 

lees en spyt is: 

Ek wil die mes teen my kop druk, dit daar indruk en kyk hoe kruip die goed uit my lyf uit. 

Ek sal afbuk en daarin krap, soek en soek na dit wat my toe weerhou het. Ek moes gedink 

het ek is nog klein en ek moet my woorde wegsteek voor my pa my slaan. (64) 

Die mes in hierdie aanhaling vergestalt duidelik die simboliese wapen waarmee die 

hoofkarakter haar onbewuste wil oopdwing. Die leser kan ook aflei dat Valda kwaad is vir 

haarself, en haarself in die proses straf. Sy besef egter ook hoe nodig hierdie oopskryf van 

haar verlede is, sodat sy nie dieselfde foute begaan nie. 

Die Berlynse muur is nog ŉ belangrike simbool in hierdie verhaal. Terwyl Valda in Duitsland 

is, sien sy die nagevolge van hierdie muur, hoewel die Berlynse muur teen daardie tyd reeds 

afgebreek is. Oos-Duitsland was ŉ totalitêre en onderdrukkende staat, terwyl Wes-Duitsland 

ŉ demokratiese regering gehad het (Biehl, 2019). Net soos apartheid vir Valda onderdrukking 

veroorsaak het, het die Berlynse muur vir Anders onderdrukking vergestalt. Die val van die 

muur stem daarom ooreen met die val van apartheid in Suid-Afrika. 

Die simbolisme verbonde aan die muur is divers, en dit hang af van die konteks waarin dit 

gebruik word of van die spesifieke eienskappe wat onder bespreking is (Cirlot, 2001: 362). 

Daar kan byvoorbeeld gefokus word op die hoogte of spasie binne of buite die muur, aldus 

Cirlot (2001). ŉ Muur as geslote spasie wat iets omring, insluit of omhein word vergelyk met 

die muur van Klaagliedere in die Bybel. In Klaagliedere 3:7 noem Jeremia: “Hy het my 

toegemuur, sodat ek nie kan uitkom nie, my koperboeie swaar gemaak.” In Klaagliedere 3 

word die muur beskryf as iets wat die spreker inperk. Hier word iemand beskryf wat 

swaarkry en verneder word en geen uitkomkans sien nie, aangesien hy vervolg word: “Hy het 

my weë toegemuur met gekapte klip, my paaie onbegaanbaar gemaak” (Klaagliedere 3:9). 

Cirlot (2001: 362) verduidelik verder dat ’n muur simbolies is vir die gevoel dat die wêreld ŉ 

grot is – die bonatuurlike idee wat gebaseer is op die onmoontlikheid om die buitewêreld te 

bereik. 

Die muur-tema kom deurgaans in Hy kom met die skoenlappers voor. Valda noem 

herhaaldelik hoe sy haar agter ŉ muur moet wegsteek om veilig te wees in Suid-Afrika. Die 

hoofkarakter voel in Suid-Afrika onveilig as gevolg van misdaad en moet haarself agter slot 

en grendel toemaak. Hierdie ingeperktheid word op bladsy 117 beklemtoon: “Die hek gaan 

toe agter my. Nou is ek veilig want ek weet ek is alleen. Maar om te sorg dat dit so bly, sit ek 

ook ŉ slot aan die hek, ŉ ekstra maatreël.” Valda se gebruik van die muur dui op die muur as 

iets wat insluit, of die muur as geslote spasie. Die feit dat Valda voortdurend agter slot en 

grendel moet wees, kan daartoe lei dat sy ingekamp voel. Dit veroorsaak weer dat sy ander 

karakters uit haar lewe sluit. Dit voel naamlik onmoontlik vir Anders om tot Valda deur te 

dring: “En al wat by my opkom is: muur. Sy het ŉ muur om haar gebou. Sy wat sonder mure 

hier geleef het saam met my. En daar is niks wat ek daaraan kan doen nie. My hande is 

afgekap” (104). 

Soos genoem, kry Valda dikwels koud. Koue is nog ŉ simbool in die roman. Oor die 

algemeen wanneer iemand koud kry, is daar die wete dat iets vermis is of benodig word om 

die warmte te herstel. Die persoon het derhalwe warmte nodig, fisiek of emosioneel: “[C]old 

corresponds symbolically to being in the situation of, or longing for, solitude or exaltation. 

(Cirlot, 2001: 108). Valda het ŉ verlange na aanvaarding en liefde. Anders het die koue 

besweer, soos duidelik gesien kan word op bladsy 108: “Die daaropvolgende kere het ek 

feitelik nooit op die aparte bed geslaap nie, altyd teenaan hom, anders het ek koud gekry.” Dit 

kan aangevoer word dat Anders se liefde en sy onvoorwaardelike aanvaarding Valda se koue 

afgeweer het – die fisiese koue gedurende die Europese winter in Oos-Duitsland, sowel as die 

simboliese koue wat gedurig in Valda teenwoordig was: 

Ek kan amper nie meer onthou hoe die hare op my arms gelyk het toe ek nog op skool 

was nie, die donker hare in ŉ dun waterval langs die kante van my arms af. Die kinders 

het my gespot en ek het ŉ trui gaan aantrek. Ek kry koud, was my verskoning. Dit het 

later waar geword. Ek het altyd koud gekry. (125) 

Koudkry dui vir die hoofkarakter hier op skaamte en die trui is ’n manier om te onttrek en 

weg te kruip. Valda kry weer koud op bladsy 146 wanneer sy besef Suid-Afrika het wit 

mense in die DDR gehelp, terwyl so baie swart en bruin mense in Suid-Afrika self 

swaargekry het. Valda is derhalwe ontsteld en wil in isolasie wees wanneer sy so voel. Sy 

onttrek haar dan ook van die groep waarin sy op daardie oomblik beweeg het, aangesien sy 

nie antwoorde kry nie: “Ek trek my terug na die agterkant van die groep. Ek voel die koue 

van die plek waar ons staan, opgesluit in die woorde. kaserne. soldaten. stasi. nazi. politik. 

MfS. aufarbeitung. Ek staan uit soos ŉ seer vinger” (146-147). 

Berge en heuwels as bakens is ŉ verdere simbool in Hy kom met die skoenlappers. Valda se 

pa het die eerste keer toe sy oorsee reis vir haar aangeraai om vir haar bakens uit te soek 

sodat sy haar weg in die vreemde kan vind. Berge en heuwels het duidelik vir hierdie karakter 

bakens geword oral waar sy gaan en dit verteenwoordig selfs tuiskoms: “Ek kyk waar die 

berg is en oriënteer myself daarvolgens” (44). Valda verwys nie hier na ŉ spesifieke berg nie; 

haar verwysing daarna is simbolies. Die ‘berg’ in hierdie geval is dan hoe sy haar oriënteer as 

sy té verlore raak in haar verlede of onbewuste. Terwyl Valda in Duitsland is, het sy en 

Anders gereeld ŉ staproete in die berg gevolg. Berge verteenwoordig derhalwe ŉ toevallige 

simbool vir Valda, want dit is in daardie ruimte waar sy die eerste keer besef het hoe lief 

Anders haar het. Op bladsy 46 onthou sy: 

Dis hier waar ek die eerste keer bewus geword het van die omvang van hierdie man se 

liefde. Hy het my vasgedruk. Hy het my opgetel en gedra asof ek ŉ veer kon wees. En ek 

het gewonder waar sy krag vandaan kom. Niemand voor of na hom het my so opgetel of 

so vasgehou soos hy nie. 

Berge laat moontlik ook die hoofkarakter onbewustelik Godverlate voel. Valda beskryf as 

kind haar onveilige leefwêreld (as gevolg van apartheid en haar pa se mishandeling) soos 

volg: “Die kerk en skool en die see. Rondom Jerusalem is berge” (152). Valda verwys hier na 

ŉ teksvers uit die Bybel, Psalm 125:2, wat as volg lui: “Rondom Jerusalem is berge; so is die 

Here rondom sy volk van nou af tot in ewigheid.” 

Tafelberg is vir die hoofkarakter ŉ simbool van tuiskoms en stabiliteit: 

Tafelberg. Elke keer as ek opkyk, is dit asof ek weet dis hoekom ek terug moes kom. Dié 

berg wat lyk asof dit uit die grond gestoot het. Die aarde het die berg uit die onderste 

grond gedruk tot hier waar ons is. die berg wat uit die grond gestoot is boontoe gedruk is 

uitgedruk is boontoe bo-oor die oseaan onder die water uit dié berg staan nie van altyd af 

hier nie die aarde stoot die berg uit die grond uit boontoe. vir my. asof. water nestel aan 

sy voete. (173-174) 

Die hoofkarakter heg derhalwe verskeie konnotasies aan berge, sommige bewustelik en ander 

onbewustelik. Die simboliek van tuiskoms en stabiliteit staan direk teenoor die beeld van 

verlatenheid. Dit is wel moontlik dat die hoofkarakter beide kan ervaar, maar die 

verlatenheid-simboliek het sy heel waarskynlik onbewustelik ervaar. Noudat sy haar 

onbewuste oopskryf, konfronteer sy God direk en vra hoekom Hy haar verlaat het. Valda 

noem ook hoe onveilig sy voel wanneer sy Sondae kerk toe gaan: “Ek oefen my versies soos 

ek hardloop. Op die maat van my voetval op die maat van vinnig weghardloop van lastige 

skollies op die maat van die kloppende musiek uit afgedraaide vensters van verbygaande 

motors” (74). Al drie ruimtes (kerk, skool, see) simboliseer vir Valda onveiligheid. Sy voel 

moontlik dat God haar verlaat het toe sy vertrou het dat Hy haar gaan beskerm. Die volgende 

woorde van Valda staaf hierdie afleiding: “Ek was uitgelewer aan my kindertyd” (152). 

Wanneer Valda as volwassene haar verhaal begin, skep sy ŉ dokument getiteld: “My God, 

My God” en wanneer sy dit oopmaak, is die enigste woorde wat daarin geskryf staan: 

“waarom het jy my verlaat” (20). Dit blyk egter dat Valda nie heeltemal haar godsdienstige 

ideologie laar vaar het nie, want sy noem op bladsy 44 dat sy haar oriënteer volgens die berg 

en: “Ek leun in die kronkelpaadjies in, ek vat die draai soos hy hom aanbied, ek gee geen 

weerstand nie” (44-45). Hierdie aanhaling sinspeel op die res van Psalm 125:2 wat lui: “Maar 

die wat langs krom paaie wegdraai, sal die Here laat vergaan ...” Die verbintenis tussen berg 

en God blyk weer uit hierdie aanhaling. 

In die roman kom talle Bybelse simbole en verwysings voor, wat daarop kan dui dat die 

hoofkarakter ŉ godsdienstige agtergrond het. Dit is ook duidelik dat sy soms probeer sin 

maak van gebeure aan die hand van haar godsdienstige agtergrond of ’n spirituele element in 

die roman, soos gesien kan word wanneer sy na Tafelberg verwys: “ek slaan my oë op na 

Tafelberg” (80) wat sinspeel op die bekende Psalm 121:1. Sy probeer egter ook haar 

skuldgevoelens oor Anders verwerk deur indirek na haarself te verwys as die dissipel Petrus 

wat Jesus verraai het deur te maak asof hy hom nie ken nie (Markus 14:67, 68): “Vandat ek 

van jou weg is, het my straf begin, die oomblik toe ek jou ontken het” (44). 

Die volgende simbool onder bespreking, is die swart hond. Die swart hond is ’n simbool wat 

in die volksmond met depressie geassosieer word (Roos, 2021). Trauma en depressie is temas 

wat sterk aanwesig is in Hy kom met die skoenlappers. ŉ Swart hond is telkens teenwoordig 

wanneer die hoofkarakter gaan koffie drink soggens nadat sy haar seun skool toe geneem het: 

“Ek ry van die skool af na die koffieplek in Vredehoek waar die swart hond elke oggend 

rondhardloop en ek slaan twee filterkoffies weg” (140). Valda word bewus van haar 

depressiewe toestand, of andersins van die stand van haar geestelike gesondheid. Valda sien 

die volgende wanneer sy by die restaurant sit: “Die hond hardloop verwoed nader en spring 

oopmond in die lug om die water te hap” (81). Die water waarna die hond hap, kan simbolies 

wees vir vrede en geluk of selfs lig, waarna iemand wat depressief is, gryp. 

Cirlot (2001: 84) aan die ander kant, voer aan dat honde verteenwoordigend is van 

getrouheid. Die hond simboliseer – soos ŉ aasvoël – die metgesel van die 

dooies/afgestorwenes op hulle “Night Sea-Crossing” wat geassosieer word met die 

simbolisme van die moeder en van die opstanding of herlewing (2001, 1971: 84). Die hond 

vergesel moontlik vir Anders om uiteindelik oor te gaan na die doderyk en rus vir sy siel te 

kry: “hy het neergedaal onder die begeleiding van spontane kitaarmusiek sonder gebede 

sonder woorde sonder stof is jy en tot stof sonder my” (175). Dit is Valda wat Anders se 

https://uwcscholar.uwc.ac.za/home



146 
 

spook of nagedagtenis ronddra, daarom hang die hond by Anders rond tot Valda vir Anders 

uiteindelik laat gaan. 

ŉ Ander konnotasie van die swart hond is dat dit vir Valda vergesel op haar reis waar sy uit 

haar onbewuste begin put. Wanneer sy uiteindelik die belangrikste herinneringe wat 

onderdruk is, onthou, ry sy nie na die restaurant waar sy die swart hond sien nie. Aan die 

einde van die verhaal ry sy eerder ŉ ander paadjie weg van die restaurant af en terug na die 

huis en ruimte waarin sy grootgeword het. Die swart hond kan in al hierdie verwysings in 

verband gebring word met die hartseer, trauma en verlies wat Valda in haar onbewuste stoor. 

Briewe staan sentraal in hierdie roman. Die waarde van briewe skryf en ontvang het die 

hoofkarakter reeds in haar kinderjare besef. Dit is ook hoekom sy nostalgies voel oor die feit 

dat briewe nie vandag meer so belangrik is nie: “Een van die dae is my kind groot en hy sal 

nie meer weet van briewe skryf nie en hy sal nie weet hoe briewe werk nie” (69). Briewe is 

vir Valda simbole van kommunikasie, ongeag of die woorde opreg bedoel word. Dit is ook 

briewe oor Anders wat vir Valda uit haar ‘slapende’ toestand ruk. 

Simbolisme is belangrik in beide Freud en Lacan se psigoanalitiese benadering. Die simbole 

wat hier bo uiteengesit is, kan moontlik daartoe lei dat die karakters en hulle ruimtes beter 

verstaan word. In Valda se soeke na selfbegrip gebruik sy ook simbole. Die roman Hy kom 

met die skoenlappers is baie dig as gevolg van die talle simbole daarin, maar as hierdie 

beelde geanaliseer word, dra dit daartoe by om meer betekenis te ontsluit. Soos reeds in die 

bepreking van karakterisering genoem, voer Bal (Bal, 1984: 245) aan dat psigoanalitiese 

elemente dikwels nie doelbewus in die teks geplaas word nie. Die psigoanalise kan egter as 

lens gebruik word om die verhaal te ondersoek en kan gevind word in die voorstelling van 

ruimte, karakterisering en die identiteit van die karakters. Ek stem nie heeltemal saam met 

Bal se siening dat psigoanalitiese elemente nie doelbewus in tekste geplaas word nie, 

aangesien die skrywers van beide boeke dit moontlik wel gedoen het. Hierdie afleiding maak 

ek aan die hand van die herhaling van sekere eienskappe en die talle voorstellings van die 

ouer-kind-verhouding wat in die tekste voorkom. 

6.1.2 Kinnes 

Soos Berger (2004: 87) aanvoer, is die psigoanalise ŉ verklarende (interpretatiewe) 

invalshoek. Een van die maniere hoe die psigoanalitiese teorie toegepas kan word, is om die 

werking van die psige te verstaan en deur te leer hoe om die verskuilde betekenisse agter 

fiktiewe mense en karakters se handelinge te interpreteer (Berger, 2004: 87). Dit is hier waar 

simbolisme van toepassing is, aangesien simbole iets is wat vir iets anders staan waarvan die 

betekenisse meestal versteek of nie so voor die hand liggend is nie, aldus Berger (2004: 88). 

Dit blyk dat daar ŉ verband is tussen simbole en die onbewuste, omdat simbole ons in staat 

stel om onbewuste materiaal op ŉ minder ongemaklike manier te uiter. In Berger (2004: 88) 

se woorde: “Symbols are keys that enable us to unlock the doors shielding our unconscious 

feelings and beliefs from scrutiny.” 

Die simbolisme in Kinnes word dikwels versteek, en dit hang van die leser af om dit te 

identifiseer en verbande te trek. Nicole sien byvoorbeeld die grafsteen van Maria, wat in die 

Bybel die naam is van Jesus se ma, wanneer sy en Derick van die skooldans af kom (82). Die 

grafsteen (82) van “Mary” en baba Jesus by die kerk, is amper soos ŉ voorbode vir dit wat 

later in die verhaal met Nicole se kind gebeur: 

Toe sien ek die helfte van Mary se gesig is afgekap, haar een oog kyk hemel toe. Mense 

het hulle eie byname oor baby Jesus se gesig gegraffiti. Dit was ŉ ou grafsteen vir ŉ klein 

meisie. (82) 

ŉ Grafsteen is ook simbolies vir onder andere transformasie en die onbewuste, aldus Cirlot 

(2001: 344), en versterk die voorbode-tema. Die aand wat Nicole hierdie grafsteen sien, is 

ook die aand wat haar kind, Dejah, verwek word. Die grafsteen, in samehang met die 

kerkvroue se voorspelling dat Dejah en Nicole verandering in die gemeenskap gaan bring, is 

moontlik ŉ voorbode vir die dood wat kan intree. Soos reeds genoem, het Nicole se van, 

Lamb, ŉ Bybelse konnotasie, naamlik die lam ter slagting vir die sondes van die mens. Mary, 

die standbeeld op die dogtertjie se graf, herinner voorts aan Ma Mary – Anwaar se ma in die 

verhaal Kinnes. Die feit dat die helfte van Mary se gesig weg is, kan ook beteken dat iets 

groot haar siening gaan verander of dat mense haar nie meer dieselfde gaan sien nie. Die 

spreekwoord dat iemand se ‘gesigvelle afgetrek word’, wat beteken dat hulle verneder word, 

is hier ter sprake, aangesien Ma Mary aan die einde van die verhaal openlik deur haar 

gemeenskap verwerp word wanneer haar seun, Anwaar, Nicole en Derick se babadogtertjie 

doodskiet. 

In terugverwysings (wat in die roman as vooruitverwysings funksioneer omdat die roman ná 

die traumatiese gebeure vertel word) na hierdie voorval, noem Derick telkens: “I was turning 

her away from the sun” (28). Derick wil vir Dejah teen die hitte van die werklike son 

beskerm, aangesien dit verskriklik warm is by die bushalte die dag wat Anwaar vir Dejah 

skiet. Derick staan met Dejah in die son sonder enige beskerming (175). Die oomblik dat hy 

egter van die warm son af wegdraai, begin Anwaar op hom skiet (176). Die feit dat Derick 

gedurig herhaal dat hy vir Dejah wou beskerm teen die son, en dat hy haar weggedraai het 

vanaf die son, dui op die skuldgevoelens wat hy ervaar in verband met sy kind se dood. Die 

son het vir Derick ŉ toevallige simbool geword, aangesien dit vir hom sy skuld vergestalt. 

Cirlot (2001: 320) beskryf die son as die neëntiende enigma van die Tarotkaarte wat die 

astrale koning wys, omring met reguit en vlammende strale, goud en rooi. Dit simboliseer dat 

die son warmte en lig gee, aldus Cirlot (2001: 320). Die son se simbolisme strek verder as 

Derick se verwysing daarna. Dit sluit moontlik selfs vir Derick en Nicole as ŉ paartjie in, 

aangesien Cirlot (2001) aanvoer dat daar op die Tarotkaart, onder die son, waaruit ŉ ‘goue 

sproei’ val, ŉ paartjie in ŉ groen veld is, en in die agtergrond is daar ŉ muur. Cirlot (2001: 

320) noem: 

This couple symbolize the Gemini under the beneficial influence of spiritual light. The 

Sun is the astral body of immutable constancy, and hence it reveals the reality of things – 

not their changing aspects as the Moon does. It is related to purification and tribulation, 

the sole purpose of which is to render transparent the opaque crust of the senses so that 

they may perceive the higher truths. But the Sun, apart from providing light and heat, is 

the source of supreme riches, and this is symbolized, in the allegory, by the golden drops 

which, as in the myth of Danae, rain down upon the human couple. On the positive side, 

this enigma symbolizes glory, spirituality and illumination. On the negative side, it stands 

for vanity or an idealism incompatible with reality. 

Die aand toe Derick en Nicole vir Dejah verwek, is dit asof Nicole die realiteit van die 

gemeenskap waarin sy woon baie duideliker sien. Alles is dan ook in donkerte gehul, en net 

sy en Derick is in die lig, waar hulle onder ŉ boom in die NG Kerk se tuin lê (85). Die lig 

waarin Nicole en Derick verkeer, kan met die son vergelyk word, aangesien die son die 

realiteit oopvlek en simbolies is vir glorie, spiritualiteit en illuminasie. Die lig en donkerte 

sien Nicole wanneer sy ŉ bonatuurlike ervaring beleef en van buite haarself op haar en 

Derick neerkyk. Dit skakel met die spiritualiteit van die lig sowel as haar ervaring. 

Nog ŉ verwantskap met die son is reiniging en beproewing, wat ten doel het om die donker 

kors van die sintuie deursigtig te maak sodat die waarheid na vore kan kom (Cirlot, 2001). 

Beide Derick en Nicole moes deur hierdie proses (die verlies van hulle kind) gaan sodat hulle 

die waarheid binne hul gemeenskap kon sien. Nicole het hierdie waarheid onder die boom 

gesien, maar ook in haar selfmoordpoging (187). Die feit dat Derick vir Dejah teen die son 

wou beskerm, kan ook daarop dui dat hy haar teen die realiteit van die wêreld en hulle 

gemeenskap wou beskerm. Hy voel skuldig omdat hy die een was wat haar uiteindelik 

daaraan blootgestel het: “I was turning her away from the sun, I turned her torwards the son” 

(175). Opmerklik is dat Derick se ‘son’ verander in ‘seun’. Dit skakel met Ma Mary en haar 

beskerming van haar seun, maar uiteindelik raak dit ook aan die enkelouer-tema in die 

verhaal en die feit dat Ma Mary haar seun in die verderf gelei het deur sy sondes te ignoreer. 

Die ouerskapstyl wat Ma Mary geopenbaar het, het daartoe gelei dat haar seun by bendes 

aangesluit het, omdat daar vir hom geen huishoudelike struktuur gebied is nie. Dié “son” 

verwys dan moontlik na sommige seuns op die Kaapse Vlakte. Grӓbe (2020) noem in hierdie 

verband dat: “Onbewuste taaluitinge kan eerstens bestudeer word deur drome, woordspelings 

en versprekings van nader te bekyk.” Derick se verruiling van “sun” met “son” kan dan in 

terme van woordspeling of ŉ glips van die tong geїnterpreteer word. 

In die verhaal word daar deurgaans na kinders verwys, ook in die roman se titel. Volgens 

Cirlot (2001: 45) is ŉ kind ŉ simbool van die toekoms, maar die kind word ook met 

transformasie geassosieer, aangesien ouer mense in ŉ sekere stadium van hulle lewe na 

eenvoud strewe; die eenvoud wat met kinders geassosieer word. Derhalwe bestaan die 

opvatting van die kind as simbolies van die ‘mistieke Middelpunt’ en as die ‘jeugdige 

herlewingsmag’ (Cirlot, 2001). 

Die Christelike beeldskepping beeld die kind as engel uit, aldus Cirlot (2001). Psigologies 

gesproke is die kind van die siel afkomstig – die produk van die verbinding tussen die 

bewuste en onbewuste, en Cirlot (2001: 46) voer aan dat daar positiewe spirituele 

verandering in ŉ persoon gaan plaasvind wanneer hulle van ŉ kind droom. Die mistieke kind 

wat raaisels oplos en wysheid verkondig, is ŉ argetipiese figuur met dieselfde betekenis, en is 

ŉ aspek van die heldhaftige kind wat die wêreld van monsters verlos (Cirlot, 2001: 46). 

Hierdie verlossingsbeeld herinner weereens aan ŉ Bybelse verhaal van Jesus wat gebore is 

om die mensdom van hulle sondes te verlos. Nicole se van, “Lamb”, het ŉ Bybelse 

konnotasie, aangesien lammers in die Bybel as offer gebruik is vir mense se sondes. Soos 

reeds genoem, kan haar van simbolies wees weens die feit dat Nicole later in die verhaal ŉ 

groot offer moes bring sodat verandering in haar gemeenskap kon plaasvind – sy moes haar 

kind aan die dood afstaan. Dié simboliek skakel ook met die standbeeld van Maria en Jesus in 

die kerk se tuin. Wanneer Aunty Donie (die ‘kerkvrou’) vir Dejah bid, kry sy die openbaring 

dat Dejah met die helm gebore is en dat: “Sy’s hie om dinge reg te maak” (128). Die geboorte 

van die kind is simbolies daarvoor dat daar verandering gaan plaasvind – sodat die 

gemeenskap ŉ meer hoopvolle toekoms kan hê, moes daar spirituele verandering plaasvind. 

Vir die lig om die donkerte te oorwin, moes die gemeenskap egter eers deur reiniging en 

beproewings gaan. Dejah is dan die een wat die onbewuste en bewuste verbind, aangesien 

haar dood die toestand van die gemeenskap verlig deur die wrede realiteit oop te vlek. 

Oor die algemeen is daar verskeie simboliese waardes vir bome. Net so vergestalt die boom 

waaronder Nicole en Derick hulle baba verwek het nie net nuwe lewe nie, maar dit kan ook in 

verband gebring word met die Bybelse simbolisme van die boom. In die Bybel word die 

boom beskryf waarvan Adam en Eva nie die vrugte mag eet nie. Hierdie boom staan bekend 

as die boom van die kennis van goed en kwaad (Genesis 2:9). Deur die vrugte van hierdie 

boom te eet, het Adam en Eva gesondig, en as gevolg van hierdie sonde het hulle nuwe 

wysheid gekry. Uit ’n Christelike perspektief is dit ŉ sonde om voor die huwelik seksueel 

aktief te wees. Derick en Nicole het dus onder die boom gesondig. Wat egter belangrik is, is 

die openbaring wat Nicole kry terwyl sy sondig: “En toe sien ek soe ŉ evil swaar, dik roek 

wat vannie grond af borrel ennie huise oorvat” (82). Sy kry nuwe kennis, net soos Adam en 

Eva. ŉ Helder lig word op haar gemeenskap en aktiwiteite gewerp. Nie net is dit wat sy sien 

ŉ openbaring nie, dit is ook op ŉ manier ŉ vooruitwysing na dit wat gaan kom ná haar baba 

se geboorte. Sy sien verder: “Toe ek om my kyk, is alles wat geskitter het, nou duister. Die 

enigste skoon plek met lig, is onnerie boeme innie NG Kerk se tuin” (82). Sy en Derick is 

onder die bome in die tuin. Dit wat hulle tot stand bring, gaan in die toekoms hulle 

gemeenskap reinig en in die lig werp. 

Anders as in Hy kom met die skoenlappers, waar water geweld vir die hoofkarakter 

vergestalt, is water, of eerder die see, in Kinnes simbolies vir hergeboorte. Dit is reeds 

genoem dat om na die see terug te keer is om na die moeder terug te keer, met ander woorde 

om te sterf, aldus Cirlot (2001: 281). Dit is in die see waar Nicole selfmoord probeer pleeg ná 

Dejah se dood, maar in plaas daarvan om te sterf, vind daar hergeboorte plaas. Sy sien haar 

dogter in die water, en die ervaring kan selfs as magies beskryf word. Dit is as gevolg van die 

bonatuurlike interaksie met haar afgestorwe dogter dat sy met nuwe krag uit die water verrys: 

“I broke through the surface of the water, that first breath was my birth” (188). 

Net soos water, is vuur ŉ simbool van transformasie en herlewing (Cirlot, 2001: 105). Daar is 

ook ’n assosiasie met die hel, die duiwel en vernietiging. Carol verwys vroeg in die roman na 

Anwaar as die duiwel (17). Hy verwys na homself, soos reeds genoem, as Anhie Brandt. Sy 

van, wat met vuur verband hou, wys dus ook op boosheid en vernietiging. Aan die einde van 

die verhaal steek die gemeenskap Anwaar en sy ma se huis aan die brand. Hierdie vuur kan 

gesien word as ŉ vuur wat transformasie en hernuwing bring. Anwaar en sy ma se huis moes 

ritualisties gebrand word sodat die gemeenskap ontslae kan raak van die wortel van die sonde 

in die gemeenskap. 

Vuurwapens is ŉ algemene verskynsel in Kinnes, aangesien van die verhaal se hoofkarakters 

bendelede is. Die skade wat vuurwapens aanrig, kan gesien word in Linke, lid van die 

Butcher Boys, se tragedie. Linke se pinkie is afgeskiet deur ŉ foutiewe vuurwapen wat hy by 

ŉ polisieman gekoop het (67). Die simbolisme wat aan die vuurwapens in die verhaal geheg 

kan word, is verwoesting en dood. Een vuurwapen wat spesifiek uitstaan, is die vuurwapen 

wat Anwaar koop ná hy die film geskiet het. Hy noem dit “Cassie” (69), vernoem na die 

Europese vrou wat hom gewerf het om deel te wees van die film. Cassie is die vuurwapen 

waarmee Dejah doodgeskiet word. 

Gedurende apartheid was daar ŉ groep wat geveg het teen swart minderwaardigheid, naamlik 

die Swartbewustheidsbeweging. Die Swartbewustheidsbeweging was: “... ŉ beweging, 

kultureel sowel as intellektueel, wat aan swartmense die mag gegee het om hulleself te begin 

herskep téén die konstrukte van die koloniseerders in, terwyl hulle daardie konstrukte begin 

uitdaag het” (Coetzee, 2002: 154). Die Swartbewustheidsbeweging het geglo dat swart vroue 

moes afsien van die Europese standaarde van skoonheid (Naidoo et al., 2017: 134). Dit sluit 

in dat hulle nie meer hulle hare moes reguit maak en “relaxers” moes gebruik nie. Daarom is 

die simboliese waarde van die “hair-staightener” (69) in die roman so belangrik. Dit is, soos 

reeds genoem, as gevolg van die “hair-straightener” dat Derick en Dejah op daardie oomblik 

by die bushalte gewag het. Rolanda het haar ma gestuur om haar “straightener” te gaan 

omruil, want sy het nie van die kleur gehou nie en dié klant by die winkel waar sy werk, 

https://uwcscholar.uwc.ac.za/home



152 
 

veroorsaak dat Nicole laat is (171). Dit was Rolanda se begeerte om hierdie spesifieke produk 

te hê: “I can’t believe my mommy still came here with a boring black straightener. Toe sê ek 

vi haar: Nanny Mummy, are you then djas? What must I do with a black one? I need the 

leopard-print hair-straightener” (200). Die produk kan beskou word as bewys van Rolanda se 

inherente minderwaardigheidskompleks oor haar haartekstuur. Hierdie kompleks skakel met 

die ideologie van apartheid, ŉ tydperk waarin swart mense minderwaardig gemaak is. 

 

6.2 Psigoanalise in Hy kom met die skoenlappers 

Wanneer die hoofkarakter, Valda Jansen, uitvind dat Anders dood is, begin sy redes neerskryf 

om haar optrede van jare gelede te regverdig. Hierdie skrywes kan gesien word as vrye 

assosiasie,12 aangesien die karakter die gedagtes en herinneringe neerskryf soos dit by haar 

opkom: “Die gedagtes, die herinneringe val oor hul voete deur my vingers tot op die skerm 

(80). Valda praat en skryf sonder voorbehoud, net soos ŉ pasiënt met ŉ sielkundige sou doen. 

Sy praat met haarself, asook met die spook van Anders. Die hoofkarakter noem ook: 

En soos ek skryf, word my herinneringe wakker geskud en ek onthou wat ek al vergeet 

het. Hoekom het ek nie na myself geluister nie, al die tekens was daar. Ek wens ek kan 

vergeet en ek is bang ek sal. (33) 

Freud het vrye assosiasie gebruik om pasiënte te kry om tot in hulle onbewuste te delf deur 

op ŉ bank te lê en dan alles wat by hulle opkom, te noem (Naidoo et al., 2017: 14). Dit stem 

ooreen met Valda se skryfmetode. Sy skryf soos sy onthou, en die een herinnering lei dan tot 

ŉ ander. Op hierdie manier kan die leser ook inligting uit die hoofkarakter se onbewuste 

onder oë kry, aangesien die leser dan deur die ongesensorde herinneringe toegang verkry tot 

die gebeure wat die hoofkarakter baie lank reeds versteek (sien bladsy 16-17, 24, 33). Die 

hoofkarakter se metode om haar verlede en verlies te verwerk, het dus ŉ sterk korrelasie met 

die Freudiaanse psigoanalitiese terapie. Gedurende hierdie terapie word daar diep in die 

verlede gedelf en dit lei tot selfbegrip wat nodig is vir ŉ verandering in karakter (Corey, 

2014: 66). Valda probeer nie net haar kinderjare en ervarings op ŉ intellektuele manier 

verstaan nie, sy beleef ook al die emosies wat daarmee gepaardgaan. 

 
12 Vrye assosiasie sluit in dat pasiënte vrylik oor hulself praat en sodoende inligting verskaf rakende hulle 

gevoelens, motiewe, ensovoorts (Hooley et al., 2017: 77). Die basiese reël van vrye assosiasie is dat die 
individu moet sê wat ook al in sy of haar gedagtes opkom, al is dit hoe persoonlik, pynlik of irrelevant 
(Hooley et al., 2017: 612). 

In Hy kom met die skoenlappers kom die drie vlakke van die persoonlikheid ter sprake, veral 

aangesien hierdie roman gebaseer is op die hoofkarakter se verlede en hoe sy dit onthou. Die 

vlakke van die persoonlikheid sluit in die bewuste, voorbewuste en die onbewuste. Die 

bewuste is die sensasies en ervarings waarvan ons op enige gegewe oomblik in tyd kennis dra 

en Freud (1949: 1) beskryf die bewuste as: “our acts of consciousness, which are immediate 

data and cannot be more fully explained by any kind of description.” In die voorbewuste is 

die gedagtes, herinneringe en persepsies wat nie in die bewuste is nie, maar dit kan enige tyd 

herroep word. In Freud (1949: 19) se woorde: “Some processes can become conscious easily; 

they may then cease to be conscious, but can become conscious once more without any 

trouble: as people say, they can be reproduced or remembered.” 

Sommige inligting onthou Valda makliker as ander, en dit is ook vir die leser duidelik dat 

baie van haar herinneringe onderdruk is omdat dit te pynlik is om te onthou en te verwerk. 

Die onbewuste is dit wat nie maklik onthou kan word nie (Van Heerden, 2013: 30). Soos 

reeds genoem, bevat die onbewuste alles wat onderdruk word as gevolg van die ongemaklike 

gevoelens wat daaraan geheg word. Hoewel sommige herinneringe wel in die voorbewuste 

skuil (dit wat maklik in herinnering geroep kan word), is daar ander gebeure en ervarings wat 

vir die karakter baie moeilik is om te verwoord. 

Dit is ook belangrik om in ag te neem dat hierdie karakter vir ŉ lang tyd nie oor hierdie 

gebeure kon praat nie. Sy kon haar ervaring eers deel nadat sy uitgevind het van Anders se 

dood. Toe is dit asof sy uit ŉ diep slaap (onbewuste) geruk word. Dit het ŉ traumatiese 

gebeurtenis geverg om haar so ver te kry om haar verlede te ‘onthou’. Valda maak gebruik 

van foto’s en briewe om haar storie te skryf (33). Hierdie items help egter net om haar 

onbewuste oop te skryf. Sy noem dat sy meer onthou soos sy skryf (33). Derhalwe is die 

bewuste, voorbewuste en veral die onbewuste in hierdie analise ter sprake. 

In Kinnes is daar ŉ onbewuste seer wat onder die oppervlak pols. ŉ Seer waaraan die 

gemeenskap nie probeer raak nie, aangesien daar soveel pyn daarmee vereenselwig word. Uit 

Ma Mary sowel as Carol se reaksies is dit duidelik dat hulle nie die kwessie van afwesige 

pa’s regtig wil aanraak nie. In plaas daarvan om met haar kind oor die pa se dood te gesels, 

raak Carol sό kwaad wanneer Nicole die heeltyd met die pop praat wat haar pa vir haar gegee 

het, dat sy sê: “Dai pop issie jou pa nie, jou pa is vrek, dammit!” (25).  

Hoewel hierdie kwessie onderdruk word, beїnvloed dit tόg die kinders se gedrag. Wanneer 

die ‘kinders’ se gedrag ondersoek word, moet daar gekyk word na die onbewuste dryfkragte 

daaragter. Die materiaal wat in die onbewuste van die karakters in Kinnes skuil, word bekom 

deur te kyk na die karakters se drome, fantasieë, handelinge en hulle kuns. Volgens Freud in 

Kurzweil en Phillips (1983: 1) verkry kreatiwiteit inspirasie uit drange en fantasieë wat na die 

onbewuste gedwing is. 

Anwaar is ŉ kunstenaar wat hom in films en musiek inleef. Uit sy karakterisering is dit 

duidelik dat Anwaar nie sommer hierdie imaginêre wêreld verlaat nie. Wanneer daar dan ŉ 

blik op sy onbewuste verkry wil word, is Anwaar se kuns en handelinge van waarde. Derick 

is ook ŉ kunstenaar wat gedigte en musiek skryf. Hierdie skryfproses is vir hom, net soos vir 

Anwaar, ŉ uitlaatklep en verdedigingsmeganisme. Ma Mary se onbewuste materiaal kom ook 

aan bod wanneer sy skielik in traumatiese omstandighede haar pa se dood en haar ma se 

gedrag wat daarop gevolg het, onthou. Die bewuste is veral in Kinnes teenwoordig, aangesien 

die karakters elke dag ŉ wrede realiteit in die gesig staar. Karakters is bewus van hulle 

omgewing en hoekom dit so onveilig is, maar hulle is te bang om op te tree. 

 

6.2.1 Verdedigingsmeganismes 

Wanneer die hoofkarakter in Hy kom met die skoenlappers, Valda Jansen, se aksies bespreek 

word, is dit belangrik om te kyk na wat die karakter van haar onbewuste noem. Die 

onbewuste en die bewusmaking van die materiaal wat Valda in haar onbewuste gestoor het, is 

duidelik een van die belangrikste aspekte van die verhaal. Die volgende uittreksel dui die 

belang aan van die onbewuste materiaal: 

Die verlede spoel mens soos die see rond net soos hy wil. Jy sit op ŉ brander en dink jy 

gaan in een rigting, dan stoot die onderste oseaan en slaan die branders ŉ ander rigting in. 

Jy verloor jou bewussyn. Die volgende oggend, jare later, word jy wakker op ŉ vreemde 

strand. Jy staan verdwaas op en wil dieselfde rigting in stap wat jy vroeër onthou, maar 

die pad is weg, die deur is toe, die een wat jy onthou is nie daar nie, jy kan nie terug nie. 

Jy staan verdwaas. Jy het verdwaal, hy het verdwyn. Ek kan nie onthou hoe ek hier 

beland het nie. Of hoekom. (25-26) 

Soos reeds genoem, simboliseer die see vir Valda geweld. Wanneer Valda se vrees of angs 

vir die see na vore tree, probeer haar ego haar beter laat voel deur verdedigingsmeganismes te 

gebruik om sodoende die materiaal wat hierdie angs veroorsaak, in haar onbewuste te hou. 

Freud in Hooley et al. (2017: 102) voer aan dat verdedigingsmeganismes angs minder maak 

deur die persoon te help om pynlike gedagtes uit die bewuste te dwing. Dit beteken dat die 

persoon nie die probleem direk hanteer nie en dit nie opgelos word nie. Die persoon sien dan 

nie die realiteit soos dit is nie. Die oomblik toe Valda haar skanse by Anders lig, val sy terug 

op haar verdedigingsmeganismes. Dit lei daartoe dat sy onbewustelik vir Anders uitblok en 

tot in haar onbewuste dwing, waarin sy al haar pynlike en ongemaklike materiaal stoor. 

Hierdie uitblokkering van Anders veroorsaak heel moontlik dissosiasie in die hoofkarakter, 

aangesien sy eers jare later weer haar bewuste herwin, wanneer sy uitvind dat Anders dood is. 

Die simbolisme wat geheg word aan die see stem ooreen met die simboliese betekenis wat 

geheg word aan die laer oseaan (Cirlot, 2001: 281), in hierdie geval is dit die onbewuste. Die 

laer of onderste oseaan simboliseer water wat in vloed verkeer en dit is ook die bemiddelaar 

tussen die lewe en dood, aldus Cirlot (2001: 281). Die hoofkarakter noem dat die onderste 

oseaan intree: “[D]an stoot die onderste oseaan en slaan die branders in ŉ ander rigting in” 

(25). In aansluiting by die simboliese betekenis van die onderste oseaan kan die aanhaling 

daarop dui dat daar probleme of storms in Valda se lewe gekom het, storms wat moontlik 

lewe of dood beteken het. Wanneer die lewe dan te moeilik word, ‘verloor’ sy haar bewuste 

aangesien sy pynlike materiaal onderdruk: “Jy verloor jou bewussyn” (25). “Bewussyn” kan 

hier verwys na Valda wat gedeeltes van haar werklike lewe, waarvan sy bewus is, uit haar 

bewuste dwing tot in haar onbewuste. Sodra pynlike materiaal onderdruk word, is dit moeilik 

om logiese besluite te neem, aangesien die ego wat op realiteit gebaseer is, gebruik maak van 

verdedigingsmeganismes sodat die persoon nie angstig word nie. Valda keer dus terug na die 

see, na haar moeder. Met ander woorde sy sterf figuurlik en keer terug na ŉ toestand waarin 

sy geen onbewuste gehad het nie en daarom nog nie ŉ subjek is wat trauma ervaar het nie. 

Wanneer sy weer wakker word deur haar onbewuste oop te skryf, vind daar herlewing in haar 

plaas: “[W]ord jy wakker op ŉ vreemde strand.” Hier verwys “vreemde strand”eerstens na 

abstrakte ruimte, wat die onbewuste is. Tweedens verwys dit na die feit dat die hoofkarakter 

se onderdrukte materiaal nie meer bekend is aan haar nie en dat sy in haar verlede terugstap.  

Die herlewing gaan gepaard met Valda wat ongemaklike herinneringe tot in haar bewuste 

moet bring.  

Die hoofkarakter in Hy kom met die skoenlappers maak onbewuste keuses waarvan die redes 

soms vir haar ook duister is, want dit is deur die onbewuste aangevuur wat onderdrukte, 

pynlike materiaal stoor (Hooley et al., 2017: 101). Hierdie onbewuste materiaal het moontlik 

Valda se besluite beїnvloed wat veroorsaak het dat sy nie regtig kan onthou hoe sy “hier 

beland het nie” (26). Valda maak gebruik van repressie om haar verlede, wat traumaties was, 

te vergeet. Wanneer die hoofkarakter uiteindelik uit haar sluimering ‘wakker’ word, is sy 

gereed om die waarheid in die oë te kyk. Op bladsy 29 vertel sy: 

toe13 die jaar van waarheid aanbreek het ek my klere ingepak en weggevlieg hoe waar is 

die waarheid daar was minstens een man wat nie kaalkop die waarheid wou praat nie daar 

is minstens een man wat nie kaalkop die waarheid wil praat nie 

Anders se briewe wat die hoofkarakter weggebêre het, speel ook ŉ groot rol in die 

hoofkarakter se oopskryf van haar onbewuste: “Ek het briewe ontdek wat ek liefs moes 

vergeet het. Foto’s. Sy liefdesbriewe wat ek nooit verwerk het nie. En daar kry ek hulle toe 

weer, maande na sy kankerdood” (113). 

Pynlike materiaal kom nou vanuit die onbewuste tot in die bewuste. Dit lei tot angstigheid 

wat Valda dan sinvol verwerk deur dit neer te skryf. Die hoofkarakter se angs en haar 

woorde, of skrywe, gaan hand aan hand. Sy erken op bladsy 169: “Ek het nooit gehuil nie. 

Die angs het in my lyf gaan sit. Al die pogings om nie te moet huil nie het my woorde laat 

opdroog.” As hierdie aanhaling in verband gebring word met haar stilswye teenoor Anders, 

kan daar aangevoer word dat die hoofkarakter hartseer was nadat sy vir Anders moes los. Die 

feit dat sy egter haar huil teruggehou het, het veroorsaak dat sy nie woorde gehad het om aan 

Anders terug te skryf nie. Haar woorde het opgedroog. Sy noem dat die angs in haar lyf gaan 

sit het, en dit is ŉ klassieke voorbeeld van repressie – wanneer angstigheid onderdruk word, 

maar dit in handelinge uitlating kry. Die materiaal wat onderdruk is, het dus haar gedrag 

beїnvloed. 

Volgens Corey (2014: 60) ontstaan angs as gevolg van sekere gevoelens wat onderdruk word. 

Dit is onderdrukte herinneringe, begeertes en ervarings wat na die oppervlak styg. Dit is asof 

die angs gedurig in die hoofkarakter se psige teenwoordig is, en noudat sy haar verlede 

oproep, ervaar sy meer angs. 

Freud (1955: 10)14 voer aan: “Anxiety describes a particular state of expecting the danger or 

preparing for it, even though it may be an unknown one.” Valda het haar heel moontlik 

 
13 In hierdie paragraaf is geen hoofletters of leestekens nie. 

voorberei op Anders se verwerping indien hy haar verlede sou ken. Slegs die idee aan dit wat 

sy as vrou en kind in Suid-Afrika en in haar huishouding ervaar het, het haar laat 

weghardloop van Anders af. As sy gebly het of as sy na Anders toe sou terugkeer, sou sy heel 

moontlik dieper gesprekke met hom moes voer, gesprekke waarvoor sy nie gereed was nie. 

Die volgende woorde van Valda dui op haar vrees vir verwerping: “... en woorde uit jou hand 

vloei oor die een vir wie jy nie kan waag om te sê wie en wat jy is nie. want die klank van 

wie jou pa is kleef ook aan jou vas. jou vrees vir jou eie woorde. dit kan dalk net uitglip. my 

pa is ŉ offisier in die weermag” (122). 

ŉ Insident wat baie betekenisvol in Valda se kinderjare sowel as in haar verhouding met 

woorde en die skryfproses blyk te wees, is die oomblik toe sy besef sy kan skryf maar haar pa 

haar nie glo nie. Nadat Valda as kind haar gedigte ŉ paar keer vir haar pa wys, raak hy 

geїrriteerd en dring daarop aan dat sy erken dat sy dit iewers afgeskryf het. Valda weier, en 

staan sό op teen haar pa. Haar pa gaan koop toe vir haar ŉ boek waarin sy moet skryf, en die 

hoofkarakter weet dat haar pa gaan seker maak dat sy wel skryf. Nadat sy egter geskryf het, 

het sy die boek in haar laai gesit, asof sy dit buite sig wou hê: “Die swart boek het ek heel 

onder in ŉ laai in my kamer geprop” (79). 

Hierdie gebeure is vir die hoofkarakter so belangrik dat sy dit ná soveel jare steeds onthou. 

Daarom is dit moontlik dat dit steeds haar onbewuste handelinge beїnvloed. Hierdie 

handeling van Valda hou sterk verband met die manier hoe trauma in die onbewuste (wat 

vergelyk kan word met die laai waarin haar boek “geprop” word) weggebêre word. Net soos 

wat die boek buite sig is, is die trauma uit die bewuste verban. In teenstelling met die 

onderste-laai-tema noem die hoofkarakter dat sy haar pa se swart beursie veilig hou: “Ek 

bewaar sy swart beursie in die boonste laai van my skryftafel” (118). Hier verwys die boonste 

laai moontlik na die bewuste, en dat Valda die goeie herinneringe van haar pa nie onderdruk 

nie, maar doelbewus onthou. Die swart boek wat haar pa vir haar gee, is egter simbolies van 

haar ouers se voorwaardelike liefde, en kan ook die rede wees hoekom sy vir ŉ tydperk 

ophou skryf. 

Wanneer Valda uiteindelik weer as kind haar kreatiewe skrywerspen optel, gee sy 

gedetailleerde beskrywings oor hoe sy gedurig in spanning verkeer, en wat sy dan doen in 

gevalle waarin sy bedreig voel. Daar word geskets hoe Valda se pa soms vir geen rede 

 
14 Dit is ŉ nuwe uitgawe van Freud se oorspronklike essay, “Beyond the pleasure principle”, wat in 1920 

gepubliseer is. 

woedend by die huis aankom. Op bladsy 156 versteek sy die wapens waarmee haar pa die 

gesin dalk kan seermaak, want hy het gedreig dat hy hulle sal doodmaak: 

Ek maak ŉ laaste draai in die kombuis en trek die messelaai saggies oop. Ek neem die 

skerpste messe en soek ŉ wegsteekplek, iewers waar dit veilig is, soos in die heel 

onderste laai tussen die opgevoude tafeldoeke. Dan draai ek om en gaan terug bed toe. Ek 

loer ŉ laaste keer oor my skouer. 

Die onderste laai blyk ŉ herhalende verwysing te wees na ŉ veilige plek vir dinge wat haar 

vreesbevange maak. Hierdie angs was as gevolg van ’n werklike bedreiging, en haar pa was 

meermale die katalisator. 

Die hoofkarakter beskryf hoe sy as kind angstig was om skool toe te gaan. Valda het die 

verwagting dat iets slegs by die skool gaan gebeur. Haar ego kan nie die werklike angs wat sy 

ervaar, onderdruk nie, daarom probeer Valda so min moontlik aandag trek by die skool: 

Ek stap oor die bruggie met ŉ beklemming in my binneste. Alles trek binne-in my saam. 

Massas kinders stroom van oral by die klein hekkie in na die skool toe. Ek moet tussen 

hulle verdwyn en deur hulle stap, in by die hekkie op met die trappe af met die lang gange 

heen en weer in ŉ doolhof van mense en stemme wat skree en voete in my pad en hande 

wat aan my raak. (88) 

Sy het alles in haar vermoë gedoen om in die agtergrond te bly: “Op skool het ek altyd iewers 

in die middel van die klas gesit waar ek gehoop het niemand my sal raaksien nie” (90). Dit 

was haar manier om haarself te beskerm, maar dit het nie altyd gewerk nie aangesien sy 

steeds raakgesien is. Die hande wat aan haar “raak” (88) kry betekenis wanneer Valda onthou 

hoe ŉ seun by die skool aan haar privaatdele vat: “ŉ Groot seun kom van onder af op, draf 

die trappe twee-twee op druk in die verbygaan sy hand onder my rok in vee met sy vingers 

tussen my bene. Ek was stom van skrik, maar gryp my roksoom en druk die punte teen 

mekaar vas.” Die hoofkarakter het weereens gesukkel om haar ervaring te verwoord, wat 

beteken dat sy niemand daarvan vertel het nie: “Ek het nie die woorde gehad om my ma te sê 

wat gebeur het nie” (90). Valda se angstigheid blyk ŉ direkte gevolg van die 

geweldaddigheid in haar huishouding sowel as in die land te wees (sien bladsy 112, 103). 

Terwyl sy skoolgaande is, is Valda se vrees op die oppervlak (bewuste) en het sy bewuste 

maatreëls aangewend om situasies te vermy waarin sy dalk sou kon seerkry. Valda het egter 

jare later dit reggekry om hierdie vrees te onderdruk. Daarom is haar verwysing na die skool 

en hoe sy gevoel het om dit by te woon, ŉ herinnering wat weer na vore tree noudat sy haar 

trauma verwerk. 

Een van die maniere hoe Valda haarself beskerm, is deur te onttrek. Dit is hoe die ego sigself 

beskerm teen die angs wat dit nie meer kan hanteer nie. Wanneer Valda bedreig of 

ongemaklik voel, verdwyn sy in haar gedagtes: “[T]ussen al die baie stemme rondom het ek 

weggeraak in my kop” (51). Valda gebruik dus verdedigingsmeganismes om in die 

omgewing waarin sy woon, te oorleef. 

Valda onderdruk ook emosies: “Ek het geleer om te sluk. Verby die knop in my keel, verby 

die verset in my lyf. Ek het gesluk en gesluk omdat dit al was wat gewerk het” (21). Hierdie 

onderdrukking van pyn lei egter tot angstigheid, aangesien pynlike materiaal nie net in die 

onbewuste bly nie, maar maniere soek om te voorskyn te kom. Die karakter maak gebruik 

van repressie, ŉ verdedigingsmeganisme wat volgens Hooley et al. (2017: 102) beteken dat 

pynlike of gevaarlike inligting uit die bewuste weggeweer word. As die ongemaklike 

materiaal dan tot in die onbewuste gedwing word, word die persoon se gedrag beїnvloed. 

Die volgende beskrywing is ŉ voorbeeld van hoe Valda repressie en ontduiking toegepas het: 

“Die briewe wat jy geskryf het soveel jare gelede was veilig weggebêre in ŉ plastieksak in ŉ 

boks tussen ander bokse in die ekstra kamer van my huis” (10). As hierdie woorde metafories 

ontleed word, word daar moontlik gedui op die feit dat die hoofkarakter nie net die briewe 

fisies weggesteek het nie, maar ook deur dit uit haar onmiddellike omgewing te verwyder, 

doelbewus daarvan probeer vergeet het. Die spook van Anders se woorde op bladsy 17 

herhaal die gegewe dat die hoofkarakter haar verlede onderdruk: “Dis goed so, skryf nou 

maar al die dinge wat jy destyds nie wou skryf nie toe ek so lank en geduldig gewag het, 

skryf maar, ek bly by jou.” Die hoofkarakter noem aan die ‘spook’ op bladsy 27: “Ek het jou 

woorde weggebêre en dit eers weer uitgehaal toe dit te laat was. Hoekom het ek geweier om 

te verstaan wat ek geweet het?” Die waarheid het haar in daardie tydperk sό ongemaklik 

gemaak dat sy daarvan weggeskram het. 

Die hoofkarakter het dus jare lank vir Anders ontduik. Shah en Khoso (2017: 118) 

verduidelik dat ontduiking plaasvind wanneer ŉ persoon mense of situasies wat in staat is om 

onderdrukte herinneringe tot in die bewuste te bring, vermy. Anders se dood was die 

katalisator wat haar gedwing het om haar onbewuste oop te skryf en te onthou: “ek het eers 

ná sy dood leer sien. Voor dit was ek blind” (176). Hierdie onthou gaan egter verder as net 

die onthou van haar geliefde, want met haar skryfwerk probeer sy ook vir die spook van 

Anders, en vir haarself, uiteensit en verduidelik hoekom sy hom ‘vergeet’ het: “ek skryf vir 

jou ŉ lang brief ek ryg woorde uit wat ek lankal moes gesê het” (48). Noudat sy uiteindelik 

begin skryf en die verlede onthou, is dit asof daar geen keer is aan die herinneringe nie. 

Metafories gesproke moet sy die kanker by die wortel uitsny: 

En in Kaapstad peul foto’s van reise lank gelede uit die plastieksakke. En herinneringe 

holderstebolder uit my kop soos ŉ kas wat te lank toegedruk was. Met een ruk is dit oop 

en al die gemors en vergeet spoel oor my lyf. Ek sukkel om my kop op te lig, ek verdrink 

in verdriet. (113) 

Verplasing gebeur wanneer gevoelens na objekte verplaas word wat minder vreesaanjaend is 

as die objek wat die vrees, seer, frustrasie en woede veroorsaak het. Valda verplaas moontlik 

haar vyandige gevoelens teenoor wit mense op Anders. Dit is moontlik dat sy hom 

onbewustelik probeer straf vir iets wat in die verlede gebeur het en waaroor sy geen beheer 

gehad het nie. ŉ Droom kom gedurig by Valda op, maar dit is te pynlik om ten volle te 

onthou. Hierdie gebeure gaan gepaard met wit mans wat Valda op ŉ baie jong ouderdom 

moontlik op een of ander manier seermaak (183). Die droom het moontlik ŉ invloed op haar 

onbewustelike verwerping van Anders (sien hoofstuk 6). Ná die insident met die mans in die 

woud, hardloop Valda na haar ma toe, net soos sy na haar moederland terugkeer uit 

Duitsland. Valda se pa verplaas ook sy woede teenoor die regering op sy gesin: “Soos my pa 

se woede al erger en erger en vir ons al hoe onverstaanbaarder geword het, so het die land al 

vinniger op ŉ afgrond afgestuur” (131). Haar pa voel moontlik magteloos as bruin man in ŉ 

land waar hy geen stem het nie. Hy kan nie opstaan teen die onderdrukkende regering nie en 

ontlaai dan sy aggressie op mense wat nie fisiek so sterk is soos hy nie. 

Hooley et al. (2017: 102) voer aan dat iemand van projeksie gebruik maak as hulle motiewe 

en karakteristieke besit wat nie aanvaarbaar is nie en dan aanvoer dat dit iemand anders is wat 

hierdie motiewe en karakteristieke besit. Die hoofkarakter vind dit moeilik om oop te maak 

en vind dan maniere om haar gevoelens deur middel van objekte te illustreer, aangesien haar 

ouers haar geleer het dat haar emosies onaanvaarbaar is. Hierdie afleiding word gemaak aan 

die hand van Valda se woorde op bladsy 48, wanneer sy noem hoe sy die ware stand van sake 

in hulle huis moes wegsteek wanneer haar pa vanaf die weermag terugkeer: 

In hierdie tyd leer ek hoe om nié oor ŉ oorlog te praat nie. Jy hou die oorlog binne. Jy 

trek die deur agter jou toe as jy by die huis uitgaan. Jy wys niks. Jy sê niks. Jy raak nie 

ontsteld nie. Jy hou uit. Jy verduur. 

Valda noem dat sy “leer” om nie oor sekere goed te praat nie, wat moontlik kan beteken dat 

sy wel probeer het, maar dat die reaksie daarop nie baie goed was nie. Deur die ongemaklike 

gevoelens op iets anders te projekteer kon sy moontlik aan haar gevoelens uiting gee. Hoewel 

dit nie die probleem opgelos het nie, is dit net minder pynlik as om direk oor haar gevoelens 

te praat. Toe sy nege jaar oud was, skryf sy byvoorbeeld oor ŉ hartseer hond: “Ek druk my 

gedig oor ŉ hond wat hartseer is in haar hand” (77). Valda deel hier haar skryfwerk met haar 

ma, heel moontlik om haar ma se aandag te kry. Haar ma se aandag is egter verdeeld as 

gevolg van haar talle pligte (77). Haar ouers sou haar emosies kon verstaan as hulle haar 

gedigte aandagtig gelees het, aangesien sy daarin projekteer, maar in plaas daarvan beskuldig 

haar pa haar van plagiaat (78). Die karakter Valda maak indirek ŉ vergelyking tussen haarself 

en Johannesburg wanneer sy op bladsy 11 skryf: “Dis die grootste geheim omtrent 

Johannesburg. Niemand weet daarvan nie, mense praat nie daaroor nie. Almal is weg uit die 

stad wanneer dit gebeur. Net ek weet.” Dan gaan sy op bladsy 12 verder: 

Johannesburg dra ŉ geheim in hom rond. Ten spyte van alles wat almal dink hy is. Die 

nuwe jaar het pas aangebreek. Die meeste mense is nog weg. Die stad gooi sy arms wyd 

oop. Hy wys sy kwesbaarheid terwyl niemand toekyk nie. 

Die stad se geheim is die skoenlappers wat kom wanneer almal weg is om op ander plekke 

vakansie te hou. Die hoofkarakter projekteer haar gevoelens op die stad. Die leser kan dit 

aflei uit die stelling: “Net ek weet” (11). As die simboliese betekenis van die skoenlapper 

betrek word en daar terseldertyd na Valda gekyk word as die vergestalting van Johannesburg, 

verteenwoordig die skoenlappers die lig/natuur wat probeer deurdring in ŉ oorvol, 

besoedelde stad. Net soos die stad is die hoofkarakter ook oorvol met materiaal wat in haar 

onbewuste skuil en haar liggaam ‘besoedel’ – daarom ook die gedurige verwysings na kanker 

en haar besoek aan die dokter (sien bladsy 53, 114). Vernuwing kan egter nie binne haar 

plaasvind as sy nie alleen is nie, want die ‘geraas’ is te veel, net soos die geraas in die stad: 

“Hy wys sy kwesbaarheid terwyl niemand toekyk nie” (12). Die hoofkarakter is egter oop vir 

herlewing en vernuwing, daarom sien sy herhaaldelik skoenlappers raak. 

Soos reeds genoem, maak iemand gebruik van rasionalisering as verdedigingsmeganisme 

wanneer hulle redes opmaak om hulle gedrag te regverdig. Op bladsy 28 noem Valda: “Die 

meeste van sy maats sou in elk geval na verskillende skole in Johannesburg gaan vir graad 1. 

So salf ek my gewete.” Uit bogenoemde aanhaling is daar ŉ bewustheid by die hoofkarakter 

dat sy dalk die lewe vir haar seun ongemaklik maak deur te trek. Hoewel sy besef dat haar 

kind moeilik in die nuwe omstandighede en omgewing aanpas, vind sy maniere om dit vir 

hom beter te maak. Sy is bewus van haar kind en sy emosionele welstand, iets wat die 

hoofkarakter se ouers selde was. Die hoofkarakter probeer haar optrede rasionaliseer en 

terselfdertyd besef sy dat sy dalk hierdie meganisme gebruik het om Anders weg te stoot. Sy 

kon in sy oë en aksies sien dat Anders haar liefhet, en in sy briewe het hy ook direk vir haar 

gesê hoe hy voel. Toe sy egter ver van hom af was, het sy haarself wysgemaak dat hy nie 

werklik vir haar omgee of selfs werklik bestaan nie: 

 terwyl hy in sy briewe amper oorboord gegaan het 15 

die woorde so direk, so vanselfsprekend oor sy liefde 

dat ek, toe ek ver van hom was en sy briewe net vlugtig gelees het, dit vir myself kon 

rasionaliseer dat hy nie waar was nie? (77) 

Uit die hoofkarakter se spyt en verlange na haar tyd saam met Anders is dit duidelik dat sy, 

nadat sy na Suid-Afrika teruggekeer het, haar gevoelens vir hom onderdruk het, maar ook 

haar gevoelens met ander aktiwiteite ‘vervang’ het. Een van hierdie aktiwiteite sluit werk in. 

Valda gebruik dus sublimasie as verdedigingsmeganisme. Frustrerende seksuele energie word 

in Valda se geval, vervang met aktiwiteite wat in die samelewing aanvaarbaar is. 

Onaanvaarbare seksuele en aggressiewe energie, of andersins sosiaal onaanvaarbare energie, 

word aldus Corey (2014: 62) in ŉ meer aanvaarbare rigting gestuur deur dit byvoorbeeld in 

sport uit te druk. ŉ Ander manier om van hierdie energie ontslae te raak, is kreatiwiteit. As 

kind al skryf Valda kreatief om uitdrukking aan haar gevoelens te gee. As volwassene werk 

sy as joernalis, waar sy ander mense se stories skryf. 

Valda se superego, dit is haar morele waardes wat sy by haar ouers en die samelewing geleer 

het, oorskadu haar id, wat gebaseer is op die verkryging van onmiddellike plesier. Die id 

bevat instinktiewe drange en is heeltemal in die onbewuste geleë, terwyl die superego die 

persoonlikheid se morele kode is (Naidoo et al., 2017: 117). Die leser sien selde in Valda se 

gedrag die id, aangesien Valda so daarop gesteld om die ‘regte’ ding te doen. Valda het haar 

 
15 In die roman is die tipografie hier duidelik anders as in die res van die paragrawe, daarom skryf ek dit net soos 

dit in die roman geskryf staan. 

ouers en die samelewing se reëls geїnternaliseer en dit is vir haar moeilik om van die reëls af 

te wyk – soos afgelei kan word uit Valda se antwoord wanneer Anders haar vra hoe dit vir 

haar gevoel het om onder apartheid groot te word: 

dit16 was soos wanneer mens in ŉ motor sit en deur ŉ vreemde landskap ry. jy kyk 

by die venster uit. jy wil stilhou en buite gaan rondloop, maar jy weet jy mag nie, 

jy gaan weggejaag word. jy weerstaan die instink om uit te klim en deel te hê, jy 

leer algaande om dit te doen. dis nie joune nie. jy hou jou daar uit. (155) 

Die superego is ten volle gebaseer op reëls en regulasies wat deur die ouers of samelewing 

aan die kind oorgedra word. Dit is wat in Valda se woorde bespeur word, dat sy geleer is wat 

sy mag en nie mag nie. Sy kan nie haar instinkte (id) volg nie, aangesien die samelewing ŉ 

hiërargie gebaseer op velkleur gehad het en sy verbied is om sekere plekke te betree of sekere 

dinge te doen. Haar impulse sou gestraf word. 

Dissipline is vroeg reeds by Valda vasgelê, en as kind weet sy hoe sy in verskeie situasies 

moet optree. Op bladsy 93 onthou sy hoe hulle in die kerk moes optree: “Ons moet vinnig 

uitspring, haastig tot by die deur stap en dan stil en stigtelik die kerk binnegaan. Onthou die 

mense kyk vir ons moenie my in die skande steek nie maan my ma.” Valda noem verder “die 

kerk is ŉ inkantasie” (93). Volgens Oxford Reference (2024) is ŉ inkantasie die dreunsang of 

opsê van woorde wat skynbaar magiese kragte besit, en dit gaan gepaard met ononderbroke 

ritme sowel as ander maniere van herhaling. Dit kan beteken dat reëls in die kerk gevolg 

word sonder om dit te bevraagteken. Die leser lei ook af dat sy ’n afsku in kerk ontwikkel het, 

skynbaar aangesien sy kan sien dat sommige mense, insluitend haar ouers, se geloof nie eg is 

nie. Valda se ma heg byvoorbeeld meer waarde aan die kerk as aan haar dogter se welstand. 

Dit word gesien wanneer haar ma eerder kerk bywoon as om haar dogter te ondersteun ná 

Valda geboorte gee (24). 

Die kerk beїnvloed Valda se ideologie en daarom haar handelinge en gedagtegang. Die leser 

let in die verhaal dat Valda leer om sekere Bybelverse te inkanteer: “Ek oefen my versies 

soos ek hardloop [...] ek slaan my oë op na die berge waar sal my hulp vandaan kom rondom 

Jerusalem is berge so is die Here niks sal my ontbreek nie hy laat my neerlê in groen 

weivelde” (74). Valda se verhouding met God word op bladsy 53 beskryf wanneer sy met 

Hom in gesprek tree: 

 
16 Die skrywer gebruik soms doelbewus ŉ kleinletter aan die begin van haar sinne. 

Hoekom het jy my nie gewaarsku nie vra ek vir God. Maar ek het, sê hy, ek het jou 

omring met mense wat kanker gekry het. Ek het die waarskuwings na jou toe gestuur soos 

die tien plae van Egipte, het jy nie die tekens gelees nie? (53) 

Bostaande aanhaling dui weereens daarop dat Valda se ideologie steeds deur haar ouers en 

hulle godsdiens beїnvloed word, maar dit dui ook daarop dat Valda op haar eie ŉ intieme 

verhouding met God ontwikkel het. Sy verstaan die skriflesings en die simbolisme daaragter 

wat met haar eie lewe skakel. Valda skuil egter nie agter godsdiens soos haar ma nie. Sy 

gebruik dit as leiding en as baken in haar lewe. Daarom kan daar gesê word dat Valda se 

superego goed ontwikkel is, aangesien sy die ideologie en leringe van haar ouers en 

omgewing vroeg moes internaliseer. Agterna moes sy op haar eie kon onderskei tussen ‘reg 

en verkeerd’ soos dit deur haar onmiddellike ruimte by haar ingeprent is. 

Uit vertellinge is dit duidelik dat Valda se gedrag nie plesiergeoriënteerd is nie en dat die 

karakter selde selfsugtig optree. Die enigste tyd in die verhaal wanneer die hoofkarakter 

instinktief optree, is wanneer sy besluit om by Anders te bly en ŉ intieme verhouding met 

hom aan te knoop. Selfs wanneer sy hierdie keuse maak, benadeel sy nie ander karakters in 

die proses nie. As gevolg van haar agtergrond en konteks moes hierdie karakter altyd dink 

voor sy reageer of optree. Dit beteken dat haar lewensinstink sterk teenwoordig is. Dit maak 

nie saak hoeveel traumatiese ervarings hierdie karakter deurmaak nie, sy vind altyd maniere 

om te oorleef. Sommige van hierdie maniere sluit verdedigingsmeganismes in. 

Die hoofkarakter tree baie selfbehoudend op, wat beteken dat die realiteitsbeginsel 

teenwoordig is wanneer sy besluite maak. Dit beteken dat Valda se ego, wat volgens Hooley 

et al. (2017: 101) tussen die id se eise en die realiteite van die eksterne wêreld medieer, in 

haar besluitneming teenwoordig is. In die volgende uittreksel verwys die liefdesbriewe na id-

materiaal en die posbus na die ego. Die liefdesbriewe is dit wat Valda probeer onderdruk en 

wegsteek as gevolg van die pynlike inhoud. Aangesien Valda van Anders probeer vergeet, 

dwing sy die inhoud van hierdie briewe dadelik tot in haar onbewuste wanneer sy dit klaar 

gelees het. Dit is die ego se manier om Valda te beskerm. 

Liefdesbriewe wat ek weggebêre het die oomblik toe dit in my posbus beland het. ek het 

dit toe weggeweer uit my kop, min wetend dat dié wegbêre die oorsaak sou wees van al 

my hospitaalbesoeke, operasies, inspuitings in die komende jare. (114) 

Die hoofkarakter, in haar volwassenheid, is verward as gevolg van haar verhouding met haar 

pa: “Hoe leef mens as jy heeltyd navigeer tussen wat jy weet, wat jy gesien het, wat jy presies 

net so wil doen soos jou pa of presies nié so nie” (128). Haar id, ego en superego is met 

mekaar in ’n stryd gewikkel. As volwassene het sy nuwe maniere geleer van dinge doen, 

maar uit die aanhaling op bladsy 128 is dit duidelik dat Valda se verlede steeds haar keuses 

beїnvloed en dat sy dalk soms teen instinktiewe gedrag moet baklei. 

Hoewel Valda verdedigingsmeganismes gebruik het, het haar traumatiese verlede maniere 

gevind om na vore te kom. Onder andere deur middel van drome, fantasieë, onverstaanbare 

emosies, briewe, ensovoorts. In terugskoue besef die hoofkarakter self dat sy van 

verdedigingsmeganismes gebruik gemaak het, of steeds daarvan gebruik maak. Valda probeer 

dan doelbewus die materiaal wat op ander maniere uitlating gekry het, onthou. Op bladsy 159 

onthou Valda byvoorbeeld hoe sy een middag onverklaarbaar emosioneel gevoel het: 

hy blaas sy laaste asem uit tot by my waar ek sit in my kombuis in Johannesburg aan die 

ander kant van die aarde ek blaas my warm tee koud ek sit alleen in my kombuis die foon 

is stil die kombuisdeur is toe ek drink my tee ŉ huil kom uit my lyf my skouers buig 

vooroor ek ruk ek ruk sonder dat ek weet hoekom ek weet nie Anders is in die hospitaal 

nie ek weet nie hy is siek tot die dood toe nie ek weet nie hoekom ek huil nie. (159) 

Bostaande aanhaling is tekenend van irrasionele optrede as gevolg van onbewuste materiaal, 

oftewel die reële wat nie verklaar kan word nie. Valda besef eers agterna hoekom sy 

onverwags onverklaarbare emosies ervaar het: “Maar dit was jy, Anders. Dit was jou laaste 

asem wat ek uit my lyf voel sypel het. Ek het wakker geword en voor my was ŉ koue, 

vreemde strand vol wind” (174). Dit is haar onbewuste wat maniere soek om na vore te tree: 

“Ek maak tee en begin onverklaarbaar huil. Wat gaan aan met my, wonder ek, maar huil 

onbeheersd asof ek iets kosbaars verloor het” (174). Hier sinspeel die hoofkarakter ook op die 

spirituele band wat sy en Anders gedeel het, hoewel hulle ver van mekaar af was. Hierdie 

band blyk weer ná sy dood wanneer Valda telkens met Anders‘kommunikeer’: “Jy weet 

natuurlik dis ŉ spook met wie jy praat – een wat ook bekend is met grense? Jy’s nie ŉ spook 

nie, jy’s ŉ lyk” (111). 

6.2.2 Ouerskapstyle 

ŉ Kind se verhouding met die ouer is een van die belangrikste elemente in die psigoanalitiese 

teorie. Volgens hierdie teorie kan die verhouding wat die kind met die ouer het die kind se 

lewe as volwassene beїnvloed. Wanneer die leser die beweegredes agter sommige van die 

hoofkarakter se besluite probeer ontleed, is dit belangrik om haar verhouding met haar ouers 

ook in ag te neem. Ouerskapstyle beїnvloed ook die kind se identiteit, aangesien die 

ouerskapstyl wat die ouer benut, bepalend is vir hoe die ouer op die kind se behoeftes en 

begeertes reageer. Die ouer se reaksie beїnvloed dus hoe die kind in die toekoms gaan reageer 

of optree.  

Baumrind stel vier ouerskapstyle voor: die outoritêre, gesaghebbende, permissiewe en 

nalatige ouerskapstyl (Gafoor & Kurukkan, 2014: 315). Valda se pa gebruik die outoritêre 

ouerskapstyl, aangesien hy ononderhandelbare standaarde en reëls neerlê. In hierdie 

ouerskapstyl word die kind nie toegelaat om terug te praat nie en ouers verduidelik glad nie 

hoekom daar sekere reëls en standaarde is nie (Townsend et al., 2017: 71). Valda voel 

vasgevang in haar huishouding en vergelyk dit met die paradegrond waar haar pa die 

bevelvoerder is: 

Woorde word afgeskiet. Woorde hou tyd. Woorde val in plek soos in ŉ opmars. Woorde 

knars soos die sole van soldatestewels. Links regs links regs, seil my pa se bevele oor die 

paradegrond. Soldat Soldat in grauer Norm, Sal Soldat in Uniform soldate in grys 

eenvormigheid. So sing Wolf Biermann in die video wat Friedrich vir ons wys. In die 

middel van die tagtigs in die middel van die struggle in die middel van die noodtoestand 

op die kampus. (139-140) 

Die woorde wat “afgeskiet” word, verwys waarskynlik na wanneer Valda durf terugpraat of 

met haar pa kommunikeer. Dit kan ook daarop wys dat haar pa haar verbied om te skryf en 

haar dan straf wanneer sy hom teëgaan. Valda se pa het ŉ groot invloed op haar woorde en 

die ontwikkeling van haar skryftalent: “ek moes gedink het ek is nog klein en ek moet my 

woorde wegsteek voor my pa my slaan” (64). Dit is een van die moontlike redes hoekom sy 

Anders se briewe weggesteek het, want sy was bang die briewe lei tot straf. Ouers wat van 

hierdie ouerskapstyl gebruik maak, straf hulle kinders wanneer hulle durf terugpraat of iets 

doen waarvan hulle nie hou nie. Valda se verwysing na haar pa se houding in hulle huis dui 

ook daarop dat hy die ‘oorlog’ huis toe bring en sy kinders soos soldate hanteer: “Hy stap 

deur die huis asof dit sy slagveld is” (20). Die pa gee dalk eerder vir sy kinders bevele as om 

met hulle soos ’n ouer te praat, en die leser kan dit aflei uit die woorde: “Soldaat-soldaat is 

nie kinderspeletjies nie” (140). Valda verwys daarna dat oorlog nie vir kinders is nie, maar 

haar pa probeer van sy kinders ‘soldate’ maak met sy reëls en sy soeke na eenvormigheid. 

Kinderspeletjies verwys ook na iets wat maklik is om te doen. Wanneer iets dus nie 

kinderspeletjies is nie, beteken dit dat dit nie maklik of eenvoudig is nie. Hierdie ouerskapstyl 

maak dinge vir die kind moeilik. 

Valda se verhouding met haar pa beïnvloed haar identiteit in ŉ groot mate. Die leser besef dit, 

want Valda se storie is deurspek met gebeure wat verband hou met haar pa se aksies. Sy 

ouerskapstyl het vir Valda angstig, teruggetrokke en ongelukkig gemaak, alles eienskappe 

van kinders wat outoritêre ouers het, aldus Townsend et al. (2017: 72). Op bladsy 51 noem 

Valda: “toe ek ŉ kind was het my pa gesê die weermag leer mens dissipline en om na jouself 

om te sien en na ander rondom jou. ek het gesê ek hou nie van uniforms nie”. Die 

hoofkarakter verwys moontlik na die vaste reëls en standaarde wat met uniforms geassosieer 

word. Die uniform boesem vrees by haar in en sy kan dit nie verdra wanneer haar pa sy 

uniform in die huis aanhet nie (20). Uniforms word met dissipline en eenvormigheid verbind 

– ook eenvormigheid van denke. Die skrywer, Valda Jansen, noem ook in ’n onderhoud dat 

sy in ŉ omgewing grootgeword het waarin daar amper voorgeskryf is wat sy moet dink, en sy 

moes gedurig daarteen baklei om soos ander mense te word as gevolg van die geskrewe en 

ongeskrewe reëls in die samelewing (Schimke, 2017). 

Beide Valda se ouers is in haar kinderlewe fisiek teenwoordig. Terwyl haar pa sy vinger op 

die pols van hulle elke beweging gehou het, het Valda se ma haar dogter emosioneel 

verwaarloos. Warmte is afwesig by ouers wat gebruik maak van die nalatige of onbetrokke 

ouerskapstyl (Hooley et al., 2017: 119). Een van Valda se vroegste herinneringe is waar sy 

alleen is, met beide ouers weg van die huis af. Wanneer Valda se ma wel by die huis is, is sy 

met ander aktiwiteite besig: “Ek het vroeg reeds geweet ek sal myself moet grootmaak. My 

ma was besig met haar kinders en skoolhou en ŉ veeleisende man” (168). Die hoofkarakter se 

verhouding met beide haar ouers is dus nie baie heg nie. Inteendeel, hierdie verhouding het 

op Valda letsels gelos, letsels wat sy eers in haar volwassenheid probeer genees. Nie net haar 

pa se fisieke geweld het haar negatief beïnvloed nie, maar haar ma se stilswye en afsydigheid 

het haar ook beїnvloed, soos gesien kan word op bladsy 48-49: 

Daar was ŉ tyd in my lewe toe ek al groot moes gewees het toe die sien van my ma se 

trouringe my siek gemaak het. En jare daarna het ek vergeefs gewonder hoekom my eie 

trouring so maklik van my hand afval. 

Uit hierdie aanhaling kan afgelei word dat die hoofkarakter bewustelik sowel as op ŉ 

onbewustelike vlak deur haar ouers se huwelik beїnvloed is. Haar ma se trouringe het haar 

“siek” gemaak, wat beteken dat die ringe sekere herinneringe by Valda oproep. Jare later 

wonder Valda hoekom haar eie trouring maklik afval, amper asof sy onbewuste vergelykings 

wil tref tussen haar huwelik en dié van haar ouers. Die hoofkarakter wonder moontlik 

hoekom haar ma in die gewelddadige verhouding met haar pa gebly het, en hoekom sy self in 

ŉ verhouding bly waarin sy nie gelukkig is nie. Sy het moontlik ook nie ŉ goeie voorbeeld 

van ŉ huwelik gesien nie, wat kan dui op oorerflike patrone. ŉ Ouer wat gebruik maak van 

die nalatige ouerskapstyl neig daarna om hulself van die kind te onttrek en wys geen 

ondersteuning aan hulle kinders nie (Hooley et al., 2017: 119). Kinders met nalatige ouers is 

volgens psigoanalitiese teorie geneig tot buierigheid, het ŉ lae selfbeeld en ondervind 

probleme met portuurverhoudings (Hooley et al., 2017: 118). 

Daarom word die hoofkarakter se ma met rede nie baie in haar terugskoue genoem nie – 

hierdie weglating is sprekend van die rol wat Valda se ma in haar lewe speel. Sy noem wel 

dat haar ma se “oë” met haar praat (103). Daar is ŉ gedeelte van haar ma wat met Valda wil 

kommunikeer wanneer sy haar hulp nodig het, maar iets staan moontlik in die pad. Die leser 

besef dan dat Valda se ma ŉ rede het vir haar stilte, soos gesien word op bladsy 103: “[M]y 

ma mag nie antwoord nie.” Moontlik is haar gewelddadige man hier ’n probleem. Volgens 

Valda was haar ma afsydig teenoor haar omdat sy onbeplan was: 

In die namiddag as sy moeg van die skool af kom, maak sy kos vir haar ses kinders en ŉ 

man. In die middel van die 60’s is ek gebore in ŉ tyd toe my ma dit nie nodig gehad het 

om nόg ŉ kind te kry nie. (100-101) 

Haar ma se ontoereikendheid word ook gesien wanneer Valda nie woorde kan vind om vir 

haar ma te vertel dat ŉ seun haar op die skool se trappe gemolesteer het nie (90). Valda se 

verhouding met haar ma het moontlik haar latere kommunikasievermoë beїnvloed, aangesien 

sy steeds as volwassene voel asof niemand haar regtig hoor of verstaan nie: “Ek skryf my 

boodskap in die hoogste oktaaf wat ek kan my woorde val op dowe ore my woorde plof op 

dooie ore ek slaan my oë op na Tafelberg” (80). Hier maak Valda gebruik van metonimie. 

“Dooie ore” kan letterlik verwys na Anders wat dood is en nou moet luister, maar andersins 

kan dit verwys na die feit dat die hoofkarakter afgesny voel. 

 

6.2.3 Fantasie 

Volgens Homer (2005: 85) is fantasie een van die maniere waarop onbewuste wense 

manifesteer. Die hoofkarakter in Hy kom met die skoenlappers fantaseer oor hoe haar lewe 

sou gewees het as sy teruggekeer het na Anders toe hy haar gevra het: “Sê nou maar ek het. 

Dan sou my siel sig weer by jou kon vind, ver van die verskrikking by die huis. Op die 

lughawe sou ek geweet het ek doen die regte ding, want dan was ek op pad na jou toe” (41). 

Deur hierdie fantasie manifesteer die hoofkarakter se onbewuste begeerte om naby Anders te 

wees. Sy wens dat sy in tyd kan teruggaan en dinge anders doen. Aangesien hierdie begeerte 

onderdruk is, het dit die hoofkarakter se lewe onbewustelik beїnvloed. Sy het byvoorbeeld 

onverklaarbaar siek begin voel, maar die dokter kon niks fout vind nie (53). 

Gebeure in haar kinderjare het ook maniere gesoek om na vore te kom, aangesien sy dit vir ŉ 

lang tyd tot in haar donker onbewuste gedwing het. Op bladsy 53 word Valda oorval met die 

reeds vermelde absurde fantasie: “die kam is ŉ mes die kam val soos ŉ byl my brein breek 

oop dit val in stukke voor my voete ŉ valbyl breek my brein ŉ kapmes kap my kop oop ek 

hoor my gedagtes lag” (53). Hierdie fantasie openbaar ŉ soeke na antwoorde in haarself. Dus, 

haar onthou van die verlede. Die hoofkarakter fantaseer meer as een keer dat sy skerp 

voorwerpe teen haar kop druk/kap/steek (64). Dit is moontlik dat sy die waarheid as skerp en 

gevaarlik sien, soos ŉ mes of valbyl. Soos reeds genoem, is wraak, dood en opoffering 

simboliese waardes wat aan die mes geheg word. Die feit dat sy die mes in haar brein wil 

druk, kan ook daarop dui dat sy iets binne-in haarself wil doodmaak, of dat sy haarself en 

haar gemak wil opoffer om agter die waarheid te kom van iets wat gebeur het toe sy ’n kind 

was. 

Valda is steeds onseker oor haar verlede en besluite nadat sy begin skryf. Terwyl sy skryf, 

fantaseer sy ook soms. Hierdie fantasieë openbaar moontlik haar steeds duister motiewe – vir 

haarself en die aangesprokene. Dit kan aangevoer word dat Valda met fantasieë van Anders 

oorval word nadat sy die deur na haar onbewuste oopmaak: “Ek sien jou oral. Helder oordag 

in die gang tussen die badkamer met my hande vol nat wasgoed en die wasgoedrak opgestel 

in die slaapkamer” (55). Nadat sy die herinneringe aan hom so lank onderdruk het, vind dit 

uiteindelik maniere om na vore te kom. Dit is egter belangrik om in ag te neem dat hoewel 

Valda doelbewus probeer onthou, die herinneringe nie minder seer of pynlik is nie. Daarom 

fantaseer sy steeds, aangesien dit ŉ sagter manier is om die onbewuste tot in die bewuste te 

bring. 

Valda voel skuldig, omdat sy in die verlede so passief was. Sy het Anders en sy briewe 

geïgnoreer. Valda se skuldgevoelens en verlies laat haar fantaseer oor hoe dit sou uitgedraai 

het as sy anders opgetree het: 

As daar ŉ muur was met kalenders van al die jare wat verbygegaan het en ek kan elke 

bladsy afskeur voor dit gebeur. As ek nou voor die muur kon staan en al die 

kalenderbladsye lê op die vloer en het nog nie gebeur nie, as ek kan opkyk en sien dit was 

net ŉ nagmerrie, die tyd het nie verbygegaan nie, die datum op die kalender voor my oë is 

dieselfde as een van dié in sy briewe daar is nog tyd ek kan nog skryf ek kan nog terug. 

(65-66) 

Dit is duidelik dat Valda fantasie gebruik om uit haar realiteit te ontsnap, soos ook gesien 

word wanneer sy as kind in die skool is. Die skool en haar omstandighede veroorsaak vir die 

hoofkarakter soveel angs dat sy fantaseer hoe sy in die hospitaal opeindig: 

Soms byt ek stukkies kryt af en kou dit as niemand kyk nie. Ek byt die punt van my 

potlood en kners dit tussen my voorste tande. Ek hoop dis giftig en ek sal siek word en 

hospitaal toe gaan waar mense my sal jammer kry en sag met my praat en vir my boeke 

bring om te lees. (88) 

Valda se doodsdrif skemer deur in die bostaande aanhaling sowel as in die fantasieë oor die 

mes/byl, aangesien sy haarself probeer seermaak om aandag of helderheid te kry. 

Hy kom met die skoenlappers eindig met die hoofkarakter wat ŉ ideale einde fantaseer. Nadat 

sy haar onbewuste oopgeskryf het, besef sy hoekom sy op ŉ sekere manier opgetree het. Sy 

fantaseer dan hoe sy anders sou kon opgetree het. Sy verstaan nou haar keuses, maar Anders 

is dood en deur te fantaseer is die enigste manier hoe sy uiteindelik die regte keuse kan maak. 

Hoewel sy bewus is van haar patrone en aksies, fantaseer sy steeds oor haar geliefde. Sy is 

egter nie meer angstig nie. Sy is veilig, in Anders se “huis” (183). Haar neurose is weg, want 

sy het weer woorde (176). 

Die hoofkarakter rou oor Anders nadat sy uitvind hy is oorlede. Die rouproses is belangrik 

aangesien dit vir Valda kan help om vrede te maak met Anders se dood: “Freud argues that 

mourning is essentially a process by which the ego comes to grips with the loss of a desired 

object in reality, and this process involves a rather slow and sustained ‘reality-testing’” (Lee, 

1990: 111). In haar rouproses moet Valda die realiteit van Anders se dood in die gesig staar, 

hoewel sy dit uitstel deur sy “lyk” saam met haar te dra (111). Anders as spook verskyn in die 

vorm van fantasieë en drome wat die hoofkarakter se geheue verfris en haar verlede helderder 

maak. Die leser is bewus van die feit dat Anders die hoofkarakter se lewe baie beїnvloed het, 

en dat sy dood iets in die hoofkarakter wakker gemaak het. Daar is tye in die verhaal waar 

Anders se spook met die hoofkarakter kommunikeer. Die vrae wat Anders se spook aan haar 

rig, lei daartoe dat die hoofkarakter dieper in haar onbewuste delf. Op bladsy 28 vra Anders 

se spook: “En nou is jy terug. So, wat het jou opgeval?” Hierdie woorde dwing Valda om oor 

haar ruimte na te dink en hoe dit haar laat voel. Die hoofkarakter beskryf ook haar 

kommunikasie met Anders: 

Ek praat kliphard met jou in die kombuis wanneer ek alleen in die huis is, wanneer die 

inhoud van jou briewe deur my kop spoel al pak ek hulle hoe weg. Wanneer ek in die nag 

alleen op die bank in die sitkamer kom sit omdat jou stem in my kop jou so naby bring 

dat ek net my hand hoef uit te steek en ek sal jou kan aanraak. (55) 

Die gevolgtrekking wat gemaak kan word, is dat Valda die realiteit van die situasie toets deur 

met Anders se spook te kommunikeer. Valda se fantasieë hou vir Anders in haar gedagtes 

lewend, aangesien sy nog nie met sy dood kan vrede maak nie: 

In die gang stap ek my in jou vas, sonder om jou te sien, ŉ spook. Ek voel jou 

teenwoordigheid aan. Omdat ek wil? Of omdat jy daar is? Nou eers hoor ek jou stem in 

jou briewe. Kon ek destyds nie lees nie? (97) 

Valda se fantasieë van Anders laat haar ook minder geїsoleerd voel, aangesien Anders in sy 

leeftyd aan Valda baie warmte en liefde betoon het. Wanneer die spook met haar 

kommunikeer, is hy steeds vriendelik soos toe hy gelewe het: “Sjuut, sê die spook, slaap nou 

eers, ek sal by jou bly” (112). Wanneer Valda uiteindelik aan die hand van fantasieë, drome 

en dagdrome haar onbewuste tot in die bewuste bring, is die skryfproses makliker en sien sy 

weer uit om te skryf. Voorheen het sy nie die woorde gehad nie; ŉ hindernis is dus uit die 

weg geruim: 

Anders, ek gaan jou briewe sonder jou toestemming gebruik. skaamteloos, maar tog. 

noudat my kop skoon is sonder al die jare tussenin, kan ek helderder dink. nou weet ek 

wat ek moes gesê het, nou jeuk my hand om te skryf. (176) 

Met die verwydering van hierdie hindernis kan die leser ook die verandering in Valda se 

roetine agterkom. Nadat sy haar kind by die skool aflaai, ry sy nie soos gewoonlik na die 

restaurant met die swart hond nie. Sy ry verby, Strand toe, na die huis waarin sy grootgeword 

het (178). Dit is moontlik die finale stap in haar rouproses: Sy staar die realiteit van haar 

kinderjare in die gesig wanneer sy terugkeer na die huis waarin sy as kind gewoon het. Valda 

het nie net gerou oor Anders nie, maar ook haar pa en haar onskuld wat sy as kind verloor 

het. Haar terugkeer na die ruimte waar sy as kind gewoon het, lei moontlik tot genesing. 

 

6.2.4 Drome 

Drome is een van die maniere waarop onbewuste materiaal na vore kom en Freud (1949: 28) 

voer aan dat: “Memory is far more comprehensive in dreams than in waking life.” Dit is ook 

in die verhaal duidelik dat Valda se onbewuste pynlike materiaal deur middel van drome wil 

vergestalt, maar dit is vir haar moeilik om dit te ontleed. In Freud (1949: 28) se woorde: 

“Dreams bring up recollections which the dreamer has forgotten, which are inaccessible to 

him when he is awake.” Een voorbeeld van ŉ droom wat Valda nie in die werklikheid kan 

plaas nie, is die droom waar sy op die berg vir iemand weghardloop. Valda se herinneringe 

aan verlede traumas is egter in haar drome duidelik, soos gesien sal word in die drome wat in 

hierdie afdeling ontleed word. Deur middel van die gedetailleerde beskrywings van die 

hoofkarakter se drome, verkry die leser toegang tot haar onbewuste. 

Drome word op twee maniere gevorm. Eerstens kan dit ontstaan wanneer instinktiewe 

impulse onderdruk is en dan genoeg krag gedurende slaap vind om die ego te oorrompel, 

aldus Freud (1949: 27). Freud vervolg dat ŉ droom tweedens ook kan ontstaan as gevolg van 

ŉ begeerte wat die persoon gehad het terwyl hy/sy wakker was. Die volgende droom van 

Valda het te doen met begeerte en hoe dit as droom vergestalt. Die hoofkarakter droom van ŉ 

bekende man wat sy aanneem een van haar broers is: 

ek was in ŉ motor wat al op ŉ bergpad ry, dit was donker rondom. en langs die motor 

langs die pad het ŉ man gestaan. die figuur van ŉ man met die gesig van een van my 

broers. dit was asof ek sy hartseer diep in my eie bors gevoel het. ek was in ŉ motor maar 

dit was asof ek langs die man gestaan het. ek kon hom nie troos nie. (52) 

Volgens Lacan (2001a: 43) het Freud die reël neergelê dat daar altyd ondersoek moet word 

hoe begeerte in drome vergestalt. Soos reeds genoem, verteenwoordig berge vir Valda ŉ 

toevallige simbool. Valda assosieer onder meer berge met Anders se liefde, aangesien dit op 

ŉ berg is waar sy die eerste keer van sy liefde vir haar bewus word (46). Wanneer sy van die 

bergpad droom, probeer haar onbewuste haar daarop attent maak dat haar geliefde vir haar 

wag, soos sy reeds gelees (maar onderdruk) het in Anders se briewe aan haar. Haar droom dui 

egter ook op haar eie begeerte om na Anders terug te keer. Valda besef egter nie dadelik dat 

die droom oor Anders handel nie. Dit is eers in terugskoue dat sy tot die besef kom, want sy 

vra: “Het ek my radar na Anders so diep verberg?” (52). 

Daar is nόg ŉ simboliese betekenis wat Valda aan berge heg. Hierdie betekenis vergestalt ook 

in ŉ herhalende droom. Valda vertel: 

ek droom ŉ immer terugkerende droom ek draf al langs ŉ pad ek vlieg al oor die pad ek 

jaag die spikkels son deur die dennebome ek draf deur pitjiebolle ek asem diep in ek vlieg 

my voete raak nie die grondpad nie ek draf ek droom ek sien ŉ blou lig op ŉ dak ek hoor 

voete wegloop ek droom ek vlieg tot by my ma ek droom ek droom ek draf ek hardloop 

weg. (55) 

Wanneer Valda tien jaar oud is, gaan draf sy saam met haar pa. Hierdie verwysing is een van 

min waarin sy haar pa as liefdevol of sag beskryf: “My pa moet vooruit, hy moet vinniger 

hardloop, anders kry hy nie genoeg oefening nie. Hy vra mooi of hy mag” (182). Die tyd wat 

hulle saam deurbring en die pad waarop sy saam met haar pa as kind gedraf het, speel ŉ 

belangrike rol in die hoofkarakter se verhaal. Hierdie herinneringe maak gemengde gevoelens 

in haar wakker, want dit verteenwoordig ŉ tyd van samehorigheid met haar pa en haar gesin 

wanneer hulle Kerstye ŉ Kersboom gaan afsaag het. ŉ Donkerte word egter bespeur, maar 

Valda plaas nie die donkerte in die lig nie. Sy verander dit amper in ŉ raaisel deur 

bogenoemde droom te vertel (sien bladsy 55). 

In hierdie verband verduidelik Freud (1949: 28) dat: “Memory very often reproduces in 

dreams impressions from the dreamer’s early childhood of which we can definitely assert not 

only that they had been forgotten but that they had become unconscious owing to repression.” 

Hierdie teorie bied ’n moontlike verklaring vir bogenoemde droom. Valda het pynlike 

materiaal onderdruk wat nou te voorskyn probeer kom, maar sy sukkel nog steeds om sin te 

maak daarvan omdat sy die ervaring te diep verberg het. Die ruimte in die droom is 

betekenisvol aangesien die hoofkarakter simboliese betekenis daaraan heg. Die “blou lig op ŉ 

dak” (55) vergestalt heel moontlik ŉ noodvoertuig, met ander woorde ŉ polisievoertuig, 

ambulans, ensovoorts. Dit kan beteken dat Valda ŉ slegte ervaring met die polisie gehad het, 

aangesien sy weghardloop nadat sy die blou lig sien. Andersins kan dit ook daarna verwys dat 

die trauma wat sy op daardie oomblik opdoen, sό erg is dat ŉ noodvoertuig gekontak moes 

word. Wat wel duidelik is, is dat Valda daardie dag trauma opgedoen het, aangesien sy dit 

met al haar mag onderdruk en dit slegs in haar drome die energie het om verby die ego te 

kom. 

Valda heg baie waarde aan drome, aangesien sy ŉ punt daarvan maak om verskeie drome 

gedetailleerd te beskryf. Valda gaan selfs so ver om ŉ droom te beskryf wat sy as klein 

dogtertjie herhalend gedroom het. As tweejarige kind word Valda en haar broers dikwels 

alleen by die huis gelos wanneer hulle ma gaan werk, met die buurvrou wat seker maak die 

kinders is veilig. Oorkant Valda se ouerhuis is ŉ veld waarin beeste wei, en die hoofkarakter 

droom van hierdie veld: “In die nag droom ek ek verdwaal in die veld en die beeste loop bo-

oor my” (70). Freud (2017: 238) skryf: “... dreams of being chased by wild animals (bulls, 

horses), or being threatened with knives, daggers, and lances. The last two are characteristic 

of the manifest dream content of persons suffering from anxiety.” Dit kan dus aangevoer 

word dat die hoofkarakter op daardie ouderdom nie beskermd en veilig gevoel het nie. Valda 

is heel waarskynlik deur haar ruimte en omstandighede oorweldig, wat tot angs lei. 

 

6.2.5 Lacan se teorieë en Hy kom met die skoenlappers 

 

Die imaginêre fase 

Lacan stel drie fases voor wat gebaseer is op Sigmund Freud se eerste drie psigoseksuele 

fases. Lacan noem hierdie fases die verbeelde, simboliese en die reële fases (Apollis, 2020: 

38). In die imaginêre fase verbeel die kind hulself dat hulle en hul moeder ŉ eenheid is, 

aangesien hulle nog nie taal verstaan nie. Die kind verstaan ook nog nie taal tot hy/sy daaraan 

blootgestel word nie. 

Valda is heel moontlik vroeg reeds gedwing om daarvan af te sien dat sy en haar ma ŉ 

eenheid is, aangesien haar ouers nie haar geboorte beplan het nie (101). Dit onderlê heel 

moontlik haar betrokkenheid met taal, aangesien dit taal (subjektiwiteit) is wat die eenheid 

tussen moeder en dogter verbreek. Die eenheid tussen Valda en haar ma word verbreek deur 

“The Name of the Father” wat “verwys na die patriargale beginsel of wet wat binne die 

simboliese orde dominant is” (Van Heerden, 2013: 47). Die oomblik toe sy taal aangeleer het 

en verstaan het wat om haar aangaan, wou sy heel moontlik haar begeertes aan haar moeder 

uiter, aangesien sy besef het dat sy nie die fallus vir haar ma vergestalt nie. Dit is hier waar 

die moeder se begeerte in Valda se verhaal belangrik word. Die “Desire of the mother” 

verwys daarna dat die kind begeer dat die moeder in sy/haar behoeftes voorsien (Van 

Heerden, 2013: 47). Dit kom sterk na vore in Valda se onbewuste, soos gesien kan word in 

haar terugkerende drome en herinneringe. Sy onthou hoe sy en haar ma op die stoep tee drink 

(181), sy onthou hoe haar ma haar as baie jong kind afskeep, sy onthou ook hoe sy as 

volwassene uitreik na haar ma, maar onsuksesvol is. Die ideologie van die ouers word in 

hierdie fase aan die kind oorgedra en die kind leer die onderskeid tussen ‘ons’ en ‘hulle’. 

 

Die spieëlfase 

Die spieëlfase ontwikkel uit die imaginêre fase en dit is in die spieëlfase waar daar ŉ verband 

tussen die innerlike wêreld en die buitewêreld gelê word (Sheikh, 2017). Valda herken nie 

haar beeld in die spieël nie, wat moontlik kan dui op regressie en die feit dat sy terugkeer na 

ŉ fase in haar ontwikkeling waarin sy weer moet leer om met haar spieëlbeeld te identifiseer. 

Hierdie regressie word uitgebeeld deur die beelde waarin die hoofkarakter haarself – eerder 

haar brein – in stukkies breek (53). Dié fragmentasie dui daarop dat sy haarself nie as ŉ 

geheel sien sonder haar geliefde nie, maar dat sy haarself wel probeer rekonstrueer om met 

haar spieëlbeeld te identifiseer. 

Lacan (1949: 4) voer aan: “I am led, therefore, to regard the function of the mirror-stage as a 

particular case of the function of the imago [Lacan se kursivering], which is to establish a 

relation between the organism and its reality.” Die spieëlmotief is duidelik in die roman, Hy 

kom met die skoenlappers, sigbaar en dit kan aangevoer word dat Valda in die roman deur die 

spieëlfase beweeg. Veral aangesien sy herhaaldelik wanneer sy voor die spieël staan absurde 

beelde oproep waarin sy van haar realiteit probeer sinmaak. Lacan (1949: 4) noem verder in 

verband met die beelde wat in die spieëlfase opgeroep word: 

 The mirror stage is a drama whose internal thrust is precipitated from insufficiency to 

anticipation – and which manufactures for the subject, caught up in the lure of spatial 

identification the succession of phantasies that extends from a fragmented body-image to 

a form of its totality ... 

Die spieël as simbool is ook van toepassing op Lacan se spieëlfase (Lacan, 1949: 1). Die 

belangrikste by hierdie fase is identifikasie met die spieëlbeeld, en dit is juis die toeëiening 

van haar spieëlbeeld waarmee die hoofkarakter in die roman sukkel. Uiteindelik moet sy 

haarself in die spieël kan identifiseer vir hierdie fase om opgelos te word. 

Die ego word in die spieëlfase gevorm, en volgens Lacan is die ego gebaseer op ŉ 

denkbeeldige beeld van heelheid en beheer en dat die funksie van die ego is om die illusie 

van koherensie en beheer vol te hou (Homer, 2005: 25). Dit is in Valda se geval belangrik, 

aangesien hierdie karakter duidelik nie meer heel en in beheer voel nie. Sy het haarself nie in 

die spieël herken nie, wat daarop dui dat Valda vervreemding ervaar. Nog ŉ funksie van die 

ego is: “of refusing to accept the truth of fragmentation and alienation” (Homer, 2005: 25). 

Valda se ego is dus nie meer ten volle in beheer nie, wat veroorsaak dat sy nie met haar 

spieëlbeeld identifiseer nie. 

Die Ander speel ’n baie belangrike rol in Lacaniaanse teorie (Sheikh, 2017: 4). Dit kan soos 

volg in Hy kom met die skoenlappers uiteengesit word: 

 

Die Ander as taal 

Valda se pa dwing sy kinders om Standaardafrikaans te praat: “My pa raas in perfekte Oos-

Kaapse idioom, met gemoduleerde klanke in suiwer Afrikaans. Elke lettergreep afgemete 

uitgespreek” (62-63). Met die aanleer van haar moedertaal, Afrikaans, word Valda ook aan 

apartheid en die reëls van daardie regering blootgestel, wat baie trauma in die karakter 

veroorsaak. Apartheid het naamlik Standaardafrikaans (‘suiwer Afrikaans’) ten koste van 

ander variëteite gesentraliseer. Dit herinner aan Fanon (1986: 20) se verwysing na die gebruik 

van kreools deur gekoloniseerde mense: 

The middle class in the Antilles never speak Creole except to their servants. In school the 

children of Martinique are taught to scorn the dialect. One avoids Creolism. Some 

families completely forbid the use of Creole, and mothers ridicule their children for 

speaking it. 

Dit kan afgelei word dat die kreools van die swart mense hulle as laerklas of eerder 

minderwaardig klassifiseer, maar sodra hulle soos die koloniseerder kan praat, verkry hulle 

meer mag in die samelewing. Valda se pa is heel moontlik bewus van hierdie gegewe en 

probeer sy kinders voorberei vir ŉ ongelyke samelewing deur Standaardafrikaans te praat. 

Valda se oupa stel haar voor aan Duits, en sy vind dadelik aanklank by hierdie taal. Op 

bladsy 170, wanneer Anders se suster vir Valda vra hoekom sy spesifiek besluit het om Duits 

te leer, gee die hoofkarakter ŉ uitgebreide beskrywing. Sy vergelyk dit met Afrikaans en sy 

ambivalente geskiedenis, maar sy dui ook op die liefde wat sy vir beide tale het. Verder 

impliseer Valda dat Afrikaans sowel as Duits die taal is van die Ander: “Ek kon dit 

onbevange leer en onbevange praat want dis mos nie my taal nie, net soos Afrikaans nie my 

taal moes wees nie” (170). Sy het dus aangetrokke gevoel tot Duits: “Nie eens die 

geskiedenis verbonde aan die taal kon my afskrik nie, ek kon my selfs daarmee ook 

vereenselwig” (170). Die leser kan nie anders nie as om te wonder of daar ŉ vergelyking te 

tref is tussen die taal Duits, en die karakter Anders. Valda weet Anders is wit, maar sy is lief 

vir hom en het haar aan die begin nie deur sy velkleur laat afsit nie. In die konteks van 

apartheid is Anders die vergestalting van iets wat van Valda weggehou is – die wet teen 

gemengde huwelike kom hier te sprake. 

Die volgende uittreksel dui op die onbewuste as taal buite die self, die onbewuste wat as 

woorde manifesteer. Dit sinspeel egter ook op die taal van die Ander wat deur die 

onderdrukte geleer word: 

ek gaan onder die grond in waar woorde groei sonder dat iemand sien ek duik 

ondergronds ek neem julle woorde met my saam ek neem julle woorde weg ek neem die 

woorde uit julle monde ongesiens ek neem julle van julle woorde weg ek is ŉ dissident ek 

is ŉ skandaal net as ek skryf kan ek die taal wees net as ek is kan ek die taal word net as 

ék kan ek die taal word net as ék kan ek word. (171) 

Bogenoemde aanhaling dui daarop dat Valda, deur haar aanleer van Duits (en Afrikaans), 

haar mag terugneem. Fanon (1986: 18) skryf: “A man who has a language consequently 

possesses the world expressed and implied by that language. What we are getting at becomes 

plain: Mastery of language affords remarkable power.” 

Die Ander as die simboliese 

Die naam Anders, wat die hoofkarakter aan haar geliefde gee, kan soos reeds genoem ook 

simbolies geanaliseer word. In die politieke konteks van die hoofkarakter se land, verwys die 

naam, Anders, na die hoofkarakter se persepsie van dié wit manlike karakter – hy is anders as 

sy, ’n bruin vrou. Anders kan ook beteken dat hy nie rassisties of selfs seksisties is soos die 

ander wit manlike karakters waarmee sy reeds te doen gehad het nie. Markus, die Duitser wat 

haar in Duitsland verwelkom het, kan as voorbeeld gebruik word van die rassisme wat die 

hoofkarakter moes verduur. Daarom verteenwoordig die naam Anders vernuwing en 

verandering, want daar is nou een persoon wat ‘anders’ is as die Ander. 

 

Die Ander as die onbewuste  

Die Ander as die onbewuste kan moontlik verband hou met die apartheidsamelewing waarin 

Valda grootgeword het. Die samelewing beïnvloed steeds onbewustelik haar aksies sowel as 

haar idees wat sy eers gedurende die rouproses van Anders se dood bevraagteken. Wanneer 

daar gekyk word na die karakter Anders as die onbewuste, is die volgende woorde van Valda 

belangrik: 

ek skryf die woord wat ek weerhou het vergewe my die lewe ek skryf met my potlood in 

my boek ek tik op my laptop ek slaap nie ek loop soos ŉ slaapwandelaar deur die 

woonstel die boek wil nie klaar nie want dan sal jy dood wees ek begrawe jou nou. (173) 

Die feit dat die hoofkarakter nie wil slaap nie kan verwys na haar vrees om weer in haar 

onbewuste te verval. Die onbewuste kan vergelyk word met slaap, want as iemand slaap, is 

hulle nie bewus van die realiteit nie en wanneer materiaal in die onbewuste verberg word, is 

die karakter ook nie daarvan bewus nie. Noudat sy wel haar onbewuste materiaal oopkrap, is 

dit asof sy wakker word. Sy is weer bewus van belangrike gebeure en mense in haar lewe. 

Anders is ŉ belangrike karakter wat sy tot in haar onbewuste gedwing het. Anders kan gesien 

word as die onbewuste self, want haar verhaal handel oor hom en hoe sy hom nie wil 

begrawe nie. Die hoofkarakter is beskermend teenoor Anders se briewe sodra sy weer 

daarvan bewus word: “So ja, waarheen nou met julle? Terug in die handsak. Want waar sal 

ek julle in die woonstel wegsteek? Ek is bang ek gaan vergeet” (116). Die briewe dien as 

simbole van onbewuste materiaal. 

 

Die reële fase 

Die reële is moeilik om te omskryf, aangesien Lacan voortdurend hierdie term ontwikkel het. 

Wat by die reële uitstaan, is dat dit nooit verstaan kan word nie omdat dit buite die simboliese 

en imaginêre sfeer is. Die reële en die rol wat fantasie vervul, kan nie geskei word nie 

(Homer, 2005: 81-82). Fantasieë kan op verskeie maniere voortgebring word, maar die 

rouproses bied ŉ besondere ryk konteks waarin fantasieë geskep kan word, en derhalwe vir 

die produksie van plaasvervangende objekte waarmee die fallus vervang kan word (Lee, 

1990: 118). Die hoofkarakter is in rou gedompel nadat Anders sterf, en haar skrywe is gevul 

met fantasieë as gevolg van hierdie rouproses. ŉ Leemte verskyn in ŉ persoon se reële 

wanneer iemand sterf (Lee, 1990). Die persoon wat die verlies ervaar, gaan dan op ŉ reis 

deur die verlede met die oorledene in herinnering te roep en sodoende ŉ betekenaar te kry 

wat vir die verlore objek kan instaan (Lee, 1990: 118). Die skoenlappers wat aan die 

hoofkarakter verskyn, staan in vir die “Hy” (Anders) in die titel. Die hoofkarakter se fantasieë 

is oorweldigend op Anders gebaseer. ŉ Fantasie wat ook uitstaan, is wanneer sy haarself ŉ 

mes in haar kop sien druk (53). Laasgenoemde fantasie dui moontlik op haar soeke na 

antwoorde, nie net aangaande haar verhouding met Anders nie, maar ook die verlies van haar 

pa. Dit kan gesê word dat Valda ook in rou is omdat sy soveel jare terug haar pa aan die 

oorlog ‘verloor’ het. Sy rou oor die verhouding wat sy met haar pa gehad het voor hy 

verander het, en die leser lei af dat die oorlog die oorsaak van die verlies is wanneer Valda 

noem: “Ek is ŉ veteraan in die oorlog waarin my pa dood is” (165). Valda beskryf die verlies 

van haar pa in die volgende woorde: 

Daar was ŉ tyd, ŉ oomblik toe ek baie klein was, dat ek in my pa se oë gekyk en hom 

volkome verstaan het. En al die tyd daarna, tot vandag toe, skryf ek na dié oomblik terug. 

Ek vat my pa se hand en ek gaan deur die dal van doodskaduwee: hier is my lewer. hiér is 

my hart. (139) 

Lee (1990: 118) voer aan dat oorvloedige beelde die plek van die fallus inneem in ŉ poging 

om die leemte te vul wat in die werklikheid deur die verlies van die objek veroorsaak is. ŉ 

Imaginêre objek kan die verlore objek met die suksesvolle afhandeling van die rouproses 

vervang, en hierdie gefantaseerde objek kan ook as plaasvervanger vir die fallus dien. Buiten 

die fantasieë, kan die skoenlappers ook gesien word as plaasvervangende objekte wat die 

fallus – naamlik Anders – vervang. Wanneer Valda troos nodig het, is dit die skoenlappers 

wat sy sien. Die rouproses lei tot die totstandkoming van ŉ nuwe identiteit: “What Lacan 

particularly emphasizes, however, is that in learning to mourn, and thus learning to love, what 

Hamlet most crucially accomplishes is the reconstitution of his identity” (Lee, 1990: 119). 

Valda begin haar identiteit terugeis die oomblik wanneer sy Anders se dood begin rou. 

 

Die ideale-ek en die ego-ideale 

Valda se ideologie is beїnvloed deur die tydperk sowel as die sosiale ruimte waarin sy 

grootgeword het. Lacan verdeel die self in twee, naamlik die ideale-ek en die ego-ideale 

(Bhattacharyya, 2015: 9). Die ideale-ek word deur die samelewing gevorm, en is die 

verwagtinge wat die samelewing van die individu het. Vervolgens bespreek ek hoe Valda se 

ideale-ek deur die samelewing gevorm is.  

Valda word groot gedurende apartheid, in ŉ tydperk waarin sy as bruin karakter 

minderwaardig geag word. As bruin dogtertjie en later bruin vrou, is sy minderwaardig 

behandel. Sy is geleer en deur die samelewing gewys dat wit mense meerderwaardig is en dat 

as sy die ras- en klasverskille ignoreer, daar negatiewe gevolge is. As dogtertjie is sy 

byvoorbeeld daarvan bewus dat sy en haar gesin nie by sekere winkels kan ingaan of sekere 

gebiede kan betree nie (100). Later, as jong vrou, bevriend sy ŉ Duitser, en hierdie man se 

ma maak dit duidelik dat sy nie die verhouding goedkeur nie. Die ma se verskoning is 

“kulturele verskille”, maar eintlik weet Valda en die wit man dat dit gebaseer is op rassisme 

(155). Hierdie waardes het Valda dus geїnternaliseer, en dit is uit haar handelinge as 

volwassene duidelik dat die politieke tydperk waarin sy grootgeword het, haar aksies 

beїnvloed. Haar ideale-ek is reeds vroeg deur die samelewing gevorm en sodra sy nie volgens 

hierdie reëls optree nie, voel sy skuldig en beweeg sy in ŉ rigting wat die samelewing tevrede 

sal stel. 

Valda se verhouding met haar ouers beїnvloed ook haar ideale-ek, en sy besef dit. Wanneer 

sy dan haar onbewuste oopskryf, is daar gedurig verwysings na haar ouers. Valda maak van 

herhaling gebruik om sekere gebeurtenisse te beklemtoon. Sy beklemtoon die afgebrande 

lesingsaal (121), haar eerste aankoms by Anders se huis (16, 22, 106) die skoenlappers, 

ensvoorts. 

Vernuwing vind in Valda se lewe en in haar perspektief van gebeure plaas. Nadat sy haar 

storie vir ‘Anders’ vertel het en redes soek vir haar optrede, is dit duidelik dat hierdie 

karakter tot sekere insigte kom. Sy lees byvoorbeeld weer Anders se briewe en sien hoe hy in 

Afrikaans skryf. Sy lees hierdie gebaar anders as jare gelede. Dit is asof sy ŉ nuwe 

simboliese orde betree, ŉ nuwe verstaan van sekere simbole en interaksies. Met haar toetrede 

tot hierdie orde, ervaar sy vernuwing en hergeboorte wat ook skakel met die simboliese 

betekenis van skoenlapper wat tematies in hierdie verhaal voorkom. Daarom is dit 

funksioneel dat sy haar verlore, afgestorwe geliefde “Anders” doop, aangesien dit met sy 

toetrede tot haar bewuste is dat sy haar ou kulturele waardes afskud en nuwes aanleer. ŉ 

Breuk met haar werklike moeder vind plaas wanneer Valda uiteindelik besef dat sy nooit 

eerste in haar ma se lewe gaan wees nie, aangesien haar ma die kerk bo haar verkies. Die kerk 

kan hier gesien word as die “Name of the Father” of die patriagale bestel wat tussen haar en 

haar ma kom. 

 

6.2.6 Postkolonialisme in Hy kom met die skoenlappers 

Soos genoem, speel rassediskriminasie in die psigologie van die hoofkarakter ’n belangrike 

rol in Hy kom met die skoenlappers. Die roman bevat gebeure wat gedurende sowel as in ŉ 

tydperk ná apartheid afspeel. Postkoloniale fasette van die roman sal kortliks hier uitgelig 

word. 

 

6.2.6.1 Verset – kuns en taal 

Gedurende die apartheidsjare is musiek en literatuur onder andere gebruik om die 

onregverdige en ongelyke stelsel wat aan die orde van die dag was, aan te spreek. Hierdie 

spreekbuise was belangrik in die stryd teen apartheid en Coetzee (2002: 152) skryf: “Dit was 

na 1976 opvallend dat die protes teen apartheid toenemend in Afrikaans gekom het, en dat 

swart Afrikaanse poësie ook daarna meer geredelik geproduseer is.” In hierdie roman word 

daar gewys op digkuns en literatuur as strydwapen en hoe dit die gewone mens – hier Valda 

en Anders – beїnvloed. Die hoofkarakter onthou veral kuns wat daarop gerig is om ŉ 

ongelyke politieke sisteem te bevraagteken: “Biermann wat gekies het om in die DDR te gaan 

woon en deur sy liedere en kommentare die owerheid te kritiseer” (71). Hierdie kuns het ŉ 

blywende indruk op haar gelaat, veral aangesien sy aanvoer dat sy nie saam geveg het om 

apartheid te beëindig nie: 

ek was nie ŉ heldin nie ek was nie in die struggle nie ek is nie gemartel nie ek is nie 

verban nie ek het nie gely vir my land nie ek het nie baklei nie ek is nie in die tronk 

gegooi nie moenie in my keel afklim en my derms uitmekaar skop nie, sê my pa. (141) 

Dit kan egter aangevoer word dat Valda, hoewel jare ná apartheid, ŉ poging aanwend om 

haar teen hierdie sisteem te verset. Haar verset kry uiting deur middel van haar rouproses. Die 

rou en verset hou moontlik met mekaar verband, aangesien Valda vir Anders, haar wit 

geliefde, verlaat het en nou spyt is oor hierdie besluit. Haar besluit van jare gelede is ook 

moontlik ŉ direkte nagevolg van apartheid en die wet dat mense van kleur nie met wit mense 

mag trou nie. Die immoraliteitswet het gemengde huwelike onwettig verklaar, en Valda is ŉ 

karakter wat die apartheidswette geїnternaliseer het. Dit is duidelik jare later wanneer sy 

steeds sukkel om aan te pas in postapartheid-Suid-Afrika. 

Apartheid en die nagevolge daarvan word in hierdie verhaal deur die oë van ŉ bruin 

vrouekarakter gesien. Hierdie roman ondermyn apartheid deur die nalatenskap van hierdie 

stelsel op bruin mense se lewens uit te wys, en spreek selfs die feit aan dat rassisme steeds in 

die Suid-Afrikaanse samelewing teenwoordig is. Hoewel die hoofkarakter eers jare ná 

apartheid braaf genoeg is om haar daarteen uit te spreek, is daar duidelike verset teen die 

apartheidsnorme in haar skryfwerk te bespeur. Haar beskrywings is egter metafories en word 

soms deur die onskuldige oë van ŉ kind beskryf. Sy onthou byvoorbeeld hoe bruin mense 

weens hulle velkleur nie deel kon hê aan alledaagse aktiwiteite nie, soos om in restaurante te 

sit.  

Apartheid speel derhalwe ŉ sentrale rol in die roman Hy kom met die skoenlappers. Daar kan 

selfs die afleiding gemaak word dat die apartheidsbestel die spil is waarom die gebeure en 

karakters se besluite draai. Wanneer die hoofkarakter, Valda, terugdink aan haar tyd saam 

met Anders en dít waaroor hulle gesels het, noem sy: “Ons het oor apartheid gepraat, nie oor 

Mandela nie” (54). Die konteks van daardie tyd (haar tyd met Anders) was apartheid en die 

gevolge daarvan. In 1996, terwyl Valda in Duitsland was, was Suid-Afrika nog vroeg in ’n 

nuwe demokrasie: “dit is waaroor ons destyds sou moes praat, dit is wat destyds belangrik 

sou mόés wees, vir my en vir ons in ŉ sekere tydperk, ŉ sekere era” (54). 

Valda se isolasie is reeds verskeie kere in hierdie studie genoem en is onder psigoanalise 

bespreek aangesien dit klaarblyklik voorkom as gevolg van onbewuste materiaal. Fanon 

(1986: 112) se skrywes belig Valda se isolasie vanuit ’n postkoloniale perspektief: 

On that day, completely dislocated, unable to be abroad with the other, the white man, 

who unmercifully imprisoned me, I took myself far off from my own presence, far 

indeed, and made myself an object. What else could it be for me but an ampution, an 

excision, a hemorrhage that spattered my whole body with black blood? 

Fanon was nou nie meer net ŉ man met sy eie identiteit nie, maar hy het toegelaat dat mense 

hom as ŉ objek sien, wat met stereotipes gepaard gaan. Gedurende apartheid is alle swart 

mense op dieselfde manier geobjektiveer. Valda het gedissosieer, moontlik aangesien sy deur 

die regering geobjektiveer is. 

Afrikaans is gesien as die taal van die onderdrukker, wat swart skrywers se gebruik van die 

taal ambivalent gemaak het, soos reeds genoem. Coetzee (2002: 151) voer in hierdie verband 

aan: “Afrikaans was die taal van apartheid, die taal van die leuen; die taal wat in die opbloei 

van die ideologie waarmee dit geassosieer was, sou uitsterf saam met daardie stelsel.” 

Afrikaans het egter later ŉ wapen geword om apartheid te beveg. Die rol van kuns in ŉ 

samelewing wat weerloos en gebroke is, word ook gesien op bladsy 72-73 wanneer Anders 

vir Valda die belangrikheid van Wolf Biermann se liedjies verduidelik: 

Was die aand van samesang met Wolf Biermann nie ŉ terughunker na die verlede nie, vra 

ek vir Anders. Nee, sê hy, dit was ŉ onthou. Ons probeer nog om vandag te verstaan. 

Daarom moet ons soms weer stil word en terugdink, onthou hoe dit was. As ons dit nié 

doen nie, sal ons lewe vandag geen betekenis hê nie. 

Anders voer aan dat die verlede in die oë gekyk moet word en dat dit soms belangrik is om 

gebeure te onthou, sodat dit sinvol verwerk kan word. Anders se verduideliking is belangrik, 

want ná sy dood is dit presies wat Valda doen: sy onthou. Sy neem haar verlede in oënskou 

sodat sy kan probeer om dit sinvol te verwerk. Kuns neem hier ŉ ander rol aan, naamlik om 

mense te help om die verlede te verwerk.  

Wat veral in Hy kom met die skoenlappers uitstaan, is die hoofkarakter se stilte en trauma wat 

sy as gevolg van apartheid ervaar. Sy het niemand om haar ervarings mee te deel nie, maar sy 

kry uiting deur dit neer te skryf. Colyn (2010: 10) verduidelik dat hierdie oopskryf belangrik 

is: “Die vertel van die gebeure van die verlede is ŉ manier om hierdie gebeure te verwerk en 

om sodoende klarigheid oor ŉ eie identiteit te kry. Dit is ook ŉ manier om die stiltes van die 

verlede uit te lig en te verbreek.” Deur haar verhaal in Afrikaans te skryf, die taal wat gesien 

is as die taal van die onderdrukker, neem Valda haar mag en stem terug en eien in die proses 

die taal as haar eie. Valda bespreek ook haar verhouding met betrekking tot die taal: 

Ek was altyd baie lief vir Afrikaans, maar die taal is op verskeie maniere van my af 

weggehou. Dit was asof Duits ŉ band met Afrikaans geskep het, asof ek die pad na my 

eie taal met ŉ ompad benader het. Daar is ŉ klank aan Duits wat my aan Arikaans 

herinner, ŉ grofheid, ŉ ruheid, dieselfde harde klanke. Ek kon dit onbevange leer en 

onbevange praat want dis mos nie my taal nie, net soos Afrikaans nie my taal moes wees 

nie. (170) 

Taal beklee ŉ integrale posisie in Valda se lewe en in die vorming van haar identiteit. In die 

volgende aanhaling verwys die koffiemengsel moontlik na taal, die verskillende variëteite 

daarvan, maar ook na verskillende tale: 

ek tel my koppie koffie op. van die hand na die mond. ek sien die koffie op die toetsbord 

val. die vloeistof sypel oor die letters koffie melk gesmelte suiker spoel in straatjies af 

weg van mekaar. die letters word saamgeneem spoel oor en in mekaar. verdwaal en beur 

terug spoel saam met die stroom maak nuwe woorde. en weer na mekaar toe. ek neem ŉ 

sluk. ek proe die warm soet bitter koue koffie. ek drink tot op die droesem. (67) 

Valda maak gebruik van metonimie in bogenoemde aanhaling. Die koffie en letters staan vir 

iets anders. Wanneer die koffie op die letters val, vind daar skeiding plaas en die inhoud word 

by die naam genoem. Die skeiding van die koffie, melk en gesmelte suiker lei egter tot die 

vorming van nuwe woorde. Hierdie samesmelting herinner aan bewussynstroming en vrye 

assosiasie, wanneer ŉ persoon beheer oorgee van hulle bewuste en hul gedagtes in die rigting 

laat gaan waarin dit wil. Taal word vir die hoofkarakter van kleins af gevoer, daarom sluk sy 

dit en proe die verskillende konnotasies wat sy daaraan heg. Valda is gulsig vir taal, 

aangesien dit verskeie moontlikhede bied om haar behoeftes te verwoord en sy drink die 

“koffie” tot op die “droesem”. 

Valda se pa se klem op Standaardafrikaans is reeds vermeld. Valda het ŉ weersin gehad in 

die taal wat in die huis gepraat is nadat haar pa by die weermag aangesluit het: “Die taal in 

ons huis wentel, soos die geprekke, om die weermag. ŉ Harde taal waarby ek geen aanklank 

vind nie. My ma begin praat soos my pa en my pa glimlag trots as hy hoor hoe van sy kinders 

sy woorde eggo” (47). Ook is daar vermeld na die onderwyser wat Valda komplimenteer dat 

sy sulke “pragtige Afrikaans” (29) met haar kind praat, en dat dit haar duidelik affronteer. 

Dié uitlating van die onderwyser skakel met die volgende stelling van Fanon (1986: 36): 

“Nothing is more astonishing than to hear a black man express himself properly, for then in 

truth he is putting on the white world.” Die onderwyser sien moontlik steeds Afrikaans as die 

taal van die wit mens, en verwag nie dat Valda die taal so ‘goed’ kan praat nie. Hierdie 

afleiding word gesteun deur die feit dat Valda se seun ŉ skool bywoon waarheen hy nie 

voorheen sou kon gaan nie, as gevolg van sy velkleur (51). 

Taal in die algemeen is vir die hoofkarakter belangrik, maar dit is belangrik om in ag te neem 

dat sy Afrikaans as haar taal toe-eien. Sy doen dit te midde van die beskouing van Afrikaans 

as die taal van die onderdrukker, en sy vind voorts ander maniere om nader aan haar taal te 

leef, deur byvoorbeeld Duits te leer. Colyn (2010: 7) voer aan: “Identiteit kry dan ook 

dikwels uiting deur taal.” Duits word ook deel van Valda se identiteit. Haar verhouding met 

Duits groei in sό ŉ mate dat sy ŉ Duitse onderwyser word en verlief word op ŉ Duitse man. 

Nadat Valda haar oupa hoor Duits praat, wil sy dadelik die taal leer: “So dis wat ŉ ander taal 

is. Sό klink ander tale. Growwe, harde klanke wat vir ander mense sin maak. Ek wou dit 

dadelik leer” (158). Valda se begeerte om die taal te leer, sluit aan by Fanon (1986: 38) se 

woorde: “To speak a language is to take on a world, a culture.” 

Valda gebruik haar taal en haar talent vir skryf om die waarheid omtrent haar eie ervaring van 

apartheid neer te skryf. Hiermee gee sy ook ŉ stem aan die gemarginaliseerde. Die 

onmenslikheid van apartheid is moeilik om te verstaan en moeilik om te verduidelik, veral as 

dit aan kinders verduidelik moet word. Die nageslag moet die waarheid weet, sodat hulle die 

verlede kan verstaan en beter doen. Valda se seun begin vrae vra, maar dit is moeilik vir haar 

om te verduidelik, en hy vind dit moeilik om te glo: 

Hy vra my uit oor die tyd toe net wit kinders na sy skool kon gaan. Het ek daarvan 

geweet, vra hy. En is dit waar? En hoekom was dit so? Ek sê ja, dit was so. My kind glo 

my nie as ek sê wat gebeur het nie. (51) 

Die hoofkarakter kry skaam om haar seun die waarheid te vertel, asof sy ook ŉ aandeel in 

hierdie stelsel gehad het: “die parkbanke die strande die restaurante die kampeerplekke die 

poskantoor die skole die huise” (52). Nadat sy slegs ŉ paar van die goed genoem het wat in 

apartheid geskei was, hang haar kind se mond oop van verbasing. Daarom vertel sy nie 

verder nie, want sy glo dat hy mettertyd die waarheid sal leer. Dit is egter waarom die 

hoofkarakter se verhaal van belang is. Valda skryf haar waarheid neer, sodat die nageslag die 

waarheid uit die onderdrukte se perspektief ook hoor. 

 

6.2.6.2 Plek en verplasing 

Een van die belangrike kwessies wat in postkoloniale tekste onder die loep geneem word, is 

plek en verplasing. Plek en verplasing het ŉ postkoloniale identiteitskrisis begin, naamlik die 

bemoeienis met die ontwikkeling of herstel van ŉ identifiserende verhouding tussen die self 

en plek (sien Colyn, 2010: 18). Ruimte word deel van mens se identiteit en wanneer jy uit 

hierdie ruimte gehaal word, beїnvloed dit noodgedwonge jou identiteit. In Hy kom met die 

skoenlappers raak die hoofkarakter ook aan plek en verplasing deur te herhaal hoe sy en haar 

gesin rondgetrek het en hoe dit vir haar tot vervreemding gelei het. Haar gesin moes naamlik 

na ŉ ander provinsie trek, na ŉ plek waar haar pa as bruin man sou kon werk kry: “My pa het 

by die staande mag aangesluit toe hy nie ŉ goeie werk kon kry nie, veral nie in die Oos-Kaap 

nie” (86). 

Soos Peters (2020: 24) verduidelik is bruin en swart mense tydens apartheid na die buitewyke 

van die stad verskuif, weg van sosiale netwerke, werksgeleenthede sowel as vervoer en 

infrastruktuur. As gevolg van gedwonge verskuiwings gedurende apartheid is mense van 

kleur na plekke verplaas wat dit moeilik gemaak het om te reis. Mense van kleur moes van 

onbetroubare publieke vervoer gebruik maak om hulle werke en skole te bereik. Terwyl 

Valda as student in die lesinglokaal sit, is sy bekommerd oor haar vervoer: “Ek kyk op my 

horlosie, hoop dat die dosent nie oor sy tyd gaan nie. As ek vinnig spring, kan ek die trein 

betyds kry, dat ek nie eers donker moet huis toe stap nie” (62). Hierdie vervoerprobleme het 

gelei tot die onveiligheid van bruin mense, en dit is uit bogenoemde aanhaling duidelik dat 

Valda paniekerig is oor haar vervoer huis toe. 

Daar is voorts by Valda ŉ verlange na haar plek van herkoms: “Ek kom uit die ooste van die 

land. My ma het my hierheen gebring toe ek nog aan haar vasgeklou het. Die verlange na die 

plek waar ek vandaan kom, sal by my bly tot die dag van my dood” (62). Dié karakter ervaar 

ŉ leemte en aangesien identiteit geheg is aan die ruimte waarin mens jou bevind, kan hierdie 

leemte tot ŉ identiteitskrisis lei. Valda voel selfs jare ná die gesin se verhuising asof sy 

ontwortel is: “In die ooste van die land is daar niks oor nie, geen spoor van my familie nie. 

Nie ŉ spruit of ŉ plaas of ŉ huis of portret. Geen klip om op te lig geen mens vir wie ek kan 

vra: wat weet jy van my pa” (165). Die hoofkarakter ondergaan moontlik ŉ identiteitskrisis, 

want dit is duidelik dat sy besig is met selfondersoek. 

Valda en haar gesin trek na ŉ straat waarin hulle baie naby die wit woonbuurt en 

ontspanningsgeriewe is. Die hoofkarakter se beskrywing van Noltestraat is tekenend van haar 

posisie in Suid-Afrika gedurende apartheid: “Die straat is op die grens waar die wit 

woonbuurt ophou en die bruin buurt begin” (73). Hulle kan egter nie van hierdie 

ontspanningsgeriewe gebruik maak nie en moet hulself op ŉ ander manier vermaak: 

Ons gesin se vermaak ook op ŉ warm somersaand as ons nie in die huis ingehok wil wees 

nie, en in elk geval nie op die mooi wit strand oorkant die helder verligte geboue 

toegelaat word nie. Nou is dit vakansie en dis oggend, ons is verveeld en stap in die dorp 

rond. Ons mag nie daar woon nie, ons mag net inkopies doen en dan die dorp verlaat, ons 

mag nie in restaurante eet nie, veral nie in die Wimpy nie. Ons stap verby die hotel wat 

oorkant die wit strand staan. (100) 

Met haar beskrywing beeld sy uit hoe onmenslik hierdie wet was, maar dat mense in hierdie 

bestel aangepas het om vervolging te vermy. Ná apartheid is dit vir Valda moeilik om deel te 

wees van die Suid-Afrikaanse samelewing aangesien sy daaraan gewoond was om uitgesluit 

te wees: “Hoe lank het dit my geneem om te besef dat ek nou maar mag kyk, dat die see my 

nou geoorloof is, dat ek die sand en see en alles wat daarin is nie meer hoef te sien asof deur 

ŉ venster nie, asof in ŉ prentjie wat in ŉ ander land afspeel” (178). Hierdie uitsluiting is 

moeilik om te verduidelik wanneer sy in Duitsland is: 

Ek het my antwoorde begin met: ja, maar. Ja, amptelik is die syfer so en soveel, maar hou 

in gedagte dis volgens apartheidsnorme. Ons weet nie rêrig hoeveel mense daar in die 

land is nie want meeste van ons tel nie. Ons word opgetel en buite grense neergesit om 

vals getalle en syfers te laat klop. (163) 

Die ruimte waarin Valda as kind gedurende apartheid gewoon het sowel as haar ras, het haar 

lewe drasties beїnvloed, selfs wanneer sy dit nie verwag het nie. Haar wit penmaat wou haar 

besoek, maar daag nooit op nie en Valda rasionaliseer dit as volg: “Dalk het hy tot daar 

gekom, of tot daar naby, by ŉ oom of tannie of iets, en my adres opgesoek en krytwit geword 

toe hy besef waar ek woon” (76). Dit is egter nie net die “woon” wat hom afskrik nie, maar 

ook die besef dat Valda nie wit is nie. As gevolg van velkleur kon hulle nie vriende wees nie. 

Die nagevolge van die apartheidsbestel is steeds in Suid-Afrika teenwoordig. Daarom tref 

Valda vergelykings tussen Suid-Afrika en Oos-Duitsland: “Kort na die Muur geval en die 

grense oopgegaan het, het Wes-Duitsers begin om hul staffies te swaai om die Ooste om te 

tower in die Weste. Maar selfs ses, sewe jaar was nog nie genoeg om die tekens van die DDR 

uit te wis nie. Soos nou in 1996” (74-75). Die Suid-Afrikaanse en Duitse ruimtes toon baie 

ooreenkomste. Terwyl die hoofkarakter as kind briewe skryf vir haar pa wat in die weermag 

is, dink sy by haarself: “Ek het gedink as ek dit eendag regkry om weg te gaan, sal ek nooit 

weer terugkom nie” (161). Hierdie gedagte is natuurlik ironies, want sy keer wel na Suid-

Afrika terug. In 1996, as sy na Oos-Duitsland gaan om van die skoolstelsel te leer, loop sy 

haar ook vas in geboue wat presies lyk soos die geboue op die Kaapse Vlakte: “Ek het 

geskrik. Dit het net skielik opgedoem: ŉ dorp van eenderse, hoë woonstelblokke, so ver as 

die oog kan sien. Het ek so ver van my land af weggevlug om my hier in die Kaapse Vlakte 

vas te hardloop?” (161). Die letsels van fascistiese stelsels bly en stem ooreen. 

Gedurende Valda se tyd in Oos-Duitsland is daar verskeie kere wat sy in ŉ groter konteks 

geplaas word as net Suid-Afrika. Sy maak byvoorbeeld vir Anders smoor op bladsy 92 en hy 

vergelyk dit met die kos van sy vriende wat uit Afrika kom: 

Die kos ruik net soos dié wat vriende van my destyds gemaak het toe ek op universiteit 

was. Hulle was ook van Afrika, maar nie Suid-Afrika nie, iewers anders, maar dit ruik net 

soos die kos wat hulle altyd gemaak het. 

Die hoofkarakter besef dat sy nie net Suid-Afrika verteenwoordig nie, maar mense 

vereenselwig haar ook met Afrika: 

Ek het verwonderd besef dat buitelanders my in ŉ ander, groter konteks plaas as net my 

eie land. Dat ek ook vereenselwig word met die kontinent waaruit ek kom. Dat my 

teenwoordigheid in die vreemde ook die verwysingsraamwerk van ŉ groter Afrika 

saamdra. Ek hoef nie lang toesprake daaroor te hou nie, dit is reeds daar, dit is volbring. 

(93) 

Politiek is diep verweef met Valda se verhaal. As kind, met haar pa wat ŉ soldaat is en 

apartheid aan die orde van die dag. As student, met die opstande rondom haar op die UWK-

kampus: “Die kampus word stil geslaan, gebom, geïntimideer. Klasse word opgeskort. Ek 

stap skelm na dosente se kantore en kry my Duits-leeswerk en Linguistiek-werkblaaie” (112). 

Valda verset haar moontlik teen apartheid deur steeds aan te gaan met haar opleiding hoewel 

die land alles doen om dit in die kiem te smoor. 

Sy onthou ŉ tyd gedurende apartheid toe sy by ŉ verbrande lesingsaal instap en agterna die 

gebeure probeer verwerk deur te skryf. In hierdie uittreksel noem Valda haar vrese aangaande 

haar pa se werksaamheid vir die apartheidsregering as soldaat: 

as mens by ŉ uitgebrande lesingsaal instap en die reuk van afgekoelde roet jare daarna 

steeds in jou neus bly sit. as mens staan en kyk en waarneem en inneem en wonder of dit 

geoorloof is om om te draai en uit te stap. as jy tog uitstap terwyl ander instap. as jou 

bene jou tot buite dra en jy skrik as jy sien die son skyn. as jy op die trappe gaan sit en jou 

potlood en papier uithaal en woorde uit jou hand vloei oor die een vir wie jy nie kan waag 

om te sê wie en wat jy is nie. want die klank van wie jou pa is kleef ook aan jou vas. jou 

vrees vir jou eie woorde. dit kan dalk net uitglip. my pa is ŉ offisier in die weermag. 

(122) 

Valda se pa moes egter kies tussen hierdie werk of ŉ gesin wat in armoede leef. In haar 

skrywe en interaksies met ander karakters in Duitsland, raak Valda aan die kwessie van 

verskillende perspektiewe. Verskillende mense het apartheid verskillend ervaar, en daarom 

onthou almal nie alle gebeure soos dit in die geskiedenisboeke opgeteken is nie: “die ou 

geskiedenisvertellers lieg die waarheid en die nuwe heersers is nie veel beter nie” (129). Dit 

sluit aan by die feit dat hierdie bruin skrywer haar eie verhaal skryf, en moontlik ook ŉ stem 

gee aan ander mense wat in dieselfde omstandighede en konteks lewe: 

Suid-Afrika in die konteks van my eie lewe, my eie familie se verlede en so. Wel, sê 

Markus, ek sien uit daarna om vandag uiteindelik die waarheid te hoor oor die Anglo-

Boereoorlog. Ek gaan staan in my spore. Hoe gaan ek myself verklaar. Ek is nie deel van 

hierdie geskiedenis nie, my geskiedenis is as gevolg hiervan. So, waaraan dink ek as ek 

aan my land dink? En waaraan dink ander mense as hulle die naam “Suid-Afrika” hoor? 

Ons interpretasies kom vanuit verskillende hoeke en iewers in die middel kruis hulle 

mekaar. In my weergawe van my geskiedenis is ek in die middel van die storie saam met 

my ouers en my familie wat ek van foto’s af ken. In vele ander se idee van die 

geskiedenis van Suid-Afrika is ek uitgesluit. (129) 

Hoewel beide Anders en Valda onderdrukking ken, is Anders steeds bewus van Valda se 

posisie in Suid-Afrika en die feit dat hulle situasie dalk anders sou wees in haar land as 

gevolg van die feit dat sy bruin en hy wit is. Die tema van aandadigheid is in die volgende 

gesprek teenwoordig: 

En sê nou die bordjies was verhang, sê nou ons was almal in Suid-Afrika, sê nou ek en 

my familie was wit, Duits as jy wil, in Suid-Afrika? Wat dan? Sou jy steeds dieselfde 

voel? Wit Suid-Afrikaners, selfs Duitsers wat in my land grootgeword het, is anders as 

julle. Hulle sal altyd anders wees, aandadig, al wil hulle dit nie weet nie. (154-155) 

 Die kwessie van aandadigheid is vir Valda betekenisvol, aangesien die trauma van apartheid 

haar steeds bybly. Sy wil moontlik erkenning hê vir dit waardeur sy moes gaan: 

Wit Suid-Afrikaners kan nie die wandade van apartheid ontduik nie. Duitsers wat in Suid-

Afrika grootgeword het, wil dit graag ontken, tree op asof hulle dink hulle is nie so 

aandadig as ander wittes nie, maar dit sal altyd aan hulle kleef. Dis waarmee ons almal 

moet saamleef. (155) 

ŉ Kenmerk van postkolonialistiese tekste is dat dit die traumatiese ervaring van karakters 

gedurende kolonialisme, of in hierdie geval apartheid, in oënskou neem. Apartheid het ŉ 

diepgaande minderwaardigheid in swart mense veroorsaak as gevolg van die 

meerderwaardigheid wat aan wit mense geheg is. Volgens Fanon (1986: 60) kan hierdie 

minderwaardigheid met neurose vergelyk word: 

The Negro is enslaved by his inferiority, the white man enslaved by his superiority alike 

behave in accordance with a neurotic orientation. Therefore I have been led to consider 

their alienation in terms of psychoanalytical classifications. 

Valda wys hoe die apartheidstelsel skeiding veroorsaak het tussen mense van verskillende 

rasse en as gevolg van hierdie skeiding, is daar ŉ minagting vanaf sekere wit mense teenoor 

swart mense. Hierdie minagting word selfs soms nog bespeur in die tydperk ná apartheid, en 

die volgende situasie is ŉ weergawe hiervan. Terwyl Valda in ŉ restaurant sit, kom ŉ man en 

seun in. Die seun se hare herinner haar aan Anders se blonde krulle, en sy kan nie help om te 

kyk nie. Daar is ŉ wit vrou wat haar skynbaar hieroor aangluur: “Een van die vroue oorkant 

my sit my en aangluur. Haar oë sê ek mag nie kyk nie” (102). Fanon (1986: 116) skryf: 

I am not given a chance. I am overdetermined from without. I am the slave not of the 

“idea” that others have of me but of my own appearance. I move slowly in the world, 

accustomed now to seek no longer for upheaval. I progress by crawling. And already I am 

being dissected under white eyes, the only real eyes. I am fixed. 

Fanon se woorde plaas Valda se ervaring in konteks deur daarop te wys dat sy gestereotipeer 

word ongeag wat sy doen. Dit dui ook daarop dat wit mense steeds jare nadat apartheid 

beëindig is teen die bruin karakter diskrimineer. Hierdie interaksie herinner aan apartheid, ŉ 

tydperk toe Valda nie toegelaat is om “slegs blanke”-areas te betree nie (155). 

Valda illustreer ook hoe ŉ skynbaar goeie daad herinneringe aan rassediskriminasie kan 

aktiveer. ŉ Paar paragrawe nadat Valda terloops noem dat Anders vir haar van sy suster se 

klere gegee het om aan te trek, roep sy ŉ tyd in herinnering toe ŉ wit vrou ook vir haar klere 

gegee het. Op bladsy 107 onthou sy haar eerste aand by Anders se huis: “Hy het in ŉ boks 

gaan krap waarin van sy suster se klere was. Jy kan dit maar hou, sy het dit hiernatoe gebring 

om weg te gee, sy wil dit nie meer hê nie.” Hoewel Anders sy woorde of aksies nie as vreemd 

beskou nie, het dit vir die hoofkarakter ŉ negatiewe konnotasie. Die leser kom tot die besef 

wanneer die hoofkarakter ŉ paar paragrawe verder, op bladsy 108, ŉ soortgelyke situasie uit 

haar kinderjare onthou: “Sy gee vir my ŉ boks vol van haar ou klere wat sy gedra het toe sy 

nog jonk was. Dansrokke. Uitgaanklere. Ek weet nie waarheen ek die klere gaan aantrek nie.” 

Hier verwys die hoofkarakter na ŉ wit vrou wat vir haar ou klere gee. Die leser kan ook 

agterkom dat Valda en haar ma baie ongemaklik is in die wit vrou se geselskap: “Ons sit vir 

die eerste keer in ŉ wit vrou se huis en laat haar toe om vir ons tee te bedien” (108). Hierdie 

gebeure kan ook daarop dui dat die wit vrou die rassesegregasie van apartheid wil oorbrug 

deur die twee bruin vroue te “bedien”. Dit kan dus aangevoer word dat apartheid daartoe 

gelei het dat Valda sekere konnotasies aan handelinge voeg wat andersins betekenisloos sou 

wees. 

 

6.3 Psigoanalise in Kinnes 
 

6.3.1 Freud 
 

In Kinnes kry ons te doen met karakters wat gedurig in konflik verkeer, hetsy fisiek of 

emosioneel. Die realiteit van hulle gemeenskap dwing hulle om keuses te maak. Derhalwe is 

die id, ego en superego in konflik oor die laaste bietjie psigiese energie van die karakters. 

Watter een van hierdie stukture oorwin, is grootliks gebaseer op hoe die karakters as kinders 

opgevoed is. 

Drie sleutelkomponente van die persoonlikheid ontwikkel soos die kind ouer word. Die id is 

reeds met geboorte teenwoordig, dan ontwikkel die ego en later die superego, wat gebaseer is 

op hoe die kind die ouers se waardes internaliseer (Naidoo et al., 2017: 117). Hierdie 

elemente is gedurig met mekaar in konflik om die persoon te beheer. Die id wil instinktief 

reageer op stimuli, terwyl die superego situasies moreel benader en gebaseer is op die 

waardes wat by ouers of die samelewing aangeleer is. Die ego is geanker in die realiteit en 

veg sonder ophou om die individu realisties en logies te laat reageer (Naidoo et al., 2017: 

117). 

Soos voorheen genoem, is Anwaar ŉ karakter met ’n oorheersende id sonder veel morele 

oorwegings. Soms is hy ook nie in realiteit geanker nie. Behalwe Anwaar se immorele 

gedrag, wat dwelmverkope en fisieke geweld insluit, is sy ego (bewuste) ook soms afwesig. 

Anwaar se id en ego is gedurig met mekaar in konflik. Die superego word selde in hierdie 

karakter se aksies bespeur, en dit kan wees omdat Anwaar se ma se ouerstyl permissief is 

(22). Anwaar se superego is nie ten volle ontwikkel nie, aangesien sy ouers hom nie 

gesosialiseer het en reëls geleer het nie. Anwaar bestee ook oormatig baie tyd aan films wat 

voorts kan dui op plesiergeoriënteerdheid. 

Aangesien kinders plesiergeoriënteerde gedrag, onder andere lewens- en doodsinstinkte, van 

ouers kan erf, aldus Naidoo et al. (2017: 116), is dit belangrik om hierdie gedrag van Anwaar 

se ouers in oënskou te neem. Wanneer Anwaar as’t ware voel asof hy in ŉ hoek gedruk word, 

onhou hy ŉ tydperk toe hy siek was en sy pa hom hospitaal toe moes neem (105). In hierdie 

terugflits is Anwaar se pa gewelddadig, tot so ŉ mate dat die leser wonder of hierdie gebeure 

regtig plaasgevind het. Dit is egter belangrik om hierin te lees dat Anwaar sy pa as 

gewelddadig onthou, en hierdie geweld as heldhaftig beskou. Daarom kan dit aangevoer word 

dat Anwaar hierdie plesiergeoriënteerde gedrag – wat neig na aggressie en (self)vernietiging 

– by sy pa geërf het. 

Hierdie drif (doodsdrif) is egter nie net in Anwaar se herinnering/fantasie van sy pa 

teenwoordig nie, sy ma se aksies word ook herhaaldelik as aggressief beskryf. Wanneer Ma 

Mary se gedrag in oënskou geneem word, is dit duidelik waaruit Anwaar se gedrag 

voortvloei. Ma Mary se id is ook oorheersend. Sy tree instinktief gewelddadig op wanneer sy 

die buurvrou met ŉ mes dreig (22). Ma Mary is gedurig besig om met een of ander karakter 

te baklei, wat op haar doodsdrif dui (sien bladsy 17, 22, 114). 

Dejah – Nicole en Derick se dogtertjie – se dood was die gevolg van Anwaar se id wat 

heeltemal oorgeneem het, aangesien die leser geen konflik tussen die id en die realiteit 

bespeur nie (157). Dit is duidelik dat Anwaar tred verloor met die werklike lewe. Selfs 

wanneer hy uitvind dat hy ŉ baba doodgeskiet het, neem hy dit nie ten volle in nie (179). 

https://uwcscholar.uwc.ac.za/home



193 
 

Die karakter, Nicole, staan in direkte kontras met Anwaar en sy ma. In Nicole se handelinge 

en denke is die superego sterk teenwoordig. Volgens Hooley et al. (2017: 101) is die 

superego die gedeelte van die persoonlikheid wat gevorm het as gevolg van die 

internalisering van die taboes en morele waardes van die samelewing. Die superego wys 

duidelik in Nicole, omdat haar ouers vir haar reëls neergelê het as kind, en sy geleer het wat 

die samelewing van haar verwag. Sy is sterk gekant teen Derick wat by ŉ bende aansluit om 

vir haar en hulle kind finansieel te ondersteun. Dit dui daarop dat Nicole kan onderskei tussen 

reg en verkeerd en dat sy staan by dit wat sy dink is reg. Nie net is die superego in hierdie 

karakter teenwoordig nie, maar ook die ego is konstant in haar denke teenwoordig. Nicole is 

doelgerig en hardwerkend. Sy gee nie maklik in tot haar id nie, totdat Derick op die toneel 

verskyn. Selfs dan word daar nie baie plesiergeoriënteerde gedrag by haar bespeur nie. 

Derick se karakter is ingewikkeld, want hoewel hy as ŉ karakter met ’n sterk superego 

beskryf kan word, is die id ook in ŉ mate teenwoordig. Freud (1949: 4) noem die volgende 

oor die id en superego: “the id and superego have one thing in common: they both represent 

the influences of the past (the id the influence of heredity, the super-ego essentially the 

influence of what is taken over from other people).” Derick is moreel in die sin dat hy sy kind 

en vir Nicole wil versorg wanneer sy swanger word (132). Aangesien vaderfigure so afwesig 

is in hierdie roman en in die omgewing waarin Derick hom bevind, wys Derick se voorneme 

om teenwoordig te wees dat hy ŉ gewete het. Hy wil nie hê sy kind moet swaarkry soos wat 

hy as kind swaargekry het nie. Derick doen dan ook alles in sy vermoë om in sy kind se 

behoeftes te voorsien. 

Die id is egter teenwoordig wanneer Derick met Uncle Mikey – die leier van ŉ bende – se 

seun baklei om sodoende met Uncle Mikey te praat. Derick weet dat dit verkeerde gedrag is, 

maar sy lewensinstink neem oor wanneer die seun hom dreig. Naidoo et al. (2017: 116) 

postuleer dat lewensinstinkte instinkte is wat neig na oorlewing en ontwikkeling. Die feit dat 

Derick deel word van ŉ bende kan ook gesien word as tipiese id-gedrewe gedrag. Hierdie 

karakter doen wat hy kan om te oorleef en sy beloftes na te kom. Verder is id-gedrewe gedrag 

ook in Derick te sien as hy hom tot alkohol wend wanneer hy onseker en vasgedruk voel 

(137). Sy alkoholmisbruik is hier gegrond op oorerflike gedrag, aangesien beide sy ouers aan 

een of ander middel verslaaf was (137). Steeds weet Derick dat sy aksies verkeerd is wanneer 

hy dwelms verkoop en vir Uncle Mikey se bende baklei, daarom is sy superego goed 

ontwikkel. 

Daarteenoor is Rolanda ŉ karakter wat duidelik deur haar id gemotiveer word. Alles in haar 

lewe moet verloop soos sy dit wil hê anders reageer sy verontwaardig, soos ŉ klein kind. 

Haar begeertes moet dadelik vervul word en sy is impulsief. Haar ouers het haar moontlik nie 

in die anale fase genoeg selfbeheer geleer nie. Rolanda steur haar nie aan sosiale beperkings 

nie en is plesiergeoriënteerd. Die leser leer ken vir Rolanda as ŉ karakter wat doen en sê wat 

sy wil sonder vrees vir enige nagevolge. Sy maak byvoorbeeld beledigende aanmerkings oor 

haar onderwyser (37). 

 

6.3.1.1 Verdedigingsmeganismes  

Die gemarginaliseerdes moes ŉ manier vind om hulle onderdrukking te hanteer. Daarom 

maak hulle soms van verdedigingsmeganismes gebruik wat die pyn en ongemak draagliker 

maak. Wanneer verdedigingsmeganismes nie meer werk nie, loop die emosies egter hoog, en 

dit kan tot verterende woede lei. Fanon (1986: 50) skryf: 

We must see whether it is possible for the black man to overcome his feeling of 

insignificance, to rid his life of the compulsive quality that makes it so like the behavior 

of the phobic. Affect is exacerbated in the Negro, he is full of rage because he feels small, 

he suffers from an inadequacy in all human communication, and all these factors chain 

him with an unbearable insularity. 

Hierdie “rage” waarvan Fanon praat is in Anwaar en in Rolanda sigbaar. By Anwaar is daar 

ŉ vorm van mishandeling betrokke. Hy is nie toegelaat om te huil nie, anders sou sy pa hom 

slaan: “Ek wil gehylit but my pa het my altyd pak gegie as ek tjank” (106). Dit het hom tot 

stilte gedwing: “Ek het lieweste my mond gehou en in silence die bommels op my liggam 

oepegekrap” (106). Hierdie ervaring is moontlik sό traumaties dat Anwaar daarvan vergeet en 

dit eers in herinnering roep wanneer hy weer ŉ lewensveranderende teleurstelling deurmaak 

as gevolg van Cassie se vals beloftes. Wanneer die samelewing gedrag straf, word hierdie 

gedrag tot in die onbewuste gedwing. Hoewel dit onderdruk word, vind die materiaal wel 

maniere om na vore te tree. Hierdie gegewe kom te voorskyn in Anwaar se aksies. Wanneer 

Anwaar se impuls om te huil deur sy pa gestraf word, hou hy op, maar die pynlike emosies 

kry uiting wanneer hy sy seerplekke begin krap in plaas daarvan om te huil (106). Anwaar 

beteuel sy trane, maar die onderliggende pyn bly en manifesteer later deur middel van 

aggressie. Rolanda se woede manifesteer in haar aanvallende en kritiserende gedrag. Hierdie 

karakter se oordrewe ingesteldheid op haar voorkoms kan daarop dui dat sy klein en 

onbelangrik voel. Rolanda sukkel om diep en betekenisvolle verhoudings met mense aan te 

knoop, aangesien sy ontoereikend voel en sukkel om te kommunikeer. Dit is ironies, want 

terwyl sy moontlik haar kritiese houding as ’n verdedigingsmeganisme gebruik, is dit 

waarskynlik hierdie gedrag wat haar ontoereikend maak en van betekenisvolle kommunikasie 

weerhou. 

Repressie vind plaas wanneer pynlike materiaal tot in die onbewuste gedruk word. Kinnes 

vorm ŉ terugblik op die gebeure wat gelei het tot Dejah se dood. In hierdie terugblik onthou 

die karakters gebeure uit hulle verlede wat pynlik blyk te wees. Hierdie materiaal is heel 

moontlik onderdruk, maar tree weer na vore ná trauma. Repressie van pynlike gedagtes en 

gevoelens word by die karakters gesien wanneer hulle gebeure uit hul kinderjare onthou. 

Sodra Derick uitvind hy gaan pa word, onthou hy byvoorbeeld sy eie pa en sy siekte. Ma 

Mary onthou hoe haar pa uit hulle lewe verdwyn het, en hoe hulle lewe daarna handomkeer 

verander het. 

In Kinnes rasionaliseer Ma Mary gedurig haar gedrag om sodoende haarself beter te laat voel 

oor haar keuses. Sy dink aan redes hoekom haar gedrag aanvaarbaar behoort te wees: 

“Iennagge ma sallie selle doen” (23). Soos reeds genoem, help rasionalisering om spesifieke 

gedrag te regverdig en om iemand beter te laat voel wanneer hulle teleurstellings ondervind 

(Corey, 2014: 61). 

Corey (2014: 61) postuleer dat ontkenning plaasvind wanneer ŉ persoon hulle oë toehou vir 

die bestaan van ŉ bedreigende/ongemaklike aspek van realiteit. Die spreukwoord lui dat 

niemand so blind is soos die een wat nie wil sien nie. Ma Mary, veral, is in ontkenning 

aangaande Anwaar se gedrag en handelinge. Sy weier om te glo dat haar kind verkeerd is, 

hoewel sy verskeie kere Anwaar se verkeerde handelinge op die naam noem: “Ja Anwaar het 

tik vekoep, but hy maakit toggie selfie” (23-23). 

Verplasing as verdedigingsmeganisme word gebruik wanneer ŉ persoon opgekropte 

gevoelens, wat dikwels negatief of vyandig is, op minder gevaarlike objekte ontlaai as die 

objekte wat die oorsaak was vir hierdie negatiewe gevoelens. In Kinnes verplaas Anwaar sy 

gevoelens teenoor die Hollywood-mense op die mense in die treine wat hy en sy bendelede 

aanrand. Anwaar is teleurgestel in die Hollywood-mense, maar hy is ook kwaad omdat hulle 

hom net gebruik het: “Manne, vi wat moet ôs wag vi Hollywood om hiernatoe te kô om 

movies te maak? Dan line daai mense” (107). Nicole verplaas ook die gevoelens wat sy oor 

haar pa het op haar teddiebeer. In Nicole se geval is dit nie vyandige gevoelens wat sy 

verplaas nie, maar pynlike gevoelens. Hierdie emosies gaan gepaard met haar pa se dood en 

die feit dat sy dit nie kan verwerk nie. Deur haar gevoelens vir haar pa op die teddiebeer te 

verplaas hoef sy nie die pynlike realiteit, dat haar pa oorlede is, in die gesig te staar nie. Dit is 

makliker vir Nicole om haar gevoelens op die minder gevaarlike objek, die teddiebeer, te 

ontlaai. 

Volgens Corey (2014: 62) is sublimasie die verdedigingsmeganisme waar sosiaal 

onaanvaarbare energie in ŉ meer positiewe energie omgesit word. Anwaar rangskik sy hele 

lewe rondom films en dit kan gesê word dat hy sό ontslae raak van sy aggressiewe energie. 

Die oomblik wanneer Anwaar nie meer sy aggressie in ŉ film kan sublimeer nie, vind hy sy 

eie manier om sy gevoelens te verwerk. Hy noem sy video’s kuns, maar inderwaarheid is dit 

sy aggressie wat die oorhand kry. Anwaar maak gebruik van sublimasie, maar sy gebruik van 

hierdie verdedigingsmeganisme is ironies, aangesien die aktiwiteite waartoe hy hom rig 

sosiaal onaanvaarbaar is. 

Derick druk sy seksuele energie in digvorm uit, soos gesien kan word in die twee laaste reëls 

van sy gedig op bladsy 30: “Girla byrie blackboard / stiek my pen in jou bolla.” Derick 

gebruik ook sy kuns om sosiale kwessies (dwelmmisbruik, aparte leefruimtes) in die 

samelewing aan te spreek. Dit word op bladsy 45 gesien wanneer hy in ŉ gedig weergee wat 

fout is in die samelewing. In dieselfde gedig (45) dui Derick ook op ruimte en plekke wat in 

Suid-Afrika ontstaan het as gevolg van gedwonge verskuiwings. Hierdie benoeming kan 

moontlik die karakter se manier wees om die apartheidsbestel en die invloed van plek en 

verplasing op die karakters aan te spreek. 

In baie van die karakters se kinderjare moes hulle verdedigingsmeganismes ontwikkel as 

gevolg van hulle verhoudings met hul ouers. Wanneer daar na die verskillende ouers se 

ouerskapstyle gekyk word, word daar moontlike redes gevind vir die karakters se gedrag. In 

die roman is Nicole die karakter wat veerkragtigheid toon en doelbewus ná haar kind se dood 

weer probeer om haar lewe te herbou. Dit is moontlik as gevolg van haar verhouding met 

haar ma, Carol. Carol is warm teenoor Nicole en reageer op haar behoeftes, maar sy het ook 

definitiewe reëls daargestel vir Nicole om te volg. Hierdie ouerskapstyl word deur Townsend 

et al. (2017: 72) gedefinieer as die gesaghebbende ouerskapstyl. Dit is die rede hoekom 

Nicole kan selfreguleer. 

Anwaar se gedrag stem ooreen met uitkomste wat geheg word aan kinders wat grootgemaak 

word met ’n permissiewe ouerskapstyl. Soos genoem, maak Ma Mary gebruik van die 

https://uwcscholar.uwc.ac.za/home



197 
 

permissiewe ouerskapstyl, aangesien sy geen reëls afdwing nie. Anwaar kan doen wat hy wil 

en sy ma sal hom ondersteun. Hierdie ouerskapstyl lei tot aggressie, nalatigheid, emosionele 

probleme, vroeë skoolverlating en ŉ geneigdheid tot dwelms en misdaad volgens Kooraneh 

en Amirsardari (2015) – alles eienskappe wat Anwaar vertoon. In terme van dissipline en 

sosiale aanpassing, verwag Ma Mary nie baie van Anwaar nie. Sy ondersteun hom ook in sy 

wangedrag (22). Dit is tekenend van die permissiewe ouerskapstyl, waar ouers hulle kinders 

se gedrag aanvaar, baie vinnig op hulle behoeftes reageer en nie die kind lei om in ŉ sosiale 

opset reg op te tree nie (Kooraneh & Amirsardari, 2015). 

Rolanda word ook skynbaar nie gedissiplineer nie, daarom is sy so impulsief. Rolanda se ma 

is dus ook permissief. Eienskappe wat met hierdie ouerskapstyl geassosieer word, sluit in: 

bederfdheid, selfsugtigheid, ongeduldigheid, onbedagsaamheid en veeleisendheid (Hooley et 

al., 2017: 118). Genoemde eienskappe kom na vore in Rolanda se karakterisering in hoofstuk 

5 van hierdie studie. 

Beide Derick se ouers laat hom en sy broer aan hulle eie genade oor. Hulle is nalatige ouers 

en is nie betrokke in hulle kinders se lewe nie. Nalatige ouers gee nie vir hulle kinders liefde 

of aanvaarding nie. Hulle bied ook geen ondersteuning aan hulle kinders nie, aldus Hooley et 

al. (2017: 118). Nadat Derick se pa sterf en sy ouer broer tronk toe gaan, is hy heeltemal aan 

homself oorgelaat aangesien sy ma in verslawing verval. Hierdie ouerskapstyl word 

geassosieer met kinders wat buierig is, ’n lae selfbeeld het en later gedragsprobleme toon 

(Hooley et al., 2017: 118). Derick se gedragsprobleme kom moontlik na vore in sy 

daggarokery en sy alkoholmisbruik asook sy veglustigheid. Derick staak egter sy 

daggagebruik toe hy met Nicole bevriend raak (43). 

Soos reeds genoem, vind fiksasie plaas wanneer iemand nie kan aanbeweeg vanaf ŉ kinder- 

of adolessente vlak nie en emosionele ontwikkeling stagneer dan in ŉ sekere 

ontwikkelingstadium. Nicole is lank in haar kinderjare gefikseer nadat haar pa sterf. Daar 

vind nie emosionele ontwikkeling in hierdie karakter plaas nie, aangesien sy nie toegelaat 

word om openlik en op haar eie manier oor haar pa te rou nie. Hierdie fiksasie veroorsaak 

oormatige angs in die karakter, aangesien sy sukkel om haar emosies te reguleer. Emosionele 

ontwikkeling vind uiteindelik plaas wanneer sy haar kind metafories in die see begrawe. Ná 

hierdie voorval is Nicole meer oop teenoor ander karakters. 

6.3.2 Jacques Lacan 
 

6.3.2.1 Teks as psige – interne vertellers 

Vir Lacan is die struktuur van die verhaal in die analise belangrik, aangesien hy fokus op die 

teks as psige. Kinnes het vyf hoofkarakters, naamlik Anwaar, Nicole, Derick, Rolanda en Ma 

Mary, en die verhaal is sό gestruktureer dat elke karakter hulle eie storie as interne verteller 

in hulle eie hoofstukke vertel. Die karakters se stories oorvleuel om sodoende verhelderend 

op te tree ten opsigte van die motiewe van die karakters wanneer hulle hul kant van die storie 

weergee, en met die oorvleueling van stories kan die leser agterkom of karakters die waarheid 

vertel aangaande hulle aandeel in die gebeure. Ma Mary is nie in die jongmense se 

ouderdomsgroep nie, maar hierdie karakter kry ook hoofstukke soos die ander vier, daarom 

kan die leser die afleiding maak dat sy ook ’n hoofkarakter is. Hiermee het die skrywer 

moontlik die ouerskaptema probeer uitlig, naamlik dat die jongmense in die verhaal se ouers 

ook stories het wat hulle karakter en identiteit beїnvloed. 

Al die vertellings sentreer rondom die dood van Nicole en Derick se babadogtertjie, Dejah, en 

al die hoofkarakters speel ŉ belangrike rol in die traumatiese afloop van die verhaal. 

Aangesien die leser Anwaar – die antagonis of plesiergeoriënteerde karakter – se verhaal uit 

sy eie perspektief ook kry, is daar empatie wanneer hy tot sekere uiterstes gaan. Van die 

eerste hoofstuk af is dit duidelik dat Anwaar die leser van iets probeer oortuig. Dieselfde ook 

met sy ma, Ma Mary. Ma Mary maak aanhoudend verskonings vir haar seun se gedrag en 

probeer die ander karakters, en sodoende ook die leser, van Anwaar se onskuld oortuig. Sy 

speel ook op die leser se gevoel wanneer sy praat van haar seun wat haar aan haar ma, wat 

duidelik nie geestelik gesond was na haar man se dood nie, herinner. Die herinneringe skep 

wel by die leser simpatie, want die leser kan die wortel vir Ma Mary se ouerskap by haar eie 

ouers vind, spesifiek in haar ma se ouerskapstyl. Deur Derick se oë kry die leser weer redes 

hoekom jong seuns van die Kaapse Vlakte soms besluit om by bendes aan te sluit. Anders as 

Anwaar, besef Derick egter dat hy ŉ fout gemaak het. Hy probeer dan die bende verlaat, maar 

sy laaste aksie as bendelid is die rede hoekom Anwaar Derick se dogtertjie per ongeluk 

doodskiet. 

6.3.2.2 Die Oedipus-kompleks 

Lacan stel ook ŉ Oedipus-kompleks voor wat die kind moet afhandel. Die afhandeling van 

die Oedipus-kompleks lei daartoe dat die kind die simboliese orde betree, naamlik taal 

aanleer. In die eerste stadium van die Oedipus-kompleks moet die kind verlief neem met die 

feit dat die ma se bors nie altyd beskikbaar gaan wees nie. Die kind moet dus geduld aanleer. 

Die leser besef dat Anwaar kleintyd moes aanvaar dat sy ma nie altyd beskikbaar is nie, 

aangesien sy moes werk. Dit het heel moontlik by Anwaar gelei tot ŉ gevoel van verlies en 

frustrasie. Hierdie karakter se ma vertolk ŉ belangrike rol in sy lewe en hy is baie geheg aan 

haar. Sy ma gee vir hom skynbaar onvoorwaardelike liefde, en aanvaar hom selfs al het hy ŉ 

misdaad gepleeg. Soos Sheikh (2017: 3) noem, wil ŉ kind onvoorwaardelike liefde by ŉ ma 

hê, terwyl die ma die fallus begeer. Anwaar het moontlik die rol van die fallus vir sy ma 

vervul, maar later, wanneer Anwaar taal aanleer, besef hy moontlik dat sy ma na sy pa 

verlang (hy sien byvoorbeeld sy afwesige pa se klere in sy ma se kas, 55) en probeer hy om 

hierdie verlange te help sus. Anwaar probeer, maar besef dat hy nie die rol van die fallus in sy 

ma se lewe kan vervul nie. 

Dit lei tot ŉ nuwe leemte en frustrasie vir Anwaar, aangesien hy nie is wat sy ma begeer nie. 

Die kind tree toe tot ŉ narsistiese-aggressiewe verhouding met die imaginêre vader ten einde 

die ma te besit. Anwaar noem dat hy nou die man van die huis is (125). Die derde stadium 

van die Oedipus-kompleks is wanneer die vader as die Ander intree en verklaar dat hy oor die 

fallus beskik wat die ma begeer (Sheikh, 2017). Hierdie fase gebeur moontlik wanneer 

Anwaar sien hoe besitlik sy ma oor sy pa se klere is. Hoewel Anwaar die plek van die man in 

die huis wil inneem, besef hy moontlik dat hy nie met sy pa kan kompeteer nie, aangesien sy 

pa oor die fallus beskik wat sy ma begeer. Daarom wil hy sy pa se klere aantrek, aangesien 

dit vir hom moontlik die simbool van die fallus vergestalt. 

Anwaar doen moontlik afstand van sy ma wanneer sy hom aan die einde van die verhaal na 

sy pa toe stuur (182). Anwaar se gebruik van die woorde “Ma se poes” (204) dui op disrespek 

teenoor moeders, en kan beteken dat hy sy ma ‘opgee’. 

In die geval van Derick en die Oedipus-kompleks kan daar gesê word dat Derick vroeg reeds 

verlies geleer het, aangesien hy vroeg moes aanvaar dat sy ma besig is en nie dadelik kon 

borsvoed nie. Derick noem dat sy ma hom sommige aande onder ŉ lamppaal op straat 

geborsvoed het (44). Dit is moontlik wanneer sy tyd kon maak vir Derick. Dit het 

waarskynlik vir Derick gelei tot ŉ gevoel van verlies en frustrasie. Derick se ma begeer egter 

die fallus, wat in hierdie geval lees is. Sy sit en lees terwyl sy hom borsvoed. Lees vergestalt 

moontlik vir Derick se ma vryheid. Derick het dus nooit onvoorwoordelike liefde by sy ma 

gekry nie, hoewel dit al is wat hy begeer het. Wanneer Derick dan subjektiwiteit kry, besef hy 

dat hy nie die fallus vir sy ma vergestalt nie. Dit is hier waar die Ander, naamlik taal 

(woorde/lees), intree en verklaar dat hy die fallus besit. Dit lei tot ŉ leemte in Derick, wat hy 

dan probeer vul deur te skryf. 

 

6.3.2.3 Imaginêre orde/spieëlfase 

Die imaginêre orde en die spieëlfase oorvleuel en word derhalwe hier in een afdeling 

bespreek. In die imaginêre fase sien die kind hulself as gefragmenteer en as een met die 

moeder. Hierdie gegewe is in ŉ mate steeds deel van Anwaar. Anwaar kan beskryf word as 

droomverlore, iemand wat nie heeltemal teewoordig is in sy ruimte nie. Anwaar sien homself 

moontlik as gefragmenteer en nie as ŉ geheel nie. Aangesien Anwaar gedurig karakters 

naboots (soos ’n akteur in ’n film) is dit moontlik dat hy nooit sy eie identiteit ontwikkel het 

nie. 

In die spieëlfase moet die kind met hulle spieëlbeeld identifiseer. Lacan (1949: 1) verduidelik 

dat ons die spieëlfase moet sien as ŉ identifikasie, wat dui op die transformasie wat plaasvind 

binne die subjek wanneer sy/hy ŉ beeld aanneem. Die imaginêre, oftewel die idee daaragter, 

se grootste impak was op filmstudies, aldus Homer (2005: 27). Lacan se spieëlfase het 

skynbaar ooreenkomste getoon met die verhouding tussen filmkykers en die beeld wat op die 

skerm geprojekteer word (Homer, 2005: 27). Die kamera situeer beide die objek van 

persepsie (beelde op die skerm) en die waarnemende subjek (die filmkyker) volgens Homer 

(2005). Aan die hand van hierdie twee posisies posisioneer die kamera ons as kykers en stuur 

ons oë in ŉ spesifieke rigting. Die invloed van psigoanalitiese idees word veral betrek 

wanneer die verhouding tot die komplekse proses van identifikasie wat tussen die kyker en 

die beeld op skerm bestaan, ondersoek word (Homer, 2005: 28). Filmkykers word in 

Lacaniaanse terme beskryf as: “being placed in a darkened and enclosed space in which, 

whether they know it or not [...] they are ‘chained, captured or captivated’ (Homer, 2005: 28). 

Anwaar is daagliks, vandat hy baie klein is, vasgevang deur die beelde wat op die televisie 

verskyn. Die beelde het hierdie karakter baie beїnvloed en het selfs help vorm aan sy 

identiteit, aangesien Anwaar meer tyd voor die televisie deurgebring het as wat hy tussen 

mense was. Daarom identifiseer Anwaar met die karakters op die televisieskerm (spieël), in 

sό mate dat hy van hulle karaktereienskappe aanneem. 

Rolanda is ook behep met haar spieëlbeeld (113). Die “spieël” verwys hier na Rolanda se 

selfoonskerm. ŉ Narsistiese-primitiewe vorm van die ek word gevorm, wat die gevolg is van 

die baba se herkenning van hulself in die spieël. Hierdie herkenning lei tot ŉ ambivalente 

verhouding met die spieëlbeeld. Rolanda het moontlik steeds ŉ ambivalente verhouding met 

die spieël, aangesien sy steeds met hierdie beeld behep is. Sy neem eenduisend foto’s in vyf 

minute (113). Rolanda ervaar moontlik ŉ gemis en identifiseer met haar ma om die leemte te 

vul. Sy sien moontlik haar ma as “ŉ self afgesny van die ander” (Apollis, 2020: 39). Wanneer 

Rolanda se ma egter wegbreek uit hierdie samesmelting en haar Khoi-wortels aanneem, is 

Rolanda verward en word sy gedwing om haarself te sien as ŉ self wat alleen staan. Wanneer 

sy egter hierdie samesmelting verbreek, is haar baba dan die fallus wat haar ma se plek 

inneem (200). 

In Kinnes is die “Desire of the mother” sigbaar. Hoewel die moeders fisiek teenwoordig is, 

ervaar van die karakters ŉ behoefte aan moederlike sorg en ondersteuning. Die begeerte van 

die moeder kan enersyds gesien word as die moeder wat ŉ leemte in haarself probeer vul deur 

middel van haar kind, en andersyds na die kind wat verlang dat die moeder hulle moet 

versorg (Van Heerden, 2013: 47). Rolanda vul ŉ leemte in haar ma, aangesien haar pa op see 

werk en afwesig is: “Soes my pa. Hy sacrifice baie, wan hy’s meeste vannie tyd op see om 

vis te vang” (135). Rolanda sê die volgende oor haar ma: “I would even say that my mommy 

was my best friend” (47). Rolanda en haar ma verkies ook om dieselfde klere aan te trek en 

dieselfde te lyk: “As ôs mall toe gegannit, dan dra ôs matching outfits en ôs altwie hettie lang 

steil hare mettie fringe” (46). Rolanda se ma vul uiteindelik hierdie leemte (fallus) wanneer 

sy terugkeer na haar herkoms: “Maar nadat sy die Khoe-cults gejoin het, het sy gesê: ‘I’m 

closing the salon because I can’t uphold European beauty standards anymore’” (135). 

Rolanda besef dat sy nie die objek van haar ma se begeerte is nie en voel verraai: “But nou, 

it’s like ek wietie ees meer wie sy issie. Hoe sad is dai, ek ken nie meer my eie ma nie” (47). 

In Derick vergestalt die begeerte vir die moeder ook, deur sy begeerte na sy ma se liefde en 

voorsiening: “Waas my ma?” (28). Hoewel hierdie karakter gedurig deur sy ma teleurgestel 

word, wil hy tog glo dat sy vir hom omgee: “Ek was meer kwaad vi myself, ek moet bietere 

gewietit as om op my ma te rely” (97). Soos reeds gesuggereer probeer Derick ook die leemte 

van sy ma deur sy skrywerskap vul. Lacan (2001 221) voer aan: “If the desire of the mother 

is the phallus, the child wishes to be the phallus in order to satisfy that desire.” 

6.4 Postkolonialisme in Kinnes 

Die motto “Vi ôs” voor in Chase Rhys se roman Kinnes, is aanduidend van die feit dat hierdie 

roman as postkoloniaal gelees kan word. Die bruin skrywer sê dat hierdie roman ‘vir ons’ is, 

vir sy mense, of mense wat in dieselfde posisie as hy is. Die ‘ons’ verwys dan na mense op 

die Kaapse Vlakte, voorheen gemarginaliseerde mense. Dit word ook afgelei uit die taal, wat 

Kaapse Afrikaans is. Die skrywer gee ŉ stem aan die gemarginaliseerdes en vertel hulle 

stories uit hulle eie perspektief – daarom ook die gebruik van interne vertellers. Sodoende kry 

die leser ŉ duidelike prentjie van die nagevolge van apartheid in hierdie gebied. Met hierdie 

verhaal ondermyn die skrywer, Chase Rhys, nie net die apartheidsregering nie, maar ook 

kolonialisme; die mense wat inheemse Suid-Afrikaners se mag weggeneem het. Dit word 

byvoorbeeld gesien wanneer die Europieër, Cassie, die karakter Anwaar se kultuur approrieer 

en hom nie daarvoor krediet gee nie. Die roman het ook ŉ sterk fokus op die uiterstes waartoe 

bruin mans moet gaan om werk te kry of geld te verdien. Peters (2020: 14) betoog dat hoe 

bruin manlikheid in die literatuur voorgestel word, dikwels problematies is. Hulle word 

voorgestel as ongeskool of onbekwaam met geringe opvoeding “and the most at-risk to 

perpetuate intimate partner violence”. Rhys illustreer in die roman dat hierdie voorstelling 

gekwalifiseer behoort te word. 

In Kinnes is daar steeds segregasie sigbaar. Die ruimte waarin die karakters woon, het 

ontwikkel as nagevolg van die Groepsgebiedewet wat gedurende apartheid ingestel is. Derick 

noem: “Die hospitaal is ver weg van waa ôs bly. Jy makee genoeg vi travelling: Is drie taxis 

daa en trug” (96). Die karakters sukkel steeds met geleenthede om hulself finansieel te 

verbeter en na beter geleë ruimtes te verhuis. In hulle gemeenskap, naamlik die Kaapse 

Vlakte, blyk daar ŉ tekort aan werksgeleenthede te wees, want die mense van die 

gemeenskap moet na ander ruimtes reis om aansoek te doen vir werk. As hulle wel werk kry, 

moet hulle elke dag reis om by die werk te wees. Daarom is dit vir sommige karakters 

moeilik om uit hulle armoede te kom. Derick verduidelik hoe die siklus van armoede herhaal 

wanneer hy verwys na hoe velkleur werksgeleenthede vir mans op die Kaapse Vlakte 

beїnvloed: “Maa as jy my colour is en jy is ŉ jong man en jy soek vi wêk, dan is daa maa min 

options vi jou. As jy in ienagge skiem rondloep dan sal jy sien, is net manne wat heeldag byte 

staan” (131). Hierdie tema van armoede en hoe dit ŉ siklus word, is belangrik, aangesien dit 

ŉ punt van frustrasie is vir die karakters in die roman. Derick wil graag uit armoede ontsnap, 

maar noem: “Nieman hire vi ôssie. Ammel is bang vir ŉ bruin man.” Anwaar neem op ’n 

manier sy mag terug wanneer hy ryk mense teiken om te beroof. Sy eerste slagoffer is ŉ man 

in ŉ eersteklaswa van die trein. Anwaar steel sy horlosie en skaatsplank en noem dat die 

slagoffers se verrassing wanneer hulle besef die Butcher Boys teiken hulle, wys op die mag 

wat daarmee gepaardgaan: “Nou daai is power” (110). Hy sê voorts op bladsy 133: 

Jy sukkel ommie ligte te betaal, maarie anne manne, jou base, het nou net gou ŉ nogge 

beach plot in Lambertsbaai gekoep. Jy werk jou hele liewe vi anne manne, en wanne jy 

vrek gewêk is, is al wat hulle by jou funeral gan sê: “He was a good worker.” 

Rhys ondermyn hier die stereotipe dat arm mense nie hard genoeg werk om suksesvol te 

wees nie. 

Die kwessie van skole wat onvoldoende is, word ook aangespreek. Daar is wel skole in die 

gemeenskap, maar die karakter Nicole spreek die kwaliteit van die onderwys aan: “Die skole 

hier by ons issie die beste nie. But die fees is goedkoop en my skool was net ommie draai van 

my huis af, soe ons hoef nie te betaal het vir travelling nie” (26). Nicole gaan verder: “... but 

daar is ŉ paar vannie nuwe teachers wat rêrig nie educators moet wees nie. I mean, hulle sê 

Mrs Davis het gestudy om ŉ hairdresser te word but sy leer dan die kinners Natural Science” 

(26). Soveel jare ná apartheid is die karakters op die Kaapse Vlakste steeds bewus van die 

onvoldoende sosiale netwerke en min werksgeleenthede, soos beskryf deur Peters (2020). Die 

ruimte waarin die karakters woon, word gekenmerk deur bendegeweld, dwelms, armoede en 

afwesige vaders. 

 

6.5 Samevatting  

Volgens Freud word die kind nie net beїnvloed deur die ouers se persoonlikhede nie, maar 

ook deur die rasse-, nasionale en familietradisies wat deur die ouers oorgedra word. Verder 

het die onmiddellike sosiale ruimte wat die ouers verteenwoordig ook ŉ invloed op die kind, 

aldus Freud (1949: 4). 

The parent’s influence naturally includes not merely the personalities of the parents 

themselves but also the racial, national and family traditions handed on through them as 

well as the social milieu which they represent. 

Deur middel van die skryfproses was dit vir die hoofkarakter Valda in Hy kom met die 

skoenlappers moontlik om die ambivalente gevoelens wat sy teenoor haar ouers ervaar, tot in 

haar bewuste te bring deur dit uit te skryf. Valda se komplekse verhouding met haar ouers en 

haar land is die gevolg van apartheid. Dit is die gevolg van geweld gedurende apartheid in 

Suid-Afrika, die geweld wat haar pa op sy gesin gerig het sowel as die emosionele 

afwesigheid van haar ma. Valda se ouers het duidelik ŉ invloed op haar subjekvorming. 

Die karakters in Kinnes het ook komplekse verhoudings met hulle ouers en dit kan duidelik in 

die karakters se besluitneming gesien word. Die fisiese ruimte in Kinnes speel ook ŉ groot rol 

in die karakters se subjekvorming, aangesien hulle maniere moes vind om aan te pas ten 

einde in ’n uitdagende ruimte te oorleef. 

  

https://uwcscholar.uwc.ac.za/home



205 
 

Hoofstuk 7 Slot 

 

Beide Kinnes en Hy kom met die skoenlappers is in hierdie tesis ondersoek aan die hand van 

karakterisering en die karakters se handelinge. Die studie dui daarop dat Chase Rhys in 

Kinnes spesifieke karakters gebruik om die invloed van ’n gebroke samelewing en 

ouerskapstyle op kinders uit te wys. Die gebeure is op sό ’n manier geskryf dat die karakters 

se verhouding met hulle ouers en hul ruimte, die Kaapse Vlakte, gesentreer word. Derhalwe 

is karakterisering vir Rhys ŉ manier om hierdie temas te verhelder. Valda Jansen, aan die 

ander kant, gebruik metafore, taal en die skryfproses om die temas in Hy kom met die 

skoenlappers uit te lig. Met die skryfaksie word verwys na die hoofkarakter wat letterlik in 

die verhaal skryf en dat die woorde wat deur hierdie hoofkarakter neergepen word, ontleed 

kan word om die ouer-kind-verhouding, sowel as die karakter se verhouding met haar ruimte, 

beter te verstaan. 

Hierdie studie het bevind dat die psigoanalise wel met vrug in verband gebring kan word met 

literatuur, soos die ‘vader’ van psigoanalise, Sigmund Freud, voorgestel het. Soos uit 

navorsing afgelei kan word, gebruik psigoanaliste so ver terug as Sigmund Freud en Jacques 

Lacan literatuur om hulle teorieë oor te dra. Waar Freud psigoanalise gebruik het om 

karakters te diagnoseer, het Lacan later besef dat psigoanalise gebruik kan word om die teks 

self duideliker te analiseer en verstaan. Literatuur is dus inherent deel van die psigoanalise, en 

psigoanalise as teorie kan weer literatuur vir die leser duideliker en verstaanbaarder maak. 

Wanneer sekere kenmerke van die psigoanalise gebruik word om karakters se eienskappe te 

ondersoek, is dit moontlik om inligting wat nie voorheen aandag sou kry nie, uit te lig. Dit is 

egter belangrik om te onthou dat die psigoanalise in die literatuur nie aangewend word met 

die oog op die ‘diagnose’ van die karakters nie, maar wel om meer insig tot die karakters se 

optrede binne hul fiktiewe ruimte te verkry.  

Hierdie studie het ondersoek wat psigoanalise sê oor identiteit, die ouer-kind-verhouding en 

ouerskapstyle en watter verhouding hierdie elemente het met sosiale faktore. Beide Freud en 

Lacan stel fases voor waardeur kinders beweeg. Die manier hoe hierdie fases afgehandel 

word, het ŉ invloed op die kind en later op die volwassene se identiteit. Die suksesvolle 

afhandeling van hierdie fases word beїnvloed deur die ouer-kind-verhouding. Die ouer se 

versorging van die kind, fisiek sowel as emosioneel, navigeer die kind deur hierdie fases. 

Verder het die analise in hierdie studie geїllustreer hoe karakterisering in beide romans aan 

die hand van die psigoanalise ondersoek kan word. Wanneer die karakterisering van karakters 

gedoen word en al hulle eienskappe neergeskryf word, is dit moontlik om psigoanalitiese 

inligting uit hierdie eienskappe te haal. Die analise van hierdie eienskappe maak dit moontlik 

om dalk ŉ dieper betekenis daaragter te sien. In Lacan se geval word die teks ook gesien as 

psige wat deur middel van die woorde op die bladsy ondersoek kan word. Sodra die 

karakterising van die karakters gedoen is, is dit moontlik om die bevindings te gebruik om die 

karakters en hulle handelinge aan die hand van psigoanalise te ontleed. Terwyl 

karakterisering meer inligting oor karakters verskaf, kan psigoanalise lei tot ŉ dieper begrip 

van die teks of storie. 

Uit die analise van die romans is dit ook duidelik dat die persoonlikhede van ouers, sowel as 

die ruimtes waarin die karakters hulle bevind, die kind se persoonlikheid beїnvloed. Ruimte 

is veral ook belangrik in die postkoloniale teorie. Met behulp van die postkoloniale 

benadering kon daar ondersoek ingestel word na hoe die apartheidsverlede lig werp op 

karakters se gedragspatrone. Beide skrywers gee ŉ realistiese beeld van die ruimtes waarin 

die karakters hulle bevind. Die leser kry realistiese beelde van die Kaapse Vlakte waarmee 

sommige lesers hulself sal kan vereenselwig, terwyl ander weer ingelig word rakende die 

uitdagende omstandighede in bogenoemde ruimte. 

 

Hierdie studie kan moontlik uitgebrei word deur feminisme en interseksionaliteit te betrek. 

Die perspektief van die vrou word in Valda Jansen se Hy kom met die skoenlappers sowel as 

in Chase Rhys se Kinnes beklemtoon. Beide verhale kyk ook na die interseksionaliteit van 

ras, geslag en klas in die marginalisering van swart vroue. 

